
        
            
                
            
        

    
	АЛЕКСЕЙ ТОЛСТОЙ

	 

	ЗОВЛОН ТУУЛСАН НЬ - 4

	(Иж зохиол)

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЛЕКСЕЙ ТОЛСТОЙ : ЗОВЛОН ТУУЛСАН НЬ (Дэд дэвтэр : 1918 он)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв. 

⁂

	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

VII

	Екатерина Дмитриевна удамбарын цаана, нулимсандаа норсон алчуураа атгаж, зочдын намхан таазтай өрөөнд сууж дүү Дашадаа захидал бичнэ. (Дугуй цонх руу бороо шүршиж, хашааны доторх алтан харгана ганхан найгалзана. Азовын тэнгисээс үүл хөөж байгаа салхинд байшингийн хананд наасан хээтэй цаас хөдөлж байв. 

	 

	“Даша минь. Даша минь би чинь бүр шулуудаж гүйцлээ. Вадим алагдсан. Миний сууж байгаа байшингийн эзэн дэд хурандаа Тетькин энэ тухай өчигдөр надад хэллээ. Би эхлээд үнэмшээгүй, хэнээс дуулав гэж асуусан. Тэр надад армиас ирсэн, Корниловынхны нэг хүн Валерьян Оноли гэгчийн хаягийг өглөө. Би тэр шөнөдөө зочид буудал руу очиж түүнтэй уулзсан. Тэр нь согтуу байсан бололтой намайг тасалгаанд чирч оруулаад дарс барьж байсан... энэ нь тун аймшигтай... энд ямаршуу хүмүүс байгааг чи хэрхэн мэдэх бил ээ... “Миний нөхөр алагдчих аа юу?” гэж асуулаа. Чи ойлгооч, Оноли бол түүний найз нөхөр нь, түүнтэй хамт тулалдаж байсан, өдөр бүр бие биеэ хардаг байсан юм. Оноли намайг доромжлон: “Тийм ээ, алагдсан, гэвч хүүхэн минь тайвшир, түүнийг чинь ялаа батгана яаж идэж байхыг би өөрөө харсан...” гэж хариулав. “Ер нь Рощиныг манайхан хардаж байсан учраас тулалдаж байгаад үхсэн нь аз болсон юм...” гэв. Тэр нь Вадимийн алагдсан өдрийг нь ч, хаана ямар газар алагдсаныг нь ч хэлсэнгүй... намайг уйлан гуйхад минь, “Хэн хаана алагдсаныг санахгүй байна” гэж хашхирлаа. 

	Тэгээд өөрөө Вадимийг орлоё гэж надад хэлсэн... Ээ Даша минь!.. ямар улсууд вэ!.. Би зочид буудлаас ухаан жолоогүй зугтлаа... 

	Вадимийг ингээд алга болчихно гэж би ер үнэмшихгүй юм... Гэвч үнэмшихгүй байж болохгүй. Энэ хүнд худал хэлсний хэрэггүй биз ээ? Дэд хурандаа ч нээрэн тийм гэж байна... Фронтод явснаас нь хойш Вадимаас цорын ганц товчхон, хачин захиа авсан. Улаан өндөгний баяр өнгөрөөд хоёр долоо хоног болсны хойно энэ захиаг авсан юм. Захидалдаа мэнд ус ч эрсэнгүй... Тэр захидлыг үг үсэггүй сийрүүлж бичье:”Чамд мөнгө явууллаа... Чамайг харж чадахгүй нь... Салахад хэлсэн чиний үгийг санаж л байна... Хүн алахаа болих эсэхийг би мэдэхгүй байна... Би хэрхэн хүн алагч болсноо мэдэхгүй байна... Бодохгүй юм шүү гэж бодоход л заавал бодоод, нэг юм хийх л хэрэгтэй байна... хэзээ болих юм бол, больсон тэр цагт уулзъя...” гэсэн байсан. 

	Ердөө л энэ дээ. Даша минь би хэчнээн нулимс асгасан гэж санана. Тэр маань үхэх гээд надаас салж явсан юм. Түүнийг би юугаар ч буцааж, хориглож аврах бил ээ? Би юугаар аргалах вэ? Түүнийг халуун элгэндээ тас тэврэх үү... Ердөө л тэр шүү дээ... Гэвч тэр маань сүүлийн үед намайг анзаарахаа больсон юм. Түүний нүдэнд хувьсгал хамгаас тод харагдаж байсан юм. Ээ чааваас даа, би ойлгохгүй байна. Ер нь бид амьд байхын хэрэг байна уу? Цөм эвдэрч сүйдлээ... Бид салхинд хөөгдсөн шувуу шиг Орос орныг хэсүүчилнэ. Яах гээ вэ? Хэрвээ бидний асгаруулсан бүх цус зовлон, зүдрэлээр бидэнд гэр байшин, цэвэрхэн гал тогооны газар, нийлж хөзөр тоглодог танил нөхдийг минь эргүүлж өгөх юм бол... Би дахин аз жаргалтай болох юм уу? Тэр өнгөрсөн маань сөнөлөө, бүр сөнөжээ. Даша минь амьдрал дуусах нь энэ, яах вэ, өөр улсууд ирэг. Чадалтай... Илүү сайн улсууд...” 

	 

	Катя үзгээ тавиад базсан алчуураар нүдээ арчсанаа цонхны дөрвөн шил рүү цутгаж байгаа бороог харав. Догшин салхи үсийг нь зулгааж байгаа юм шиг л хашаан доторх алтан харгана нахилзан ганхана. Катя дахин цаашаа бичиж эхлэв. 

	 

	“Вадим фронтод явсан. Хавар боллоо. Би түүнийгээ л хүлээж амьд явна. Яасан ч уйтгартай юм бэ, хэнд ч хэрэггүй юм даа... Би үдэш нь цонхоор харж байснаа санаж байна. Алтан харгана нахиа навчаа дэлгэж бөөн бор шувууд үймэлдэж байв... Би их гомдох юм даанч ганцаардаж байна аа... Энэ дэлхий дээр хүний хүн боллоо. 

	Дайн дууссан бол хувьсгал ч дуусна. Тэгээд орос орон өөр болно. Байлдаж, үхэж, зовж л байна. Гэтэл ой мод нь өнгөрөгч хаврынх шиг, олон хавар шигээ л нахиа навчаа дэлгэж байна. Тэгээд энэ мод, бор шувуу, бүх байгаль надаас аймаар алс холдож, тэр газартаа надад ойлгогдохгүй сонин амьдрах болжээ... 

	Даша минь, бид яах гэж ингэж их зовлон эдлэв дээ? Арай ч талаар өнгөрөхгүй байх аа... Чи бид хоёр чинь эм улсууд болохоор тохирсон жаалхан орчноо л мэднэ шүү дээ. Энэ гадуур, Орос орон даяар болж байгаа юм чинь яасан ч хачин дүрэлзсэн гал вэ! Тэнд шинэ аз жаргал төрөх ёстой... Хэрэв хүмүүс үүнд итгэдэггүй байсан юм бол яах гэж ингэж бие биеэ үзэн ядаж, устгах бил ээ... Би ч цөмөөс хагацлаа... Би өөрөө өөртөө ч хэрэг алга... Айсандаа ч ингэж амьд яваа юм биш, харин ичгүүртэй байна. Толгойгоо галт тэрэгний доогуур тавиад өгөхөөс, гохноос олс уяхаас ичсэндээ ингэж амьд явна. 

	Элдвийн юм бодохоо болих гэж маргааш Ростовоос явна... Екатеринослов орно... Тэнд танилууд минь байдаг юм. Намайг нарийн боовны үйлдвэрт ор гэж зөвлөж байна. Даша чи ч өмнө зүг рүү ирэхгүй юү... Танай Питерт тун муу гэж ярилцах юм... 

	Эмэгтэй хүн бол ертөнц сөнөлөө ч гэсэн хайртай хүнээ орхихгүй, гэтэл Вадим намайг орхиод явчихлаа, ийм л ялгаатай байгаа юм даа. Вадим өөрийгөө итгэж байсан цагтаа надад хайртай байсан... зургаадугаар сард биднийг Петербургт байхад биднийг аз жаргалын ямаршуу нар гийгүүлж байлаа, санаж байгаа биз... Умар зүгт байсан тэр зэвхий цайвар нарыг үхтлээ мартахгүй... Надад Вадимаас нэг ч зураг, нэг ч юм үлдсэнгүй... Зүүдэлсэн юм шиг л болжээ. Тэр алагдсан гэдгийг ер ойлгохгүй байна Даша минь... Би галзуурах байх аа... Насаа яасан ч уйтгартай, дэмий өнгөрүүлэв дээ...” 

	 

	Ингээд Катя цааш нь бичиж чадсангүй... Алчуураа норгож дуусжээ... Гэвч захидал дотроос гойд үнэлдэг тэр ердийн тулга тойрсон зүйлийг дүүдээ аргагүй мэдэгдэх нь чухал болохоор бороо шаагьж байхад, бодож, утга учир гаргах гэлгүй идэш уушны үнэ, амьдрахад хэцүү байгаа тухай хойнох үгсийг нэмж бичив... “Ямар ч бөс даавуу, утас байхгүй... Нэг зүү мянга таван зуун рубль буюу хоёр амьд гахайн торой хүрч байна... Хамар хашааны арван долоон настай охин шөнө зодуулаад, нүцгэн ирлээ, хувцсыг нь гудамжинд тайлаад авчээ. Гол төлөв шаахайг л их мулталдаг бололтой...” Германчууд хотын цэцэрлэг дотор цэргийн хөгжим дуугаргаж гудамж цэвэрлэ гэж тушааж байна. Гурил, өндөг, тосыг Германдаа галт тэргээр зөөж байгаа тухай бичжээ... Жирийн иргэд, ажилчид тэднийг үзэж чадахгүй байна. Гэвч тусламж авах газаргүй болохоор дуугүй л байна гэжээ. 

	Энэ бүгдийг дэд хурандаа Тетькин түүнд ярьсан ажээ. “Тэр нь тун эелдэг сайхан зантай боловч илүү үгэнд дуртай хүн болохоор эхнэр нь энэ тухай ичиж зовохгүй ярьдаг юм” “Би өчигдөр 27 нас хүрлээ, гэтэл миний царай зүсийг... За яамай... Одоо тэр ч гайгүй... хэндээ ч гэх бил ээ...” гэж Катя нэмж бичив. 

	Дахин алчуураа авч арчина. 

	Катя энэ захидлаа Тетькинд өгөв. Тэр нь аятайхан бололцоо олдмогц Питер лүү явуулж өгье гэсэн боловч Катяг явтал их удаан хармаалж явжээ. Хойшоогоо харилцахад тун хэцүү байв. Шуудан ажилгүй болсон учраас захидлыг зориуд явдаг шийдэмгий улсуудад өгч их мөнгө төлдөг байжээ. 

	Катя явахынхаа өмнө Самараас авчирсан аар саар юмаа бултыг нь зараад төрсөн ойгоор нь дурсгаж өгсөн маргад эрдэнэ бөлзгөө л үлдээв. Энэ бөлзгийг аль эрт, дайнаас өмнө, Петербургт хаврын нэгэн өглөө дурсган өгсөн нь одоо аль дивангарын юм болж, залуу насаа өнгөрөөсөн тэр манант хотонд Катя татаж чангаах юм огт алга болжээ. Даша, талийгаач Николай Иванович, Катя гурав Невскийн өргөн гудамжаар явж байхдаа, Маргад эрдэнэ суулгасан бөлзгийг шилж авсан ажээ. Катя тэр бадралт ногоон галыг гартаа зүүж яваад л тэр амьдралаасаа үлдээсэн нь энэ бил ээ. 

	Ростовын буудлаас хэдэн галт тэрэг зэрэг хөдлөхөд Катяг гуравдугаар зэргийн нэг вагон руу түрж оруулав. Катя цонхны дэргэд суугаад, баадантай юмаа өвдөг дээрээ тавив. Нойтон нуга, Дон мөрний хажуугийн зэгст балчиг, тэнгэрийн хаяанд суунаглагч утаа, германчуудад бууж өгөөгүй Батайск сүүдгэнэн хөвж цонхоор харагдана. Огцом эргийн дор нь бараг тэхий дундаа хүртэл усанд авхуулсан загасчдын тосгон, хөмрөөд орхисон том завь, шавар байшин, жимсний цэцэрлэг, хувин барьсан хүүхдүүд харагдана. 

	Дараа нь Азовын тэнгис асгасан сүү шиг цайран мэлтэлзэж, алс тэртэйд хэдэн тахир далбаа үзэгдэнэ. Тэгснээ Таганрогийн заводуудын утаа оргилохоо больсон өндөр яндангууд, өргөн тал, хиргисүүр, нүүрсний эзгүй уурхай, шохойлог гүвээн дээр барьсан том том суурин зэрэг харагдана. Цэнхэр тэнгэрт элээ нисэж, галт тэрэг хүртэл харагдах боловч энэ байгаа шигээ уйтгартай орилж, буудал дээр хөмсөг зангидсан хүрлэгэр тариачид зогсож, германчуудын төмөр дуулга гялалзана... 

	Катя чавганц шиг бөхийгөөд цонхоор харж байгааг нь ажиглавал түүний царай нь жигтэйхэн уйтгартай мөртөө үзэмж төгөлдөр болохоор өмнөөс харж суугаа герман цэрэг энэ харийн орос хүүхнийг чилтлээ удаан харж байгаа биз. Түүний цайрдмал хүрээтэй шил зүүсэн зүдэрсэн царай нь ч бас уйтгарласан янзтай татвалзана. 

	— Хатагтай минь, гэмт этгээдүүд зохих ялаа эдлэх цаг ирнэ ээ гэж тэр цэрэг германаар аяархан хэллээ. Манай германд ч тэгнэ, ер нь дэлхий дахинд лут их шүүх болно... Социализм гэсэн үг шүүгчийн нэр болно гэв. 

	Катя эхлээд чухам өөрт нь хэлж байгааг ухаж мэдэлгүй, цайрдмал хүрээтэй цэвэрхэн том нүдний шилийг харав. Герман цэрэг өөдөөс нь толгойгоо найрсаг дохиж:

	— Хатагтай германаар ярьдаг уу? 

	— Тийм ээ, ярьдаг. 

	— Хүн их зовохлоороо түүний зовж байгаа уг зорилго нь л тайтгаруулагч нь болдог юм гэж герман цэрэг хэлээд хөлөө вандан доогуур эвхэж, Катяг шилнийхээ дээгүүр өнгийж хартлаа доош духайв. — Би хүн төрөлхтний түүхийг их судалсан. Их удаан хугацаанд нам гүм байснаа бид дахиад л сүйрэлд орж байна. 

	Агуу их соёлт ёс сөнөж эхэлж байгааг бид үзэж байна, эртний соёлт ертөнцөд ийм юм болсон удаатай юм. Энэ бол зэрлэгүүд Ромыг сүйтгэсэн үе юм. Үүнийг манай үед болж байгаатай зүйрлүүлэх гэсэн хүн олон байдаг. Ингэж болохгүй. Ромыг христос шашны үзэл санаатан сүйтгэсэн бил ээ. Зэрлэгүүд Ромын орд хөргийг л нурааж сүйтгэсэн одоогийн соёлт ёс нь социализм болон өөрчлөгдөх болно. Тэр үед эвдэж сүйтгэсэн бол одоо барьж байгуулна. Эрх тэгш байдал, интернационализм, хоосон нь баянаас санаа сэтгэлийн хувьд давуу гэдэг бол христос шашны хамгийг сүйтгэгч айхтар үзэл байсан юм. Энэ бол тансаг сайхан эд агуурсаар дүүрэн элбэг баян Ромыг тэжээгч зэрлэгүүдийн үзэл санаа байсан юм. Ийм л учраас Ромчууд христос шашнаас тэгтлээ айж, төчнөөн хатуугаар дайсагнаж байсан юм. Гэвч Христос шашинд барьж байгуулах үзэл санаа байгаагүй, хөдөлмөрийг ч зохион байгуулж өгөөгүй юм. Христос шашин газар дээр сүйтгэж л байвал боллоо, бусад нь диваажинд бүтнэ гэж үздэг байлаа. Христос шашин бол зөвхөн сүйтгэгч, залхаан цээрлүүлэгч илд байсан юм. Тэр ч байтугай тэнгэр диваажинд бурхны орон гэдгийг хүртэл Ромын эзэн хаант улсын байдлыг дээл эргүүлж өмсөх мэт, зүсийг нь буруулаад л, мөн ялгаагүй ноёд түшмэд захирсан эзэрхэг орон байхаар төсөөлөн ярихаас өөр юм бодож олоогүй бил ээ. 

	Христос шашны үндсэн алдаа ийм байсан. Гэвч тэр үед Ромын цайз өөд дайран довтлох цаг хүлээж байсан зэрлэгүүдийн чин зүрхний мөрөөдөл бол хамгийн эмх журамгүй, бүх нийтийн үймээн байсан юм. Тэр цаг нь ч боллоо. Хот байсан газарт балгасын утаа боргиж гадсаар цовдолж, зэрлэгүүдийн дугуйд дайрагдсан хүүрүүд замын хажуугаар гулдайлцан хэвтэж байлаа. Аврах аврал байсангүй. Яагаад гэвэл Европ, Бага Ази, Африк тивүүд зах хязгааргүй ноцож байжээ. 

	Ромынхон дэлхий дахины түймэр дунд шувуу шиг л үсчиж байлаа. Тэднийг зэрлэгүүд алж, ой хөвчид ан араатанд хүүчүүлж, наранд шарагдаж, хүйтэнд хөлдөж өлсөн гуриатаж хээр цөлд үхэж байлаа. Ромын нэг захирагчийн Проба гэдэг авхай Аларих гэдэг германчууд дайран орсон Ром хотоос хоёр охиноо дагуулан, шөнө завиар зугтсан тухай тэр үеийн хүний бичсэн өгүүллийг би уншсан. Тэр ром бүсгүйчүүд Тибра голоор сэлж явахдаа мөнхийн хотыг түймэр авч байхыг харжээ. Энэ бол ертөнц дуусаж байгаа хэрэг гэж тэдэнд санагдаж байжээ.

	Герман цэрэг үүрдэг шуудайгаа төнхсөөр байж, ёроолоос нь элэгдсэн савхин хавтастай, бамбагар тэмдэглэлийн дэвтэр гаргаж, түүнийгээ инээмсэглэн нэлээн эргүүлж байснаа, Катягийн вандан дээр ирж суугаад: — За, Ромчууд сөнөхийнхөө өмнө чухам ямар байсныг сайн ойлгоё гэвэл Акмиан Марцелланы зохиолын нэг газраас уншихыг минь сонсоорой. Орчлонг захирагчид чухам ямар байсныг тэр ингэж бичиж байна. Торго хамба хилэнгээр хийсэн маш урт хувцас нь салхинд дэрвэж, цаана нь байгаа янз бүрийн амьтан хатгаж угалзалсан гоёсон урт цамцыг харагдуулна. 50 зарц дагуулж, битүү сүйхээр давхихад гудамж, байшин доргиж, ер бус хурдан явна. Хэрэв тэдний нэг нь дэлгүүр худалдаа, тансаг зуушны газар, цэнгэх газартай холбоотой байдаг халуун усанд орвол, нийтийн хэрэгцээний зүйлийг түүний онцгой мэдэлд шилжүүл гэж захирангуй дуугаар шаардах бүлгээ. Халуун уснаас гараад алтан бөлзөг зүүж, эрдэнийн чулуу шигтгэсэн бүс бүслээд, арван хоёр хүнд дээл хүрэхүйц үнэт даавуун нөмрөг нөмөрдөг бил ээ. Дараа нь тэдний дээгүүр занд тэнцсэн сайхан гадуур хувцаснууд өмсөнө. Ингэж байхдаа тэр нь агуу их Марцеллан, байлдан дагуулагч Сиракуз ч тэгэмгүй их сүржин гээдгэр зогсдог юм. 

	Гэвч тэднүүд маш олон зарц, дагуул, тогооч ой гутам муухай болгосон тайган хүмүүс дагуулж Итали маягийн эдлэндээ очиж молтогчин туулай, шувуу зэргийг агнан зугаацаж зоригтой аялдаг байжээ. Ялангуяа үд дундын халуунд тэнгис орчны зусландаа очих алтан тоногтой завиар Лукрин нуурыг санамсаргүй сэлж гарч зүрхлэх юм бол дараа нь тэр аянаа Цекар, Александр нарын аян дайнтай адилтгаж ярьдаг юм. Хэрэв торгон бүрхүүлтэй битүү завины нь үрчлээ нугалаагаар ганц ялаа орох юм уу, эсвэл нарны зурвас гэрэл тусах юм бол наанадаад л хоосондоо гомдон хайлж, ямагт бүүдгэр байдаг киммерийн оронд ч төрөхгүй яалаа гэж харамнан гашуудах бүлгээ. Эзний айлдах тоолонгоор долигонон алга ташиж, худал хэлж, зүгээр гудрагчид л тэр дээдсийн шилдэг айлчин болно. Тэднүүд нь өрөө тасалгааны гантиг чулуун багана, өнгө бүрийн паалантай шалыг гайхан сонирхож хардаг. Зуушны ширээн дээр зэхэж зассан ер бусын том загас, шувуу нь нийтийн сонирхлыг татна. Эзэн харааж илэрхий юмыг үнэхээр хүнд эсэхийг нь шалгах гэж жин авчрах бөгөөд хэрэв айлчид нь үүнээс төвөгшөөвөл, өнөөх зүгээр гудрагчид нь хуулийн ажилтан хүн дуудаж, энэ хачин зүйл үнэнтэй гэсэн тогтоол бичихийг шаарддаг ажээ...” гэж уншив. 

	Герман цэрэг тэмдэглэлийн дэвтрээ пасхийтэл хамхиж, 

	— Тийм ээ,, хорвоогийн алдар цуу ингэж л солигддог юм даа гэж хэлэв. — Тэгээд ингэж байсан улсууд маань гол зогоох юм хайж эвдэрч нурсан хот балгас, хээрийн замаар тэнүүчилсэн юм. Гэтэл зэрлэгүүд дорно зүгээс усны долгио мэт довтлон ирж тохиолдсоноо цөлбөн хоосруулж л байсан. Ямар нэг тавьхан жилийн дотор Ромын эзэн хаант улсын ул мөр ч үлдсэнгүй. Агуу их Ром шарилжид дарагдаж, эзгүй орхисон ордон харш дотуур ямаа бэлчдэг боллоо. Европ дахинд бараг долоон зуун жилийн турш шөнө болох боллоо. Энэ нь Христос шашин эвдэхээс биш, хөдөлмөрийг зохион байгуулж чаддаггүйгээс болсон юм. Мөргөл дотор нь хөдөлмөрийн тухай номлодоггүй юм. Христос шашны зан суртахууны хуулийг тариа тарьж, хадаж авахыг мэддэггүй, харин боолууд өөрт нь тарьж, хадаж өгдөг хүмүүс л хэрэглэж болох юм. Христос шашин нь эзэн хаад, эзлэн дагуулагчдын шашин боллоо. Хөдөлмөр зохион байгуулалтгүй бөгөөд зан суртахуунаас ангид хэвээр хоцорчээ. Хоёрдох Ромыг бут цохих хоёрдох зэрлэгүүд л хөдөлмөрийн шашныг энэ дэлхийд авчирна байх. Та Шпенглерээс уншсан уу? Тэр хүн яг л Ромынхантай ижил үзэлтэй, өөрийнхөө Европын нарыг жаргалаа гэж л харин түмэн зөв хэлсэн хүн байгаа юм. Гэвч бидний нар гарна. Тэр нь дэлхийн пролетари нарыг булшиндаа дагуулан орж чадахгүй. Хун шувуу үхэхийнхээ өмнө орилдог юм. Тэгээд хөрөнгөтнүүд Шпенглерийг хун шувуу шиг орилохыг шаардаж байна... Энэ бол хөрөнгөтний идеализмын сүүлчийн арга юм. Христос шашны шүд нь ялзарчээ. Харин бидний шүд бол төмөр шүд байгаа юм... Бид хөрөнгөтний өөдөөс хөдөлмөрийн социалист зохион байгуулалтыг эргэцүүлэн тавьж байна... Биднийг большевикуудтай хүчээр байлдуулж байна... Хараач!.. Бидний гарыг хэний эсрэг та нар түлхэж байгааг мэдэхгүй гэж бодож байна уу? Харин бид чинь та нарын санаснаас илүү мэднэ дээ... Бид урьд оросуудыг үзэн яддаг байсан. Одоо бид оросуудыг сонирхож, хүндэтгэдэг болж байна... 

	Галт тэрэг цангинатал орилж, том суурины хажуугаар өнгөрөхөд төмөр дээвэртэй бөх бат байшингууд, урт нуруулдсан сүрэл, хашаан доторх жимсний цэцэрлэг, мухлагийн хаяг зэрэг цонхоор яралзан өнгөрнө. Галт тэрэгний хажуугаар, тоостой замаар нөмгөн, цэрэг цамцтай, хонины арьсан малгайтай тариачин морь тэргээр явна. Тэр нь төмөр мөөртэй жижигхэн тэргэн дотор хөлөө алцайж зогсоод, жолоогоо эргэлдүүлнэ. Цатгалан том морь галт тэргийг гүйцэх гэж хар хурдаар давхина. Тэр тариачин вагоны цонх руу харж цагаан шүдээ яралзуулан нэг юм хашхирав. 

	— Энэ чинь Гуляй— Поле гэдэг тун баян суурин гэж герман цэрэг хэлэв. 

	Замдаа хэдэн удаа өөр галт тэргэнд шилжин суух болжээ. (Катя самуураад шууд галт тэргэнд сууж чадсангүй.) Галт тэрэгний буудлын хөл үймээн, олон хүний царай зүс, урьд хожид огт гараагүй өргөн тал нутаг вагоны цонхоор алгуурхан хөвөх зэрэгт элдвийн юм бодохгүй саатаж явжээ. Герман цэрэг аль эрт буусан бөгөөд салах ёс гүйцэтгэхдээ Катягийн гарыг чанга атган дугтарчээ. Энэ хүн болж байгаа юм зүй зохистойг хатуу итгэж түүнд өөрийнхөө оролцохыг ч тун нарийн тодорхойлсон шиг санагдана. Түүний тайван бадрангуй үзэл нь Катяд гайхагдан, сэтгэлийг нь хөдөлгөв. Сөнөлт, аюул, эмх замбараагүй гэж хүн бүхний бодож байсан зүйл нь тэр герман цэрэгт удаан хүлээсэн агуу их эхлэлт мэт байна. 

	Бүр тэр нэгэн гуравдугаар сарын өглөө эцгийнхээ гэрт үзсэн шиг л тийм гараа зангидсан, муухай царай зүс шиг шүдээ дэмий тачигнуулан, шулуудаж санаа алдахаас өөр юу ч энэ жил Катя олж сонссонгүй, харин ганц дэд хурандаа Тетькин л шүдээ хавирч, санаа алддаггүй байсан бөгөөд өөрийгөө тэр “амгалан” хүн гэнэ, ер нь шударга ёсыг “амгалан даа” итгэдэг болохоор хувьсгалд ч баярлаж байжээ. 

	Катягийн хавь, орчны бүх хүн, хувьсгалыг орос орон түүний соёлын бүрэн сүйрэл, бүх амьдралыг бут ниргэгч, дэлхий дахинд болсон Пугачевын үймээн, Апокалипс хэмээх Христос шашны шинэ сургаал биеллээ гэж үздэг байжээ. Бүх оньсон механизм нь алдаагүй нарийн, хэнд ч ойлгомжтой ажилладаг эзэн хаант улс байж байлаа. Тариачин эрчүүл газраа хагалж, уурхайчид нүүрсээ малтаж, фабрикууд хямд, сайн таваар үйлдэж, худалдаачид нь нарийн нямбай худалдаж, түшмэд нь цагийн хүрд шиг ажиллаж байв. Нэг хүн энэ бүгдийн дээр сууж, тансаг сайхан жаргаж байлаа. 

	Ийм байгуулал шударга биш гэж ярилцавч, нэгэнт тэнгэр бурхнаас ингэж заяасан болохоор яах ч бил ээ гэдэг байв. Гэтэл энэ бүхэн цөм бут үсэрч, эзэн хаант улсын оронд шоргоолжны урвуулчихсан үүр л үлджээ... Айж сандарсандаа нүд нь ч улцайсан борчуул мунгинан солбиж тэнүүчилж эхлэх нь энэ... 

	Галт тэрэг нэг жижиг өртөөн дээр маш удаан зогсжээ. Катя цонхоор толгойгоо цухуйлгав. Өндөр моддын навч харанхуйн дунд зөөлөн сүржигнэнэ. Энэ учир тойм нь ойлгогдохгүй дэлхий дээр агч од түгсэн тэнгэр хэмжээ хязгааргүй мэт бүлгээ. Доош нь буулгасан цонхны жаазыг Катя налж сууна. Сүржигнэж байгаа навч, огторгуйд түгсэн од, бүлээн чийгийн үнэр танар нь Катяд нэг шөнийг санагдуулна. Энэ нь Парисын орчны нэг цэцэрлэгт учирсан... Цөм бие биеэ сайн мэдэх, Петербургээс ирсэн хэдэн улсууд хоёр машинаар тэнд иржээ... Тэдний оройн цай цүй ууж суусан сэхээвч дотор тун сайхан байжээ... Сагсгар бургаснууд мөнгөн үүл мэт тойрмын дээрээс өнгийж байв. 

	Тэдний дунд Орос оронд сууж байсан, Катягийн танихгүй нэг герман хүн байв. Тэр герман франц хэл сайн мэддэг юм. Тэр хүн үдшийн костюмтай, малгайгүй иржээ. Тэр нь туранхай, нүүр нь гонзгойвтор ууртай янзтай, дух нь өргөн халзан, нүд нь ноцтой, зовхи нь унжуу хүн бил ээ. Дарсны урт шилбэтэй том жүнзний ёроол руу урт хуруугаа дүрээд тайван сууна. 

	Катяд хэн нэгэн нь аятайхан санагдвал халуун дотно буюу эрхэлмээр мэт санагдаж байв. Зургаадугаар сард нуур орчны тэр сайхан шөнө Катягийн нүцгэн мөрийг сэм үнсэн таалах мэт болж, сэхээвчийн дээгүүр мөлхөж ургасан усан үзмийн навчсын дундуур од гялалзана. Танил нөхдийн нь нүүр царайг ширээний бүтээлэг дээр байгаа эрвээхэйг, тэр танихгүй хүний дүнсгэр царайг лааны бүлээн гэрэл гийгүүлнэ. Энэ хүн намайг хараад бодол болчихлоо гэж Катя боджээ. Тэр үдэш Катя гоц хөөрхөн байсан биз. 

	Тэгээд цэцэрлэгийн цаад захад байгаа саравч дээр гарч Парисын гэрэл туяаг харахаар цөм босож, өндөр асар хаалга мэт харагдах цэцэрлэгийн замаар явахад герман хүн Катятай зэрэгцэн явжээ. 

	— Авхай минь, царайлаг төрж болохгүй гэж та бодож байгаа юм биш биз? гэж герман хүн ярьж байгаа юмаа хоёрдмол утгатай болгохгүй гэснээ онцлон тэмдэглэж байгаа юм шиг ноцтой хэлэв. Энэ хүн өөртэй нь ингэж ярьж, түүний дуу нь модны навчны сүрчигнэх чимээг дараагүй нь Катяд тун тааламжтай. Катягийн зүүн гарт нь яваа тэр герман хүн цэцэрлэгийн замын гүнд цэнхэртэн туяарч байгаа хотын гэрлийг ширтэнэ. — Би инженер хүн. Миний эцэг маш баян. Би том үйлдвэрт ажил хийдэг. Би мянга түмэн хүнтэй уулзаж учирдаг. Би таны мэдэх зүйлийн ихэнхийг үзэж мэддэг. Уучлаарай, ийм яриа танд уйтгартай байна уу? 

	Катя түүн рүү харж дуугүй инээмсэглэв. Алс дахь туяаны гэрэлд Катягийн нүд, инээмсэглэж байгааг тэр олж хараад үргэлжлэн ярьсан нь:

	— Бид, хоёр зууны уулзварын аз жаргалгүй үед амьдарч байна. Нэг аятайхан, хээнцэр гоёмсог зуун өнгөрч байна. Нөгөө нэг нь машин тачигнаж, нэг маягийн фабрикийн гудамж байгуулсаар урган төрж байна. Энэ зууныг бүх ялгаат ёсыг устгасан хотол олны, хүн олны зуун гэж нэрлэж байна. Хүн бол зөвхөн машиныг жолооддог ухаантай гар болохоос цаашгүй юм. Энд өөр хууль, өөр үнэн баримталж, цагаа ч өөрөөр тоолно. Авхайтан минь та бол хуучин зууны сүүлчийнх юм. Тиймээс таны царайг харахад надад тийм уйтгартай байгаа юм. Ийм хөөрхөн царай шинэ зуунд хэрэггүй, дахин үл давтагдах, унтарч байгаа дурлал, сэтгэлийг хөдөлгөгч, элдэв ашиггүй зориг эрмэлзэл яруу найраг, аз жаргалын төлөө санаа төрүүлэгч юм бүхэн хэрэггүй... Гуа сайхан гэж!.. Энэ чинь аюултай... Царайлаг байж болшгүй юм... Ирээдүйд царайлаг төрж болохгүй гэж хориглосон хууль гарна, та үзээрэй... Ажлыг угсруулан хийх тухай та урьд өмнө нь сонссон уу? Энэ бол америкийн сүүлчийн шинэ зүйл юм. Цуван эргэж байгаа туузын хажууд ажиллах санааг өргөн олонд нэвтрүүлэх хэрэгтэй. 

	Сэтгэл хөдөлгөдөг царайлаг хүүхэн уран дархны газрын төмөр танхимд ороод ирлээ гэж бод л доо... юу болно гээч? Жигд хөдөлгөөн будилаантаж, хүмүүсийн булчин шөрмөс нь чичрэн салганаж, гар нь секунд зуур зогсож, алдаа гаргана. Секундийн алдаа нь цаг болж, цаг нь сүйрэлд оруулна... Миний завод хажуу дахь заводоо бодвол, чанар муутай эдлэхүүн гаргадаг болж байна... Үйлдвэрийн газар сөнөхөд, нэг газрын банк хагартлаа баяжна... Нэг нь доройтоход нэг биржийн худалдаа үсрэлт хийнэ... нэг хүн зүрхээ хага буудна.. энэ бүгд нь заводын цех дотуур гэмт ганган царайлаг хүүхэн, гоё хувцсаа гялалзуулан явснаас ийм болжээ гэнэ. 

	Катя, тэр угсраагаар ажиллах тухай юу ч мэддэггүй болохоор шоолон инээв. Катя завод дээр ганц ч очоогүй, зөвхөн байгалийг бузарласан тортогтой яндангуудыг л харжээ... Цэцэрлэг дотор бужигнаж яваа олон хүнд тун дуртай ер нь тэнд хортой юм огт санагдсангүй. Нуур дээр үдшийн цай уусан танил нөхдийн хоёр нь социал-демократ үзэлтэй улсууд байжээ. Катягийн сэтгэл бас л аятайхан байсан бололтой. Толгойгоо өргөөд, цэцэрлэгийн харанхуй бүлээн замаар яваа хажуу дахь хүний яриа нь Катягийн зочдын өрөөнд тэр нэг цагт дүүжлээстэй байсан шоо дөрвөлжин зургууд шиг л цоо шинэ зүйл мэт санагдана... Гэвч Катя тэр үдэш философи сонсох сөхөөгүй байжээ... 

	— Хэрэв та хөөрхөн хүүхнүүдийг ингэж үзэж чаддаггүй юм бол урьд хөөрхөн хүүхэнд нэг чадагдсан юмаа даа гэж хэлээд Катя өөр юм бодож дахин шоолж инээлээ... Тэр өөр юм нь, цэцэг навчны үнэр ханхалж, өндөр модны чөлөөгөөр од гялалзаж, дурлал дөтөлж тархи толгойг нь мансууруулсан энэ үл ойлгогдох шөнө шиг, тийм үл ойлгогдом юм байжээ. Энэ өндөр хүнд дурлаагүй, ер нь түүнд ч дурласан байж ч магадгүй. Тэр хүн Катяд элдвийг бодогдуулжээ. Саяхан маш хэцүү, огт байж болшгүй юм шиг санагдаж байсан юм гэнэт амархан бий болж сэтгэлийг нь захирав. 

	Парист тэр өдрүүдэд Катя юу болох байсныг бүү мэд... Гэвч бүх хэрэг дороо зогсжээ... Дэлхийн дайны их буу ниргэж эхлэв... Катя, герман хүнтэйгээ дахин огт дайралдсангүй. Дайн ойртож байгааг тэр хүн мэдэж байсан юм уу, эсвэл таасан юм уу? Очир эрдэнэ шиг түгсэн Парисын гэрлийг сонирхон харж байсан саравчны чулуун баганын хажууд цааш нь ярилцаж байхдаа сүйрэл зайлшгүй болно гэж тэр герман хүн ноцтой хэлэв. Энэ сайхан шөнө ч, Катягийн өнгө үзэсгэлэн ч хэрэггүй гэсэн бодол тэднүүдэд төрсөн мэт. 

	Түүнд чухам юу хэлснээ ч Катя санахгүй тул шал дэмий юм л ярьсан биз. Гэвч юу хэлсэн нь ч онц биш. Тэр герман хүн Катягийн нүцгэн мөрийг хацраараа шүргэн алдаж багана түшин зогсож байв. Шөнийн бүлээн агаар өөрийнх нь түрхсэн үнэртэй ус, мөр, үстэй нь найран хольцолдож байгааг Катя мэдэж байв. Хэрэв тэр герман хүн том гараа мөрөн дээр нь тавьчих юм бол зайлж булзахгүй гэж Катяд бодогдож байв. 

	... Үгүй, тийм юм ер болоогүй... 

	Салхи хацрыг нь үлээж, үсийг нь хийсгэнэ. Галт тэрэг оч үсэргэн, тал дундуур хурдлахад, Катя юу ч харахгүй цонхноос зайлав. Хүйтэн хуруугаа базлан, орныхоо буланд наалдан сууна. 

	Энэ чинь юу бодов? гэж Катяд гэмших сэтгэл төрөв. Вадим алагдсан тухай сонсоод долоо ч хоноогүй байна, ер нь энэ чинь, хайртай сэтгэлтэй болж яваагүй өөр хүний тухай ингэж гиюүрэх гэдэг бол чухамдаа хүнтэй ханилсан нөхрөө элэг барьснаас долоон дор юм болж байна шүү. Тэр герман алагдсан байлгүй... Бэлтгэл офицер байсан юм даг. Цөм алагдаж, тасарч, сарнихад голын хөвөөн дээр, саравч дотор цэцэрлэгт өнгөрүүлсэн тэр нэгэн шөнө шиг эргэлтгүй арилжээ. 

	Катя, гиншин санаа алдчих вий гэж уруулаа жимийн нүдээ анив. Гол сугалах мэт уйтгар, цээжинд нь багтаж ядна. Лааны сүүдгэр гэрэлтэй заваан вагон дотор цөөн хүнтэй байв. Дээд орноос унжсан гар хөл ширэлдсэн сахал дээд вандангийн хар сүүдэр шөнөжин нойргүй сүүмэлзэнэ. Хэдийгээр үдэш орой болсон авч хэн ч унтахгүй аман дотроо ярилцана. 

	— Энд чинь хамгийн бузар район байгаа юм даа гэж би танд хэлж байна шүү... 

	— За яагаад? Энд ч гэсэн бас л аюултай гэж үү? 

	— Уучлаарай, та юу хэлж байна даа? Энд бас л дээрэмддэг юм уу? Хачин юм даа, германчууд юугаа харж байдаг юм бэ? Тэднүүд чинь зорчигчдыг хамгаалах үүрэгтэй шүү дээ... Улсыг минь эзэлсэн л юм бол, эмх журмыг сэргээх хэрэгтэй дээ... 

	— Ноёд оо уучлаарай, германчууд биднийг огт тоохгүй шүү... Өөрснөө будилаантуулсан болохоор өөрснөө учрыг нь ол гэнэ... Тийм шүү. Манайхан угаасаа дээрэмчин үзэлтэй, хогийн ард түмэн байна шүү... 

	— Оросын бүх утга зохиолыг дарж орхиод, дэлхий даяар шатаах хэрэгтэй... хэн болохоо харуулсан! Бүх Орос даяар үнэнч хүн ганц ч олдохгүй байж мэднэ. Би Финляндад байж байгаад зочид буудалд нь гадуур шаахайгаа орхиод явчихсан байжээ. Хойноос минь морьтой хүнээр тэр шаахайг минь явуулсан. Тэр нь бас уранхай, шүү... Энэ чинь л үнэнч ард түмэндээ. Тэднүүд коммунистуудыг, ер нь оросуудыг яаж залхаасан гээч. Або хотод бослого дарсны дараа финчүүд тэндхийн улаан цэргийн даргыг галаар шатааж, эрүүдсэн юм. Тэр большевикийн бархирах нь голын цаадтай дуулдаж байсан юм. 

	— Ээ, бурхан минь, манайх хэзээ нэг дэг дэглэмтэй шүү болох бол... 

	— Уучлаарай, би Киевт байсан... сайхан дэлгүүрүүд, зуушны газар хөгжим дуугараад л... хатагтайнууд очир эрдэнээ ил зүүгээд явдаг... Алт зэрэг үнэт зүйл худалдан авах конторууд тун сайн ажиллах юм... гудамжиндаа ч, ер нь хаана хаанагүй амьдрал нь сайхан..! хачин сайхан хот бил ээ... 

	— Одоо ганц өмдний даавуу, хагас жилийн цалин хүрч байна... энэ дамынхан биднийг ёстой боож алах нь ээ... Та нар юу гэж бодно, цөм хөх ноосон даавуун костюмтай... зуушны газар суугаад л падаан зарж байдаг юм... нэг өглөө босоход л хотод чүдэнз алга болчихсон байх юм. Долоо хоноход хайрцаг нь рубль болчихсон байдаг юм. Зүү ч гэсэн дээ. Би эхнэрийнхээ ойгоор хоёр зүү, нэг дамар утас бэлэглэсэн. Харин урьд цагт очир эрдэнэ суулгасан ээмэг бэлэглэдэг сэн... Сэхээтэн үхэж, сөнөөж байна... 

	— Дамынхныг хайр найргүй буудах хэрэгтэй. 

	— За нөхөр ноён минь, тэднүүд чинь арай ч большевикууд биш шүү дээ... 

	— За Киевт ямар чимээ байна, гетман бөх бат байна уу? 

	— Одоохондоо германчууд л захирч байна. Василий Вышиванний гэдэг нэг хүн Украиныг захирна гэдэг юм байх. Тэр нь Габсбургийн баян, харин бага оросын хувцас л өмсдөг гэнэ. 

	— Одоо унтах болжээ, лаагаа унтраачихсан. 

	— Яана гэнэ ээ, лаагаа гэнэ үү? Энэ чинь вагон шүү дээ. 

	— Унтраавал аюул бага байх даа, талаас харахад цонх яралзаад цөм харагдана. 

	Вагон дотор гэнэт чимээ аниргүй болж дугуй л маш тод тачигнана. Галт тэрэгний харанхуй тал руу оч хийсэж, нэг хүн маш зэвүүцэн сөөнгө дуугаар:

	— “Лаа унтраа” гэж хэн хэлэв. “Нэг зэвүүн санагдаж, цөм дуугүй байв.” Лаа гэнэ ээ... Өөрөө чемодан ухах нь уу. Тэр хэлсэн хүнийг олоод, хаалга дээрээс замын хажуу руу шидэх хэрэгтэй гэв. 

	Нэг хүн уйтгарлан шүдээ дуугарган сандарсан дуугаар, 

	— Өнгөрөгч долоо хоногт би үүгээр явж байхад, нэг эмэгтэйн хоёр баадантай юмыг дэгээгээр авчихсан... 

	— За тэр чинь гарцаагүй махновчууд даа. 

	— Махновчууд л хоёр баадан юмны төлөө чамтай тэгж заваарч байх юм уу. Галт тэрэг дээрэмдэх юм бол ёстой буцахгүй улсууд шүү. 

	— Ноёд оо шөнө тэдний, тухай яриад яах юм бэ... 

	За тэгээд нэг нь нөгөөгөөсөө бүр ч аймаар яриа хөвүүлж гарлаа. Ёстой дотор арзалзмаар аймшигтай яриа дэлгэж байсаар галт тэрэг аажим явдаг өгсүүр газрууд л хамгийн осолтой дээрэмчин элбэгтэй болохоор германчууд ч түүгээр явахаа цээрлэж харуул эргүүл нь ч нөгөө буудал дээр буучихдаг болов... Тэр хавийн тариачин эрчүүл тосгондоо булган дээлтэй сэлгүүцэж, охид нь торго, хилэн хоёроор биеэ ороосон байдаг гэнэ. Тачигнатал буудахгүй эсвэл, галт тэрэг рүү пулемётоор шүрших, сүүлийн вагоныг тасалж аваад чирээд аваачих, эсвэл галт тэрэгний хар хурд дундуур хаалга нээгдэж сүх, оготор буу барьсан сахалтай амьтад орж ирээд гараа өргө! гэдэг. Орос хүнийг чармай нүцгэлээд, харин еврей дайралдвал ч... 

	— Еврей гэнэ үү? Еврей яасан юм бэ? гэж өнөөх Киевийг магтаж байсан хөх ноосон даавуун костюмтай хүн догшин хашхирав. — Ер нь яагаад еврей л дандаа буруутай болдог юм бэ?.. 

	Ингэж хашхирахад бүр ч аймаар болж ярих чимээ тасрав. Катя дахиад нүдээ анив. Маргад эрдэнэ суулгасан ганц бэлзгээс өөр ч дээрэмдүүлэх юм огт алга. Гэвч Катяд ч айх сэтгэл төрнө. Ингэтэл зүрхээ зогсоочих шахаж эвгүй юм бодохоо болих гэж тэр хүсэл биелэгдээгүй шөнийн сайхныг дахин дурсан бодох гэж оролдов. Гэвч Ка-тень-ка, Ка-тень-ка, тэ-гэл-гүй дээ, тэ-гэл-гүй дээ гэх шиг болж шөнийн харанхуйд галт тэрэгний дугуйнууд л тачигнана... 

	... Гэнэт мухар зам руу харваж орсон юм шиг вагон зогсож, холбоо гинж хажигнан, төмрийн дуу чахран тоормос татаж, цонхны шил тажигнан, дээд тавцан дээрээс хэдэн чемодан лүсхийтэл унав. Нэг ч хүн дуу алдаагүй нь этгээд сонин ажээ. Байр байрнаасаа үсрэн босоцгоож, сэртэлзэн, юмны чимээ чагнахад харанхуйд винтов дуугарна. Ноосон даавуун костюмтай, сахлаа хуссан хүн маань вагон дотор үсчиж байснаа нэг юм руу шигдээд таг болчхов. Цонхны цаадтай замын овгор шорооноос улсууд гүйлдэн ирэв. Буу пүс пүс дуугарч нүдэнд гал улалзан, чих янгинана. “Бүү цухалз” гэж аймаар дуугараад, гар бөмбөг дэлбэрэхэд вагон чичирнэ. Замд явсан хүмүүсийн шүд нь аяархан тачигнаж эхлэв. Гадаа хаалга өөд авирч гараад бууны бөгсөөр балбалаа. Нэхий малгайтай арваад хүн чихэлдэн орж ирээд гар бөмбөгөөр сүрдүүлэн давчуу газар зэр зэвсэг нь харшилдаж, оволзтолоо уухилцгаана. 

	— Юмаа аваад гарцгаа! 

	— Шалавхан хөдөл, аягүйтвэл... 

	— Мишка, хөрөнгөтнүүдийг гар бөмбөгөөр хярга... 

	Суудлын хүмүүс хирдхийв. Цайвар үстэй, догшин улцан нүдтэй залуу урагшаа түрж гар бөмбө далайн секунд хэр зогсоход... 

	Гарлаа, гарлаа гэж шулганалдан, дахин нэг ч үг дуугаралгүй, урьдаас нь эсэргүүцэлгүй, суудлын хүмүүс жижиг чемодан, ганц дэр, данх зэрэг аль дайралдсанаа бариад гарав. Сахал нь хажуу тийшээ дагшран мурийсан, хавчаар шилтэй нэг хүн дээрэмчдийн дундуур гарч явахдаа инээмсэглэн зүтгэнэ. 

	Их сайхан сэнгэнэсэн шөнө байв. Огторгуйд яралзан түгсэн од нь тал нутгийн дээгүүр бүрхэн тансаг нөмрөг мэт Катя, баадантай юмаа бариад жаазалж хураасан, яралзсан дэр мод дээр суув. 

	Эхлээд шууд алаагүй хойно, одоо алахгүй. Катягийн бие нь муужраад сэрсэн юм шиг маш сул мэт санагдана. “Энд ингэж дэр мод дээр суух, Екатеринославаар хэрчим талхгүй тэнүүчлэх хоёрт ялгаагүй юм биш үү” гэж бодно. Дал мөр нь хүйт дааж эвшээв. Вагон дотор байгаа чацлаг тариачид дээд тавцан дээрээс чемодануудыг авч цонхоор шидлэхэд, хавчаар шилтэй хүн овгор шороо өөд авирахыг завдан:

	— Ноёд оо, ноёд оо, наана чинь миний эрдэм шинжилгээний хэрэгслүүд байгаа юм, ээ бурхан минь болгоомжтой шүү оролдооч, маш хэврэг зүйл... 

	Тэгэхэд нь түүний нэвтэрдэггүй цувны ар захнаас шүүрэн авч, хахтнан занаж, бөөн хүн рүү түлхчхэв. Ингэж харанхуй дундаас морин отряд пижигнүүлэн, хонх жингэнэн давхиж ирэв. Түүний түрүүнд хоёр морины чинээ зайтай газар, өндөр малгайтай, маш чийрэг хүн эмээл дээрээ оволзон давхина. 

	Суудлын хүмүүс бас л хирдхийв. Буу сэлмээ өргөсөн отряд вагоны дэргэд зогсов. Өнөөх үстэй малгайтай, чийрэг хүн:

	— Эрчүүд ээ, осолдоогүй биз? гэж Хахир дуугаар орилов. 

	— Үгүй, үгүй... ачааг нь буулгаж байна... Тачанка тэргүүдээ хөөгөөд ир гэж урьдаас нь хариулав. 

	Тэр хүн морио дүүхэлзүүлэн, суудлын хүмүүсийн бүлтэрчих шахсан нүднүүд рүү морины уруулын хөөсийг үсэргэн байж, — Үнэмлэхээ гаргацгаа, битгий ай, та нар Махно гуайн ардын армийн хамгаалалтад орсон. Офицер, цагдаа болон ард түмний өмч хөрөнгийг дээрэмдэгчдийг л буудна гээд заналхийлсэн янзтай улам чанга дуугарав. 

	Өнөөх нэвтэрдэггүй цувтай хүн урагшаа ахиад, хавчаар шилээ засангуут:

	— Уучлаарай, таны сая дурдсан зиндааны хүн бидний дотор байхгүй гэдгийг батлан хэлье... Энд зөвхөн энгийн номхон хүмүүс байна... Миний овог Обручев физикийн багш... гэв. 

	— Багш, багш гэнэ гэж нөгөө чийрэг хүн ёжтой хэлээд, — Элдвийн мондиудтай сүлбээтэй байдаг биз. Хажуу тийшээ гар. Нөхдөө үүнийг бүү оролд багш хүн... гэв. 

	Вагоноос лаа авчраад үнэмлэх шалгаж эхлэв. Үнэндээ офицер, цагдаа нар огт байсангүй. Ноосон даавуун хувцастай, сахлаа хуссан хүн лааны гэрэлд хэн бүхнээс илүү ойртож сүүдгэнэж байв... Гэтэл тэр маань ноосон даавуун костюмаа тайлаад тариачны ноорчихсон дээл цэрэг маягийн саравчтай малгай өмссөн байв. Үүнийг хаанаас олсон нь тун гайхалтай, лав чемодандаа зориуд авч явсан биз. Тэр нь хэрцгий дээрэмчдийн дал мөрийг найрсаг цохиж байв. 

	— Найзуудаа би, дуучин хүн болохоор та нартай учирсандаа маш баярлаж байна, ер нь жүжигчин хүн амьдрал судлах хэрэгтэй... 

	Тэр нь хоолойгоо засан байн байн ханиалгаж байтал нэг хүн битүү утгатай:

	— Чамайг ямаршуу жүжигчин болохыг тэнд учрыг нь олно, эрт бүү баярла... гэв. 

	Тачанка хэмээх төмөр мөөртэй жижиг тэргүүд ирлээ. Махновчууд түүн дээр чемодан, сагс, баадантай юм хумыг овоолж, дээр нь дарж суугаад хөтчүүд тал нутгийнхаараа исгэрэхэд гуравлан хөллөсөн тарган морьд ухасхийн харайж, тал руу пажигнан арилав. 

	Морьтой хүмүүс давхиж одоход үлдсэн хэдэн махновчууд бас л вагоны дэргэдүүр сэлгүүцнэ. Тэгэхлээр нь суудлын хүмүүс цаашаагаа явах зөвшөөрөл гуйх гэж ердийн гар өргөх журмаар дундаасаа төлөөлөгчдийг сонголоо. Энд тэндээсээ гар бөмбөг дүүжилсэн цайвар үстэй залуу хүрч ирэв. Түүний малгайн саравч дороос унжсан бөөн буржгар үс нь нэг нүдийг таглана, харин нөгөө нэг хөх нүдээрээ маш хурц бөгөөд зэвүүн харна. 

	Төлөөлөгч бүрийг толгойноос нь хөл хүртэл ажиглаж байснаа:

	— Юу болоов? Хаашаа явах нь вэ? Юугаар явах нь вэ? гэж асуув. — Ээ тэнэгүүд... Галт тэрэгний жолооч чинь тал руу зугтаажээ. Одоо арваад мод газар самнаж байна... Би шөнө та нарыг энд орхиж чадахгүй, талд ямар нэгэн зохион байгуулалтгүй юм явахыг яаж мэдэх юм... Иргэдээ команд сонсоорой... (гээд өөрөө замын овгор шороо дээрээс бууж хүнд бүсээ засаж байхад бусад махновчууд винтовоо мөрөндөө үүрч түүний дэргэд ирэв). Иргэдээ дөрөв дөрвөөрөө цуваад жагс. Юмаа аваад тал руу яв... 

	Тэр залуу Катягийн хажуугаар өнгөрөхдөө бөхийж хараад, мөр лүү нь нударч аваад, 

	Ээ охин минь... бүү зов, гадуурхахгүй... баадантай юмаа ав, миний хажууд жагсаалд орохгүй яв гэв. 

	Катя, баадантай юмаа бариад, толгойгоо боосон алчуураа хөмсгөндөө тултал унжуулаад тэгш талаар алхална. Үсээ мушгин унжуулсан өнөөх залуу Катягийн зүүн талд нь алхлан, уйтгартай нь аргагүй гэлдэрч байгаа олзлогдсон бөөн хүнийг мөрөн дээгүүрээ харан шүднийхээ завсраар аяархан исгэрч байв. 

	— Та хэний хэн гэгч, хаанаас явж байгаа юм бэ? гэж тэр залуу Катягаас асуухад, хариулсангүй, нүүрээ буруулав. Одоо Катя айхаа ч больж, сэтгэл хөдлөхөө ч болиод, юунаас ч буцахаа байж, хагас дутуу зүүдэлж байгаа юм шиг санагдана. Залуу дахиад л тэр тухай асуув. 

	— Дээрэмчинтэй ярьж өөрийгөө доромжлохгүй гэж санаж байгаа вий. Хатагтай минь тун харамсалтай байна даа... Тэр эзний ширүүн зангаа дарвал таарна шүү, тэр цаг өнгөрсөн... 

	Залуу гэнэт эргэж хараад винтовоо мөрнөөсөө мултлан олзлогдогсдоос хажуухантай сүүдгэнэж байгаа нэг бүдэг дүрс рүү ууртай дуугаар:

	— Ээ, мондио, хоцорч байна... буудна шүү! гэж хашхирав. Бүүдгэр дүрс, бөөн хүн рүү яаран ороход залуу маань маадгар инээмсэглэв. 

	— Тэр тэнэг хаашаа ч зугтах бил ээ? Янз нь биеэ засах гэсэн шиг байна. За ийм л байгаа юм даа, хатагтай минь... Ярих хүсэлгүй байх шив, харин дуугүй байвал аймаар байдаг юм даа... Битгий ай, би согтуу биш шүү. Би согтвол дуугүй болчихдог юм... муу байна даа... Тэр нь хоёр хуруугаа саравчиндаа хүргэж ёслоод, — Танилцъя. Мишка Соломин гэгч. Улаан Армиас оргосон хүн... Ер нь л дээрэмчин болох нь ойролцоо очих вий гэдгийг ойлгох хэрэгтэй. Үл бүтэх амьтан. Та энэ талаар андуурсангүй. 

	— Бид хаашаа явж байна даа? гэж Катя асуув. 

	— Хорооны штаб байгаа тосгон руу явж байна. Тэнд та нарыг асууж шалгана, заримыг нь хоншоороор нь газар үмхүүлчих байх, заримыг нь суллана. Харин та залуу хүүхэн болохоор айх юм алга... Түүнээс гадна би таны хажууд явна шүү дээ... 

	Катя хажуудаа яваа тэр залууг нүднийхээ булангаар харангуут - ёстой танаас чинь айхын ихээр айвал зохих хүн гэдгийг би мэдэж байна гэж хэлэв. Энэ үг түүнийг тэгж шатаана гэж Катя мэдсэнгүй. Тэр нь хамраа сарталзуулан уухилан, бүх бие нь эгцэрч одны гэрэлд цайвар болсон гонзгой нүүр нь үрчийгээд “Гичий” гэж шивнэн зүхнэ. Тэгээд хэсэг дуугүй явж байхдаа Мишка тамхиа гаанс маягтай ороож татна. 

	— Та яаж ч мэлзсэн, таныг хэн гэдгийг чинь би мэднэ. Офицерын гэргий биз. 

	— Тийм ээ, гэж Катя хэлэв. 

	— Хар хүн чинь цагаан дээрэмчинд явж байгаа биз дээ. 

	— Тийм ээ,, миний хар хүн алагдсан... 

	— Миний сум түүнийг шүргэчхээгүй вий гэдгийг баталж чадахгүй. 

	Тэр залуу шүдээ арзайлган харуулахад Катя хурдан харснаа, бүдрэв. Мишка сугадаж тогтоов. Катя гараа мулталж аваад толгойгоо сэгсрэв. 

	— Би кавказын фронтоос энд ирээд зөвхөн 28 хонож байна. Дандаа цагааны дээрэмчидтэй тулалдаж байсан. Энэ муу винтовоор цөөнгүй сумыг цэнхэр цамцатнуудын яс руу зоосон юм... 

	Катя бас л толгойгоо сэгсрэв. Мишка хэсэг дуугүй явснаа инээж:

	— Уманьск гэдэг станцын орчимд бид ёстой шигдсэн юм даа. Манай Варнавын хорооноос ганц өд л үлдсэн юм. Комиссар Соколовскийг алсан, хорооны дарга Сапожков цөм шархадсан цөөн цэрэгтэй зугтсан... харин би германы фронтоор оргож гараад эдний цэрэгтэй нийлсэн. Энд чинь хөгжилтэй юм. Ардын арми болохоор сэтгэл зовоох юм огт алга. Хатагтай минь биднүүд чинь партизан болохоос дээрэмчин биш шүү. Дарга нараа өөрснөө сонгодог, өөрснөө ч аваад хаячихдаг, нагаан аваад л пүсхийлгэдэг... Бидний дээр ганц л Махно дарга байна. Та галт тэрэг дээрэмдээд, архинаас өгөөд уучихна гэж бодож байна уу? огт тийм биш. Үнэт зүйлийг цөмийг нь штабт аваачна. Тэндээс хуваадаг юм заримыг нь тариачдад, заримыг нь армидаа үлдээнэ. Галт тэрэг бол манай аж ахуй байгаа юм. Биднүүд чинь ардын арми, өөрснөө ч ардууд, Германтай байлдааны байдалтай байгаа юм. За асуудал ийм л байгаа юм. Помещикуудыг хяргана. Цагдаа нар, гетманы офицерууд бидэнд бүү дайралд, хүйтэн зэвсгээр устгадаг. Австри, германы жижиг отрядуудыг Екатеринослав руу түрж байна. Бид нар чинь ийм л дээрэмчид байгаа юм даа. 

	Тал газар од зах хязгааргүй мэт харагдаж, явж байгаа тэр зүгт тэнгэрийн хаяанаа үл мэдэг ногоорч эхлэв. Катя бүдрэх нь улам олширч, санаандгүй сүүрс алдана. Харин Мишка ажиг ч үгүй винтовоо үүрээд мянган мод ч алхлахаа сийхгүй харагдана. Энэ хийсвэр, биеэ магтдаг амьтанд муугаа үзүүлж, түүгээр өхөөрдүүлэхгүй юм сан... гэдэг ганц бодол л Катяд төрнө. 

	— Эрчүүл та нар цөм их сүрхий сайн улс! гэж Катя амсхийж алчуураа засаад, дахин зурмын нүх болсон, шарилж дундуур явав. 

	— Алуулах гэж та нарт хүүхэд төрүүлэх үү. Алж болохгүй хамаг учир үүнд л байгаа юм гэв. 

	— Наадах дууг чинь бид сонссон юм. 

	Энэ чинь хуучны, хүүхнүүдийн дуу гэж Мишка огтхон ч бодолгүй хэлэв.

	— Манай комиссар ийм үгний хариуд “Ангийн үзлийн үүднээс авч үз...” гэдэг байсан чамайг винтовоороо цохиход чиний өмнө хүн биш, харин ангийн төлөөлөгч л байгаа юм. Энд хайрлах юм байхгүй, ёстой цэвэр хувьсгалын эсэргүү байгаа юм. Харин өөр нэг гүн гүнзгий асуудал байна. 

	Мишкагийн дуу гэнэт санаанд оромгүй хувирч, өөрөө ч хэлж байгаа үгээ сонсох мэт болж хүнгэнэн:

	— Би винтов үүрээд л нэг насаараа фронтоор хэсэж байхгүй дээ. Мишка бол усан архичин, уухаас өөр юм боддоггүй хүн, ганга руу орох л замтай хүн гэж ярьдаг. 

	Зөв нь ч зөв гэвч арай тийм биш... Хурдан шиг үхэх гэж бодохгүй байна, ер нь огт хүсээгүй байна... Намайг алах сум одоохондоо цутгагдаагүй биз. 

	Мишка унжсан буржгар үсээ духнаасаа зайлуулаад:

	— Одоо хүн гэдэг юу вэ, шинель, винтов хоёр уу? Үгүй, тийм биш... Би юу ч хүсэж магадгүй! Гэтэл чухам юу хүсэж байгаагаа өөрөө мэдэхгүй юм... За байз: нэг тэрэг мөнгө авъя уу? гээд бодохоос үгүй, миний төлөө хүн зовж байна. Бас тэгээд хувьсгал, иргэний дайны үед шүү. Даарч хөлөө дэвсэлж, шархдаад шаналж байна. Тэгэхдээ өөрийнхөө ангийн төлөө ухамсартай тэгж байна... Гуравдугаар сард, хээрийн сэргийлэхэд гараад пулемётын гал дор мөсөн цооног дотор хагас өдөр хэвтсэн... За тэгээд фронтын баатар болж байх шив? Тэгээд ер чи чинь хэн байна даа? гэж өөрөөсөө сэм асуухад, үхтлээ уучхаад, өөрөө өөртөө мөхөс уурлаад, түрийнээсээ хутга гаргаж байдаг амьтан даа... 

	Мишка шөнийн сэнгэнэсэн агаар амьсгалж, дахин бүх биеэ тэнийлгэнэ. Түүний царай цайвар бөгөөд бараг хүүхэн хүний царай шиг харагдана. Гараа өмднийхөө хармаанд лав шургуулаад Катяд биш, харин өмнө нь нисэж байгаа сүүдэрт ярьж байгаа юм шиг:

	— Сэнхрүүлэх яриаг сонссон, мэднэ... Миний ухаан зэрлэг юм. Миний хүүхдүүд сэнхэрсэн улс болно. Харин би бол одоо өөдгүй амьтан... Би үүнээсээ л үхнэ... Сэхээтнүүдийн тухай роман бичдэг юм бил ээ. Үгүй хэчнээн сонин үг байдаг гээч... Ер нь яагаад миний тухай роман бичиж болохгүй юм бэ? Зөвхөн сэхээтнүүд солиордог юм гэж та бодож байна уу? Би зүүдэндээ хүн бархирах дуулддаг юм... Тэгээд сэрсэн хойноо бас дахиад л алчихаар байдаг. 

	Бүр холоос “зогс зогс...” хашхиралдан харанхуй дундаас морьтой хүмүүс давхиж ирэв. Мишка буугаа мултлаад “Зогс гэнэ ээ, муу золиг чинь! Өөрийнхнийгөө танихгүй байна уу!” гээд Катяг орхиж морьтой улсууд дээр очоод нэг юмны тухай зөвлөлдөн ярина. 

	Олзлогдогсод хүлээн зогсож, айсан янзтай шивэр авир гэлцэнэ. Катя газар сууж нүүрээ өвдөгтөө наалдуулав. Үүр улам тод цайж байгаа зүүн зүгээс чийг татаж, аргалын утаа ханхлан, тосгоны айлын үнэр үнэртэнэ. 

	Энэ барагддаггүй шөнийн оддын гэрэл буурч, зарим нь унтарч эхлэв. Дахин босож цаашаа явах боллоо. Удалгүй нохой хуцаж, бухалдсан сүрэл, худгийн татуурга, тосгоны байшингийн дээвэр харагдаж эхлэв. Нуга дээр унтаж байгаа галуунууд бөөн бөөн цас мэт цайрна. Толбо мэт нуурын мандал дээр шүр шиг туяа тусав. Мишка хөмсөг зангидан ирээд:

	— Бусад улсуудтай нэг дор байх дургүй байгаа бол би таныг тусад нь оруулъя гэлээ. 

	Катя энэ үгийг холоос сонсонгуут 

	— За яамай гэж хариулав. Хаашаа ч ялгаагүй, зүгээр нэг газар ороод унтах нь л чухал байжээ. 

	Асар том наран цэцгүүдийн цаана элдвийн цэцэг, шувуу сийлчихсэн цонхны ногоон хаалтууд байгааг Катя анилдаж байгаа зовхиныхоо завсраар олж харав. Мишка олон булдруутай хумсаараа нэг цонхыг цохино. Байшингийн цагаан хананд байгаа хаалга аяархан нээгдэж, тариачин эрийн ширэлдсэн үстэй толгой цухуйна. Түүний сахал нь дээшээ сэрвийж, шүдээ арзайлган эвшээж, “За яах вэ, орох уу даа” гэв. Үргэсэн ялаанууд дүнгэнэж байгаа байшинд Катя гуйван солбиж ороход, тариачин эр маань халхавчны цаанаас дээл, дэр хоёр авчирч “Нойрс” гэж хэлээд явчхав. Катя халхавчны цаана дэвсгэр дээр хэвтэхэд Мишка ирээд дээр нь бөхийж, толгой доорх дэрий нь засаж байх шиг болно. Нойронд автан нам болох тун таатай ажээ. 

	... Галт тэрэгний дугуй түгшүүртэй цохилж өнхрөн түжигнэнэ. Маш олон сүйхнүүд давхиж, ар талд нь байгаа өндөр өндөр байшингуудын цонхонд нарны гэрэл гялалзана. Тал дугуй тоосгон дээвэр. Парис хот. Ганган хүүхнүүд суусан сүйхнүүд хажуугаар нь давхин гарна... цөм нэг юм хашхирч, эргэж занган заана... хүүхнүүд торон хээтэй шүхрээр даллах юм... Бүр ч олон сүйх давхиж явна. Ээ бурхан минь! Энэ чинь хөөгдөж явна шүү... Бас тэгээд Парист, цэцэрлэгт тэгж байдаг вий! За тэр гараад ирлээ. Үүр бүдэг бадаг цайж байхад сагсгар морьдтой том хар сүүдрүүд харагдана. Хөдөлж ч чаддаггүй, зугтаж ч чаддаггүй! Яасан их түвэргээн, яасан ч их бархиралдах юм! Дотор оволзоно!.. 

	... Катя сэрж орон дээрээ суув. Гадаа дугуй тачигнаж, морьд янцгаана. Халхавчны хөшиггүй хаалгаар харахад зэр зэвсгээ бүрэн зүүсэн хүмүүс орж гарч байгаа үзэгдэнэ. Тасалгаанд хүмүүс дүнгэнэлдэж, гутлаар дэвсэцгээнэ. Олон хүн ширээ тойрон шавж, нэг юм үзэж хараал тавина. Бүр өдөр болж, махоорын цэнхэр утааны дундуур, жижигхэн цонхноос нарны хэдэн зурвас гэрэл тусч байв. 

	Катяг хэн ч анзаарахгүй байхад нь үс, хувцсаа засаад тэр хэвээр сууж байв. Бодвол сууринд шинэ цэрэг ирсэн бололтой. Байшинд чихцэлдэж байгаа хүмүүс сандарсан янзтай дүнгэнэлдэж байгааг бодоход нэг л сүрхий юм зэхэж байгаа бололтой. Бүсгүй хүнийх шиг нарийн тасалдсан огцом дуугаар, захирангуй нь аргагүй:

	— Золигийг чөтгөр аваачиг! Тэр мондийг дууд! гэж хашхирав. 

	Тэгээд дуудаж хашхирах чимээ байшингаас хашаа руу, хашаанаас бүр тэртээ гуравлаж хөллөсөн тэрэг, эмээлтэй морьд бөөн цэрэг, усан цэргүүд, зэвсэглэсэн тариачин эрчүүл зогсож байгаа зүг рүү дамжуулан орилолдоно. 

	— Петриченко... Петриченко хаана байна?... Түүний хойноос гүй... 

	— Муу тарган гахай өөрөө гүй... Ээ дүү минь хурандааг дуудаад орхиоч... тэр чинь хаана байгааг чөтгөр л мэднэ дээ... Тэр чинь энд ачаан дээр согтуу хэвтэнэ... Тэр чөтгөрийг хувинтай усаар шавш... Хүүе дуулав уу, хувин бариад худаг руу гүй, хурандааг сэрээж чадахаа байлаа... Ээ нөхдөө түүнийг усаар бүү шавш, хоншоорт нь хар тос, түрхэ... сэрлээ, сэрлээ... Махно ахлагч уурлаж байна гэж түүнд хэл... ирлээ ирлээ... 

	Түрүүчийн чацлаг, өндөр малгайтай хүн байшинд орж ирлээ. Тэр нь тун бөх унтсан тул түүний сахалтай баргар нүүрнээс улайж суунагласан нүдийг нь ялгахад хэцүү байв. Тэр хүн нэг юм үглэн чихэлдсээр ширээний дэргэд суув. 

	— Чи муу монди, яаж байна, армийг минь худалдаж байна уу! Чамайг худалдаад аваа юу? гэж тасалдангуй чанга, хахир дуугаар нэг хүн хашхирав. 

	Хурандаа нь хөмөрчихсөн торх дотор суугаад хэлж байгаа юм шиг лут дүнгэнэсэн хоолойгоороо за яагаа вэ, унтаж л орхиж гэв. 

	Нөгөө хүн нь уурласандаа үгээ олж ядан чамд хө, чамд байна шүү! Чамд яагаад германчуудыг унтаж байгаад өнгөрүүлчхэв гэж хэлж байна... 

	— Би германчуудыг унтаж байгаад мэдсэнгүй гэнэ ээ? Би ер тэгж өнгөрүүлээгүй... 

	— Чиний харуул чинь хаана байна? Бид шөнөжин явсан, нэг ч харуул дайралдсангүй... Яагаад арми ингэж уутанд орсон юм шиг болчхов? 

	— За чи юунд хашхирна вэ? Германчууд хаанаас гарсныг хэн мэддэг юм бэ. Энэ чинь арвин тал... 

	— Өөдгүй новш чиний буруу! 

	— За, за... 

	— Чиний буруу! 

	— Буугаа битгий шүүр! 

	Байшинд даруй чив чимээгүй болж, хүн уухилан, ноцолдоно. Гар буутай гар сарвалзан тэр гарыг хэд хэдэн гар шүүрч авлаа. Буу пис хийхэд Катя чихээ таглан дэрэн дээр түргэн хэвтэв. Таазны шавар нурж уналаа. Тэгтэл дахиад хөгжилтэй дуугаар хүнгэнэлдэн ярина. 

	Хурандаа Петриченко нэхий малгайгаараа тааз шүргэн алдаж босоод хэдэн шалмаг эрчүүл дагуулан ихэмсгээр гарч одов. 

	Цонхны цаана хөл үймээн болж, босогчид мориндоо мордож, тачанка тэрэг дээр үсрэн гарцгаана. Шилбүүр тасхийж, тэрэгний гол чахран, байдгаараа хараал буулгаж гарав. Байшин хоосроход хүүхэн дуугаар тэгж захирангуй хашхирч байсан хүний харагдахгүй байсны учрыг Катя сая мэдэв. Тэр нь нэг жижигхэн хүн. Катяд нуруугаа харуулан, ширээ тохойлдоод сууж байв. 

	Шулуун урт, хүрэн үс нь бараг хүүхдийн гэмээр шувтан мөр дээр нь унана. Хар цэмбэн цамцан дээрээ хоёр мөрөвчтэй суран бүс бүсэлж түүнээсээ хоёр гар буу, сэлэм зүүж, ёвруултай гоё савхин гуталтай хөлөө ширээ дор зөрүүлсэн ажээ. Толгойгоо бөнжгөнүүлэн, яаралтай бичиж, бэх үсэргэн, үзгээрээ цаасаа урж байхад нь тослог урт үс нь тэгж дал мөр лүү нь нэвсийтэл унаж байв. 

	Катяд өглөөгүүр ор дэрээ өгсөн тариачин хашаан дотроос сэмхэн явж байшинд орж ирэв. 

	Тэр нь тэнэгэрхүү янзтай нүдээ цавчлан, хоёр гараа ивж юм бичиж байгаа хүний өөдөөс харан сууж, нүцгэн хөлөөрөө хөлөө маажилна. 

	— Нестор Иванович минь, дандаа л юм оролдож байх юм даа. Би ч цайгаа уучихсан, үдийн хоол манайд зооглохгүй юу. Өчигдөр чамайг ирнэ гэж мэдсэн юм шиг нэг тугал нядалсан... 

	— Зав алга... Бүү саад хий... 

	— Аа... “Тариачин эр дуугүй сууж, нүд нь цавчлахаа болиод ухаантай юм болж, юм бичиж байгаа хүний гарыг түр ажиглаж байснаа” Нестор Иванович аа, тэгэхлээр манай сууринд байлдах юм биш биз?... 

	— Яаж ч магад... 

	— Цэргийн хэрэг болохоор, ямар хэлж ирэх юм биш дээ, тэгэлгүй яах вэ. Би зүгээр л байлдаан энд болох дээр хүрвэл малаа яах бил ээ гэж байгаа юм... Отог руу тууж аваачих юм бил үү? 

	Урт үстэй хүн маань үзгээ шидээд, бичсэн юмаа хянан уншиж жижиг хуруунуудаа үс рүүгээ шигтгэнэ. Тариачны эрүү суга нь загатнаж, маажиж байснаа гэнэт сая санасан юм шиг л

	— Нестор Иванович аа, бид бөс даавуугаа яах бил ээ? Чи сайхан цэмбэ хайрласан. Цэргийн хэрэгцээний цэмбэ байна бил ээ нүд булаасан сайхан цэмбэ шүү... Тэгээд бас зургаан тэрэг юм. 

	— Багадаа юу? Цадаагүй юү? Багадаа юу? 

	За хаанаас, юуны чинь багадах... чухам юугаар хариулахаа ч мэдэхгүй байна... Сууринаас чам руу дөчин байлдагч илгээснийг өөрөө мэднэ шүү дээ... Миний хүү ч очсон. “Тариачны үйл хэргийн төлөө явдаг болохоор нь би Махногийн төлөө цусаа асгаруулна...” гэдэг юм. Цэрэг бага байвал бид мэтийн хөгшид ч явна шүү... чи байлдахаа л мэд, бид туслаад өгье... хэрэв юм болбол бөс даавуугаа л гэж байна, гэвч бурхан минь германчууд цагдаа нар л бүү ирэг... тэднүүд яаж залхаадгийг өөрөө мэднэ газар. Харин энд байлдана гэж бодох уу үгүй юу? 

	Урт үстэй хүний нуруу нь эгцэрч, гараа үснээсээ суга татаад, ширээний булангаас барив. Уухилж байгаа нь дуулдана. Тариачин, гараа сугалж, вандан дээрээс сэм гулсан зайлж, хажуугаараа явсаар гадагш гарав. 

	Урт үстэй хүн сандлаа эргэлдтэл өшиглөж босоход хагас цэргийн хийцтэй хар өмд цамцтай тэр жижиг хүний царайг Катя сая л нэг харж дотор нь зарсхийв. Байр төрх нь эрэгтэй хүний хувцас өмссөн хийдийн бүсгүй шиг харагдана. Төвгөр хөмсөгний доорх аяга дотроос ширүүн хурц хар нүд Катя өөд ширтэнэ. Нүүр нь ов тов цоохор, шарлангуй, сахлаа мөлчийтөл хуссан хүүхэн царайтай, ер нь эрийн цээнд хүрээгүй хүн шиг нэг л доожоогүй мөртөө догшин ширүүн янзтай харагдана. Харин нүд нь л ухаантай, хөгшин хүний нүд шиг ажээ. 

	Дээрэмчдийн тэргүүн Махно өөрөө өмнө нь зогсож байгааг мэдсэн сэн бол Катя бүр ч айн чичрэх байсан биз. Орон дээр сууж байгаа тоостой шаахайтай үнгэлэгдсэн боловч сайхан торгон платьетай, хар алчуураа тариачин маягаар ороочсон залуу хүүхнийг хараад энэ гуай чинь хаанаас ирчих ээ вэ гэдгийг нь тааж мэдэхгүй гайхсан янзтай харна. Түүний урт дээд уруул нь жуумалзан инээмсэглэх маяг орж сийрэг шүдийг нь харуулахад огцом эрс дуугаар: 

	— Хэнийх вэ гэж асуув. 

	Катя эс ойлгож толгой сэгсрэв. Түүний царайнаас инээмсэглэх дүр арилж маш зэвүүн болоход Катягийн уруул өмгөнөв. 

	— Чи хэн бэ? Янхан уу? Хэрэв яртай бол буудна. За? Оросоор ярьж мэдэх үү? Өвчтэй юү? Эрүүл үү? 

	— Би олзлогдсон хүн гэж Катя арайхийн дуугарав. 

	— Юу чаддаг вэ? Хумс засаж чадах уу? Багаж өгнө... 

	— За гэж Катя бүр ч аяархан хэлэв. 

	— Харин армийн дотор садар самуун явдал бүү дэлгэрүүлээрэй... Ойлгов уу? Эндээ бай. Үдэш байлдааны дараа ирнэ миний хумс цэвэрлээрэй. 

	Махногийн тухай улс маш их юм ярьдаг байжээ. Акатуйскийн гянданд байхдаа оргох гэж олон удаа оролдоод нэг оргохдоо түлээний пинд баригдаад цэргүүдтэй сүхээр цохилцож байсан гэдэг. Түүний бүх ясыг нь бяц цохиод, гинжилж орхижээ. Тэгээд яс гурван жил гинжтэй байхдаа өмхий хүрэн шиг таг дуугүй байж зөвхөн өдөр шөнөгүй гаваасаа мултрах гэж оролдовч төмөр гаваа мулталж чадсангүй. Тэнд байхдаа анархист Аршинов: Морин гэдэг хүнтэй нөхөрлөөд түүний шавь болсон ажээ. 

	Нестор Иванович бол Екатеринославын Гуляй-Поле суурины нэгэн мужаан хүний хүү юм. Түүнийг аар саар юмны мухлагт ажил хийж эхэлснээс нь хойш зодож эхэлсэн бөгөөд их ууртай, хар үстэй болохоор нь өмхий хүрэн гэж хочилжээ. Тэр нь нэг удаа зодуулаад ахлах мэдэгчийг халуун усаар шалзалж орхиход тэр хүүг ажлаас хөөжээ. Эцэг нь түүнийг хэвлэлийн газар оруулах хүртэл хэдэн дээрэмчин хүүхдүүдийг элсүүлж тарвасын талбай, жимсний цэцэрлэг тонож, дураараа танхайрч, явдаг байжээ. Хэвлэлийн газар байхад л 18 жилийн дараа Махногийн бүх үйл хэргийн эрдэмтэн багш,, штабын дарга нь болсон анархист Волин гэгчтэй танилцсан бололтой. Тэр жаал Волинд их таалагдсан учраас түүнд бичиг үсэг, анархизмын сургаалыг зааж, сургуульд оруулаад улмаар Махно багш болсон гэдэг. Гэвч энэ бол худал юм. Махно хэзээ ч багш байгаагүй. Волиныг сүүлд мэддэг болсон бололтой. Харин цөллөгт байхдаа Аршиноваас анархизмыг сурсан биз. 

	1903 оноос Махно дахин Гуляй-Полед дүрсгүйтэж эхэлсэн боловч одоо урьдын адил тарвасын талбай эзний эдлэн, мухлагийн эздийн пинд дүрсгүйтэхээ больж, агт морьд хулгайлах, зоорь тонох, эсвэл чулуун дор мөнгө хий гэж мухлагийн эзэнд зурвас илгээх зэргээр дүрсгүйтэх болжээ. Тэр үед Махно цагдаа нартай согтууран уух зэргээр хачин жигтэй холбоотой байжээ. 

	Махно үнэхээр айж эхэлтэл тариачид түүнийг барьж өгсөнгүй, яагаад гэвэл 1905 оны хувьсгал ойртох тусам Махно улам шийдвэртэйгээр баячуудад хор хүргэдэг болов. Эцсийн бүлэгт помещикуудын гэр барааг түймэрдэж, тариачид эзний газрыг булаа хагалдаг боломц Махно хот руу очиж их дээрэм үйлдэх болжээ. 1906 оны эхээр Махно хэдэн сайн эрчүүлийн хамт Бердянскийн мөнгөн санд дайран орж гурван түшмэлийг буудаж алаад кассыг нь дээрэмдсэн боловч нөхөр нь илчилсэн учир баригдаж Акатуйд цөлөгдсөн ажээ... 

	Тэндээсээ 12 жилийн дараа хоёрдугаар сарын хувьсгалаар суллагдаад, түр засгийн газрын хоёрдмол утгатай удирдамжийг тоохгүйгээр тариачид нь газрын эздийг хөөгөөд, газраа хувааж авсан Гуляй-Поледаа эгж иржээ. Махно хуучин гавьяа зүтгэлээ дурсаж байгаад отгийн захиргааны дэд тэргүүлэгчээр сонгогджээ. Махно “Тариачны эрх чөлөөг байгуулал” байгуулах эрс бодлогоо даруй явуулж, орон нутгийн захиргааны хурал дээр захиргааныхныг хөрөнгөтөн цагаантан гэж нэрлээд хэрэлдэж уурласандаа захиргааны гишүүнийг тэр дор нь буудаж алаад өөрийгөө районы дарга, комиссараар томилжээ. 

	Түр засгийн газар түүнийг яаж ч чадсангүй. Жилийн дараа германчуудыг ирэхэд Махно арга буюу зугтав. Тэгээд орос орноор баахан тэнүүчилж байснаа 1918 оны зун анархистуудаар дүүрэн байсан Москвад иржээ. Хувь заяаны ямар нэг үл ойлгогдох тавилангаар большевикууд хувьсгалыг удирдах боллоо гэж хувьсгалын үйл явдлыг ташаа ойлгож уйтгарладаг байсан хуучин танил Аршинов, хэзээ ч эргэлзэж сахал, хүзүүгээ маажиж үзээгүй, анархи үзлийг “дэг дэглэмийн эх үүсвэр” гэж үздэг, их онолч, анархи үзлийн тулгуур Волин, нэр төрд хачин их дуртай Барон, бас Артен, Тепер, Яков Алый, Краснокустский, Глагзон, Цинципер, Чериян зэрэг хувьсгалаас шүүрч хэрхэвч чадахаа больсон агуу их хүмүүс цөм Москвад мөнгөгүй сууж, өдөр бүр:”зохион байгуулалт ба санхүүгийн байдал төлөв” гэдэг ганц асуудал хэлэлцдэг байжээ. Тэдний зарим нь хожим Махногийн анархийн удирдагч болж, зарим нь Леонтьевын богоны гудамжинд байсан Москвагийн большевикуудын хороог дэлбэлсэн хэрэгт гар бие оролцжээ. Махног ирэхэд Москвагийн кофе цайны газар уйтгарлан суудаг байсан анархистууд ихэд сонирхсон нь мэдээж бил ээ. Махно бол ажилсаг мөртөө шийдэмгий хүн. Нестор Ивановичийг Киев рүү явуулж гетман Скоропадскийг генералуудынх нь хамт алуулахаар шийджээ. 

	Ёстой нэг мах цусны анархистыг дагуулж хоёулаа Белелихинад байсан цагдаагийн комиссар Саденког маллан Украины хилийг давжээ. Гэвч Киев рүү орохоо болиод тал нутгийн салхи хамар цоргиж, нууц ажил шимгүй мэт санагдахад нь шууд Гуляй-Полея руугаа харважээ. 

	Төрсөн тосгондоо очоод найдвартай таван нөхөр элсүүлж аваад сүх, хутга оготор буу зэргээр зэвсэглэж Резников гэдэг газрын эзний эдлэнгийн орчим ганганд нуугдаж байгаад шөнө болоход байшинд нь орж эзнийг улсын цагдан сэргийлэхэд алба хааж байсан гурван дүүгийн нь хамт элдвийн дуу чимээ авхуулахгүй алжээ. Эндээс долоон винтов, гар буу, морь, эмээл цагдаагийн хэдэн хувцас олжээ. 

	Агт морьд, буу зэвсэг сайнтай болсонд цаг алдаж алмайран суулгүй таван нөхдөө дагуулан жижиг гацаа руу дайрч дөрвөн талаас нь түймэр тавьж эхлэв. Тэгээд хүн нэмж элсүүлэн хошууны захаас зах руу үсчин бууж газрын эздийг арилгаж эхлэв. Эцэст нь мань хүн нэр төрөө маш их мандуулсан нэг юм хийсэн бил ээ. 

	Энэ нь гурван эрдэнийн баярын үеэр тохиолдсон юм бил ээ. Тал нутгийн танхил баян газрын эзэн Миргородский төрсөн охиноо украйн цэргийн хурандаад өгсөн хуримын өдөр ажээ. Хуримын өдөр, ийм цөвүүн үед талын замаар давхиж ирэхээс айгаагүй зарим зочид залгаа аймгаас, Киевээс ирж цугларчээ. 

	Миргородскийн эдлэнг цагдаагаар сайтар хамгаалж эзний байшингийн дээр пулемёт буу зоож, хүргэн хүү нь ч нэг хорооныхоо хэдэн чацлаг сайхан эрчүүлийг дагуулж ирсэн нь цөм хуучнаар... газар шүүрч байх ёстой салтаатай өргөн хөх шаровар, улаан цэмбэн дээлтэй, бараг бүсэндээ хүрсэн алтан залаатай нарийн хурган малгайтай байжээ. Цөмөөрөө бүсэндээ махир сэлэм зүүсэн нь ээтэн хоншоортой илгэн гутлын нь түрийг цохилонхон хөндөлдөнө. 

	Бэр нь саяхан Англид хаалттай сургууль төгсгөж ирсэн боловч украйнаар муугүй ярьдаг, ханцуй дээрээ цэцэг хатгаж, тууз шүр зүүж, улаан гутал өмсжээ. Пан эцэгт нь тусгай захиалгаар хийсэн украйны хуучны жанжин Мазепийн алдарт хөргийг яг дуурайлган, үсээр эмжсэн хилэн дээл Киевээс ирүүлжээ. Хэдийгээр дүрэлзэн шатаж байгаа Украинд зуун жил дарсан бол бурам олоход хэцүү байсан боловч хуримаа хуучин ёсоор хийх гэж их найр элбэг дэлбэг зэхжээ. 

	Үдийн мөргөлийн дараа бэрээ цэцэрлэг дундуур явуулж шинэ чулуун сүмд оруулжээ. Бэрийг үдэж дуу дуулж яваа үеийн бүсгүйчүүд хачин хөөрхөн боловч бэр нь хэсгийн ардын дуунд гардаг гуа хүүхэн шиг харагдана. Ногооны хашааны хажууд хүлээж байсан хүргэний танил нөхөд нь хараад: “Ээ дээ, Украинд дахин сайн цаг ирлээ бололтой...” гэж хүүрнэнэ. Бурханд мөргөсний дараа залуу хосыг арвайгаар шидэлж, Мазепа хийцтэй дээл өмссөн ноён эцэг нь Межигориас авчирсан эртний бурхнаар адисалж ураг нийлүүлэв. Шампанск ууж: “энх тунхаг байх болтугай!” гэж хашхиралдан шаазангаа хага шидэлж, залуу эр эм хоёр машинд сууж галт тэрэгний буудал руу явахад, айлчид нь найрлахаар үлджээ. 

	Шөнө болоход, эдлэнгийн цэлгэр уудам хашаан дотор байгаа зарц, цагдаа нар найган ганхаж байшингийн бүх цонхоор гэрэл тусаж цэлэлзэн хөгжилтэй харагдана. Александровскаас ирүүлсэн еврей нар байдаг чадлаар хөгжим дарж, үлээж байв. Пан эцэг ч сэтгэл сэргээсэн наргиантай бүжиг бүжиглэж, соодтой ус ууна. Охид, хатагтайнууд нээлттэй цонх бараадан сэрүүцнэ. Хүргэн хүүгийн найз нөхөд нь цөм дэд хурандаа, дэслэгч цолтой, хороо ангийн дарга тушаалтай сэлмээ харжигнуулсан эрчүүл, идээ ууш зэхсэн ширээний дэргэд ирж, муусайн оросуудыг Москвад нь тултал цохино гэж сайрхан занана. 

	Яг энэ үед найрлаж байгаа хүмүүсийн дотор намхан нуруутай украйны цагдаагийн мундиртэй нэг офицер үзэгдэх болов. Ийм өдөр тус эдлэнд цагдаа цэрэг ирсэнд гайхах юу бил ээ. Тэр нь даруу номхон шинжтэй орж ирээд, дуугүй мэхэсхийн ёсолж, хөгжимчдийг бас дуугүй ширвэсхийн харна. Түүний мундир нь яльгүй элбэг байгааг ганц нэг хүн ажиж, харин нэг хүүхэн гэнэт хажуу дахь хүүхэндээ: “хэн бэ? яасан аймаар хүн бэ?”... гэж санамсаргүй хэлэв. Тэр үл таних офицер доогуур шагайж харцаа хэчнээн буруулавч түүний нүд нь шуламсын нүд шиг дүрэлзэнэ... Гэвч согтуу улсад аль юм тэгж хачин харагддагийг хэлээд яах бил ээ... 

	Мазурка, вальсын дараа хөгжимчид танго үлээв. Энэ үед хөл нь төдий солбичхоогүй байсан хэдэн улаан дээлтэй офицерууд хүүхэн барьж бүжиглэж эхлэв. Нэг хүн таазны гэрэл унтраа гэж тушаахад, аль эрт өнгөрсөн үеийн гүн дотроос дуулдаж байгаа юм шиг хөгжмийн сулхан дуугаар бүүдгэр гэрэлд хоёр хүн бүжиглэж, үхлийн сайхныг дүрслэн элдвээр нугаран, намалзан найгаж эхлэв. 

	Тэгэхэд нь буу тас хийж, бөөгнөрч байсан зочид хөдлөлгүй таг модойж, хөгжим тасрав. Цагдаагийн офицер хувцас өмссөн Махно, идээ уушны ширээний цаана нээлттэй хаалганы хажууд зогсоод хоёр гартаа гар буу барьж ээлжлэн улаан дээлтэй офицеруудыг буудна. 

	Хүргэн хүүгийн найз чацлаг хүрлэгэр дэд хурандаа гэнэт хоёр гараа алдлан ширээ онхолдуулан дарж, лүгхийтэл ойчив. Эмэгтэйчүүд дуу алдаж өөр нэг офицер сэлмээ сугалах гээд сугалж ч чадсангүй шалны хивс дээр нүүрээрээ гуядан ойчив... Бас гурван офицер сэлмээ далайн Махно руу дайртал хоёр нь тэр дороо ойчиж, нэг нь цонхоор үсрээд, цаана нь туулай шиг бархирав. Нөгөө талын хаалганаас бас цагдаа мундиртэй, хөхөл үстэй гурван догшин зэрлэг хүн гарч ирээд зочид руу буудаж эхлэхэд, эмэгтэйчүүд ийш тийшээ үсчин цамнаж, унан тусаж, ноён эцэг сандлаас ч ховхорч чадахгүй суухад Махно дэргэд нь тулж очоод ам руу нь халуун сум гудрав. Цонхоор үсрэн гарсан зочдын зугтаж байгаа хашаа, цэцэрлэг дотор буу пажигнана. Цөөн хүн бургас шугуй, цөөрмийн зэгс дотор нуугдаж үлджээ. Байшингийн харуул эргүүл зарц нарыг хядаад Махногийн эрчүүл морьд хөллөж үүр цайтал зэр зэвсэг, эд агуурс ачиж аваад нарнаар мордоход тэр эдлэнд түймэр оволзоно. 

	Энэ эрэлхэг дайралтыг Гуляй-Поля даяар шагшин шуугих болов. Тэр үед герман, дахин суулгасан газрын эзэд улсын цагдаа нарт тариачид дарлагдан, толгойгоо унжуулчихсан байжээ. Помещикууд тариачдад газар түрээслүүлэхээ итгэхгүйгээр барах уу зөвхөн энэ жилийн нь ургацыг байтугай өнгөрсөн оны алдагдлыг тариагаар нь төлүүлнэ гэж шаардаж байжээ. Чоно шиг улихаас өөр аргагүй боллоо. Гэтэл Махно гарч ирээд хядлага зарлаж, нэг энэрэлт хүн гарлаа гэж тосгон, сууринаар цуу дэлгэрэв. 

	Тариачид ч сэрсэн юм шиг болж помещикуудын эдлэнг оволзтол түймэрдэж эхлэв. Талд нуруулдсан улаан буудай ч оволзон ноцно. Герман руу зөөж байгаа тариа будаа ачсан галт тэрэг, чиргүүл онгоцыг партизанууд зүрхтэй дайрч булаадаг боллоо. Днеприйн баруун эрэгт ч үймээн халдаж, уг үймээнийг тас цохих тушаал Австри, Германы цэрэгт өгчээ. Украин оронд олон зуун залхаан цээрлүүлэх отряд хэсүүчлэн явах боллоо. Тэгэхлээр нь Махно сайн зэвсэглэсэн, жижиг отряд авч австрийн цэргийг хамгийн түрүүнд дайрсан юм. 

	Тэр үед Махногийн арми хараахан цөөн тоотой байжээ. Тарж алга болчихдоггүй байнгын гол хэсэг нь хоёр гурван зуун шулуудсан эрчүүл байв. Үүнд нь ямар нэг шалтгаанаар төрсөн тосгондоо очих аргагүй болсон Хар тэнгисийн усан цэрэг, фронтынхон бас отрядаа дагуулан Махнотой нийлсэн жижиг удирдагчид, хөгжилтэй наргих гэж л аагаа багтааж ядсан ураг төрөл, нэр усаа алдсан хүмүүс байдаг юм. 

	Морин дэл дээр зоргоороо явдаг шинэ жанжин гарлаа гэж сонссон “дайчид” хэмээх ганц нэг анархистууд ирж армид нийлдэг болов. Нэг хармаандаа гар бөмбөг, нөгөөдөө Кропоткины боть хийсэн, ноорч навсайсан, өлсөж цангасан, анархистууд явган ирээд:

	— Чамайг агуу их хүн гэж дуулсан, за үзнэ дээ гэж хэлнэ. 

	— Хараарай л даа гэж Махно хариулна. 

	— За яах вэ, чи үнэхээр тийм юм бол дэлхийн түүхийн хуудсанд орно. Чөтгөр бүү мэд, чи чинь хоёрдугаар Кропоткин болох тавилантай ч юм билүү гэж нөгөөдүүл нь хэлдэг. 

	— Магадгүй дээ гэж Махно хариулдаг байв. 

	Анархистууд ачаа хөсгийн хамт Махногийн араас дагаж, толгойлогчтой хамт спирт ууж, түүний маш дуртай сонин яриа, нэр алдар, түүх зэргийг хөөрдөг байв. Тэдний зарим нь хариуцлагатай, даргалах тушаалд дэвшиж эхлээд хүн нэг бүрийн хойноос байлдаж олсон эд агуурсаа ачсан хөнгөн тэрэг дагаж, хайрцаг дүүрэн коньяк, жижиг торхтой алт, шуудайтай хувцас овоолсон явна. Чалдон, Скоропионов, Юголобов, Чередняк, Энгарец, Француз гэх мэтийн олон тийм ганц бие анархистууд байжээ. 

	Нэг газарт удаан байхдаа тэр анархистууд наргиантай бүсгүйчүүдийг олж бүхэл бүтэн янхны газар төхөөрч афинын шөнө гэгчийг зохиож цэнгэхдээ хурьцлын асуудлыг ингэж зохиовол ахуйг чөлөөлж байгаа хэрэг, харин ярны тухай гэвэл төгөлдөр эрх чөлөөтэй болж байхад тэр ч шальгүй зүйл гэж Махног ятгана. Махно анархистуудаа долигонуур хортон гэж нэрлээд цөмийг нь буудна гэж занадаг боловч ном мэддэг, дэлхийн нэр алдар гэгчийг сайн ойлгосон улс гэж үзээд тэвчдэг байв. 

	Арми нь байнгын төвлөрсөн газаргүй, хэрэгцээгээ дагаж губернийн захаас зах руу агт морь, тачанка тэргээр сүлждэг. Нэг юмыг дайрах буюу байлдах гэвэл Махно тосгодод буухиа илгээж, өөрөө олон хүнтэй газар сэтгэл оргилуулсан үг хэлж, дараа нь дагуулууд нь бөөгнөрсөн хүнд боодол цэмбэ, эрээн даавуу шидэлдэг. Тэгээд нэг өдөрт л арми нь партизан тариачдаар дүүрнэ. Тэгээд байлдаан дуусмагц өнөөх сайн дурынхан төдхөн гэр гэртээ тарж, буу зэвсгээ нуугаад германы их бууны анги дайснаа эрж, хажуугаар нь тарчигнан явахад дааманаа налж зогсоод огт ажиггүй шанаагаа маажилж байдаг сан. Австричууд болон герман отрядууд ямагт хоосон газар дайрч, харин цаадах хаана ч явдаг шуламс ар талд нь гарчихсан байдаг байв. Партизанууд эртний нүүдэлчид шиг шийдвэртэй тулалдахаас зайлсхийж, гууглан тарж, морин дээрээс, тачанка тэрэг дээрээс буудалцан зугтаад, дахин бөөгнөрч санаандгүй нэг газраас гэнэт дайрдаг байв. 

	Суурин хоосорч, Махно армийнхаа араас гурван морь хөллөсөн хивсээр бүтээсэн тэргэн дээр сууж явав. Нэгэнт бага үд болсон байв. Банзлаа оодойтол татсан, уйлж улцайсан, тарган охин шарилжин шүүрээр шалаа цэвэрлэнэ. Одоо хоёр салхин тээрэм, энх амгалан эргэлдэж байгаа морьтой явган цэргүүд явсан тэр төвгөрийн зүг ширтэн, нээлттэй цонхны өмнө суугаа гэрийн эзэн сэнгэнэтэл санаа алдахыг нь харвал түрүүн Махнотай яриад сэтгэл тайвшраагүй бололтой. 

	Катя худаг руу очиж, нүүрээ угааж, хувцас хунараа засаад гэрийн эзэн өглөөний цай уу гэж дуудсанд, хоёр хэрчим хөөсөн гурил идэж сүү уув. Дараа нь юу хийх, яахаа ч мэдэхгүй, дэмий л нөгөө цонхны хажууд сууна. Маш бүгчим халуун бөгөөд хашаан дотор олон тахиа шинэ хомоол тоншиж байв. Сараалжин хашаа дотор наран цэцгүүд данхалзаж, интоор найган намалзана. Суурин дээгүүр харцага халин дүүлж, гэрийн эзэн уухилан, янцаглана. 

	— Ичгүүргүй мондио, наадах банзлаа толгойдоо хүртэл яр л даа. Барьж авсан л юм биз, одоо яая гэх вэ... Ганц чамайг тэгж байгаа юм биш гэж гэрийн эзэн тэр уйлсан бүсгүйд хэлэв. 

	Бүсгүй эхэр татан уйлагнаж, шүүрээ хаяад, банзлаа махлаг цагаан шилбэ рүүгээ буулгав. Гэрийн эзэн шал дээр байгаа шүүрийг хэсэг харж байснаа:

	— Чухам хэн бэ? Чи Александра бүү ай хэл... 

	— Би тэр мондийн нэрийг мэдэхгүй юм... Манайхан биш... Нүдэндээ шилтэй юм байна бил ээ...

	— Харав уу тэр гэж гэрийн эзэн баярласан юм шиг тосож дуугараад, — Нүдэндээ шилтэй гэнэ ээ, тэр чинь тэр анархистуудын нэг л дээ гээд Катя өөд харж, — Ач охин Александра гэдэг юм... Үүнийг нуруун дээрээс сүрэл авчруулахаар явуулсан юм. Явах газар уул нь юунд... байгаа юм. Өглөөгүүр бүр ноортлоо үнгэлдээд ирдэг байна шүү... Түй!.. 

	— Тэр чинь согтуу байсан. Гар буугаар айлгаад болж өгөхгүй юм чинь гэж Александра аяархан хэлэв. Гэрийн эзэн шал дэвсэн:

	— За за гар. Өөрөө яаж амьд үлдэхээ мэдэхгүй байна гэв. 

	Бүсгүй ухасхийн гарлаа. Гэрийн эзэн дахин уугиулан нөгөө төвгөрийн зүг ширтэнэ. 

	— Ер нь яах юм бэ? Энэ дээрэмчдийг тэжээж байхдаа бид баярлах уу? Жишээ нь тачанка тэргэнд хөллөх морь гаргах ээлж боллоо гэхэд тэр чөтгөрүүд чинь 80 мод давхих юм... Морь чинь машин биш... Хайрлах хэрэгтэй шүү дээ... Одоо манайхны бүх мал согогтой болчихсон... Ээ дээ энэ дайн уу!.. 

	Ширээний дээр өлгөөстэй лампын шил тарчигнаж, цонхны шил доргиж, халуун хий үлээх шиг болов. Алсаас нүргэх чимээ дуулдана. Гэрийн эзэн цонхоор хурдан гэгч бүх цээжээ цухуйлгаж, тээрмийн хажууд нэг морьтой хүн сүүдгэнэж байгаа төвгөрийн зүг удаан ширтэнэ. 

	— Германы их буу манайхныг авч байна гэж хэлээд, гандсан цамцны дор загатнаж байгаа газраа маажлан, — Ээ дээ мөн хэцүү цаг аа! гээд, шүүрээ авч булан руу шидээд нүцгэн хөлийнхөө хуруудыг хавчин хашаа руу гарлаа. Дахиад алсаас нүжигнэх чимээ суурин дээгүүр хүнгэнэв. Катя байшинд сууж чадахаа болиод шивх үнэртсэн бүгчим халуунд гарлаа. 

	Яг энэ үед өчигдрийн галт тэрэгний хүмүүс сандран бөөнөөрөө явж байв. Түрүүнд нь хавчаар шилнийхээ дээгүүр хараад физикийн багш Обручев явж байв. Тэр резин цув, гадуур шаахай өмсжээ, түүнд итгэж байгааг нь бодвол тэргүүн нь бололтой. 

	— Бидэнтэй нийл! гэж Катяд хашхирахад нь Катя очив. Галт тэрэгнийхэн ноорч навсайгаад, царай зүс нь эцэж турсан янзтай хоёр хүүхэн уйлж улцайсан байв. Өнөөх хувцсаа сольж өмссөн дамын худалдаачин тэнд байсангүй. 

	Обручев, сэргэлэн дуугаар: Бидний нэг маань ор мөргүй алга болсон, бодвол буудаж алаа биз. Ноёд оо хэрэв бид олигтойхон чармайхгүй юм бол түүн шиг болно доо. Нэг бол эндээ сууж байлдааны шувтаргыг хүлээх, эсвэл биднийг манаагүй байгааг далимдуулан төмөр зам руу явгаар очихыг оролдох, ийм асуудлыг даруй шийдэх хэрэгтэй байна... За үг хэлэх хүн нэг минут л яриарай гэв. 

	Тэгэхэд цөм шуугилдав. Зарим нь хэрэв хээр талд явахад нь дээрэмчид гүйцэж очвол цөмийг нь үг дуугүй буудна гэнэ. Зарим нь орговол аврагдах найдлагатай гэнэ. Германчууд ялна вий гэж итгэсэн зарим нэг нь байлдаан хаашаа болохыг эндээ хүлээнэ гэнэ. Гүвээний цаана дахин нижигнэхэд цөм салхин тээрмийн далдгар сэнс залхуу нь хүрчихсэн юм шиг эргэлдэн байгаагаас өөр юу ч үгүй тэр зүг сэтгэл зовсон байртай ярвайн харцгаана. Обручев, бүх зөрчлийг цомхотгон товч үг хэлэв. Хоёр хүүхэн түүний амыг аврал буулгаж байгаа юм шиг ширтэнэ. Замын хүмүүс юу ч шийдэж чадсангүй, өөрийнхөө орос хүнийг хайрлах ганц ч хүнгүй, тахиа, бор шувууд бөөгнөрсөн, эзгүй гудамжинд дэмий зогсоно. Өрөвдөж хайрлах ч гэж үгүй ажээ. Нэг үсээ самнаагүй хүүхэн цонхоор цухуйж, эвшээснээ, царайгаа буруулчхав. Булангийн цаанаас нэг ууртай, нөмгөн тариачин гарч ирээд тэднийг огт харалгүй, бөөн шавар авч айлын гахайг байдаг хүчээрээ шиднэ. Түүнчлэн тосгон дээгүүр ямар ч анзааралгүй хальж байгаа сохор элээнүүд хамаг юмаа дээрэмдүүлчхээд, энд хэнд ч хэрэггүй болсон хотынхныг хальт харна. 

	Гүвээний цаанаас тоос гозойж, тээрмийн тэндээс морьтой хүн давхиулж гараад дахин далд орлоо. Энэ шөнийг өнгөрүүлсэн нутгийн захиргааны тэнд буцаж очъё гэж хүмүүсийн зарим нь санал гаргав. Хоёр хүүхэн хамгийн түрүүнд буцлаа. Тэгээд төвгөрийн цаанаас гурвалсан олон морь тэрэг хар хурдаараа гарч ирэхэд суудлын хүмүүсийн үлдсэн хэсэг нь ч буцлаа. Гудамжинд Катя, гараа цувныхаа дотуур эрэлхэг нь аргагүй зөрүүлсэн физикийн багш хоёр үлджээ. Ердөө л дөрөв таван тэрэг байжээ. Тэр тэрэгнүүд нуурыг тойроод сууринд орж ирэхэд дээр нь шархдагсдыг ачсан харагдана. Түрүүчийнх нь нэг байшингийн цонхны дэргэд зогсов. Савхин дээлээ ярсан чацлаг өндөр партизан хөтөч:

	— Надежда аа, чинийхийг авчирлаа гэж хашхирав. 

	Байшингаас нэг хүүхэн элгэвчээ тайлангуут гүйж гараад дуу алдан тэргэн дээр дарж авахад, зэвхийж хөхөрчихсөн хар хүү тачанкаас бууж хүүхнийг хүзүүдэн, толгойгоо унжуулан, хөлөө чирсээр байшинд орлоо. Гурвалсан тэрэг өөр байшингийн дэргэд очиход өмнөөс нь гоё хувцастай гурван бүсгүй тосож гарав. 

	— За хунгууд минь үүнийгээ ав, гайгүй шархадсан даа гэж хөтөч хөгжилтэй хашхирав. Тэгээд сүүлчийнхээ шархтай хүнийг хааш нь аваачих бил ээ гэсэн янзтай тэртээ аяархан эргүүлэв. Тэргэн дээр Мишка Соломын нүдээ жийхайлган сууж явна. Түүний толгойг цамцны нь цус болсон тасархайгаар боожээ. Шүдээ зууж явна. 

	Хөтөч гэнэт морьдоо зогсоож:

	— Дрр.. энэ чинь байз! Екатерина Дмитриевна юу?.. гэв. Энд ийм юм болно гэж Катя огт бодсонгүй. Сэтгэл хөдөлсөндөө амьсгаадан тэрэг рүү гүйж очив. Тэргэн дээр хөлөө алцайтал жийгээд, нэг гараараа ташаа тулан, нөгөө гараараа жолоогоо атгаж Алексей Красильнико зогсоно. Шанааны нь сахал буржийж, тунгалаг нүд нь хөгжилтэй харна. Бүсэндээ гар бөмбөг зүүж, савхин дээл дээгүүрээ пулемётын хэлхээтэй сум бүслээд, мөрөндөө морин цэргийн винтов үүрчээ. 

	— Екатерина Дмитриевна аа... Та яагаад манай энд ирээв? Та хэний байшинд байгаа вэ? Тэр байшинд уу? Митрофаныд уу? Хар л даа. Муу Мишка хөөрхий болсон, толгойны нь талыг сумны хэлтэрхий онги цохисон... гэнэ. 

	Катя тэрэгний хажууд дагаж явав. Алексей байлдааны дараахан зүрх нь намжаагүй, нүд шүд нь гялалзаж, инээмсэглэж л явна. 

	— Германчуудыг ёстой будаа болгосон... Ээ мөн тэнэгүүд ээ... манай пулемётод гурав дахин хуйхлагдлаа шүү. Хөөрхийчүүл талаар нэг хэвтэж байна. Одоо ч Махно толгойлогч армиа хувцаслах юмтай болсон... Дрр... Митрофан! Ичээнээсээ гар... Шархадсан баатрыг аваарай... Харин та Екатерина Дмитриевна энэ байшингаас бүү яваарай. Манай энд хэцүү шүү... 

	Сүмийн хонхт цамхгийн хонх цангинаж, суурины сараалжин хашаануудын хаалга нээгдэж, цонхны хаалт онгойж хүүхнүүд гүйлдэн гарч, хянуур тариачид гадаа гарч, хаанаас гарав аа гэмээр олон амьтан цугларчээ. Махногийн ялгуулсан армийг угтахаар дуу дуулж, яриа хөөрөө болж зам дээр гарав. 

	Алексей Красильников Катягийн хамтаар бараг голгүй болсон Мишкаг Митрофаны хашаанд оруулж, зундаа Александрагийн унтдаг сэрүүн пинд оруулж ор дээр тавив. Катя толгойг нь боох ажилд орж, бүрэлдсэн цус нь дагтаршин наалдчихсан даавууг арай чүү салгаж авав. Мишка зөвхөн шүдээ л тачигнуулна. Толгойн ясны баруун талд байгаа аймаар шархыг угааж, эхлэхэд, төмпөнтэй ус барьж байгаа Александра дуу алдан, хөл нь гуйвав. Алексей төмпөнг нь шүүрч аваад, түүнийг түлхэв. 

	— Нэг хурц яс тэр цухуйж байна шүү гэж Катяд хэлээд, — Александра, ёотонгийн хямсаа аваад ир... гэв. 

	— Ээ, байхгүй хугарчихсан. 

	Катя шарх дундаас цухуйж байгаа тэр шовх ясыг хумсаараа барьж татахад Мишка орилов. Тэр нь гарцаагүй сумны хэлтэрхий байв. Хумс нь гулсаад байхад Катя бүр лав чимхээд угзарч гаргав.

	Алексей том гэгч санаа алдсанаа, инээж:

	— Тариачин янзаар байлдана гэдэг ийм л байгаа юм даа! гэв. 

	Мишкагийн толгой цэвэр даавуугаар боогоод дээлээр хучиж хэвтүүлэхэд тэр нь үл мэдэг чичирч, нүдээ нээв. Алексей дээрээс нь тонгойж. 

	— За яаж байна, амьтайгаа байж тэсэх нь үү? гэв. 

	— Би өчигдөр ингэх гэсэн юм шиг энэ хүүхэнд биеэ магтаж байсан юм гэж Мишка үхээнц царай гарган, инээмсэглэж хэлээд Катяг харав. Катя ч гараа арчингуут бас дэргэд нь ирж тонгойв. Мишка уруулаа хөдөлгөн шивнэн:

	— Алеша, чи үүнийг хамгаалаарай. 

	— Мэднэ, мэднэ. 

	— Би тусгүй юм хийх гэж бодож байсан юм... Үүнийг хот руу илгээх хэрэгтэй. Тэгээд Мишка дахин мохоо харцаар Катяг харж, өвдөж халуурч байгаагаа ер тоолгүй, хорсон тэсэж хэвтэнэ. Үхэл тулгарахад түүний бүх дотоод зөрчил, хүсэл эрмэлзлийг арилгажээ. Тэр нь энэ минутад өөрийгөө архичин, хорон санаатай хүн биш, харин шуурганд шумбаж норсон шувуу шиг орос хүн, баатарлаг үйл хэрэгт хэнээс ч дутуугүй тохирох хүн, их үйл хэрэг бүтээж чадах хүн гэж бодно... 

	— Одоо зүгээр унтаг. Ширүүн залуу байгаа юм, хэсэг хэвтээд засарна гэж аяархан хэлэв. 

	Катя, Алексейг дагаж хашаанд гарлаа. Эрт урьд цагийн аргалын утаа ханхалж, ам цангаж явахад дүүрэн хулаар цангаа гаргадаг шиг хүслээ дүүрэн хангадаг, зуун жил өнгөрсний дараа морьтой хүн хээрийн салхи сөрөн шүдээ шазайлган хатируулж, байгаа нь ил харагдах шиг болж байгаа зах хязгааргүй тэнгэр доорх энэ халуун талд өнөөх аймаар зүүдлэх мэт байдал нь хэвээр байна. 

	Катя айхаа больжээ. Өөрт нь ч хэрэггүй, ер нь энд хэнд ч хэрэггүй зовлонгоо түүхэнд л өнгөрүүлнэ. Хэрэв одоо Катяг эрэлхэг үйл хэрэг, амь биеэ өгөхийг алиныг ч хийх гэвэл юм бодолгүй хийх сэн. Хэрэв үх гэж хэлбэл “— за яах вэ” гээд тунгалаг нүдээрээ огторгуй хараад санаа л алдах биз. 

	— Вадим Петрович алагдсан. Би Москвад буцахгүй... тэнд хэн ч байхгүй... Юу ч байхгүй... Дүү маань хэрхсэнийг бүү мэд... Нэг тийшээ л явах гэсэн юм, Екатеринослав очвол магадгүй... 

	Алексей алцайж зогсоод газар ширтэж, толгой сэгсрэн:

	— Сайн хүн байсан юм сан, Вадим Петрович хэрэггүй үхлээ... 

	— Тийм, тийм гэж хэлээд Катягийн нүдийг нь нулимс цэлийтэл бүрхэв. Тэр чинь тун сайн хүн байсан юм. 

	— Тэгэхэд та нар миний үгийг дуулаагүй юм даа. Бид өөрсдийнхөө төлөө, та нар өөрсдийнхөө төлөө байлгүй яах вэ. Энэ талаар гомдох гонсойх юм алга. Гэвч ард түмний эсрэг яаж байлдаж болох вэ? Бид нар чинь бууж өгнө гэж үү!.. Өнөөдрийн тариачин эрчүүлийг хараа биз? Харин шударга хүн байсан юм... 

	Катя, сүлжмэл хашаа давж сүглийтлээ унжсан модны мөчрийг ширтэн байж:

	— Алексей Иванович гуай, юу хийхийг надад зааж өгөөч? Ер нь амьдрах хэрэгтэй биз дээ? гэж хэлээд хэлсэн үг нь хий агаарт замхрах шиг болж өөрөө айв. Алексей ч даруй хариулсангүй, түдгэлзэж байснаа:

	— Юу хийх гэнэ ээ? Ёстой л эзэнтний асуудал байна даа. Яагаад тэр бил ээ? Гадаад олон хэлээр ярьдаг, боловсролтой, цэвэрхэн хүүхэн, юу хийх бил ээ? гэж тариачнаас асуудаг чинь. 

	Алексейн царай хорсолтой болж, бүсэндээ дүүжилсэн гар бөмбөгнүүдийг аяархан харшуулна. Катя эвхийн хярав. 

	— Хотод танд хийх юм олдоно. Архины газар дуулж бүжиглэж болно, биеэ худалдаж болно, албан газарт машин цохиж болно гайгүй болно гэв. 

	Катя толгойгоо гулдайлган, Алексейг дээрээс нь харж байгааг мэдээд толгойгоо өргөж эс чадна. Мишка гэнэт уурласан шиг, одоо яагаад Алексейн тэгж ууртай харж байгааг Катя гэнэт ойлголоо. Одоо тэгж элдвийг уучилж, хайрлаж байдаг цаг биш. Өөрийн талын л биш бол дайсан гэсэн үг. Яаж амьдрахаа, сум шүнгэнэж байгаа газраас ирсэн ялалтын дөл буураагүй, давхиулж ирээд амьсгаа нь дарагдаагүй цэргээс асуужээ... Яаж амьдрах вэ гэсэн асуудал Катяд өөрт нь ч сонин мэт санагдана. Ямар найз нөхөртэйгөө, ямар юм зорьж тэргэн дээр суугаад тал дундуур давхиулах вэ? гэж асуусан бол Алексейн нүд нь аятайхан гялалзах байсан биз... Катя энэ учрыг ойлгоод жижиг араатан шиг заль хэрэглэхээр шийдэв. Өнгөрүүлсэн энэ өдрүүдийн турш анх удаа биеэ хамгаалах гэж оролдож байгаа нь энэ бил ээ. 

	Алексей Иванович минь, та миний хэлсэн зүйлийг муу ойлгожээ. Намайг намрын хуурай навч шиг газар дэлхий дээгүүр тууж байгаа чинь миний буруу биш. Юунд дурлаж? Юуг хайрлаж? байхыг намайг сургаагүй бол бүү асуу. Эхлээд сургаад аль. (Алексей гар бөмбөгөө харшуулахаа больсны нь бодвол Катягийн үгийг сонсож, анзаарч байгаа хэрэг биз). Вадим Петрович, миний үгийг эсэргүүцэн цагаан армид явсан. Би дургүй байсан. Тэгэхлээр надад өшөө жөтөөгүй хүн байна гэж надад үг хаяад байсан... Алексей Иванович минь би цөмийг нь харж, цөмийг нь ойлгож байгаа мөртөө оролцохгүй хөндий байгаа юм... Энэ чинь аймшигтай юм. Энэ маань миний зовлон байгаа юм... Иймээс л би юу хийх, яаж амьдрахаа асуусан юм... гэв. 

	Тэгээд Катя хэсэг зуур дуугүй байснаа Алексей Ивановичийн цэх өөдөөс халтиралгүй цэх шулуун харахад Красильников нүдээ анивчин, зүс царай нь энгийн болж, их чадагдсан юм шиг сандарч, гар нь өөрийн эрхгүй гэдрэг очиж хүзүүгээ илэн, 

	Алексей хамраа мурилзуулан энэ чинь л зовлон байна, та зөв хэлж байна гээд, бид ч яах вэ бүдүүн бааз байдаг юм чинь. Миний дүү манай хашаан дотор нэг германыг алаад, байшингаа шатаагаад л зайлсан. Хаашаа зайлах бил ээ? Атаман руу очлоо. Харин танай сэхээтнүүд... үнэхээр... 

	Катягийн заль бүтэлтэй болох нь тэр. Алексей Иванович маань Катя шиг ийм газар ч үгүй, морь ч үгүй амьтан ямар элэнцгийнхээ төлөө тэмцэх бил ээ гэдэг тэр золигийн асуудлыг эндээ л даруй шийдэх гэж бодсон бололтой. 

	Энэ үр ашиггүй яриа Катягийн ширтэж байгаа мод сүлжмэл хашааны дэргэд ярьсан ажээ. Ээмэг шиг унжиж байгаа хоёр хар жимсийг Катя таслах гэж аль түрүүнд бодсон боловч Красильниковын өмнө чимээгүй хэвээр зогсож, харин Катягийн цэлмэг тэнгэр гийгүүлсэн том нүдэнд нь хөгжлийн оч гялалзана. 

	— Хэрэв бидний тариачид танай хотынхныг тэжээж байгаа нь лавтай юм бол та нар бидний төлөө байх хэрэгтэй гэж Алексей Иванович ярих үгээ, гараа эрс хөдөлгөн улам лавшруулна. 

	— Бидний тариачид бол германы эсрэг, цагаантны эсрэг, коммунистуудын эсрэг байна, тэгэхдээ тосгоны чөлөөт зөвлөлийн төлөө байгаа юм. Ойлгов уу? 

	Катя толгой дохив. Тэгээд Алексей Ивановичийг яриагаа үргэлжлүүлж байх зуур баруун ханцуйны нь суга уранхай болохоор өлмий дээрээ босож зүүн гараараа хоёр жимс тасалж аваад нэгийг нь амандаа хийж, нөгөөг нь шилбэнээс нь бариад эргэлдүүлнэ. 

	— Би тосгоны хүн болох юм бол цөмийг нь ойлгох сон доо гэж Катя хэлээд жимсний ясыг нулимав. — Намайг Орос орон, ард түмэн төрүүлсэн юм гэж хэчнээн сонссон бил ээ, харин юу байдгийг нь одоо л анх удаа харж байна. Тэгээд Катя, хоёр дахь жимс идэнгүүт Алексей Ивановичийн нарны гэрэлд алтан шаргал өнгөтэй харагдах сахал, энгэрийг нь ярсан савхин дээл, бадируун хөл, аймаар буу зэвсгийг харна. 

	Алексей Иванович бүр ч ичсэн янзтай ард түмэн, ард түмэн л гэнэ, арай бага юм үзсэн байлгүй... Гэвч өөрийнхөө юмыг өгөхгүй гээд сүлжмэл хашаанаас цухуйж байгаа гадасны бөх эсэхийг нь шалган барьж үзээд, — Энэ ертөнцтэй цөмтэй нь ч гэсэн ширүүн тулалдана даа... Екатерина Дмитриевна та намайг эс сонсовч, манай анархистуудын ярихыг сонс, тэднүүд чинь гарамгай ярьдаг улс. Харин... “түүний хөмсөг нь хөдлөн, Катяг шалгасан янзтай гөлөлзөнө” тэднүүд чинь тэвчээргүй завхай усан архичид даа... Харин та тэдэнд харагдсаны ч хэрэггүй шүү... гэхэд нь Катя

	— За яамай гэв. 

	— Яагаад яамай байдаг бил ээ. 

	— Яах вэ, би балчир биш болохоор над руу тийм амар халдахгүй шүү. 

	— Та ч ярихдаа сайн л ярьж байна... 

	Катягийн эрүү нь татвалзан, инээмсэглэн дахин өнөөх хадны бут өөд сарвайв. Бүх биеийг нь нарны халуун илч таалан шарах нь мэдэгдэнэ. Энэ бүгд нь гарцаагүй зүүд мэт ажээ.

	— Ер нь Алексей Иванович гуай, би танай энд юу хийвэл таарах сан бол? гэж Катя хэлэв. 

	— Гэгээрлийн талаар ажиллах биз. Манай цэрэгт улс төрийн хэлтэс бий... Өөртөө сонинтой болох юм гэж ярилцдаг... 

	— Та өөрөө яах вэ? 

	— Би юу?.. (Алексей Иванович дахин гадаснаас барьж авахад сүлжмэл хашаа ганхана). Би бол энгийн байлдагч, пулемётын хөнгөн тэрэгний хөтөч хүн, миний байр байлдааны талбай дээр байдаг юм даа... Екатерина Дмитриевна та эхлээд сайтар ажиж үз, шууд шийдсэний хэрэггүй. Би таныг дүүгийнхээ эхнэр Матренатай уулзуулж өгье. Ухаандаа бид нар таныг гэр бүлдээ оруулж байгаа юм... 

	— Махно толгойлогч үдэш ирж хумсаа цэвэрлэ гэсэн юм. 

	— Юу гэнэ ээ? ! (Алексей савхин дээлийнхээ дотуур бүсэлсэн бүсийг хоёр гараараа барьж, хамар нь ч шонтойх шиг болов) Хумс гэнэ ээ? ! Та түүнд юу гэж хэлэв? 

	— Би олзлогдсон хүн гэж хариулсан гэж Катя тайван хэлэв. 

	— За яах вэ. Хүн дуудаж ирвэл очоорой. Харин би тэнд байх болно... 

	Яг энэ үед тарган Александра, хормогчоо салбагануулан үүдний пин дотроос гүйн гарч ирээд:

	— Айсуй, айсуй! гэж хашхиран гүйж дааманаа тайлав. Алсад “Ура” хашхиралдан, буу ганц нэг дуугарч, морин түвэргээн сонсогдоно. Махно армийнхаа хамт ирж байгаа нь энэ бил ээ. Катя, Алексей хоёр гудамжинд гарч зогсоно. Замаар бөөн тоос манарна. Тээрмийн хажуугаар морьтой улс, гурвалсан тэрэг төвгөр дээгүүр давхина. 

	Армийн толгой сууринд орж ирэхэд багачууд охид тойрон гүйлдэнэ. Хөөсөрч хөлөрчихсөн морьдын, бөөр нь төвөлзөнө. Махночууд малгайгаа гэдрэг унагаад хөлс дааварлуулан, тоосон дотор тэрэг дээрээ зогсоцгооно. 

	Перс хивс дэлгэж тал бүр тийш нь унжуулсан тэргэн дээр Махно өөрөө сууж явна. Тэр нь сүвээгээ тулж ханхалзан, хурган малгайгаа ташаан дээрээ барьж, сумны хайрцаг дээр сууна. Түүний цайвар царай нь гөлрөөд, хатсан уруулаа жимийж явна. 

	
VIII

	Телегина Даша хоосон өрөөнүүддээ ганцаараа зургаан сар суулаа. Иван Ильич фронтод явахдаа мянган рубль үлдээсэн нь төдий удаан хүрсэнгүй. Аз болоход доод давхраас нь бүр нэгдүгээр сард оргон зайлсан Петербургийн нэгэн том албаны хүний байранд Матте хэмээх нэг харийн хүн сууж хөрөг, мебель зэрэг элдэв дээдийн юм худалдан авдаг болжээ. 

	Катя түүнд хоёр хүний модон ор, хэд хэдэн баримал, хэрэгтэй хэрэггүй шаазан эдлэл худалдав. Хуучин цагийн үнэр, өнгөрсний дурсгал болгож хадгалж байсан юмаа Катя хайхрахгүй салгаж хуучныхаа юмыг цөм дуусгажээ. 

	Юмаа худалдаж олсон мөнгөөрөө хавар, зуныг өнгөрүүлэв. Хот эзгүйрч, хотоос цаг яваад Сестра рекад очиход фронтод тулдаг болжээ. Засгийн газар Москвад нүүж очив. Хааны орднуудын хага буудуулж, эзгүй хоосорсон цонхнууд Нева мөрнийг ширтэнэ. Гудамжинд гэрэл асахаа байж, тэртэй тэргүй сөнөх тавилантай болсон хөрөнгөтнүүдийг цагдаа нар чандлан сэргийлэх дургүй болжээ. Үдэш болоход урьд хожид хэн ч харж үзээгүй аймаар улсууд гудамжаар явах боллоо. Тэднүүд цонхоор шагайж харанхуй шатаар хэсүүчлэн, хаалганы бариул чангааж үзнэ. Хэрэв давхар давхар цоожилж, ичиж нуугдахгүй бол юу болох байсан бол. Хартай чимээ дуулдвал, үл мэдэх улсууд байранд орж ирээд “Гараа өрөг” гээд л гэрийнхнийг дайрч, чийдэнгийн утсаар хүлчхээд үнэ цэнтэй зүйлийг нь баадагнаж аваад, түдэлгүй арилдаг байв. 

	Хотод хамх өвчин гарчээ. Жимс болоход бүр ч аймаар болж хүмүүс гадаа гудамжинд, зах зээл дээр татвалзан унадаг болжээ. Энд тэндгүй шивнэлдэж, дуулдаагүй гай гамшиг болно гэлцдэг байв. Улаан цэргүүд малгай дээрх таван хошуугаа буруу харуулан хадаж үүнийгээ христосыг эсэргүүцсэн тамга болгож байна. Дэслэгч Шмидтийн гүүр дээр байдаг хөл хориотой суваргад “цагаан хүн” үзэгддэг боллоо. Энэ бол их гай гамшиг уснаас л үүснэ гэсэн үг гэх мэтээр ярилцдаг болжээ. Заводуудын утаа оргилохоо больж унтарсан яндангуудыг гүүрэн дээрээс зааж ярилцана, үнэхээр ч эр яндангууд нь үдшийн шингэх нарны хүрэн ягаан гэгээнд “чөтгөрийн хурууд” шиг ёрдойлцоно. 

	Заводууд хааж, ажилчдын зарим нь хүнс тэжээл эрж олох бүлэгт зарим нь тосгонд явна. Гудамжны сайран шалны завсраар ногоо ургажээ. 

	Даша тэр болгон өдөр бүр гэрээсээ гардаггүй, харин гарах юм бол жудаггүй муусайн чухонкууд1 хоёр өмдөөр нэг пүү төмс сольж шулдаг байсан зах дээр очих гэж өглөөгүүр гадагш гардаг байжээ. Улаан цэргийнхэн зах зээл дээр ирж хий буудаж төмс худалдаж байгаа чухонкуудыг, өмд барьсан хүүхнүүдийг хөрөнгөтөн нийгмийн үлдэгдэл гэж хөөх нь улам олширчээ. Идэш уушны зүйл олж авах нь өдрөөс өдөрт улам хэцүү болж, заримдаа өнөөх л Митте хуучны юмыг консерв, сахраар сольж Дашаг авардаг байжээ. 

	Даша илүү төвөг удахгүйг хичээж бага иддэг, өглөө эрт босдог байв. Элдвийн юм бодохгүйн тулд хэрэв утастай бол юм оёх буюу эсвэл арван гурав, дөрвөн онд гарсан хуучин ном барьж уншдаг байв. Гэлээ ч гэсэн цонхныхоо өмнө сууж юм бодох нь илүүтэй боловч бодол санаа нь төөрөлдөн дотор нь нүүгэлтдэг байв. Саяхан учирсан сэтгэлийн зовлон, уйтгар, санаа шулуудсан энэ бүгд нь өчүүхэн уураг тархинд нь агшин багтжээ. Энэ нь түүний өвчний үлдэгдэл юм. Даша их турсан учир арван зургаатай охин шиг болжээ. Ер нь бас л дахин охин шиг санагдах боловч охины шалиг зан нь арилсан ажээ. 

	Зун болж, цагаан шөнө өнгөрөөд Кронштатын цаагуур нар улайран шингэх болов. Таван давхрын цонхоор харахад үдшийн бүдэг бадагт хоосон зэлүүд гудамж, эзгүй цонхнууд тэртэй холоос харагдана. Гэрэл асаадаггүй хав харанхуй, харин гадуур яваа хүний хөлийн чимээ хаа нэг дуулдана. 

	Цаашдаа юу болдог бол? Энэ үймээнгүй хөшүүн байдал хэзээ дуусах бол? удахгүй намар болж, хур бороо эхлээд, хүйтэн салхи дээвэр дээгүүр жингэнэн үлээнэ. Түлэх түлээгүй, өмсөх дээлээ худалдчихсан, яана даа. Иван Ильич буцаж ирэх бол уу... Бас л уйтгартай болж лампын цог улайж, дэмий амьдрал эхлэх болов уу гэж Дашаад бодогдоно. 

	Энэ хөл үймээнгүй хөшүүн байдлыг сэргээж, амьдаараа авслагдсан энэ байшинг орхиж энэ сөнөж байгаа хотоос явах хүч олох хэрэгтэй!.. 

	Тэгье гэвэл амьдралд нь нэг шинэ юм эрхбиш тохиолдох хэрэгтэй... Энэ жилүүдэд Даша “шинэ юм” анх бодож байгаа нь энэ бил ээ. Даша энэ бодолд хууртаж, Ижил мөрний галт онгоцоор явж байхдаа нэг удаа найдвар горьдолгүй уй уйтгарын хөшигний цаанаас саруул сайхны гэгээ зуралзах мэт санагдсан шиг нь сэтгэл хөдлөн, гайхаш барагдана.

	Ингэж бодоход нь бас л Иван Ильичээ санаж, өдөр өнгөрөхгүй уйтгартай болж, түүнийг дахин эгч хүн шиг өрөвдөж, уйгагүй тэвчээр, хэнд ч саад тээр үл болох сайхан санааг нь өрөвдөн дурсана. 

	Бүр санаандгүй болсон Бессоновын шүлгүүдийн эмхэтгэл цагаан хавтастай гурван ботийг номын шүүгээн дотроос эрж олжээ. Алтан хараацайнууд харвах сум мэт цонхны нь хажуугаар нисэж, үдшийн бүрэнхий болохын өмнө тэр шүлгүүдийг уншиж дуусгаад шүлгүүдийн дотор өөрийнхөө уйтгар, ганц бие байдал болон булшны нь дээгүүр сүүгэн үлээх салхины тухай үнэн үг олж уншаад Даша мөрөөдөл болж уйлав. Өглөө нь авдар дотроосоо хуримынхаа эм хийж хадгалсан платьег гаргаад засаж эхлэв. Үдэш нь мөн өчигдрийнх шиг л алтан хараацайнууд нисэлдэж, цайвар нар гийж чив чимээгүй байхад алсад гэнэт пүсхийтэл юм нүдэж юм шаржигнаж, хүнд юм унах нь дуулдав. Бодвол богино гудамжинд модон байшин нурааж байгаа бололтой. 

	Даша, яаралгүй л оёж байв. Хуруувч нь сав хийвэл, гүргэр хуруунаас нь мултарчихна, цонхны цаагуур нэг унагаачих шахжээ. Тэгэхдээ мөн энэ хуруувчийг хийгээд эгчийнхээ байшингийн үүдний өрөөнд сууж, зөөлөн чихэр идэж байснаа санав. Арван дөрвөн онд болсон хэрэг бил ээ. Тэгэхэд Катя нөхөртэйгөө хэрэлдээд Парис явсан бил ээ. Катя, жижигхэн мөртөө содон жавхаатай ганц өд хатгасан хөөрхөн малгай өмсөж, хаалган дээр очоод эргэж Дашагаа хараад гэнэт санаж “Донюша надтай явахгүй юү...” гэж бил ээ. Тэгэхэд Даша яваагүй юм. Харин одоо... Парист гэнэт очвол Парисыг ямаршуу хот болохыг Даша Катягийн захидлаас мэдэж авчээ. Үнэртэй усны торгон хайрцаг шиг анхилмал сайхан үнэртэй, цэв цэнхэр дөрвөлжин юм шиг санагдана... Даша юмаа оёнгуут сэтгэл хөдлөн санаа алдана. Явъя!.. Гэтэл галт тэрэг явдаггүй гадаад руу явуулахаа больсон гэж ярилцдаг... Жаалхан үүрэг үүрээд улсаас улсад очиж, уул хад, ой мод, уудам тал, ус мөрөн алгасан явган тэнэсээр тэр хачин гоёо хот хүрэх юм сан... 

	Дашагийн нулимс нь дуслав. Ээ яасан тэнэг юм бэ. Газар сайгүй дайн болж, германчууд Парисыг асар том үхэр буугаар буудаж байна. Цагаа олж боджээ! Хүнийг амар тайван суулгахгүй байдаг чинь шударга хэрэг гэж үү... “Би юу хийсэн хүн бэ...” Хуруувч нь сандал доогуур өнхрөн орж, нүдийг нь бүрхчихсэн нулимсны цаанаас нарны гэрэл гялалзаж, алтан хараацай дэмий хоосон нисэлдэхэд: ядахдаа эднүүдэд ялаа шумуул олддог болоосой.. “Харин би л явна, заавал явна даа!” гэж Даша уйлж сууна. 

	Тэгсхийж байтал үүдний өрөөний хаалгыг хэд чанга тогшив. Даша, хайч зүүгээ цонхон дээр тавиад, оёж байсан юмаа базаж нүдээ хэд арчин, сандал дээр шидээд хэн хаалга цохиж байгааг асуухаар очив. 

	— Дарья Дмитровна Телегина энд суудаг уу?.. 

	Даша хариу өгөлгүй шууд хаалганы цоожны нүхээр шагайхад цаанаас нь мөн л шагайж, болгоомжилсон дуугаар: Телегиний авгайд Ростовоос захиа ирүүлсэн юм гэж хэлэв. 

	Даша, хаалгаа даруй нээхэд, үнгэлэгдсэн цэрэг шинель, уранхай саравчтай малгайтай үл таних нэг хүн орж ирэв. Даша айж, гараа сарвайн гэдрэг ухрахад, тэр хүн яаран:

	— Бурхан минь бурхан минь... Дарьяа Дмитриевна та намайг танихгүй байна уу?.. 

	— Үгүй, үгүй... 

	— Куличек, Никанор Юрьевич шүү дээ... Яагаа вэ дээ, тангарагт шүүгчийн туслагч байсан, Сестрорецкд байсныгаа санаж байна уу? 

	Даша сарвайсан гараа буулган, сахлаа хусаагүй маш удсан шовх хамартай, туранхай царайг ширтэн гөлөрнө. Маш ажигч, дүрэлзсэн нүдний нь үрчлээг харвал угаасаа хянуур болгоомжтой хүн бөгөөд эвгүй жайвгар амыг нь харахад эрс шийдэмгий, хэрцгий догшин янзтай санагдана. 

	Тэр хүн аюултай тулгарсан жижиг араатан лугаа адил байв. 

	— Дарья Дмитриевна гуай нээрэн мартчихлаа гэж үү... Би тэгэхэд танай эгчийн талийгаач нөхөр Николай Иванович Смоковниковын туслагч байсан шүү дээ... Танд дурлаж байсан боловч тэр үед та намайг яггүй хөөсөн шүү... За одоо санав уу? Гэтэл тэр хүн гэнэт “дайны өмнөх” үеийнх шиг, хар боргүй, аль эрт мартсан янзаар инээмсэглэв. Даша ч гэсэн хавтгай элсэн эрэг, далайн дулаан нозоорсон булангийн нарлаг үдэш болгон өөрөө ч хүн ойртохын эрхгүй сэхүүн зантай шиг платьний бүсээ эрвээхэйчлэн зангидаж байсныгаа бас юм үзээгүй танхил охинд дурлачхаад хялайлгаж явсан Куличекийг... Далайн эргийн элслэг ухаануудын шөнө өдөргүй шуугьж байдаг өндөр гоолиг нарснуудыг дурсан санав. 

	— Та тун их хувирчээ гэж чичирсэн хоолойгоор хэлээд Даша түүнд гараа сунган өгөв. Куличек гарыг нь дадамгай тосон авч үнсэв. Шинель нь хэдий муу боловч өнгөрсөн жилүүдэд морин цэрэгт шувт байсан нь шууд ил харагдана. 

	— Захиаг гаргаж өгөхийг зөвшөөрнө үү. Нэгтээ орж гутлаа тайлахыг минь зөвшөөрөх сөн бол уу... Тэр захиа миний ороолт дотор байгаа юм. Тэгээд Куличек их зантай шиг гялавхийж хараад, Дашаг дагаж хоосон тасалгаанд ороод, шалан дээр сууж, ярвайн заваан гутлаа тайлж эхлэв. 

	Захидал нь Ростовт байхдаа дэд хурандаа Тетькинд өгсөн Катягийн тэр захидал байжээ. 

	Эхний мөрийг уншаад Даша бархиран Вадим алагджээ!.. гээд хоолойгоо базлав. Нүд нь яаран түргэн гүйж, дахин нэг уншив. Тэгээд байж ядахдаа сандлын тохойвч дээр суухад нь Куличек их л гэмгүй янзтай холхон зогсоно. 

	— Никанор Юрьевич та миний эгчтэй уулзсан уу? 

	— Үгүйсэн бил ээ. Энэ захидлыг арван хоногийн өмнө нэг хүн надад өгсөн юм, тэр хүн хэлэхдээ Екатерина Ростовоос явсаар зэгж сар боллоо гэж байна бил ээ... 

	— Ээ бурхан минь! Тэр минь одоо хаана байгаа бол? 

	— Тэр хүнээс тодорхой лавлах бололцоо надад огт байгаагүй нь маш харамсалтай юм даа... 

	— Та түүний нөхрийг мэдэх үү! Вадим Рощин шүү дээ!.. Алагдсан гэнэ... Катя тэгж бичиж байна. Яасан ч аймшигтай юм бэ! 

	Куличек гайхаж хөмсгөө өргөнө. Даша тэр захидлыг барьж чадахгүй, эцэнхий чөргөр гар нь салганаж байхад, Куличек уг захидлыг авч нөхрийн нь алагдсан тухай өгүүлсэн Валерьян Онолийн тухай бичсэн мөрийг гүйлгэн уншив... Тэгээд Куличекийн завж нь эвгүй яйвийж:

	— Онолийг өөдгүй бузар хэрэг үйлдэх хүн гэж би ямагт боддог байсан юм. Түүний хэлснээр бол Рощин тавдугаар сард алагдсан байх нь. Тийм биз? Тун хачин юм даа, би түүнийг нэлээд хожуу үзсэн шиг надад санагдах юм. 

	— Хэзээ? Хаана вэ? 

	Куличек махчин амьтан шиг хоншоороо шонтойлгож, Даша өөд өргөс шиг нүдээр харав. Гэвч нэг секунд хэртэй л ингэж ширүүн харав. Дашагийн чичгэнэн зууралдсан гар болон сэтгэл хөдөлсөндөө гялалзаж байгаа нүдийг харахад хэдийгээр улаан офицерын эхнэр мөн боловч захидлын учир үнэн бөгөөд Куличекийг мэдүүлчихгүй гэдэг нь илт байв. Куличек Дашагийн харц өөд дөтлөн очиж ийн асуув. 

	— Байшинд бид хоёрхон л байна (Даша тэвдэн, тийм тийм гэж толгой дохив) Дарья Дмитриевна гуай миний хэлэх гэсэн зүйл маань миний амь насыг... 

	— Та чинь Деникиний армийн офицер юм уу? 

	— Тийм ээ.

	Даша гарын хуруунуудаа начигнуулан, хүрэхийн аргагүй тэр цэнхэр огторгуйг цонхоор харна. 

	— Та, надаас болгоомжлох огт хэрэггүй. 

	Би ч энэ талаар итгэж байсан... Харин танайд хэд хонохыг л танаас гуйх гэсэн юм. 

	Куличек үүнийг бараг сүрдүүлсэн юм шиг, эрс хатуу хэлэв. Даша толгойгоо нугдайлган доош харна. 

	— За, яах вэ л дээ. 

	— Хэрэв та айж байвал... (Куличек гэдрэг ухрав). Үгүй биз дээ? Айхгүй байна уу? (Дахин ойртов). Би ойлгож байна, ойлгож байна. Ер нь танд айсны хэрэг үгүй... Би тун болгоомжтой хүн... зөвхөн шөнө болоход л гадагш гарна... Намайг Питерт байгаа гэж нэг ч хүн мэдэх ёсгүй... (Куличек саравчтай малгайн дотроос цэргийн үнэмлэх бичиг гаргаж ирлээ)... За... Иван Свищев улаан цэрэг, ёстой тэр хүний үнэмлэх байгаа юм. Би өөрөө авсан юм... За та чинь Вадим Петровичийн тухай мэдэх гэсэн бил үү. Миний бодоход энд ямар нэг будилаан болсон шиг байна... 

	Куличек, Дашагийн гарыг атгаж аваад:

	— Тэгэхлээр Дарья Дмитриевна та чинь бидний талд байгаа юм шив дээ? За их баярлалаа. Бүх сэхээтэн, доромжлогдон, шаналсан офицерууд цөм сайн дурын армийн ариун тугийн дор бөөгнөрч байна. Энэ бол баатарчуудын арми... за орос орныг аврахыг та үзнэ дээ, харин цагаан гар л аварна даа. Харин энэ хогийн муусайн бохир хар гарууд Орос орноос зайлаг! Одоо налигнах хэрэггүй. Хөдөлмөрч ард түмэн гэнэ! Би вагоны дээвэр дээр сууж мянга таван зуун мод яваад ирлээ. Тэр хөдөлмөрч ард түмнийг харсан! Ёстой араатан даа! Бидний цөөн баатрууд л ёстой Орос орон гэдгийг чинь зүрхэндээ агуулж яваа юм. Бид л өөрийнхөө хуулийг Тивричийн ордны гол хаалга дээр жадаар хадна даа... 

	Даша, тэр урсах ярианаас юу ч ойлгохгүй болов... Куличек хар хиртэй хумсаараа хоосон агаар цоолох мэт зангаж, завжаар нь хөөс бурж байгааг харвал мань хүн вагоны дээвэр дээр сууж их удаан ам нээлгүй явсан бололтой. 

	— Дарья Дмитриевич гуай танаас нуухгүй шүү... Би умар зүг рүү тагнуул хийж, хүн элсүүлэх зорилгоор томилогдож ирсэн. Манай хүчийг бас л олон хүн төсөөлж мэдэхгүй байна. Энэ сонинуудад бичсэнээр бол бид чинь ердийн цагаантны дээрэмчид, маргааш нөгөөдөр л газрын хөрснөөс хусагдах хөөрхийлөлтэй амьтад байгаа юм. Офицерууд манай тийшээ очихоо айж байгааг ойлгож цөхөх юм алга... Гэтэл Дон, Кубанид үнэндээ юу болж байгааг та мэдэх үү? Донын атаманы арми өнхрүүлж байгаа цас шиг л үржиж байна. Воронеж губернийг зэгж улаантнаас чөлөөлсөн. Ставрополь цохиулж байгаа... Атаман Краснов өнөө маргаашгүй Ижил мөрөн рүү гарч Царицныг эзлэх болсон доо... Тэр нь германчуудтай самбаганаж байгаа нь үнэн боловч түр тэгж байгаа юм... Манай Деникинчүүд өмнө зүг Кубани руу баярын жагсаалаар яваа юм шиг явж байна. Торговая Тихорецк, Великокияшеск сууринуудыг бид авсан. Сорокиныг ёстой бут цохисон. Бүх хасаг сууринууд сайн дурын армид оволзтолоо баяр хүргэж байна. Белия Глина суурины орчим бид ёстой Мамаевын тулалдаан шиг юм болгосон. Бид чинь уул мэт хүүр давж давшсан болохоор таны үнэнч өчүүхэн боол би ч бүсэлхий хүрсэн цусан дундуур туулсан даа. 

	Түүний нүдийг хараад Дашагийн царай цонхийж орхив. Куличек ихэмсэг инээмсэглэн:

	— Ингээд дууслаа гэж бодоогүй биз? Энэ чинь, залхаалт эхэлж байгаа нь тэр. Бүх орон даяар түймэр дэгдсэн. Самар Оренбург, Уфа мужууд болон бүх Уралд гал түймэр оволзсон. Ижил мөрний дунд хавийн нутаг цөм чехчүүдийн гарт орсон. Самараас эхлээд Владивосток хүртэл нил бослого дэгдсэн. Хэрэв хөөтэй германчууд үгүй сэн бол бүх орос нэг хүн шиг босох байсан юм. Ижил мөрний хавь нутгийн дээгүүр байдаг хотууд чинь асаах гол шургуулчихвал гүйцэх тийм дэлбэрдэг зоорь шиг байгаа юм... Би большевикуудыг нэг сар тэсэхгүй болсныг мэдэх болохоор тэдний төлөө улаан мөнгөөр ч мөрийцөхгүй. 

	Сэтгэл нь хөөрч Куличекийн бүх бие нь салганана. Түүнийг одоо харахад өнөөх бяцхан араатан шиг байхаа больжээ. Талын салхинд түлэгдэж, дайны галд хатуужсан түүний хурц хамартай нүүрийг Даша ширтэнэ. Энэ тохиолдол бол Дашагийн ганц бие байдлыг дайран орсон ширүүн зүйл юм. Дашагийн шанааны нь судас чинэрч, зүрх нь лугшина. Куличек жижигхэн шүдээ яралзуулан махоор ороож байхад нь:

	— Та нар ялах юм уу? Ер нь дандаа дайн болохгүй биз дээ... Дараа нь юу болох юм бэ? гэж асуув. 

	— Дараа нь юу болох юм бэ гэнэ? гэж Куличек утаагаа сорж, нүд нь утаандаа анивалзан, — Дараа нь германчуудтай бүр мөсөн ялтлаа байлдана, энх тайвны их хурал болно биз тэр хуралд ёстой баатар нь болж очно. Дараа нь холбоотнуудтайгаа хамтран бүх Европыг Оросыг сэргээн босгоно. Дэг журам хууль ёс, парламентын дэглэм, эрх чөлөөг тогтооно... үүнийг ч ирээдүйд хийх юм... Харин ойрын өдрүүдэд... гэснээ:

	Куличек гэнэт баруун энгэрээ дарж, шинелийнхээ дор нэг юм тэмтэрч, гол дундуур нь нугалсан папиросны хайрцгийн таг гаргаж, гартаа эргэлдүүлж үзээд Дашаг бас л нэвт харах шиг ширүүн харав. 

	— Би осолтой байж болохгүй... мэдэж байгаа биз дээ... Танай гадаа нэгжлэг явуулж байна... Би танд нэг юм хадгалуулъя гээд Куличек тамхины хайрцгийн тагийг болгоомжтой задалж дотроос нь хувийн үнэмлэхийг зүсэж хийсэн жижигхэн гурвалжин гаргаж ирэв. Түүн дээр нь О, К гэсэн хоёр үсгийг гараар бичжээ. Дарья Дмитриевна та үүнийг нууж өгөөрэй. Онгон сахиус шигээ хадгалж байгаарай... Үүнийг яаж ашиглахыг бид танд сургана... Уучлаарай... Та айхгүй биз? 

	— Айхгүй. 

	— Мөн ч сайн даа! 

	Даша өөрөө ч мэдэлгүй эрэмгий зоригтоо автагдан их оросын нийслэл болон нэлээд хотод дэлгэрсэн “Эх орон, эрх чөлөөг хамгаалах эвлэл” гэдэг хуйвалдаанд оролцох боллоо. 

	Деникиний армиас илгээсэн Куличек муухан таних улаан офицерын эхнэртэй үг солив уу үгүй юү ингэж сүйд болтлоо итгэж байгааг нь харвал тэр хүн дэндүү хөнгөн аашилж, болшгүй юм үйлдэж байгаа хэрэг. Гэвч тэр урьд Дашад дурлаж байсан удаатай бөгөөд одоо нүдийг нь харахад “итгэж болно” гэсэн шинжтэй байхад итгэлгүй ч яах вэ. 

	Тэр цагт тайван сэтгэх завгүй, харин хүн бүхэн бодсон зорьсноороо юм хийх гэж, зүйл бүрийн юм шуурга мэт оволзож, хүн амьтан тэнгис далай мэт буцалж, хүн бүхэн өөрийгөө сөнөж байгаа галт онгоцыг аврагч гэж бодоод дүрэлзтэлээ шатаж байгаа тавцан дээр нь гараад залуураа баруун буюу зүүн тийш нь гэж гар буугаар даллан хашхирдаг байлаа. Тэр цагт бүх юм эргэлзээтэй бодогдоно, өргөн уудам Орос орны эргэн тойронд цагаан цэргийн зэрэглээ татаж байв. Үзэн ядах сэтгэлд автан хүний хараа эрээлжилнэ. Хүний хэт хүсэн мөрөөдсөн зүйл, энэ зэрэглээн дунд биелж байх мэт хуурмаг санаа төрнө. 

	Тийм ч учраас большевикуудын сүйрэлт эргэлзээгүй мэт бөгөөд интервентүүдийн цэрэг цагаан армид туслахаар дөрвөн зүгээс айсуй мэт, оросын зуун сая тариачин эрчүүл ч зохион байгуулах хурлын төлөө тэнгэр бурханд мөргөхөд бэлэн мэт, хотууд ч нэгдмэл хуваагдашгүй эзэн хаант улс байгуулахыг мөрөөдөж байгаа мэт, депутатуудын зөвлөлүүдийг тараан хөөгөөд маргааш нь дэг дэглэм, парламентын хууль ёсыг тогтооход ганц дохио өгөх л хэрэгтэй мэт санагддаг байв.

	Солих ганц ээлжийн дотуур хувцастай өмнө зүг дүрвэн зайлсан Петербургийн ноёдоос эхлээд, түүхийн зохих нөхцөлд өөрөө тогтоосон байдлаа эцэс болно байх гэж горьдож хэгжүүхэн инээмсэглэж суугаа хэтэрхий цэцэн профессор Милюков ч гэсэн цөм тэр зэрэглээнд хууртаж байв. 

	Тэр тайтгаруулагч зэрэглээнд итгэдгийн нэг нь “Эх орон, эрх чөлөөг хамгаалагч эвлэл” байжээ. Томилогдсон атаман Калединыг амиа хорлож, Корниловын армийг Ростовоос зайлсны дараа 1918 оны хаврын эхээр тэр эвлэлийг Борис Савиков үндэслэн байгуулжээ. Тэр эвлэл нь сайн дурын армийн нууц байгууллага руу байдалтай ажиллаж байв. 

	Түүнийг нууц ажилладаггүй боловч, баригддаггүй Савиков толгойлж байв. Тэр нь сахлаа будаад, англи хүрэм, шар ноосон түрий, ногоон польто өмсөөд Москвагаар сэлгүүцдэг байв. Эвлэл нь цэрэг шиг, штаб, дивиз, бригад, тагнуул болон бас бус байгууллагатай байсан бөгөөд штабт нь хурандаа Перхуров суудаг байжээ. 

	Эвлэлийн гишүүдийг маш нууцаар элсүүлдэг. Нэг хүн зөвхөн дөрвөн хүнийг мэднэ. Хэрэв балрахад хүрвэл зөвхөн таван хүн баригдах бөгөөд цаашдаа эх адаг нь үл мэдэгдэнэ. Штабын байрлалт, удирдагчдын нэрсийг хэн ч мэдэхгүй нууц байдаг. Эвлэлд элсэхийг хүсэгчдийн гэрт нь хороо буюу ангийн дарга ирж шалган байцааж үзээд мөнгөн урьдчилгаа олгоод, нууцалсан хаягийг нь бичиж аваад гэртээ аваачна. Гишүүдийн тоог тэмдэглэсэн дугуйнууд болон адрес бичсэн тэр картуудыг долоо хоног бүр штабт хүргүүлнэ. Гудамжны цэцэрлэгт, хөшөөний дэргэд хүчээ шалгаж үзэхдээ гишүүд нь нэг нэг маягаар задгай шинель өмсөх буюу эсвэл болзсон ёсоор шинель дээрээ тууз хадаж цугларна. Холбоочиддоо хувийн үнэмлэхээр хийсэн гурвалжин олгоно, харин түүний дээр нь бичсэн үсгүүдийн эхнийх нь нууц нэр, хоёр дахь нь очих хотыг тус тус тэмдэглэнэ. Танилцах үедээ тэрхүү гурвалжныг огтолж авсан хатуу цаасанд нь наалдуулж үзүүлнэ. Эвлэлд тагнах хүч маш их байв. Дөрөвдүгээр сард нууц хуралдсан бага хурал дээрээ хорлон түйвээх ажлыг зогсоож, зөвлөлтийн байгууллагад орж ажиллахаар тогтжээ. Ингээд тэр эвлэлийн гишүүд улсын төв аппаратуудад орж, зарим нь Москва хотын цагдан сэргийлэхэд, Кремльд ч мэдээ цуглуулагчийг жич суулгажээ. Тэд цэргийн хянан байцаахад, тэр ч байтугай цэргийн дээд зөвлөлд шургаж, Кремль ч тэдний торонд мултаршгүй орсон мэт санагдана. Тэр үед Фельмаршал Эйхгорнын даргалсан герман цэргүүд Москваг гарцаагүй эзлэх мэт бодогддог байв. Нууц эвлэлийн гишүүдийн дотор германыг шүтдэг урсгал хүчтэй байсан, дэлхий дээр ганц л германы жад хүчтэй гэж итгэдэг байсан хэдий боловч, ерөнхийдөө холбоотонд итгэдэг байжээ. Тэр ч байтугай зургаадугаар сарын 15-нд германчууд нийслэлд төдийд орж ирнэ гэж өдөр болздог байв. Иймээс Урал болон Ижил мөрний цаагуурх баян нутгийг түшиглэн дорнод фронт байгуулж чехүүдтэй нэгдэх зорилгоор Кремль болон Москваг эзлэхээ болиод, эвлэлийнхээ цэргийн хүчийг Казаньд гаргаж, Москва хавийн бүх гүүр, усны санг дэлбэлээд, Казань, Нижний, Кострома, Рыбинск, Муромад бослого гаргахаар шийджээ. 

	Оросын эх орончид буюу сэтгэлийн баатрууд л төмс дамладаг финүүдийг үүрд үгүй болгохын тулд, Петербургийн гудамжнууд дахин гэрэлтэж хөгжилтэй, гоё сайхан улсууд дахин зорчихын тулд, сэтгэл гуних цаг тохиолдвол өд хатгасан малгай өмсөөд Парис руу явж болохын тулд... Зуны цэцэрлэг дундуур дүүлэн үсэрдэг хулгайчид битгий дэвхцээсэй гэж, намрын хонгор салхи Дашагийн хүүхдийн булш дээгүүр битгий үлээгээсэй гэж тулалдаж байна гэх мэтээр Куличекийн ярьсан зүйлд Даша бараг нэгд нэгэнгүй итгэжээ. 

	Куличек цай уух зуур энэ бүгдийг Дашад амлажээ. Куличек бараг гуриатаж үхэх шахсан учраас консервын нь нөөцийг бараг дуусгаад бас давстай гурил ч иднэ. Үдшийн бүрэнхий болоход хаалганы түлхүүрийг аваад сэм арилав. 

	Даша унтлагын өрөөндөө орж, цонхныхоо хөшгийг татаж хэвтэхэд нойр нь хулжаад, тэрчлэн элдвийн юм бодож, орон дотроо эргэлдэж... хөнжил нь төөнөж, диваны пүрш бөөрийг нь хатгаж нухаад байх шиг цагаан даавуу нь шалан дээр унав... 

	Тэр шөнө тун муухай, маш урт санагдана. Дашагийн толгойд хар толбо тодрон, атираа болгонд нь хорт үндэс тараав. Юундаа ч ингэж элдвийн юм дурсан бодож, тун ихээр гэмших сэтгэл төрнө вэ? Ойлгодог ч болоосой доо! 

	Тэгээд цонхны хөшигнүүд нь цэнхэртэн гэрэл орж бүр үүр цайх шахахад Даша орон дотроо эргэлдэн, хоосон юм бодсоор ядраад, бие нь бадайран суларч, бүх өнгөрснөө шударгаар эргэцүүлэн бодоод өөрийгөө зэмлэв. 

	Тэгээд орондоо өндийж, үсээ бөөгнөрүүлэн шууж шорлоод эцэнхий чөргөр нүцгэн гараа өвдөг дээрээ тавьж, юм бодно... Ганцаардмал хоосон юм боддог, хүйтэн сэтгэлтэй, хэнд ч дурлаж яваагүй хүүхэн дээ, чөтгөр чамайг аваг, юуг нь чамайг хайрлах бил ээ, за энэ байдлаас гаръя... Зуны цэцэрлэгийн өмнө чамайг үсэрдэг хулгайчид айлгасан нь ч сайн болсон юм, бүр олигтой айлгавал таарах байсан юм... Одоо өөр болох вий... Одоо салхинд туугдаад хаашаа л бол хаашаагаа яваа, юу хийх гэснээ хийе. Миний бодлоор болохгүй... над шиг хүүхэн олон сая жаваа байна... Юуны чинь тайван, юуны чинь эрх чөлөө! гэж бодогдоно. 

	Куличек хоёр өдөр сураг чимээгүй болов. Түүнийг байхгүйд хэд хэдэн хүн ирсэн нь цөм, чацлаг, хуучирсан хувцастай баахан энгийндүү боловч маш айхтар хянуур төлөв улсууд байв. Тэднүүд цоожны нүхээр шагайгаад нууц нэрээ хэлэхэд нь Даша дотогш нь оруулна. “Иван Свищев” гэртээ байхгүйг мэдээд даруйхан эргэж явдаггүй, харин нэг нь санаандгүй гэр бүлдээ учирсан гай зовлонг тоочив. Нөгөө нь тамхи татах зөвшөөрөл гуйгаад, товч үсэг сүлжиж сийлсэн хайрцаг дотроос зөвлөлтийн өмхий гэдэг тамхи гаргаж татангуут, маяглан шулганаж, “муусайн нохой, депутатуудыг” хараана. Гурав дахь хүн шууд үнэнээ илэн далангүй ярьж гарав. Белосельск-Белозерск ордны орчим Крестовскод мотортой завь бэлдээд, мөнгөний төмөр авдар дотроос үнэт зүйл төнхөж авсан, гэтэл хүүхдүүдэд хөхүүл ханиад тусаад!.. ер болж өгдөггүй гэж ярив.

	Бодвол том нүдтэй, хөөрхөн ааштай, залуу бүсгүйтэй энэ тэрийг ярих тэдэнд аятайхан санагдаа биз. Тэд явахдаа Дашагийн гарыг үнсэнэ. Эдгээр сэм хуйвалдсан улсууд маань ямар нэг тэнэг инээдэмт жүжигт тоглож байгаа юм шиг дэндүү болхи байгаад Даша тун гайхав... Тэд цөмөөрөө

	— “Иван Свищев гуай” замын зардал авчраа бол уу? гэж болгоомжтой ярьцгаана. Гэвч “большевикуудтай ингэж заваарах явдал” тун удахгүй дуусна гэж маш итгэцгээсэн байв. “Германчууд их юм болохгүй Петроградыг эзэлнэ” гэж ярина. 

	Тэгж байтал Куличек дахиад л заваан, өлсгөлөн боловч бүр ч сэтгэл зовсон янзтай ирлээ. Хэн ирснийг Даша тодорхой танилцуулахад Куличек занан:

	— Өөдгүй мондиуд! Урьдчилга авах гэж иржээ... торгон цэргүүд юм шүү! Тайж нар бөгсөө сандлаас хуулахаа залхуураад, германчууд ирж тэднийг чөлөөлөөд эрхэм дээдсээ, большевикуудыг дүүжилж гүйцлээ, одоо ёс журам тогтлоо гэхийг хүлээж байна. Даанч муухай... хоёр зуун мянган офицерын дотроос Дроздовскийн гурван мянга, Деникиний найман мянга, манай “Эх орноо хамгаалах эвлэлийн” таван мянгахан офицерууд л жинхэнэ эрэлхэг баатар зоригтнууд юм гэнэ. Тэгээд л энэ дээ... Бусад нь хаачив? Бусад нь улаан армид урваж, нүнжгээ алдаад... зарим нь гутлын тос чанаж, тамхи худалдаж сууна... Жанжин штабынхан бараг цөм большевикуудад урван оржээ... Ээ хар шившиг!.. Куличек давстай гурил цадталаа идэж, буцалсан ус ууж аваад унтахаар өрөөндөө оров. Өглөө эрт Дашаг сэрээхэд нь Даша төдхөн хувцаслаад гал тогооныхоо өрөөнд орж ирэхэд Куличек ширээний дэргэд ярвалзан ийш тийшээ алхлан:

	— Та ухаандаа, янз бүрийн эвгүй байдал дундуур туулж, осолтой даалгавар биелүүлэхээр их бэрх юм үзэж чадах уу? гэж Дашад тэвчилгүй хашхирав. 

	— Чадна аа гэж Даша хэлэв. 

	— Энд би хэнд ч итгэхгүй байна... Их түгшүүртэй мэдээ авлаа... Москва руу явах хэрэгтэй байна. Явах уу? 

	Даша дэмий л нүдээ цавчлан, хөмсгөө өргөнө... Куличек ухасхийн дэргэд нь очоод, Дашаг ширээний дэргэд суулгаж, өөрөө Дашагийн өвдгийг шүргэж наалдан суугаад, Москвад хэнтэй уулзах Петроградын байгууллагын тухай юу гэж хэлэх зэргийг тайлбарлаж гарав. Энэ бүгдийг яаралгүй шургуу ярьж, Дашад үг тогтоолгож, давтан хэлүүлж байв. Даша ч дуулгавартай давтана. 

	— Тун сайн байна! Ёстой ухаантай хүүхэн! Бидэнд ийм л хүн хэрэгтэй байгаа юм. Куличек алгаа үрэн, босов. Одоо танай байрыг яадаг бил ээ? Та байшингийн зөвлөлд хэд хоногоор Луга хот явлаа гэж хэлээрэй. Би энд хэд хононо, дараа нь түлхүүрийг чинь даргад өгье... зүгээр биз? 

	Энэ бүгд эрс шийдэмгий юмнуудад Дашагийн толгой нь эргэж хаашаа яв, юу хий гэвэл огт эсэргүүцэхгүй хийнэ гэснээ гайхан бодно... Харин Куличекийг байрны нь тухай дурсахад шувууны нүд гэж нэрлэдэг шүүгээгээ өнгөц хараад: “авс шиг муухай уйтгартай ч шүү, гээв дээ...” гэж бодно. Хөх цэнхэр огторгуйд даллан дууддаг алтан хараацайнууд санаанд нь оров. Энэ тоосонд дарагдсан торноос зайлж зэрлэг, уудам амьдралд шумбан орвол аз гэж санагдав... 

	— Байр гэнэ ээ? Би эргэж ирэхгүй ч байж магад. Яавал яаг гэж хэлэв. 

	Куличекийг эзгүйд ирсэн хүмүүсийн нэг болох гонзгой нүүртэй, өндөр гонжгор биетэй, унжсан сахалтай, эелдэг зантай хүн бүх цонхны нь шилийг цөм цохисон хатуу вагонд Дашаг суулгаж өгөв. “Таны тусыг мартахгүй” гэж хүнгэнэсэн дуугаар бөхийж чихэнд нь хэлээд цаашаа далд оров. Галт тэрэг хөдлөхийн даваан дээр баадантай юм шүдэндээ зуусан улсууд гүйлдэн цонхоор орцгооход вагон дотор бүр ч чигжүү боллоо. Чемоданы тавиур дээр асаж, орон доогуур шургаж ороод бүр нэг боллоо гэсэн юм шиг чүдэнз хавирч, махоороо баагиулна. 

	Манан татсан намаг, яндангаас нь утаа гарахаа байсан заводууд болон хөгцөрч өмхийрсөн цөөрмүүдийн хажуугаар галт тэрэг аажим салгалан гарна. Хорвоо дээр хамаг амьтанд мартагдсан хэдий боловч, одон орныг судлагч их эрдэмтэд, далан настай Галзенап өөрөө ч огторгуйн одон гарагийг тоолсоор л байдаг. Пулковын өндөрлөг алс тэртээ нарны гэрэл дунд үзэгдээд өнгөрлөө. Нарсан ой, зуслангийн байшингууд хөвөн өнгөрнө. Вагоны үүдэнд буутай манаа зогсоогоод буудал дээр хэнийг ч оруулахаа больжээ. Нэгэнт ингэж хүн нэмж оруулахгүй болсонд вагон дотор шуугиантай боловч, нам тайван болов. Даша фронтоос яваа хоёр хүний хооронд хавчуулагдаад маш чигжүү явна. Дээд тавцангаас нэг хөгжилтэй янзын толгой унжаад тэдний ярианд цаг үргэлж хөндлөнгөөс оролцоно. 

	Дээд тавцангийнхан элгээ хөштөл инээлдэн за тэгээд та яав даа? гэж асууцгаана. 

	Бодлогошрон таг дуугүй суугаа хүүхнүүдийн дунд нэг нүд нь сохор, сийрсэн малгайтай, туранхай, уруулын сахал нь унжсан, эрүүний нь ч сахал гутлын сойз шиг ургачихсан нэг тариачин Дашагийн өөдөөс харж сууна. Шуудайгаар оёсон цамцаа хүзүүндээ углаад утсаар боочихсон байв. Бүсэндээ сам, мэрчихсэн хортой харандааны хугархай зүүж, өвөртөө хэсэг цаас хийжээ. 

	Эхлээд Даша түүний яриаг анзаарч сонсоогүй боловч тэр нэг нүдтэй хүний яриа нь маш сонин бололтой. Удалгүй цөм түүний зүг толгойгоо эргүүлэн, вагон дотор чимээ аниргүй болов. Фронтоос яваа буутай хүн маань:

	— Тийм ээ, би таныг хэн болохыг мэдлээ, нэг үгээр хэлбэл та чинь Махновынхны партизан шив гэж итгэл төгс хэлэв. 

	Өрөөсөн нүдтэй хүн, сахлаа сэвгэнүүлэн үл мэдэг инээмсэглэн, баахан дуугүй байснаа:

	— Дүү минь чи чинь дуулах нь дуулсан юм байна. Тэгэхдээ шал ондоо юм дуулсан хүн байна даа гээд ширүүн гараараа сахлаа илэнгүүт, инээмсэглэхээ болиод, нэлээд ёсорхуугаар: Тэр чинь нударганчуудын байгууллага шүү. Махно... чинь өрх бүрд тавин десятин газартай байдаг Екатеринославын хавьд хөдөлгөж байгаа юм. Бид бол шал өөр хэрэг. Бид чинь улаан партизанууд... 

	Нөгөө хөгжилтэй толгойтой хүн

	— За тэгээд гэж асуув. 

	Бидний хөдөлгөж байгаа нутаг бол Черниговщина буюу оросоор хэлбэл Чернигов муж Нежинщикийн хойд хошуунд байгаа юм. Ойлгов уу? Бид бол коммунистууд Герман ч бай, газрын эзэн ноёд ч бай, гетманын, Украины харгис цэргүүд ч бай, өөрийн тосгоны нударганчууд ч бай нэг л зутан гэсэн үг... Ингэхлээр биднийг махновчуудтай хутгаж болохгүй. Ойлгов уу? 

	— За ойлголоо, бид чинь тийм ч тэнэг амьтад биш чи цааш нь ярь. 

	— Цааш нь яривал ийм л байна... Германчуудтай тэгж тулалдсаны дараа бид санал сэтгэлийн хувьд унаж, гонсойлоо. Зөвхөн чононоос өөрц юм байдаггүй. Кошелевскийн ой руу ухарч орлоо. Тэндээ түр амсхийж байх зуур ойр орчны тосгоноос хүн бидэн дээр ирдэг боллоо. Амьдрах аргагүй. Германчууд тус тойргийг партизануудаас цэвэрлэх гэж шуурхай оролдож, бас украйны харгис цэргүүд ч тэдэнд тусалж байна. Нэг л өдөр тосгонд довтолж ороод нударганчуудын мэдээлснээр хүн ардыг тарчилгаж байна гэж ярьдаг байв. Ийм яриа сонсоод манайхны уур хилэн бадардаг байлаа. Энэ үеэр бас нэг бөөн улс манайд ирж нийлээд тэр ойд гурван зуун тавиад хүнтэй бүхэл арми цугласан юм. Веркиевийн партизан бага дэслэгч Колтыг хэсгийн даргаар сонгож бил ээ. За тэгээд ямар чиглэлээр цаашдаа ажиллахаа сайтар бодоод Десна голоор германчуудад сум хэрэгсэл зөөж байсан болохоор Десна голыг сэргийлж байхаар шийдлээ. Тэгээд галт онгоцнууд бүр эргээ барьж явдаг тийм газрыг сонгож аваад тэндээ отож суулаа... 

	Дээд тавцан дээрээс толгой нь цухуйж байгаа өнөөх хүн:

	— Үгүй, ер, за тэгээд? гэж асуув. 

	— Яах вэ дээ. Галт онгоц ойртоод ирэхлээр нь “Зогс!” гэж хашхирахад урд хошууны нь гинж тачигнаад л, капитан нь бидний тушаалыг биелүүлэхгүй зөрөхөд нь онь холбоод пижигнүүлчихэд, галт онгоц ч эрэгтээ наалдлаа. Бид ч гүйлдэж гараад манаа эргүүл тавиад бичиг баримтыг нь шалгаж гарлаа. 

	— Тэгдэг л юм даа гэж фронтоос яваа хүн хэлэв.

	— Галт онгоцон дээр эмээл, хазаар ачсан байв. Тэр ачааг авч явсан, хоёр хурандаагийн нэг нь бүр ч зөнөчихсөн нөгөө нь залуу, эрэлхэг хүн байсан. Бас эмийн зүйл ачсан нь бидэнд тун хэрэгтэй байлаа. Би ч яах вэ дээ галт онгоцны тавцан дээр зогсоод хүмүүсийн бичиг баримтыг шалгаж байтал, Петр, Иван Петровский гэдэг ах дүү хоёр коммунист над руу ирж байгааг хараад учрыг мэдэж огт ажиггүй, албан ёсоор хатуу харилцаж; “Алив та нарын бичиг баримт...” гэлээ. Петровский надад паспортаа өгөхдөө папиросны цаас дээр “Нөхөр Пьявк аа, би Черниговоос дүүгийнхээ хамт Орос нутаг руу явж байгаа хүн болог, бидний дэргэд тагнуулууд олон байгаа болохоор тэдний анхаарлыг татахгүйн тулд биднийг нэгэн адил хатуу байцаагаарай...” гэж бичсэн бичиг хамт өглөө. За яах вэ... Бичиг баримтыг шалгаад, эмээл хазаар эм танг буулгаж авахдаа манай шархадсан нөхдийг тэнхрүүлэх гэж арван таван хайрцаг дарс буулгаж авлаа. Галт онгоцны эмч нь ёстой эрэлхэг баатар зан гаргаж “Эмийн сангаа өгөхгүй, энэ бол хууль бус зүйл, тэр мөртөө олон улсын ёс журмаас хазайж байна” гэж хашхирч байсныг шударга ёсоор хэлэх хэрэгтэй. Бид ч яах вэ дээ: “Манай шархдагсдад олон улсын ёс дэглэм хамаардаггүй юм бол хүний ёс хамаарах ёстой биз, тэгвэл эмийнхээ санг нааш нь аль!..” гэж товчхон хариулж байлаа. Арваад офицеруудыг барьж эрэг дээр гаргаад, галт онгоцыг нь явуулсан. Гэтэл нөгөө хөгшин хурандаа эрэг дээр гарсан хойноо цэрэгт зүтгэж байсан гавьяа зүтгэлээ дурдаад бүү алаарай гэж уйлж майлдаг байна. “За энэ мууг оролдоод ч яах вэ, удалгүй өөрөө үхэх болсон амьтан” гэж бид бодлоо. Ёстой энэрэнгүй сэтгэл гаргаад түүнийг суллахад, ой руу харваж бил ээ. 

	Тавцан дээр яваа хүн ихэд баярлан инээд алдлаа. Ярьж байсан хүн инээж дуусахыг нь хүлээж байгаад:

	— Өөр нэг цэргийн дарга түшмэл бүх асуудлыг дуртай хариулж, бэмбэгэнэж байхад нь бидэнд ч аятайхан санагдаж түүнийг бас сулласан. Бусдыг нь мод руу тууж ороод, ярих дургүй байсан учраас цөмийг буудаж алсан... 

	Даша, амьсгалахаа ч бараг болиод тэр өрөөсөн нүдгүй хүнийг ширтэж сууна. Түүний царай тайван бөгөөд их л гашуун зовлон үзсэн янзтай атираатна. Их юм үзсэн бололтой, цорын ганц онигор зэгэл нүд нь цонхны цаагуур хөвж байгаа нарсыг ширтэн гөлөрнө. Тэгж баахан байснаа цааш нь ингэж ярив. 

	— Бид, Десна голын орчинд их удсангүй, германчуудыг бидний араар ороож авахад нь Дроздовскийн ой руу ухарлаа. Олзолсон юмаа тариачдад тарааж, дарсаа хүн бүрд сияан аягаар нэг өгөөд, үлдсэнийг эмнэлгийн газар өгсөн. Энэ үед бидний зүүн талаар Крапивянскийн том отрядтай тулалдаж баруун талд маань Маруня байсан юм. Бидний нийтийн зорилго бол Черниговыг алсдаа дайрч авах байсан боловч бидний хооронд олигтой холбоогүй байсан учраас хожимдсон юм. Германчууд өдөр болгон цэрэг, их буу, морин цэрэг илгээж байлаа. Биднийг ингэж сөнөхгүй байхад германчууд тун уй гашуу болж байлаа. Тэднийг нэг тосгоноос ховхормогц л тосгонд тэр даруй хувьсгалт хороо байгуулагдаж хошоод нударганыг улиангараас дүүжилдэг сэн... 

	Гэтэл бидэнд мөнгө маш хэрэгтэй байсан болохоор намайг Марунягийн отрядаас мөнгө авхуулахаар явуулав... Хүнсээ бид нутгийн ард иргэдээс бэлэн мөнгөөр худалдаж хэрэглэдэг, харин тонож дээрэмдэх явдал гаргавал буудаж ална гэж хориглодог байсан. Би нэг хөнгөн тэргээр Кошеловскийн ой руу явлаа. Би тэнд очоод Марунятай хэрэг зоригоо ярилцаад Керенскийн мянган рубль аваад буцав... Жуковка тосгоны ойролцоо нэг хөндийд ормогц тэр тосгоны хувьсгалт хорооны эргүүлийн морьтой хоёр хүн над дээр давхиж ирээд: “Чи хаачих нь вэ германчууд айсуй!..” гэв. “Хаана ирж байна? гэж асуухад” Жуковкад ойртож байна гэхэд нь би ч тэр дороо эргэлээ... Морио бургасанд оруулаад, өөрөө тэрэгнээс буулаа. Юу хийхээ бид зөвлөв. Германчуудын өөдөөс олноороо эсэргүүцэх тухай ярьсны ч хэрэггүй. Яагаад гэвэл тэд бүхэл бүтэн цуваа их бууны хамт явж байв. 

	— Гурвуулхнаа байж бүхэл цувааг эсэргүүцэхэд бэрх байлгүй яах вэ гэж фронтоос яваа хүн хэлэв. 

	— Бэрх нь ч бэрх л дээ. Бид германчуудыг зөвхөн айлгаад орхиё гэж шийдлээ. Хар будааны цаана нуугдан бид мөлхөж ойртлоо. Жуковка тосгон болон түүний цаанах модноос хоёр зуу орчим хүнтэй, хоёр их буу ачаа хөсөгтэй цуваа цухуйж бидний ойролцоо морин сэргийлэх явааг бид харлаа. Партизаны тухай цуу их дэлгэрч, бидний өөдөөс их буу хүртэл явуулсан нь илэрхий байв. Бид гурав ногооны хашаан дотор орж тун цовоо байж, инээлдэж хэвтлээ. Морин сэргийлэхийг тавиад алхам ойртоход: “Батальон! Галла!” гэж би хашхираад зэрэг галлахад нэг морь харваж унаад унаж явсан герман халгай руу мөлхөж харагдана. Бид ч онь холбож галлаад, замгаа тачигнуулан шуугилдаж байлаа... 

	Дээд тавцан дээр хэвтэж яваа хүний нүд нь бүлтгэнэн, тачигнатал инээж зарим үгийг дуулахгүй өнгөрчихгүйг хичээн амаа барина. Фронтоос яваа хүн ч зэгсэн инээмсэглэв.

	— Морин сэргийлэх нь эргэж цуваа руугаа давхиж очиход, германчууд бидний өөдөөс эгнээ эгнээгээрээ, яг дүрмийн дагуу давшиж, их буугаа ч мултлаад гурван цунгийн их буугаар ногооны хашаа руу аваад гарлаа. Тэнд хүүхнүүд төмс ухаж байсан юм... Сум дэлбэрч шороо оволзлоо... Манай хүүхнүүд ч... (Ярьж байгаа хүн өөрөө ч инээдээ барьж чадсангүй инээмсэглэн, дэлбэгэр малгайгаа хумсаараа чих рүүгээ дарав. Тавцан дээр хэвтэж явсан хүн ч тэсэж ядан инээд алдав). Манай хүүхнүүд маань тахиа шиг л зүг бүртээ арилав... Германчууд гүйнгүүт тосгонд дөтөлж ирэхэд: “Нөхөд өө бишгүй л наргилаа, алив одоо зугтъя” гэлээ. Бид эргэж хар будаан дундуур мөлхөж, ганган дотор ороод би хөнгөн тэргэндээ сууж Дроздовскийн ойд ямар ч сааталгүй очсон. Хожим сонсоход Жуковка тосгоныхны ярих нь: “Германчууд ногооны газрын сүлжмэл хашаанд бүр тулж очоод “ура” хашхиралдан дайрахад, тэнд нэг ч хүнгүй байж гэнэ... Үүнийг харж байсан улсууд элгээ хөштөл инээлдэн газар хөрвөөж байсан гэнэ бил ээ” Тэгээд германчууд Жуковка тосгоныг эзлэхэд, тэнд хувьсгалт хороо ч үгүй, партизан ч үгүй байхад нь тосгонд цэргийн түгшүүртэй байдал зарласан гэнэ. Хоёр өдрийн дараа Жуковкад галт хэрэгсэл ачсан германы их ачаа хөсөг буулаа гэсэн мэдээ бидэнд дуулдлаа. Бидэнд сум л юм юмнаас их үнэтэй болоод байсан... Тэгээд бид зөвлөж эхлэхэд нөхдийн маань хэнхэг хөдөлж, Жуковкийг дайрч галт хэрэгслийг нь булаахаар шийдлээ, тэгээд зуу орчим цэргүүд явах болж, тэднийхээ гуч орчмыг замд отуулж хэрэв амжилттай болбол германчуудын Чернигов руу ухрах замыг хаахаар жич гаргалаа. Бусад нь Жуковка руу цуваагаараа явлаа. Үдшийн бүрэнхийд тосгоны ойролцоох хар будаанд мөлхөж ороод долоон хүнээ тосгон руу тагнуулд явуулж, бүх байрлалтыг мэдээд бидэнд мэдэгд, дараа нь бид шөнө болоход гэнэт дайрна гэж тохиров. Тамхи татахыг хориглоод, бид чив чимээгүй хэвтэнэ. Нойр хүрч унтах гэтэл бороо ормоор аяглаж нойтон нөгөөдүүлээ хүлээсээр байтал үүр цайж эхлэв. Тосгоны зүгээс ямар ч хөл үймээн байдаггүй. Юу болов? Гэтэл хүүхнүүд мал хуйгаа бэлчээрт гаргаж байгаа харагдлаа. Гэтэл дөнгөж сая л манай долоо маань долуулаа наашаа мөлхөж байдаг байна... Харин тэр долоон мондиуд тээрмийн дэргэд очоод жаалхан амсхийе гэснээ тэр дороо шөнөжин нам унтаж өглөөгүүр хүүхнүүд малаа тууж ирэхэд сэрсэн нь тэр ажээ. Дайрахаа ч болилоо... Бидний уур хүрэхэд, орох газраа ч олж ядна. Тэр тагнуулуудыг шүүж, залхаах хэрэгтэй боллоо. Тэднийг буудан алахаар ёстой дуугаар шийдэв. Гэтэл нөгөөдүүл маань алдаагаа бүрэн ухамсарч, өршөөл үзүүлэхийг гуйж гувшаад уйлж майлдаг байна. Залуу эрчүүл бас тэгээд анх осолдож байгаа учраас уучлахаар тогтлоо. Гэвч энэ гэмээ эхний тулалдаанд цагаатган ариутгахыг тэдэнд зөвлөж өглөө... 

	— Заримдаа ч уучлах ёстой гэж фронтоос яваа хүн хэлэв. 

	— За тэгээд л... зөвлөж гарлаа. За яах вэ, Жуковкаг шөнө аваагүй ч гэсэн, өдөр авна даа. Зорьсон хэрэг маань ноцтой болохоор юу хийх гэж шийдсэнээ нөхөд маань ойлгож байв. Сийрэг тарж мөлхсөнгүй, харин дөрвөн хөллөн явахад, одоохон пулемёт тачигнана гэж бодогдоно.. 

	Дээд тавцан дээр хэвтээ хүн маань “Хи, хи” гэж инээд алдав. 

	— Шашны баярын өдөр байсан болохоор бидний өөдөөс германчууд биш харин жимс түүх гэсэн хүүхнүүд сийрсэн сагс барьсаар айсуй. Та нар хожимджээ, германы ачаа хоёр цагийн өмнө Куликовскийн замаар тонилсон гэж тэр хүүхнүүдийн ярихад бид инээдээ барлаа. Тэгээд цөмөөрөө алуулсан ч буцахгүй германчуудыг заавал гүйцнэ гэж шийдлээ. Өөр өөртөө далдлах нүх малтахын тулд хүрз зэхэж авлаа, хүүхнүүд ч бидэнд цутгамал, бин өглөө. Гэтэл бидний хойноос ихэнх нь сонирхож үзэх санаатай маш олон хүн дагаж бүхэл арми шиг юм боллоо. Тэр эрчүүл болон хүүхнүүдэд гадас бариулан хориод алхам зайтай жагсааж, германчуудыг айлгахын тулд нэг хүн нь буутай бусад нь гадас, шийдэм барьж явав. Ингэж жагсаахад таван мод хэртэй цувлаа. Би өнөөх тагнуулд гарсан баатруудын хамт арван таван цэрэг болон хувьсгалын эсэргүү нь бүр гарцаагүй бидний дайчилж авсан хоёр офицерыг дагуулж явлаа. Тэгэхдээ тэр хоёр хэрэв бидэнд үнэнээ харуулбал амиа аварна гэдгийг урьдчилан тэдэнд хэлсэн юм. Тэр хэсгээ дагуулж түрүүлээд германы ачааны замыг хааж гарлаа... За тэгээд нэг хоёр өдрөөр барахгүй тулалдаан болдог байна... (өрөөсөн нүдтэй хүн маань гараа дурамжхан сэгсэрнэ) 

	— Яагаад тэр бил ээ? гэж фронтоос яваа хүн асуув. 

	— Яах вэ дээ... Би цувааг нь зүгээр өнгөрүүлчхээд сүүл буюу ачаа хөсөг рүү нь дайрсан юм. Галт хэрэгсэл ачсан хориод тэрэг булааж аваад, яаран сандран дайзандаа сум дүүргэж тариачдын амжсан нэгт нь винтов олгоод цуваа руу нь дайрч орлоо. Германчуудыг бид бүсэлчихлээ гэсэн маань, харин тэд биднийг бүсэлчхээд гурван замаар бүх зэвсэг зэртэйгээ шахаж ирлээ. 

	... Бид жижиг хэсгүүд болж салаад, шуудуу сувагт орлоо. Гэтэл бидний азаар германчууд том тулалдаан шиг нарийн зэхэж, ултай сүрхий давшсан юм. Түүнээс биш биднээс нэг ч хүн мултрахгүй байсан даа... Партизанаас миний хамт арваадхан хүн л амьд үлдсэн. Сумныхаа хэрээр байлдаад, ер нь амьсгалах газаргүй болоход Десна голын цаад бие буюу завсрын нутаг Орост гарахаар шийдлээ... Би винтовоо нуугаад олзлогдсон хүний дүрээр Новогород-Северскийг чиглэн явлаа...гэв. 

	— Чи одоо хаашаа явж байна? гэхэд

	— Заавар тушаал авахаар Москва руу явж байна гэлээ. 

	Пьявка партизаныхан болон тосгоны аж төрлийн тухай олон юм ярив. “Нэг зовлонгоос нөгөө зовлонд орсоор байна. Тэгээд тариачид хоолойгоо огтлохоос чоно шиг болгожээ” гэнэ. Пьявка өөрөө Нежинагийн хүн, чихрийн манжингаар сахар хийдэг заводод олон жил ажил хийжээ. Керенскийн дэргэд байж золгүй болсон зургаадугаар сарын довтолгоонд нэг нүдээ алджээ. “Миний энэ нүдийг Керенский бүлт цохисон юм” гэж тэр өөрөө ярив. Тэр үед коммунистуудтай танилцсан, улмаар Нежинскийн депутатуудын зөвлөл болон хувьсгалт хорооны гишүүнээр бас бослого гаргах хөдөлгөөнийг зохиож нууц ажиллаж байжээ. 

	Түүний яриа Дашагийн сэтгэлийг хөдөлгөв. Түүний яриа нь үнэн зүйл гэдгийг амыг нь ширтэж байсан суудлын бүх хүн үнэмшив. 

	Тэр өдрийн хагас болон шөнө нь уйтгартай байлаа. Даша хөлөө хумхин нүдээ аньж, толгойгоо өвдтөл юм бодож, зориг шийдэж явлаа. Хоёр зүйлийг үнэн гэж бодох үүнд нэг нь энэ өрөөсөн нүдтэй хүн, фронтоос яваа хүмүүс болон жирийн эцэж ядарсан зүс царайтай, нүжигнэтэл хурхирч байгаа хүүхнүүд, нөгөө нь Куличек ийн хашхиран ярьдаг зүйлүүд юм. Гэвч хоёр үнэн байдаггүй. Энэ хоёрын нэг нь аюултай, ёстой худал зүйл... 

	Үд дундын алдтай Москвад ирэв. Хоосон дэлгүүрүүдийн цонх нь шаварт будагдсан Мясницкая гудамжаар нэг хөгшин морь тэрэгчин Дашаг суулгаж шогшуулна. Тус хот ингэж ил хуль болсонд Даша маш гайхна. Цусгүй хувьсгал болсонд бие биедээ баяр хүргэж мянга түмэн хүн далбаа намируулан, дуу дуулж байсныг Даша мэдэх бил ээ. 

	Лубянскийн талбай дээр салхинд тоос хуйлран босно. Хоёр цэрэг захаа босгоод нөмгөн тэнэнэ. Нэг үлбийсэн, гонзгой нүүртэй нь Дашад нэг юм хашхираад морь тэрэгний нь хойноос гүйсэн боловч, нүд рүү нь тоос чихэж хоцорлоо. “Метрополь” зочид буудал их бууны суманд онгойтол цохиулж, талбай дээр тоос хуйларч байхад хэн яах гэж тарьсныг мэдэхгүй тод сайхан цэцгийн мандал хог новшинд дарагдсан жижиг талбайд байгааг харахад гайхан байв. 

	Тверийн цэцэрлэгт гудамжинд нэлээд хөл үймээнтэй харагдана. Зарим газар мухлаг үзэгдэнэ. Депутатуудын зөвлөлийн тушаа Скобелевын хөшөөний оронд улаан даавуу хадсан том модон клуб барьжээ. Тэр клуб Дашад аймаар харагдана. Хөгшин тэрэгч өвгөн тэр клубийг ташуураараа зааж:

	Баатрыг зайлуулсан. Москвад хэдэн ч жил гаднаас орж ирэхэд тэр энд л байдаг сан. Одоо бол засгийн газарт тэр маань эвгүй санагджээ. Яаж ч амьдрах юм бил ээ? Шууд л хэвтээд үхэхээс дээ, пүү өвс хоёр зуун рубль хүрлээ. Ноёд зугтаасан, дандаа л нөхөд үлдсэн тэд ихэнхдээ явган алхдаг... Улсаа ч хат даа!.. — Тэрэгч өвгөн жолоогоо дугтран, — Ямар ч хамаагүй нэг хаан л бидэнд заяагаасай... гэв

	Страстная гудамжинд арай хүрээгүй явахад зүүн талд байгаа “Кафе Бом” гэсэн хаягтай хоёр давхар толин цонхны цаана хөгжилтэй ганган залуус болон хөшүүн наалинхай охид диван дээр сууж, тамхи татан ямар нэгэн шингэн зүйл ууж байв. Гудамж руугаа нээгдсэн хаалгыг нь мөрлөн налж амандаа гаанс зуусан сахлаа хуссан урт үстэй, зовлонтой янзын нэг хүн зогсоно. Тэр хүн Дашаг харангуут шохоорхсон янзтай амнаасаа гаансаа автал Даша цаашаа явав. Сая Страстная гудамжны ягаан цамхагт Пушкиний хөшөө харагдлаа. Пушкиний суганд байгаа таягаас хурал цуглаан ширүүн болж байх үед өлгөсөн даавууны гандсан өөдөс дүүжлээстэй хэвээр байв. Чүүргэр багачууд гантиг чулуун тавцан дээгүүр нь дамжин гүйлдэнэ. Яг л Пушкиний ар талд өөр хөшөөнийхтэй адил малгай, хавчаар шил зүүсэн хатагтай вандан дээр сууна. 

	Тверийн цэцэрлэгт гудамж дээгүүр сийрэг үүл нүүж дүүрэн цэрэг суулгасан ачааны машин нүжигнэн өнгөрөхөд, морь тэрэгч машины зүг нүд ирмэн зааж, 

	— Дээрэмдэхээр явлаа. Овсянников Василий Васильевич гуайг мэдэх үү? Москвагийн тэргүүн баян байсан юм. Өчигдөр яг л ингэж ачааны машинаар тэднийд ирээд сайхан байшингийн нь юмыг хуу аваад явсан. Василий Васильевич гуай зөвхөн толгойгоо сэгсрээд л хандсан зүгтээ явсан. Бурхнаа мартлаа гэж бидний хөгшид ярьцгаадаг... 

	Тэр цэцэрлэгт гудамжны адагт Гагарины нурсан байшингийн үлдэгдэл харагдана. Хантаазтай нэг хүн байшингийн хана дээр зогсож зээтүүгээр тоосго ховхолж доош нь шидэлж байв. Түүний зүүхэнтэй нэг асар том шатсан байшингийн хоосон цонхнууд нь зэвхий тэнгэр шагайна. Тэр байшинг сархинаг болтол сум сийчсэн байв. Яг жил хагасын өмнө Даша, Катя хоёр өлөн алчуур толгой дээрээ тавьчхаад энэ цэцэрлэгт гудамжаар гүйлдэж байжээ. Хөл дор нь мөс шажигнаж, хөлдүү шалбаагт одод гийж, эгч дүү хоёр Петербургт хувьсгал эхэлсэн бололтой цуу ярианы тухай лавтай юм дуулах гэж өмгөөлөгчдийн клуб рүү гүйж байсан нь тэр бил ээ. Хаврын хүйтэн тунгалаг өдөр амьсгалахад дотор тэнийх шиг сайхан байж бил ээ. 

	Даша толгойгоо сэгсрэн: “Энд дургүй байна... Зоорь шиг... гэж бодно. Морь тэрэгч Арбатын гудамж руу ороод, зүүн тийш эргэж нэг богино гудамжинд орлоо. Гэнэт Дашагийн зүрх нь оволзож, нүд нь балартах шиг болов... Дээр нь шилэн тагттай хоёр давхар жижиг цагаан байшинд Даша арван таван оноос эхлэн Катя талийгаач Николай Иванович хоёртой цуг сууж байжээ. Телегин германд олзлогдож байгаад оргож ирэхдээ энэ байшинд ирсэн бил ээ. Энд Катя Рощинтай уулзсан. Энэ холцорсон хаалгаар Даша хуримынхаа өдөр гадагш гарахад Телегин, хурдан саарал морь хөллөсөн тэргэн дээр Дашаг суулгаад аз жаргалаа угтан хаврын үдэш гудамжны гэрлүүд бүдгэвтэр байхад давхиж байжээ... Тагтны цонхыг цөм цохисон байв. Даша өөрийнхөө хуучин өрөөний дотрыг наасан цаасыг гаднаас хараад танив. Цаас одоо ховхорчихсон унжиж, цонхноос турлиах нисэн гарна. Та баруун зүүн аль руу нь явах вэ? гэж тэрэгч асуув. 

	Даша цаасан мөнгө төлөөд олон давхар байшингийн өмнө буув. Гол хаалгыг дотроос нь банз тавьж хадсан бөгөөд асуух хүнгүй байсан болохоор арын шатаар гарч 112 а хаалганд суудаг айлыг удаан эрлээ. Дашагийн хөлийн чимээгээр зарим айлын хаалга гинжин түгжээгээрээ хагас нээгдэж байгааг харвал хаалга бүрийн цаана хүн зогсож цаанаа байгаа хүмүүсийг аюулаас болгоомжлуулан дохио өгч байгаа бололтой. 

	Даша таван давхарт гараад зааж өгсөн ёсоор уг хаалгыг гурван удаа ойр тоншоод сүүлд нь бас нэг тогшив. Нэг хүн болгоомжтойхон алхаж ирээд цоожны нүхээр амьсгалан Дашаг харна. Аймаар гялалзсан бүлтгэр цэнхэр нүдтэй, хэжээлдүү өндөр авгай хаалга нээж өглөө. Даша үг дуугаралгүй гурвалжин хатуу цаасаа түүний өөдөөс сарвайхад тэр авгай:

	— Аа Петербургээс ирээ юү... Та орогтун гэв. 

	Хоол унд хийхээ болиод энэ удсан шинжтэй гал тогооны өрөөг дамжин хөшиг унжуулсан том тасалгаанд Даша оров. Бүдэг бадаг гэрэл дунд аятайхан мебель, шармал алтны зүйл гялалзаж харагдавч энэ тасалгаанд хүн байдаг янз огт алга. Тэр авгай Дашаг урьж диван дээр суулгаад өөрөө хажууд нь сууж зочноо аймаар бүлтгэр нүдээр ширтэнэ. 

	За ярь даа гэж тэр хүүхэн хатуу захирангуй хэлэв. Куличекийн яриарай гэсэн тэр бүх тавгүй мэдээг Даша үнэн голоосоо ярьж байхад өнөөх хүүхэн бөлзөгтэй сайхан гараа өвдөг дээрээ зангидан, хуруугаа дуугаргаж... 

	Та Петербургийн тухай өөр юм мэдэхгүй юү? гэж яриагий нь таслав. Түүний зөөлөн нам хоолой нь зангиран:

	— Өнгөрсөн шөнө хурандаа Сидоровынхыг нэгжсэнийг та мэдэхгүй юү... Зарим айлыг нүүлгэх мөн цэрэгт улсыг дайчлан татах тухай бичиг баримт олжээ... Өнөө өглөөгүүр Виленкинийг барьж хорьсныг та мэдэхгүй юү... гэж хэлэнгүүт авгай цочмог хөдөлж цээжээ түнхийлгэн диван дээрээс босоод хаалганыхаа хөшгийг ярж, Дашаг хараад:

	Наашаа ир, тантай хүн ярих болно гэв. 

	Цонх налж зогссон хүн нууц нэрээ, гэж захирангуй хэлэв. Даша гурвалжин хатуу цаасаа өөдөөс нь сарвайхад хэн үүнийг танд өгөв? (Даша тайлбарлаж эхлэв) Товчхон! 

	Тэр хүн өөрийнхөө бор буюу эсхүл будсан ч байж магадгүй царайгаа далдлан нусны торгон алчуур амандаа барьж зогсоно. Шаравтар хүрээтэй, гүйлгэнэсэн нүд нь Дашагийн өөдөөс хянуур харах бөгөөд юу гэх бол гэж яарсан шинжтэй ажээ. 

	— Та тус байгууллагад орсноор амь насаа ч осолдож болохыг мэдэж байна уу? гэж бас л яриаг нь таслав. 

	— Би ганц бие, чөлөөтэй хүн. Би тус байгууллагын талаар бараг юу ч мэдэхгүй. Никанор Юрьеич надад даалгавар л өгсөн. Би цаашдаа зүгээр сууж чадахгүй. Би ажлаас ч, юунаас ч... айхгүйгээ танд батална гэж Даша хэлэв. 

	— Та чинь бүр нялхаараа байна гэж тэр хүн түрүүчийнх шигээ огцом хэлэхэд Даша юу гэх нь вэ гэж хөмсгөө өргөв. 

	— Би хорин дөрөвтэй шүү. 

	— Та чинь хүүхэн болсон уу? (Даша хариулсангүй) Энэ үед үүнийг мэдэх явдал чухал байгаа юм. (Даша тийм гэж толгой дохив). Өөрийнхөө тухай яриад хэрэггүй, би таныг нэвт шувт харж байна. Би танд итгэнэ. Та гайхав уу? 

	Даша дэмий нүдээ л цавчилна. Тэр хүний огцом, тууштай үг яриа, захирангуй дуу хүйтэн харц зэрэг нь угийн нэгэн бат бодол зорилгогүй байсан Дашаг төдхөн эрхшээлдээ оруулав. Эмч хүн орны дэргэд ирж суугаад нүднийхээ шилийг гялалзуулан “За хонгор минь өнөөдрөөс эхлээд хоёулаа иймэрхүү... байх юм шүү” гэхэд өвчтэй хүний бие амраад явчих шиг болдгийн адилаар Дашагийн дотор уужраад ирэв. 

	Алчуураар амаа таглаад зогсож байгаа хүнийг Даша сайн харлаа. Тэр хүн нуруугаар төдий л өндөргүй, зөөлөн бүрх малгайтай аятайхан оёсон ногоон пальтотой савхин бээлийтэй хүн байв. Түүний хувцас, яв цав хийсэн хөдөлгөөн нь харийн хүнтэй төсөөтэй бөгөөд Петербургийн аялгуутай, хүнгэнэсэн тодгүй дуугаар:

	— Та хаана буусан бэ? гэж асуув. 

	Хаана ч буугаагүй, би галт тэрэгний буудлаас шууд энд ирлээ. 

	Тун сайн байна. Та одоо Тверийн цэцэрлэгт гудамжинд очиж, “Бом” гэдэг зуушны газар хоол ид. Тэнд нэг хүн тан дээр ирнэ, та түүнийг галстук дээр байгаа гавлын яс дуурайлгаж хийсэн хатгуур зүүгээр таниарай. Тэр хүн; “Бурхны ивээлээр зам зууртаа сааталгүй яваарай” гэж болзсон үг хэлнэ. Тэгэхлээр та үүнийг үзүүлээрэй (гээд хатуу гурвалжин цаас хуваагаад нэг хэсгийг нь Дашад өгөв). Хэнд ч харуулахгүйгээр түүнд л харуулна шүү. Тэр хүн танд цаашдаа юу хийх талаар заавар өгнө.. Түүнд үг дуугүй захирагд. Ингэхэд танд мөнгө бий юу? гэв. 

	Тэр хүн түрийвчнээсээ тус бүр мянган рублийн думын үеийн хоёр дэвсгэр гаргаж өглөө. 

	Таны хэрэглэсэн юмны хөлсийг жич төлнө. Харин энэ мөнгийг гэнэт бүтэлгүйтэх буюу, дүрвэж зугтах, хүн хар хөлслөх зэрэгт зарцуулахаар хадгалахыг бодоорой. Тэнд юу ч тохиолдож магад. 

	За яв, байзнаарай!.. Та миний хэлснийг сайн ойлгов уу? 

	Даша мянгатын дэвсгэрээ дахин дахин дөрвөлжлөн эвхэнгүүт, баахан түгдэрч –

	— Ойлголоо гэж хэлэв. 

	Надтай уулзсан болон энд ирсэн тухайгаа хэнд ч үг цухуйлгаж болохгүй за яв. 

	Даша Тверийн цэцэрлэгт гудамжинд очиход маш өлсөж ядарсан байв. Тверийн цэцэрлэгт гудамжны мод шингэн бөгөөд өнгө зүсгүй, гудамжаар яваа улс үүлэн дундуур хөвж яваа юм шиг харагдана. Гэвч уйтгартай хөдөлгөөнгүй амьдрал дуусаж үл ойлгогдох учрал явдал чөтгөрийн хүрдээр татаж энэ догшин зэрлэг амьдралд оруулсанд сэтгэл тайван байв. 

	Яг кинонд гардаг шиг өвсөн шаахай өмссөн хоёр хүүхэн өөдөөс нь ирж зөрөхдөө Дашаг эргэж хараад аяархан:

	— Ичгүүрээ алдсан амьтан бэ, зогсож ядаад байх чинь гэж хэлэв. 

	Бас үсээ хар хэрээний үүр шиг овойтол шууж шорлосон, булбагар зөөлөн завжинд нь зовлонгийн атираа суусан, мөнгөн буурал үстэй, өндөр хүүхэн хөвөх мэт өнгөрөхөд түүний, урьд цэвэрхэн байсан бололтой царайнд нь жигтэйхэн тээнэгэлзсэн шинж тодорно. Урт хар банзлаа тэгэхээс тэгэх гэсэн шиг өөр өнгийн юмаар нөхжээ. Үзүүр нь газар шүргэж байгаа толгойн алчуурынхаа дор хэдэн ном баглаж сугавчлан, Дашад намуухан дуугаар:

	— Розановын хориглосон зохиол, Владимир Соловьевын бүтэн зохиол байна... гэж хэлэв. 

	Түүний цаанахан цэцэрлэгийн вандан руу тонгойж хэдэн өвгөн нэг юм хийж байгаа бололтой. Даша тэдний хажуугаар өнгөрөхдөө тэр вандан дээр винтовоо өвдөгтөө хавчуулан, мөр мөрөө түшиж амаа ангаж таг унтаа хоёр улаан цэргийг харлаа. Харин өвгөд тэр хоёрыг элдвийн муу үгээр доромжлон хараана. 

	Хуурай халуун салхи модны цаагуур тоос оволзуулж ховор тохиолдох трамвай, гудамжинд дэвссэн сайр дээгүүр хугархай гишгүүрээ чирч, хонх нь жингэнэн, тарчигнаж явна. Саарал шинельтэй цэргүүд трамвайны үүдэнд самар шиг шавж, ар талын тоормос дээр нь ч ассан байв. 

	Хувьсгалыг хайхардаггүй болжморууд хүрэл Пушкиний толгой дээр үсрэн дэгдэнэ. 

	Даша Тверийн цэцэрлэгт гудамж руу эргэж ороход түүний араас үүл мэт тоос хуйлран босож, цаас хийсгэн хөөж хуучин тоомсоргүй гэнэн амьдралын сүүлчийн түшиг болох “Бом” гэдэг зуушны газрын дэргэд авчрав. 

	Энд янз янзын үзэлтэй яруу найрагчид, эртний сэтгүүлчид, утга зохиолын луйварчид, самуун цаг үеийн байдалд хурдан, гавшгай нийцэж чаддаг сүрхий залуус уйтгар, мансууруулагч кокайн хоёрт хорлогдож гүйцсэн бүсгүйчүүд, завхран сатаагаа гаргах гэсэн шальгүй анархистууд, хайрмал боовонд нь шохоорхсон хотын харчуул энд л цуглардаг ажээ. Даша зуушны газар лавхан орж, ямар нэг алдарт зохиолчийн шуумал хөшөөний дэргэд байр эзэлж суутал нь нэг хүн гараараа даллан тамхины мацан мэт утаа дундуур зүсэн нойтон өмхий шүдээ ярзалзуулан инээсээр Дашагийн хажууд ирж суулаа. Энэ бол эртний таних яруу найрагч Александр Жиров байжээ. 

	— Би, таныг Лубянка гудамжаар явж байхад араас чинь хөөцөлдлөө. Таныг мөн гэж гарцаагүй мэдсэн шүү Дарья Дмитриевна минь. Ямар хувь заяагаар, хаанаас яваа нь энэ вэ? Та ганцаараа юу? Нөхөртэйгөө яваа юү? Та намайг санаж байгаа биз дээ? Урьд танд дурлаж байсан, та ч мэдсэн биз дээ? 

	Түүний нүд нь тосолчихсон юм шиг гөлгөнөөд, нэг ч асуудалдаа хариу дуулах гээгүй шиг бололтой. Тэр нь яг л хэвээрээ цухалдан салганана, харин угийн эрүүл биш арьс нь л үрчийж өтөлсөн байв. Унжуу мөртөө мурийвтар өргөн хамар нь түүний эцэнхий нүүрэн дээр арай л том юм шиг харагдана. 

	— Би энэ жилүүдэд өчнөөн юм үзэж өнгөрөөлөө... Үлгэр шиг... Москвад саявтар ирсэн... Би имажинизмын2 бүлэгт байгаа. Тэнд Сережка Есенин, Бурлюк, Крученыхан байдаг. Өөрчилж л байна... Та страстнын цэцэрлэгийн хажуугаар өнгөрсөн биз? Хана дээр нь алд алд үсэг бичсэнийг харсан уу? Энэ бол дэлхий даяар даажигнаж байгаа нь тэр... Большевикууд ч сандарсан юм... Есенин бид хоёр шөнөжин ажилласан... Дархи, Есүс Христ хоёрыг самар дуурайлган даажигнасан... Хачин муухай юм болсон, тэгээд өглөөгүүр хоёр чавганц уншиж үзээд сүнс нь зайлчих шахсан... Дарья Дмитриевна минь, түүнээс гадна би чинь “Хар элээ” гэдэг анархист бүлэгт ажилладаг... Бид таныг татан оруулна... Харин заавал үг дуугүй оруулна шүү... Манай ахлагчийг хэн байгаа гэж санана. Алдарт Мамонт Дальский... Суут хүн... лут зүрхтэй хүн... Хоёр долоо хоногоос бүх Москва бидний гарт орно... Тэгээд өөр үе эхэлнэ. Москва хар тугийн дор орно. Бид ялалтаа яаж тэмдэглэхээр бодсон бэ гээч? Бүх нийтийн багт тоглоом явуулна. 

	Архины агуулах газруудыг гудамжинд гаргаж нээнэ, үлээвэр хөгжмийг талбайд дуугаргана... Сая хагас хүнд баг өмсгөнө. Түүний тэн хагас нь нүцгэн явах нь дамжиггүй... Галын наадам хийж өнгийн пуужин буудахын оронд Хандгайтын арал дээрх их бууны агуулахыг дэлбэлнэ. Дэлхийн түүхэнд иймэрхүү юм байгаагүй дээ... 

	Энэ бол сүүлийн хэдэн өдөрт Дашагийн танилцсан улс төрийн гурав дахь систем юм. Даша одоо энэ үгийг дуулаад ердөө л айчихлаа. Тэр ч байтугай өлссөнөө ч мартжээ. Дашад ийм сэтгэгдэл төрүүлсэндээ товойсон Жиров бүр нарийн учрыг тайлбарлаж гарлаа. 

	— Та чинь одоо хотын өөдгүй байдлыг хараад цус чинь буцлахгүй байна гэж үү. Миний пайз алдарт зурагчин Валет, та түүнийг санаж байгаа биз, тэр чинь хотын нүүр царайг бүрэн өөрчлөх төлөвлөгөө зохиосон... Цөмийг нь эвдвэл, багт наадмын наана дахин сэргээж бид амжихгүй. Түүхийн музей, Кремль, Сухаревын цамхаг, Перцовын байшин мэтийн зарим аар саар юмыг дэлбэлэхээр шийдсэн... гудамжны хоёр талаар банз модоор хийсэн өндөр байшин бариад түүнийгээ уран барилгын огт үзэгдээгүй хэлбэрээр будна... Угийн ногоон навчтай мод байж болохгүй, бид шүршүүрээр түүнийг янз бүрийн өнгөөр будна... Перчийн цэцэрлэгт гудамжны далдуу мод хар навчтай, Тверийн цэцэрлэгт гудамжны мод жигтэйхэн ягаан навчтай болно гээд бод л доо... Хачин шүү! Тэгээд Пушкиний хөшөөг бүх нийтээр доромжлохоор тогтоосон... Дарья Дмитриевна та Телегиний байранд нөгөө сүсэглэж биширдэг бүхнийг доромжлох болон ахуй байдалтай тэмцэх тухай яриа гарсныг санаж байна уу? Тэр үед биднийг элэг доог болгосон шүү дээ. 

	Жиров өнгөрснөө дурсан даарсан юм шиг өөдгүйгээр инээмсэглэн Дашад улам ойртож, гараараа зангаж байхдаа Дашагийн үл мэдэг төвийсөн мөөмийг хоёр ч удаа шүргэв... 

	— Та хонь шиг нүдтэй Елизавета Киевнаг санаж байгаа биз дээ? Таны нөхөрт ухаан жолоогүй дурлаж байгаад Бессоновтай явдаг болсон шүү дээ. Түүний нөхөр нь одоо нэрт анархист Жадов гэдэг дайчин хүн байгаа... Мамонт Дальский тэр хоёр л манай голлох хүмүүс дээ. Бас Антошка Арнольдов энд байгаа! Түр засгийн газар бүх хэвлэлийг эрхэлдэг байсан, өөртөө хувийн машин хоёртой... Язгууртнуудтай холбоотой байсан... “Вилла Родэд” байсан нэг жигтэйхэн цэвэрхэн унгар хүүхэнтэй болоод шөнө унтахдаа ч гар буу өвөрлөж унтдаг байсан. Ноднин 7-р сард Парист очсон бараг л элчин сайдаар томилогдох шахсан байх... Илжиг чинь!.. Гадаадад алт гуйвуулж амжаагүй учир одоо золбин гөлөг шиг өлсөж байна. Дарья Дмитриевна минь шинэ үеийн байдалд зохицож явах хэрэгтэй шүү... Антошка Арнольдов Кирочная гудамжинд гоё байр, алтадсан мебель, элдэв ваар шаазан, зуун хос ботинк төхөөрсөн учраас л тэгж сүйрч байгаа юм. Бүх хуучны мухар заншлыг эвдэж устгаж, түймэрдэн шатаах хэрэгтэй... Цоо шинэ, туйлын араатны эрх чөлөө тогтоох ёстой! Өөр ийм үе тохиолдохгүй... Бид их туршлага хийнэ. Бэртэгчний эгэл түвшин амьдрал хүсэгч бүхэн сөнөнө... Тэднийг бид няц дарна... Хүний хүслийг яаж ч хязгаарлаж болохгүй... (Жиров Дашагийн чихэнд ойртож, дуугаа намсган). Большевикууд бол баас... Тэднүүд чинь аравдугаар сард ганц долоо хоногтоо л сайн байсан... Тэгснээ даруй засаг төрөөр хөөцөлдөж солиорсон юм. Орос орон үргэлж анархи байдалтай улс байсан, оросын тариачин чинь заяаны анархист... Большевикууд Орос орныг дэглэмтэй фабрик шиг болгох гэж байна. Чадахгүй. Манайд Махно байна... Махнотай зүйрлүүлбэл Их Петр ч гөлөг шиг болно... Махно өмнө зүгт, Мамонт Дальский, Жадов хоёр Москвад байна... Хоёр захаас нь хавчина. Би энэ шөнө таныг зарим газраар оруулна, ямаршуу далайцтай байгааг өөрөө үзээрэй... Зөвшөөрөх үү? Явъя? 

	Хажуугийн ширээ дээр эрүүндээ шовх сахалтай, зэвхий даасан залуу хүн ирж суусаар хэдэн мөч болов. Тэр уншиж байгаа сонин дээгүүрээ өнгийж, хавчаар шилтэй нүдээр Дашаг ширтэнэ. Даша, Жировын үлгэр шиг ярианд дөжрөөд урьдаас нь эсэргүүцсэнгүй. Униартагч тамхины утаан дотор тэр хачин этгээд төлөвлөгөөнүүд цахилгаан мэт зурайж, тамхи зуусан, бүлтгэр нүдтэй аймаар олон толгод хөвөх шиг болно... Даша юундаа ч эсэргүүцэх бил ээ? Тэр туршлагыг дуулахад өчүүхэн зүрх нь лугшин донсолж байгаа тухай юм хэллээ ч гэсэн учир тоймгүй тэр шуугиан шагшаан дотор Даша юу ч гэсэн замхрах биз. 

	Шовх сахалтай хүний харц Дашаг улам хурц ажиглахад түүний хундан улаан галстук дээр байгаа гавал ясны хэлбэртэй хатгуур зүүг хараад энэ чинь өнөөх уулзах хүн маань мөн байх гэж бодоод өндийх гэтэл дороо суу гэж захирсан янзтай толгойгоо огцом дохив. Даша яахыг бодлогошрон ярвайв. Цаадах хүн Жировыг нүдээрээ зааж дохиход нь Даша ухаарч хоол авчирч өгөхийг Жировоос гуйв. Тэр хойгуур нь өнөөх хүн Дашагийн ширээн дээр ирээд уруулаа хөдөлгөлгүй:

	— Бурхны ивээлээр зам зууртаа сааталгүй яваарай гэв. 

	Даша хэтэвчээ нээж гурвалжныхаа талыг харуулав. Өнөөх хүн уг гурвалжин талыг нөгөө талтай эвлүүлж үзсэнээ бүр жижиглэн урж хаяв. 

	— Та Жировыг хаана таних болсон юм бэ? гэж хурдан асуув. 

	— Бүр эрт, Петербургт таньдаг юм. 

	— Тэгвэл бидэнд тун тохиромжтой. Таныг тэдний кампани гэж бодвол сайн. Түүний хэлсэн бүхнийг зөвшөөрөөрэй. Маргааш яг энэ алдтай Перчинскийн цэцэрлэгт Гоголийн хөшөөний дэргэд ирээрэй. Тогтоож ав. Та хаана унтах вэ? 

	— Мэдэхгүй. 

	— Энэ шөнө хаана ч унтана хамаагүй... Жировтой яв. 

	— Би тун ядарлаа. Дашагийн нүдэнд нулимс цийлгэнэж, гар нь салганаснаа тэр хүний аягүй царай, гавал маягийн зүүг хараад өөрийн эрхтгүй захирагдах болов. 

	— Маш нууц байх ёстойгоо бодож яваарай. Санамсаргүй ч болов үг алдвал байлдааны үе болохоор таныг зайлуулах л болно доо.. 

	Тэр хүн энэ үгийг маш ноцтой хэлэхэд Дашагийн хөлийн хуруунууд нь ч эвхрэх шиг болно. Жиров хоёр таваг бариад ширээ рүү зүтгэж ирэхэд өнөөх хүн шамбигар амаараа ёозгүй инээмсэглэн өөдөөс нь очоод: 

	— Хөөрхөн бүсгүй байна. Хэн гэгч вэ? гэж асуусны нь Даша дуулав. 

	— Юрка минь, чи аяд, юутай ч чамд зэхээгүй юм шүү гэж Жиров инээмсэглэн, занаж ч байгаа юм шиг хэлээд, хойноос нь хэлтэрхий шүдээ ярзайлгав. Хар талх, сосиск, шаазан дүүрэн хүрэн юм авч ирээд, — За тэгээд өнөө орой та завтай юу? гэв. 

	Даша сосиск тун амархан хазангуут

	— Яасан ч яах вэ гэж хариулав. 

	“Люкс” хэмээх зочид буудлын өөрийнхөө өрөөнд гудамж хөндлөн гарч очъё гэж Жиров хэлэв. 

	— Биеэ угааж унтаж амар л даа, арван цагийн алдтай би таны хойноос ирнэ. 

	Жиров хуучнаа дурсан Дашагаас баахан хулчганасхийн дороо бөмбөгнөн юм төхөөрнө. Өрөөнд нь байгаа түүний хоргой хөшигтэй, ягаан хивстэй ор дэвсгэр нь маш жоготой байгааг өөрөө ч мэдээд Дашаг диван дээр унтахыг гуйж, дээр нь байгаа ном сонин, эрээчсэн цаас зэргийг хурааж, цагаан даавуу дэвсэж, нэг хүний үнэтэй дээлээс хуулсан бололтой гялалзсан хар үстэй дотор гаргаж өгөөд инээмсэглэн гарч одов. Даша хувцсаа тайлав. Хөл, сүүж болон бүх бие нь янгинаж, ангийн үс, муутгахгүй гэж хийсэн эм болон үнэртэй ус үл мэдэг ханхалсан зузаан үс биеийг нь дулаацуулж хэвтмэгц таг унтав. Жиров хэрхэн орж ирээд бөхөлзөн өөрийг нь ширтэж байгааг бас Ром хотын хүнтэй төсөөтэй чацлаг, сахлаа мөлчийтөл хуссан хүн хаалган дээр зогсож: “За наад хүүхнээ тийш нь аваач, би зурвас өгнө” гэж хүнгэнэж байгааг Даша дуулсангүй. 

	Дашаг сүүрс алдан сэрэхэд бүр үдэш орой болжээ. Дээвэр дээгүүр шагайж байгаа шаргалдуу сарны гэрэл цонхны гөвдрүүтэй шилээр тусна. Хаалганы дор чийдэнгийн зурвас гэрэл тусжээ. Даша чухам хаана байгаагаа сая ухаарч, оймсоо хурдан углаж, үс, хувцсаа янзлаад нүүр гарын угаалтуур луу очив. Алчуур нь маш заваан байгааг хараад ус гоожиж байгаа хуруугаа сарвайлган юм бодож байснаа банзлынхаа хормойны дотроор арчив. 

	Ийм л эзгүй зайдан болсондоо тун гутаж, ой гутахдаа хоолой нь зангиран, навч сийлсэн цэвэр цонхтой өөрийн байшиндаа зугтаж очъё... Москва дээр байгаа амьгүй, аймаар хавирган сарыг эргэж харав. Үгүй, үгүй... буцах гэж л явахгүй, Камнеостровскийн хоосон гудамжинд цонхны өмнө түшлэгтэй сандал дээр сууж, байшингуудыг яаж хадаж байгааг чагнасаар ганцаараа үхнэ... үгүй... юу л болбол болог... 

	Хаалга тоншиж Жиров орж ирэв. 

	— Дарья Дмитриевна минь, би үнэмлэх оллоо, явъя. 

	Даша ямар үнэмлэх, хаашаа явахыг асуулгүй, өөрийнхөө оёсон малгайг дарсхийж өмсөөд хоёр мянган дэвсгэртэй хэтэвчээ хажуу талдаа тэврээд гарав. Тверийн цэцэрлэгт гудамжны нэг тал нь сарны гэрэлтэй байв. Гадаа дэнлүү асаагүй, зэлүүд гудамжинд эргүүлүүдийн хөлийн чимээ дуулдаж өөрсдөө үг дуугүй явах ажээ. 

	Жиров Страстнын цэцэрлэгт гудамж руу зайж ороход тэнд овон цовон газар дээр сарны гэрэл тусжээ. Далдуу модны дор паг харанхуй сүүдрийг харахаас аймаар. Өмнөх тэр сүүдэр дотор хүн сүүдгэнэх шиг болов. Жиров зогслоо. Гарт нь жижиг буу байх ажээ. 

	Жиров түр зогсож байснаа аяархан исгэрэв. Цаанаас нь исгэрч хариулахад Жиров “Полундра” гэж чанга хэлэхэд “Нөхөр минь нэвтэр” гэж тод дуугаар залхуутайхан хариулав. 

	Хоёулаа Малая Дмитровна гудамж руу эргэж ороход огдгор савхин дээлтэй хоёр хүн өмнөөс нь хурдан тосож ирээд тэднийг харснаа үг дуугүй цааш нэвтрүүлэв. Хоёрдугаар давхраас хаалга руу нь хар туг унжуулсан худалдаачдын клубийн хаалганы баганын цаанаас дөрвөн хүн гарч гар буу тулгахад Даша таварцаглав. 

	— Нөхөд минь юунд ингэж дэмий айлгаж байдаг юм бэ! Би Мамонтын зөвшөөрөл бичигтэй... гэж Жиров уурлаж хэллээ. 

	— Харуул. 

	Сахалгүй хацар болон нүдээ босгосон захныхаа цаана нуусан тэр гурван хүн малгайн саравчинд бичгийг наалдуулан харна. Жировын үхээнц царай хөх инээд нь хүрч байх янзтай харагдана. Тэр дөрвийн нэг нь:

	— Хэний үнэмлэх вэ? гэж догшин зэрлэг асуув. 

	— Энэ нөхрийн үнэмлэх байхгүй юу гэж Дашагийн гарыг өргөж, — Энэ чинь Петроградын жүжигчин... хувцаслах хэрэгтэй... манай бүлэгт орж байгаа юм... 

	— За яах вэ, ор... 

	Шатан дээр пулемёт зоож, бүдэг бадаг гэрэлтсэн үүлний өргөн чөлөөнд Даша, Жиров хоёр орлоо. Намхан, бөмбөгөр хацартай, формын оодон дээл, туркийн цацагтай малгай өмссөн эндхийн нярав болох нэг оюутан тосож ирээд уг үнэмлэхийг эргэлдүүлэн удаан уншиж үзсэнээ:

	— Ямар юм хэрэглэх вэ? гэж Дашагаас бөвтнөн асуув. Хамгийн шилдэг бүрэн хэрэгсэл олго гэж Мамонт тушаасан гэж Дашагийн өмнөөс Жиров хариулав. 

	— Яагаад Мамонт тушаадаг бил ээ... нөхөр минь мэдэх цаг болоогүй юу, энд тушаал өгдөггүй... энд мухлаг байгаа юм биш шүү... (Энэ үед нярвын хонго нь загатнахад жигтэйхэн муухай ярвайж маажив). За яах вэ, явъя. 

	Нярав түлхүүрээ бариад одоо анархистуудын байшингийн агуулах болсон хуучин хувцасны өлгүүр байсан газар луу түрүүлэн явна. 

	— Дарья Дмитриевна минь ичиж зовох юмгүй шилээд ав. Энэ чинь цөм ард түмний хөрөнгө... (Булга, үен, хар үнэг, сармагчны арьс далайн халиу зэрэг үнэт үсээр хийсэн дээлүүд ярайтал өлгөөстэй зарим нь зүгээр шалан дээр овоорон хэвтэж байгааг Жиров гараа алдлан заав. Тагийг нь сөхсөн чемодан дотор платье, дотуур хувцас, хайрцагтай гутал чихсэн байна. Энд бүхэл бүтэн агуулах дүүрэн үнэт зүйл зөөж авчирсан юм шиг санагдана. Энэ бүхий үнэт зүйлийг төдий л анхаарахгүй хайнга хандагч нярав хайрцаг сандайлан дэмий эвшээнэ. 

	— Дарья Дмитриевна минь аль дуртай юмаа ав, би зөөлцөж өгнө, дээр гараад тэнд хувцаслаарай. 

	Дашагийн сэтгэл зовох учрыг юунаа тэр болгон өгүүлэх бил ээ. Юуны өмнө нэгэнт бүсгүй хүн болохоор хацар нь улайна. Нэг долоо хоногийн өмнөхөн цонх дээр тавьсан удамбар цэцэг нь гандахад одоо ингээд амьдрал дууслаа, ямар ч үнэт сайхан зүйл сэтгэлийг нь татахгүй юм шиг санагдаж бил ээ. Одоо бол эргэн тойрон цөм хөдөлж тэлэгдээд дуусаж хөдөлгөөнгүй боллоо гэсэн юм бүхэн хөдлөх болжээ. Хүсэл мөрөөдөл, дахин сэргэсэн найдлага нь маргаашийн манант өдөр өөд тэмүүлэн, одоогийн байдал орхисон байшингийн нь эвдэрхий шиг санагдах тийм хачин байдалтай болжээ. 

	Даша өөрийнхөө дууг ч танихаа больж, энэ үлгэр мэт амьдралд хуйлран орохдоо юу гэж хариулж, элдвээр аашлан тайван байгаадаа гайхаш барагдана. Одоо болтол дотроо хадгалж байсан зөнгөөр, ус руу давуулж хаясан ачааны хамт далбаагаа дэлгээд нисье гэж бодно. 

	Даша, мөнгөн сортой булган дээл зааж:

	— Үүнийг авна гэв. 

	Жиров нярвыг харахад тэр нь хацраа хөдөлгөнө. Жиров дээлийг өлгүүрээс аваад мөрөн дээгүүр нь нөмөргөв. Даша дотроо хэдэн тасалгаатай онгорхой хайрцаг руу бөхийж хартал бусдын юм нэг мөч хэртэй энгүй санагдсанаа, тохойгоо тултал бөөн хувцас руу дүрэв. 

	— Дарья Дмитриевна, шаахай яах вэ? Бороонд углах шаахай бас аваарай. Үдшийн найр наадмын хувцас тэр шүүгээнд бий. Нөхөр нярав та түлхүүрээ өгөөч... Жүжигчин хүнд хувцас хунар гэдэг чинь үйлдвэрийн багаж хэрэгсэл байхгүй юү гэхэд. 

	— Хамаагүй, юу дуртайгаа ав гэж нярав хэлэв. 

	Дашагийн араас Жиров дагалдан хоёрдугаар давхарт гарч сум цоо цохисон жижиг тольтой өрөөнд орлоо. Аалзны шүлс мэт хагарчихсан толины бүдэг шилэнд торгон оймс яаралгүй өмсөж байгаа дүрсээ хартал өөр нэг хүүхэн шиг санагдана. Тэр хүүхэн маш нимгэн цамц углаж, торон хээтэй дотуур хувцас өмсөв. Шаахайгаараа гишгэж үзсэнээ хадсан туфлиэ хөлөөрөө хажуу тийш нь өшиглөв. Нүцгэн гооргор хүзүүндээ үнэт арьс нөмөрлөө... Хонгор минь чи яаж байна? Аальгүй амьтан уу? Дээрэмчин үү? Хулгайч уу?.. Яасан ч хөөрхөн юм... За ирээдүй чинь чиний өмнө байна уу? За яах вэ, хожим л учрыг тунгаая... 

	Гадаадын хүмүүс гол төлөв германчууд болон литва, польш, персийн паспорт олж авсан галзуутай худалдаачид сууж байгаа учраас “Метрополь” зочид буудлын том тасалгаа аравдугаар сарын буудлагад гэмтээд ажиллахгүй болсон ч, албан тасалгаанд хоол унд зөөдөг байв. Флоренцад тарваган тахал гарсан үе шиг архидна. Танил тал барьж арын хаалгаар жүжигчид голдуу москвагийн хүмүүсийг ч тэнд оруулна. Москвагийн театрууд энэ улирлыг дуустал байж тэсэхгүй гэж лав итгэж, улмаар театр, жүжигчид гарцаагүй сүйднэ гэж жүжигчид боддог учраас гүзээгээ хайрлахгүй архиддаг байв. 

	Шөнө ингэж архидахад нэр нь саявтар Орос орноос ч илүү цуурайтаж байсан драмын жүжигчин, эмгэнэлт хүн Мамонт Дальский гол сүнс нь байжээ. Тэр нь зэрлэг догшин гуа сайхан мөрийтэй тоглогч, томоо төрхгүй, аюултай, ханагар зальхай хүн байв. Сүүлийн жилүүдэд цөөн тоглодог, зөвхөн хэсүүчлэн нааддаг болжээ. Нийслэлийн тоглоомын байшин, Сибирь, өмнөд зүгт түүнтэй дайралдана. Мөрийтэй тоглоомд яаж баларсан тухай ярихаа больж, өөрөө ч хөгширч эхэлжээ. Театрын тайзыг орхиж, дайны жилүүдэд бараа нийлүүлэх жич болзолтой нууц бүлэгт ажиллаж байсан гэж ярилцана. Хувьсгал эхлэхэд мань хүн Москвад үзэгдэх болов. Тэгээд хувьсгалыг асар том эмгэнэлт жүжиг гэж үзээд шинэ байгуулагдсан “Дээрэмчдийн эвлэлийн” гол рольд тогломоор санагджээ. 

	Тэр нь суут жүжигчин болохоор ариун анархи туйлын эрх чөлөөний тухай, сэтгэл санааны зарчмын хоосон болох тухай, хүн бүхэн бүх талаар эрхтэй болох тухай маш үнэмшмээр уран ярьдаг ажээ. Мамонт Дальский Москвад хүмүүсийн зориг санааг оволзуулав. Эрүүгийн хэрэг тарьдаг бүлэг бүлэг залуучууд баячуудын гоё сайхан байшинг тонон хурааж эхлэхэд Мамонт Дальский анархистуудын тэр тархай бутархай бүлгүүдийг нэгтгэж худалдаачдын клубийг хүчээр эзэлж Анархистуудын байшин гэж нэрлэжээ. Зөвлөлт засгийг үнэхээр тогтсон баримт бүхий зүйл гэж үзээд түүний эсрэг байлдахгүй гэх боловч Анархистуудын байшингийн хашаан дотор цугларсан ардуудад цонхоор цухуйж яриа хийж байхдаа, түүнийг ганган дохиход цугларагсад руу өмд, гутал, даавуу даалимба, шилтэй коньяк шидэлж байх үед түүний бодол санаа нь шөнийн архи, худалдаачдын байшингийн агуулахаас цаашаа хальсан байдаг. 

	Хүрлээр цутгасан юм шиг баргар агуу том баримал шиг түүний царайнд нь шунал тачаал, шалиг өнгөрүүлсэн амьдрал тодорсон атираа үрчлээ, хурц уран уруул, эрс хүдэр эрүүтэй, хир даасан захтай энэ хүнийг “Метрополийн” албаны тасалгаанд Жировтой хамт ороод Даша хамгийн түрүүнд олж харжээ. 

	Таг нь сөхөөстэй төгөлдөр баян хуурын өмнө суугаа хилэн хүрэмтэй, сахлаа мөлчийтөл хуссан чүүргэр хүн толгойгоо гэдийлгэн, гөлгөнөсөн нүдээ сормуусаар таглан гашуудлын ая дарна. Олон хоосон шил өрсөн ширээний цаана дэлхийд алдартай хэдэн хүн сууна. Эрүүгээ тулж суусан учраас зөөлөн нүүр нь жайвийчихсан юм шиг харагдаж байгаа нэг мээтгэр хамартай нь ламыг орлон нарийн хоолойгоор дуулна. Бусад нь домбо шиг нүүртэй алиа жүжигчин, унжсан уруултай баргар инээдмийн жүжигчин; лав гурван өдөр сахлаа хусаагүй шовх хамартай нэг сүрхий эр, саамгануур янзын шал согтуу нэг амьтан; тэнэгэр магнайтай, гүнзгий атираатай гол рольд тоглодог нэг суут жүжигчин байх бөгөөд цоо эрүүл янзтай, дуу өргөх болоход дагаж дуулна. 

	“Авралт Христосын” сүмийн үс нь бууралтаж байгаа ганган унзад лам урт ханцуйгаа салбагануулан, Москвагийн худалдаачдын өргөсөн бүтэн хагас фунт жинтэй алтан хүрээтэй шил зүүж хүнгэнэн ярьж хивсэн дээгүүр алхална. Түүнийг араатан шиг хүнгэнэн ярихад ширээн дээр байгаа болор шилэн аяга савнууд таржигнан доргино. Албан тасалгаанд хүрэн улаан торго унжуулан хоргой хөшиг татаж, орох хаалгыг гурав эвхдэг хаалтаар хаажээ. 

	Мамонт Дальский, хаалтыг тохойлдож гартаа бөөн хөзөр барьжээ. Тэр нь цэрэг маягийн хүрэм, ар талдаа савхин нөхөөстэй дөрвөлжин хээтэй хармаантай өмд, хар савхин гутал өмсжээ. Дашаг орж ирэхэд хүний хойдохыг уншиж байсан Мамонт Дальский ууртайхан инээмсэглэв. 

	Төгөлдөр хуур дарж байсан хүн, 

	— Яасан гойд цэвэрхэн хүүхэн бэ! гэж хэлэв. Даша сандарч, дороо зогсов. Дальскийгаас бусад нь цөм Дашаг ширтэхэд, 

	— Ёстой оросын гуа үзэсгэлэн байна гэж унзад лам хэлэв. 

	— Бүсгүй минь бидэн дээр ир гэж гол рольд тоглодог жүжигчин хэлэв. 

	— Сууна уу, суу л даа гэж Жиров шивгэнэнэ. 

	Дашаг ширээний хажууд суухад, Мария Стюарт шиг хүндэтгэн хүн бүхэн дэргэд нь ирж хөгжилтэй мэхэлзэн гарыг нь үнсэн таалцгааснаа дахин уншлагаа үргэлжлэв. Жиров Дашагийн тавагт идээний сайхнаас хийж дотор цоргисон нэг амттай юм уулгав. Тэр зунгаарсан зүйлийг уусны дараа бүгчим утаатай учраас Даша нөмөрсөн үсээ мөрнөөс мултлан, нүцгэн гараа ширээн дээр тавив. 

	Хөгжмийн эвгүй аялгуу, дууны эртний үг Дашаг зовоож, Мамонтыг алдалгүй ширтэнэ. Саяхан наашаа ирж явах зуур Жиров түүний тухай ярьсан бөгөөд Мамонт Дальский солиорсон буюу ухаан алдталаа согтсоны аль нь мэдэгдэхгүй халхавчны хажууд тэр нам зогсоно. 

	— За ноёд оо, тэгээд хэн ч тоглох дургүй байна уу? гэж Дальский тасалгаа дүүрэн дүнгэнэтэл хэлэв. 

	Өнөөх хавтгай нүүртэй хүн

	— Чамтай хэн ч тоглохгүй, энэ нь бидэндээ хөгжилтэй байна, тайвширч аяд. Алив Яшенька долоодугаар өнгөөр эхлээч гэж шингэн дуугаар түргэн хэлэв. 

	Төгөлдөр хуурын дэргэд суугаа Яша толгойгоо бүр шил дээрээ тавьж хуруугаа хуурын даралтад хүргэхэд Мамонт:

	— Мөнгөөр тоглохгүй... Би та нарын мөнгийг тоохгүй... гэв. 

	— Мамонт минь, бүү даажигна, ер тоглохгүй. 

	— Би буудалцахаар тоглох гэсэн юм... 

	Ингэж хэлсний нь дараа цөм минут хэр дуугүй болов. Нөгөө шовх хамартай сүрхий эр алгаараа дух, үсээ илж, хантаазаа товчлонгуут:

	— Би буудалцаж тоглоно гэв. 

	Инээдмийн жүжигчин найман пүү биеэрээ түүнийг лаг хийтэл дарж байранд нь суулгав. 

	— Би биеэ тавина. Өөдгүй Мамонтын хөзөр нь тэмдэгтэй юм... Тоохгүй, хөзрөө холиг... Алив намайг тавь... гэж сүрхий нөхөр хашхирна. 

	Гэтэл мань хүн бүр шал унав. 

	Нүүрний нь эрүүн тал бүдүүн цүлхийчихсэн алиа жүжигчин зөөлөн дуугаар:

	— За дусал ч архи алга, хонгор Мамонт минь энэ чинь өөдгүй юм даа гэв. 

	Тэгэхлээр Мамонт Дальский утасны ширээн дээр хөзөр, том автомат гар буугаа гаргаж тавиад баримал юм шиг сүртэй том нүүр нь барайна. 

	— Эндээс хэн ч гарахгүй гэж аймаар нухацтай зөөж хэлээд, 

	— Миний хүссэнээр бид наадах болно... Энэ хөзрийг тэмдэглээгүй юм гэв. 

	Цооног шиг сартгар хамраараа хүнгэнэтэл агаар сорж, доод уруулаа зуухад нь аюултай минут учирлаа гэдгийг цөм ойлгов. Тэгээд сууж байгаа хүмүүсийн царай зүсийг харна. Яша ганц хуруугаар алтан жигүүр гэдэг аялгууг дарав. Гэнэт Мамонтын хар хөмсөг нь хөдөлж нүд халтирам хурц харцанд нь гайхсан янз тодорлоо. Дашаг гэнэт харсан нь тэр бил ээ. Дашагийн зүрх энэ харцнаас болж хүйтрэх шиг болов. Мамонт салгалахгүй шууд явж Дашагийн дэргэд ирээд хурууны нь үзүүрээс барьж наалдсан хуурай уруулдаа үнссэнгүй зүгээр хальт хүргэж:

	— Архи байхгүй гэнэ ээ... Архи авчирна даа... 

	Дашаг ширтсээр л утасдав. Татар зарц орж ирээд гараа алдлан: нэг ч шил байхгүй, хуу шавхсан, зоорь цоожтой, захирагч явсан гэв. 

	Мамонт түүнд “зайл” гэж хашхираад мянган үзэгч ширтэж байгаа юм шиг алхлан утасны дэргэд очив. Нэг номерт утасдаад: “Тийм ээ, ... Би... Дальский... Хэсэг хүн явуул. “Метрополь”, .. Би энд байна... Яаралтай... За дөрвөн хүн болно...” гэж ярилаа. 

	Мамонт утсаа аяархан тавиад, тэнийтлээ хана налан гараа элгэндээ тэвэрч зогсов. Арван таван минут хэртэй болж, Яша төгөлдөр хууртаа Скрябины дуунаас дарахад өнгөрсөн үед сонсож байсан энэ мэдэх дуунд Дашагийн тархи толгой мансуурч, цаг өнгөрнө. Дашагийн цээжинд өмссөн нимгэн торгон цамц оволзон, чих нь шуугина. Жиров нэг юм шивнэвч Даша дуулсангүй. 

	Дашагийн сэтгэл хөөрч эрх чөлөөтэй байгаадаа баярлан залуугийн хөнгөн шингэн байдал сэргэнэ. Хүүхдийн орноос тасарч хөөрсөн хөнгөн бөмбөрцөг шиг улам улам дээшээ, толгой эргэм өндөрт нисэж яваа юм шиг санагдана... 

	Гол рольд тоглодог жүжигчин Дашагийн нүцгэн гарыг илэнгүүт эцэг хүн шиг бүдүүн дуугаар:

	— Хонгор дүү минь, түүний өөдөөс ингэж урсгал зөөлөн бүү хар, хөөрхөн нүд чинь сохорно... Мамонтад нэг авдис шиг айхавтар чанар байгаа юм шүү гэлээ. 

	Тэгж байтал орох хаалганы тал нь нээгдэж халхавчны цаанаас савхин бээлий, саравчтай малгайтай, гар бөмбөг атгасан дөрвөн толгой цухуйж, тэр дөрвөн анархист заналхийлэн:

	— Бүү хөдөл! Гараа өрөг! гэж хашхирав. 

	— Аяд, боллоо. Их баярлалаа нөхөд минь гэж Дальский бүдүүн дуугарав. Дальский тэдэн дзэр очоод халхавч дээгүүр бөхийж, нам дуугаар нэг юм ярина. Тэр дөрөв малгайгаа авч мэхэсхийн ёслоод гарч одов. Минутын дараа хол өрөөнд нэг хүн дуугарч, бачимдан орилох чимээ гарснаа, битүү газар юм дэлбэрэх нь мөчид дуулдав. 

	— Муусайн гөлөгнүүд сүр бадруулахгүй байж бас чадсангүй гэж Мамонт хэлээд хонх дарахад зэвхий даасан зарц төдхөн орж ирлээ. 

	— Энэ юмаа хураа, архи уух шинэ хэрэгсэл зас гэж Мамонт тушаагаад, 

	— Яшка миний сэтгэлийг бүү зовоо, хөгжилтэйхэн юм дар гэв. 

	Үнэхээр ширээн дээр шинэ хэрэгсэл засаж амжаагүй байтал өнөө анархистууд олон лонх тэвэрсээр орж ирлээ. Хивс дээр хатуу зөөлөн дарс чихэртэй архи шампанск дарс зэргийг овоолчхоод үг дуугүй арилав. Ширээ тойрч суугчид гайхан шагшиж гарлаа. 

	— Өрөөнүүдэд байгаа архины зүйлийн тавин хувийг л хураах тушаал өгсөн. Хагасыг нь эздэд нь үлдээсэн. Та нар сэтгэл бүү зов ингээд алзахгүй гэж Мамонт учрыг тайлбарлав. 

	Яша төгөлдөр хуураа туж дарахад шампанскийн бөглөө буудаж Мамонт Дашагийн дэргэд суув. Ширээний чийдэнгийн гэрэлд түүний царай барималтай улам ч төсөөтэй, сүртэй сайхан харагдав. 

	— Өнөөдөр би таныг буудлын сонгодог өрөөнд байхыг харсан, та унтаж байна бил ээ... Та юун хүн бэ? гэж Мамонт асуув. 

	Дашагийн тархи толгой нь эргэж:

	— Хэн ч биш. „ Агаарт хөөрдөг бөмбөрцөг... гэж хариулав. 

	Мамонт том халуун гараа Дашагийн нүцгэн мөрөн дээр тавиад нүдийг нь ширтэнэ. Даша яахаас ч няцахгүй зориг шийдэмгий болж, харин хүнд гарт даруулсан мөр нь халуу даана. Даша нимгэн шаазантай шампанск өргөж цөмийг нь уув. 

	— Хэнийх ч биш үү? 

	— Хэнийх ч биш. 

	Тэгэхлээр нь Мамонт эмгэнэлт жүжгийн аялгуугаар Дашагийн чихэнд ингэж хэлэв. 

	— Бүсгүй минь тааллынхаа дагуу л яв... Надтай уулзсан чинь чиний зол... Бүү ай, чиний залуу насыг би дурлалаар бузарлах... Эрх чөлөөтэй хүн чинь дурладаггүй юм, дурлахыг шаардах ч үгүй... Отелло бол дундад зууны түүдэг гал, эрүү шүүлт, өөдгүй зүйл... Ромео, Юли хоёр бол... Чи тэднүүдийг хайрлаж сэм санаа алдаж байдаг уу, би мэдэж байна... Тэр чинь хуучны новш... Хүн мянган жилийн өнгөрснийг мартах хэрэгтэй. Бид дээрээс нь эхлээд дор нь хүртэл эвдэнэ. Бид ном, судар, бүх музейг шатаана. Ариун анархи л бол ёстой эрх чөлөө... Янаг халуун сэтгэлийн чимэг мөн... Ээ гуа цэвэрхэн хүүхэн минь дурлалд амар заяаг бүү горьд... цэвэр ичимтгийн гинжнээс чамайг би чөлөөлнө... Янагийн халуун тэврэлтийн хооронд бүсгүй хүний хүсэж болох бүхнийг би чамд өгнө... Гуй, юу дуртайгаа надаас одоо гуй... Маргааш бол хожимдож магад... 

	Энэ солиотой үг ярианы цаана, энэ хүний дотор шунал тачаал оволзож байгааг Даша сайн мэдэрч байв. Харанхуй дотроос мангасын улаан нүд дүрэлзэн харагдаж, хөдлөх ч аргагүй болж зүүдэлдэг шиг Дашагийн айдас хүрэв. Дарж аваад, нухаж гишгэлнэ... Гэтэл үүний хариуд өөрт нь бас урьд төрж үзээгүй, барьж харахын эрхгүй хачин сэтгэл төрөн дотор нь багтрах шиг болох нь бүр ч аймшигтай.. өөрөө аргагүй л бүсгүй хүн болох нь илт... Энэ үед Дашагийн сэтгэл оволзож маш хөөрхөн харагдаа биз, гол рольд нааддаг жүжигчид хундага тулган ойртож, атаархсан янзтай:

	— Мамонт чи, хүүхэд зовоож байна... гэж хэлэв. 

	Мамонт, энэ үгийг дуулангуут тулгаж буудуулсан юм шиг ухасхийн босож, ширээ шааж, үсрэхэд хундага сав хан ян хийв. 

	— Энэ хүүхэнд гар хүрээд үз! Буудна! гээд гар буугаа тавьсан, утасны ширээ рүү гүйж очиход ширээ тойрч суусан хүмүүс цөм сандлаа унагааж босов. Яша төгөлдөр хууран доогуур шургаж оров. Даша өөрөө яасныг ч мэдэхгүй нэг мэдэхэд Мамонтын гар буу атгасан гараас дүүжилж, нүдээ мэлмэлзүүлэн гуйна. Мамонт түүний, уян зөөлөн нурууг далны нь доогуур тэвэрч өргөөд шүдээ шүдэнд нь тулгаж амыг нь озон үнсэв. Даша дуу алдав. Яг энэ үед утас тачигнахад Мамонт Дашаг түшлэгтэй зөөлөн сандал дотор суулгаад (Даша нүдээ гараар даран) утас авч:

	— За... юу хэрэгтэй вэ? Би завгүй... Аа... Хаана? Мясницкийн гудамжинд уу? Очир эрдэнэ гэнэ ээ? Олигтой юм уу? Арван минут болоод би очно... 

	Буугаа ар кармандаа хийж, Дашагийн дэргэд очоод нүүрийг нь хоёр гараараа барьж хэдэнтээ озон үнсэж, ром хүн шиг гараа дохиод салах ёс гүйцэтгэн гадагш гарав. 

	Даша шөнийн үлдсэн хагасыг нөгөө буудлын сонгодог өрөөнд өнгөрүүлэв. Нарийн хоргой хувцсаа тайлах ч үгүй, үхсэн юм шиг унтав. (Жиров Мамонтаас айсандаа халуун усныхаа өрөөнд хонов). Тэгээд Даша сэтгэл гутран үд хүртэл цонхны өмнө сууж, Жировын асуудалд хариу ч өгсөнгүй үг ч ярьсангүй. Дөрвөн цагийн алдтай тэндээс гарч туранхай хүүхдүүд тоос элс хольж нарийн боов, цагариг талх хийж чимээгүй тоглож байгаа том хамартай Гоголийн хөшөөний дэргэд Перчинск гудамжинд очоод тав хүртэл хүлээв. 

	Даша дахин хуучин хувцас, өөрөө оёсон малгайгаа өмсжээ. Нар нуруу халааж, ядуулаг амьдралыг гийгүүлнэ. Өлсгөлөнгөөс болж хүүхдүүдийн царай туранхай, хөгшин юм шиг харагдана. Эргэн тойронд нам гүм. Тэрэгний дугуй ч тачигнахгүй, хүн амьтан чанга ч ярьдаггүй. Дугуйтай болгон дайнд дайчлагдаж, зорчигчид үг эс дуугарна. Гантиг чулуун сандал дээр суугаа Гоголь болжморын баас болсон шинельдээ дарагдсан янзтай баахан бөгтийнө. Сахалтай хоёр хүн Дашаг анзаарсангүй хажуугаар нь өнгөрөхдөө нэг нь газар ширтэж, нөгөө нь модны орой харж ийн ярилцах нь дуулдана. 

	— Бүр сүйдлээ... Мөн сүрхий юм... Одоо яадаг бил ээ? 

	— Гэвч Самарыг эзэлсэн, Ураг эзэлсэн... 

	— Одоо юунд ч итгэхээ больсон... 

	Энэ өвлийг өнгөрүүлэхгүй байх... 

	Гэвч Деникин Донд сүйд хийж байгаа шүү дээ... 

	— Итгэхгүй байна, юу ч аврахгүй... Вавилон сөнөсөн Ром сөнөсөн, бид ч сөнөнө... 

	— Гэвч Свинков баригдаагүй. Чернов баригдаагүй шүү дээ... 

	— Энэ чинь цөм дэмий... Орос орон гэж байсан юм тэгээд цөм болж л байсан... 

	Өчигдрийн буурал авгай Розановын зохиолуудын эмхэтгэлийг толгойн алчуур дороос аймтгай янзтай цухуйлгасаар явахад Даша эргэж харав. Түүний суугаа банданд гавал дуурайлгасан зүүтэй залуу хүн хажуулдасхийн ойртож ирээд ийш тийш харж, хавчаар шилээ засаж, Дашагийн хажууд суув. 

	— Энэ шөнийг “Метрополь” буудалд өнгөрөөв үү? 

	Даша толгойгоо гудайлган зөвхөн уруулын үзүүрээр тиймээ гэж хариулав. 

	— Тун сайн. Би танд өрөө зэхсэн. Жировт нэг ч үг бүү алд. Үдэш тэндээ очоорой. За одоо ажил төрлөө ярилцъя, Та Ленинийг хараад таних уу? 

	— Үгүй. 

	Өнөөх залуу хэд хэдэн гэрэл зураг гаргаж Дашагийн хэтэвчинд шургуулан. Уруулынхаа сахлаас хэдэн үс зууж баахан сууснаа, өвдөг дээрээ хүний юм шиг сулхан тавиастай байсан Дашагийн гарыг барьж сэгсрэв.

	— За уг хэрэг ийм шүү байна... Большевизм бол Ленин гэсэн үг. Та ойлгож байна уу? Бид Улаан Армийг бут цохиж чадах боловч, Ленинийг Кремльд суугаа цагт ялна гэж байхгүй. Ойлгов уу? Тэр онолч хүн, тэр хүн зориг эрмэлзлийн тэр агуу их хүчин болж, зөвхөн биднээр барахгүй дэлхий дахинд маш их аюултай байна... Бодож үзээд, та зөвшөөрөх эсэхээ надад хэл... 

	Даша, хоёр майга хөл нь майжганаж яваа том толгойтой хүүхдийг харсаар. 

	— Алах гэж үү? гэж асуув. Өнөөх залуу улам ойртож, зүүн барууныг ажиглан бас л сахлаа зууна. 

	— Тэр тухай хэн ч юм бодоогүй байна... Хэрэв та тэгж бодсон бол бүү чанга хашхир... Бид таныг байгууллагадаа авсан... Савинков юу гэж хэлсний нь та ойлгоогүй гэж үү? 

	— Тэр чинь надтай яриагүй... (Залуу инээмсэглэв) Аа тэр чинь алчууртай байсан хүн л дээ... 

	— Чимээгүй... Борис Викторович тантай ярьсан... Танд тун их итгэл үзүүлжээ... Бидэнд шинэ хүн хэрэгтэй. Их баривчилсан. Казаньд дайчилгаа зохиох гэсэн төлөвлөгөө нурсныг та мэднэ биз... Төвийн ажиллагааг өөр газар шилжүүлж байна... Гэвч бид эндээ байгууллага үлдээнэ... Лениний үг яриаг ажиж, цуглаанд оролцож, завод дээр очих явдал бол таны үүрэг... Та ганцаараа ажиллахгүй... Ленин, Кремлиэс гарах болон хаана яриа хийх гэж байгааг танд мэдэгдэж байна... Хэрэв коммунистуудтай танилцвал намд орохыг гуй, энэ бол хамгийн шилдэг зүйл. Сонин харж, ном хэвлэл уншиж байгаарай... Цаашдаа юу хийх зааврыг маргааш өглөө эндээ л ирж аваарай... 

	Тэгээд очих газрын хаяг, таних нэр, өрөөний нь түлхүүрийг Дашад өгөөд Арбатын хаалганы зүг одов. Даша хэтэвч дотроос зургуудыг гаргаж удаан харна. 

	Гэтэл нүд нь гөлөрч зурган дээрх хүний царайны оронд урьд шөнө ягаан хөшигний цаана байгаа хүмүүсийн царай харагдах болж ирэхэд хэтэвчээ цочмог тасхийтэл хааж, хөмсөг зангидан, уруулаа зууж бас явлаа. Майга хөлтэй бяцхан хүүхэд Дашагийн хойноос даган гүйх гэснээ турьгүй биеэрээ элсэн дээр ойчиж, часхийн уйлав. 

	Дашагийн суух өрөө нь Сивцов Вражка гэдэг гудамжны нэгэн хашааны хуучирсан онцгой байшин байжээ. Харахад уг байшинг эзэд нь орхисон бололтой Даша ар хаалгыг тоншив уу үгүй юү энэ байшинд хүүхэд маллаж байсан биз гэмээр улцгар зовхитой, заваан эмгэн угтав. Тэр эмгэн юу ч ойлгохгүй нэлээн удаан зогсож байснаа, сая сэрж Дашаг өрөөнд нь оруулж өгөөд:

	— Хөөрхий Юрий Юрич, Михаил Юрич, Василий Юрич бас дөнгөж арван зургаа шүүрч яваа Васенька цөм тарж зайллаа... Одоо хөөрхөсдийн хойноос дэмий л залбирч байх юм... гэж учир ойлгогдохгүй юм ярив. 

	Даша цай уусангүй, хувцсаа тайлж, хөвөнтэй хөнжил нөмрөөд харанхуйд амаа өдөн дэрээр дарж, асгартал уйлав. 

	Маргааш өглөө мөн Гоголийн хөшөөний дэргэд очиж үүрэг авах заавар болон нөгөөдөр завод дээр очих тушаал авчээ. Гэртээ очих гэснээ болиод “Бом” хэмээх зуушны газар очив. Тэнд очиход Жиров наана цаана нь бөнжгөнөн хаашаа алга болов, юмаа яагаад авсангүй вэ гэж сүйд болно. “Мамонт удахгүй телефоноор ярина, тэгэхлээр таны тухай юу гэж хариулах вэ” Даша улайсан хацраа Жировт харуулахгүйг бодож зүсээ буруулав... Худлаа гэдгийг нь мэдэвч, “ер нь эднүүдтэй холбоотой бай гэсэн заавартай...” гэж бодов. 

	— Юмаа авахаар очно, тэнд уулзамз гэж ууртайхан хариулав. 

	Үнэтэй үсэн дээл, дотуур хувцас, өчигдрийн нарийн торгон платье цаасан дугтуйд хийж гэртээ очоод юмаа задалж орон дээр хаяад харахад бүх бие нь арзасхийн хүйт дааж, Мамонтийн гар мөрий нь дарж, нүдэнд нь хүйтэн шүд нь хүрч байгаа юм шиг санагджээ... Даша орныхоо өмнө сөгдөн, үнэртэй зөөлөн үсэнд нүүрээ шигтгэж: “Энэ чинь юу болж байна, юу болж байна даа” гэж утга учиргүй давтан хэлэв... 

	Маргааш өглөө, захисан ёсоор хар сатин платье өмсөж толгойгоо пролетари маягаар боож (Даша эзэнд хүчирхийлүүлсэн баян айлын шивэгчин шиг дүр үзүүлэх ёстой бөгөөд энэ хувцсыг галстугийн зүүтэй хүн өгчээ) трамвайд сууж завод руу одов. 

	Дашад пропуск байгаагүй боловч үүдний өвгөн манаач нүд ирмэн: “за бүсгүй цуглаанд ирэв үү? Голын байшинд оч” гэж нэвтрүүлжээ. Зэвэрчихсэн төмөр, нүүрсний үнс болон цөм цохисон том цонхнуудын хажуугийн өмхөрсөн банзан замаар явахад эргэн тойронд зэлүүд хоосон, үүлгүй цэлмэг тэнгэрт өндөр яндангийн утаа олгойдно. 

	Заасан нэг заваан хаалгаар орж, урт гэгчийн тоосгон байшинд Даша орлоо. Тортог дарсан шилэн дээврээр бүдэг гэрэл тусжээ. Байдал нь ил хуль ажээ. Өргөгч цамхгийн гинжнүүд дээрээс унжина. Түүний доохнуур дамжуулах булнууд гулдайлцан, дамжуулагч оосрууд нь хөдөлгөөнгүй зогсоно. Хар тос болсон том том довжоо, түүн дээр зоосон нэг бол лүглэгэр бүдүүн, нэг бол гулдгар урт, нэг бол арвайж дэрвийсэн давтах, өрөмдөх, харуулдах суурь машинууд болон хавиралддаг том ширмэн дугуйнуудыг харж дасаагүй учир гөлрөн гайхна. Асар өргөн хаалганы цаана мянган түүний том алх бүдэг бадаг лүглийж харагдана. 

	Заводын баргар ханын цаана амьдралыг гэрэл гэгээтэй, амьд хөдөлгөөнтэй, халуун илчтэй, баян чинээлэг, ухаалаг болгож өгдөг машин, механизмыг энд үйлдвэрлэдэг ажээ. Энд хөх төмрийн үртэс, машины тос, нойтон газар, махоор тамхины үнэр ханхална. Банзан индрийн өмнө олон хүн овоорон зогсож, зарим нь суурь машины довжоо, цонхны өндөр тавцан дээр суужээ. 

	Даша, чихэлдсээр индэрт ойртов. Нэг чацлаг залуу, эргэж хараад тос болсон царайны дундаас цас шиг цагаан шүдээ харуулж, магнай дүүрэн инээмсэглэж, мужааны ширээг дохин зааж, гараа өгөв. Даша цонхны өмнөх мужааны ширээн дээр гарч зогслоо. Эргэн тойронд байгаа хэдэн мянган хүн хөмсөг зангидан, духаа үрчийлгэн, шазуураа зууж зогсоно. Өдөр бүр гадаа гудамжинд, трамвай дотор ийм л ердийн, орос хүний, эцэж ядарсан, эгц харж болдоггүй нүд халтирам царайг Даша хардаг байжээ. Бүр дайны өмнө нэг сайн өдөр арлуудаар зугаацаж явахад нь Дашагийн хамт явж байсан хоёр итгэмжилсэн төлөөлөгчид чухам энэ царайны тухай яриа дэлгэжээ. “Дарья Дмитриевна гуай Парисын хүмүүсийг аваад үз л дээ. Тэднүүд баясгалантай, сайхан ааш зантай, баяр цэнгэл нь бялхаж байдаг... Харин манайхан чинь чоно шиг хардаг. Жишээ нь тэр хоёр ажилчин явж байна. Хэрэв таныг хүсэх юм бол очоод наргиад үзье... Тэднүүд наргиан ойлгохгүй, уурлаж гонсойно шүү... Оросын ард түмэн бол нүсэр, булай юм даа” гэжээ. Харин одоо тэр наргиан даадаггүй хүмүүсийн сэтгэл хөдөлж, зүс царай нь барайж, зориг шийдэмгий анхааралтай зогсож байв. Энэ бол тэр л дайны өмнөх зүс царай мөн боловч, өлсгөлөнд автагдаж харлачихсан, мөн тэр л нүд хэвээр боловч харц нь хурц тэсвэргүй болсон байв. 

	Даша, яах гэж ирснээ ч мартжээ. Красые Зори гудамжны хоосон цонхноос гарч ирээд энд үзсэн амьдралын сэтгэгдэл их салхинд орсон шувуу шиг Дашаг хумхиж авчээ. Даша үнэхээр чин сэтгэлээсээ энэ сэтгэгдэлд автагдав. Даша хэдийгээр балчир тэнэг хүүхэн биш боловч, бусад тийм хүүхнүүдийн адил үзсэн жаалхан туршлагаас өөр юм үгүй бил ээ. Даша бол юмны үнэнийг мөрөөддөг, хувьдаа үнэн шударга байдаг, үнэнч эхнэр, үнэнч хүн юм. 

	Илтгэгч, фронтын байдлаас ярив. Гэвч аятайхан юмгүй. Талх тариагаар хавчих явдал хүчтэй болж гэнэ. Чехословакууд Сибирийн талх тариаг, атаман Краснов Донын талх тариаг тасалжээ. Германчууд Украины партизануудыг хайр найргүй устгасан. Харийн түрэмгийлэгч нарын усан цэрэг Кронштадт болон Архангельскд аюул учруулж байна. “Гэвч хувьсгал ялах ёстой” гэж илтгэгч лоозон тавиад, зангидсан гараараа зангаж, хавтастай юмаа аван индрээс буув. Ёс баримтлан алга ташивч, олигтой болсонгүй. Хүмүүс толгойгоо гудайлган, хөмсөг нь нүдээ бүрхэнэ. 

	Даша, нөгөө залуутай харц тулгарахад бас л шүдээ яралзуулан:

	— За бүсгүй минь ийм хэцүү байна, оготно шиг өлсөөж алах гэнэ... Чи юу хийдэг бил ээ?.. гэв. 

	— Чи хулчийж орхив уу гэж Даша хэлэв. 

	— Би тэр үү? Бас их айх вий. “Монди минь чимээгүй” гэж тэр залуу руу хүмүүс хашхирав. Чиний нэр хэн бэ? 

	Даша, түүний өөдөөс харахад, булчин нь зангирсан хүдэр хэнхдэг нь харагдаж, хар цамцаа ярчихсан, бядлаг хүзүү, хөгжилтэй толгой, хөлс дааварласан буржгар үс, хүүхнийх шиг төгрөг нүдтэй, хамаг юм нь халтар болчихсон залуу инээмсэглэж байв... 

	— Мөн хөөр-хөн! Чи юунд ингэж шүдээ яралзуулж байдаг юм бэ? гэж Даша хэлэв. 

	— Ээж минь тавиур дээрээс унагаачихсан юм тэгээд тэр. Харин чи нөгөөдөр бидэнтэй фронтод яв. За юу? Чи Москвад байлаа ч гэсэн хэцүүднэ... Бүсгүй минь баян хууртай явна шүү... 

	Түүний яриаг хүмүүс шуугьж, алга нижигнүүлэн дуулдахгүй болгов. Намхавтар нуруутай саарал пиджактай хөндлөн үрчлээтсэн хантаазтай шинэ илтгэгч индэр дээр гарч ирлээ. Тэр хүн төмбөгөр халзан толгойгоо бөхийлгөн юм бичсэн цаасаа ялгана. “Нөхөд өө!” гэж ялихгүй зууранги хэлэхэд түүний бодлогоширсон царай хурц наранд гялбасан юм шиг жартгар нүдийг нь Даша харав. Гар нь ширээн дээр дэлгээстэй тэмдэглэлээ тулна. Европын бүх орнуудыг хамарсан, ялангуяа Орос орныг хүнд хамарсан их хямралын тухай, өлсгөлөнгийн тухай ярина гэхэд нь тортог болсон дээвэр дор зогсож байгаа гурван мянган хүн амьсгалаа хураах шиг болов. 

	Сонсогчид хэр зэрэг чагнаж байгааг туршсан янзтай юмны ерөнхий тоймыг жигд намуухан дуугаар ярьж эхлэв. Хэдэн удаа ширээнээсээ холдож, ойртож байв. Хоёр махчин багалзуурдаа шигдэлцээд дуусгах дургүй, дуусгаж ч чадахгүй байгаа дэлхийн дайны тухай, өлсгөлөнгөөр далимдуулан улайрчихсан юм шиг дамлаж байгаа тухай, пролетарийн хувьсгал л дайныг зогсоох тухай тэр хүн ярилаа... Дамынхныг сүйд болтол баяжуулдаг чөлөөт худалдаа болон улсын онцгой эрх тогтоох ийм хоёр системээр л өлсгөлөнтэй тэмцэж болох тухай ярив. Тэгээд ширээнээс хажуу тийшээ гурван алхам хэртэй холдоод, танхим тийш бөхийсхийж, эрхий хуруугаа хантаазныхаа араар хийж ташаагаа тулан зогсов. Өргөн духтай толгой, том гар нь шууд урагш хандахад, долоовор хуруу нь бэх болчихсон байв. 

	... Бид дайныг хамтран эсэргүүцсэн, хөрөнгөтнийг хамтарч устгасан, энэ хямралын хамаг бэрхийг хамт өнгөрүүлж байгаа тэр ангитай салшгүй хамт байсан, хамт ч байх болно. Бид талх тарианы онцгой эрхийн төлөө туйлдаа хүртэл тэмцэх ёстой... (Ингэж хэлэхэд яралзсан шүдтэй залуу бүр дуу алдав). Өлсгөлөнг ялах буюу ядахдаа шинэ ургац хүртэл бэрхшээлийг багасгах, талх тарианы онцгой эрхийг хамгаалах, зөвлөлт төрийн эрхийг хамгаалах, пролетарийн төрийн эрхийг хамгаалах явдал бидний өмнө чухал зорилт болж тулгарлаа. Бид, бүх илүүдэл талх тариаг цуглуулж, аль дутагдаж байгаа газарт нөөц талх тариаг зөөх, зөв хуваарилах хэрэгтэй... Энэ бол хүний нийгмийг хэвээр хадгалах үндсэн зорилт мөн бөгөөд тэгэхдээ нийтээрээ хөдөлмөрөө сайжруулан чармайх ганц л замаар шийдвэрлэж болох цаглашгүй том бэрхшээл юм... 

	Сонсогчид амьсгалаа хураасан чив чимээгүйн дунд энэ саарал цамцтай хүний яриаг нэг хүний зовон шаналсан сэтгэл давсангүй уярч хүндээр санаа алдав. Илтгэгчийн төмбөгөр дух сонсогчдын дээрээс дүхийж, төвгөр духны нь дороос хурц, гялалзсан нүд ширтэнэ. 

	... Бид хувьсгалт социалист зорилтыг биелүүлэх явдалтай улаан цайм тулгарлаа, энд ер бусын бэрхшээл учраад байна. Энэ бол маш ширүүн иргэний дайны бүхэл бүтэн үе юм. Хувьсгалын эсэргүүг л бут цохих юм бол, өлсгөлөнгийн тухай асуудалд, өлсгөлөнтэй тэмцэх асуудалд зөвхөн социалист бодлого баримтлах юм бол бид өлсгөлөнг ч, энэ өлсгөлөнг ашиглаж байгаа хувьсгалын эсэргүүг ч ялна... 

	... Дамынхны лоозонд төөрөлдсөн ажилчид талх тариаг чөлөөтэй худалдах тухай ярихад нь энэ чинь нударганчуудад туслах гэсэн үг үү гэж бид хэлдэг... Бид энэ замаар орохгүй. 

	... Бид аравдугаар сард хамтран ялалт хийсэн хөдөлмөрчин олныг түшиглэж, хөдөлмөрчин ард түмний дотор пролетарийн сахилга бат нэвтрүүлж өөрийнхөө шийдвэрийг биелүүлэх болно. Бидний өмнө түүхэн зорилт тулгарч байна. Бид түүнийг шийдвэрлэнэ... Амьдралын үндсэн асуудал бол талх тарианы асуудал мөн бөгөөд энэ талаар сүүлчийн заавар гаргасан. Энэ заавар маань үндсэн гурван гол санаатай юм. Нэгдүгээр санаа бол төвлөрүүлэх буюу бүхнийг төвийн удирдлагатайгаар нэг ерөнхий ажилд нэгтгэнэ... Дамынхан болон үүргийнхний уршгаар талх тарианы онцгой эрх алхам бүрдээ нурна гэж бидэнд зааж байна. Энэ яриаг сэхээтнүүд л тун их ярьж байна. Аргагүй үүргийнхэн сэхээтнүүдэд тус болж, цөмийг нь хооллож байгаа юм чинь дээ. Тийм ээ... Гэвч үүргийнхэн нударган шиг л тэжээж, нударганы засгийг мөнхжүүлж, батжуулан тогтоохын тулд зохих ёсоор ажиллаж байна... 

	Түүний гар нь цаашдаа огт бүтэхгүй нэг юмыг баллан зурах шиг болов. 

	Бидний хоёрдугаар лоозон бол ажилчдыг нэгтгэх явдал мөн. Ажилчид, Орос орныг асар бэрх, хурц ширүүн байдлаас гаргах юм. Ажилчны отрядуудыг зохион байгуулах, газар тариалангийн бус өлсгөлөнд автагдсан хошуудын өлсөгчдийг зохион байгуулах ёстой. Бид тэднийг туслаач гэж уриалж байна, манай хүнсний комиссариат тэдэнд хандаж байна, “Талх тарианы төлөө загалмайтны аян дайнд морд” гэж тэдэнд хэлж байна. 

	Жигтэйхэн нижигнэтэл алга ташив. Тэр гэдрэг ухарч, гараа хармаандаа хийж мөрөө хавчисхийхийг нь Даша харлаа. Тэр хүний шанаа нь гэрэлтэж, зовхи нь чичгэнэв. Дух нь чийг даажээ. 

	... Бид диктатур байгуулж байна... Бид мөлжигчдийг хүчирхийлэх засаг байгуулж байна... Энэ үг нь ч алга таших чимээнд живэх мэт болж, алга ташихаа боль гэж гараа дохив... Тэгээд чимээ намдахад:

	...”Ядуучуудын төлөөлөгчид нэгдэцгээгтүн” гэдэг бол манай гуравдугаар лоозон мөн. Түүхийн шинэ ангийг өөрийн ухамсартай болгох түүхэн зорилт бидний өмнө тулгарлаа... Дэлхий дахины хотын ажилчид болон үйлдвэрийн ажилчдын отрядууд нэгд нэгэнгүй нэгдээд байна. Гэвч тосгонд байгаа, жижиг газар тариалан дахь, аглаг бөглүү газар, балар харанхуйн дунд амьдралын бүх нөхцөлөөрөө мохож няцсан амьтдыг эрс тууштай, зориг шийдэмгий нэгтгэх гэсэн оролдлого дэлхий дээр бараг хаана ч байгаагүй юм. Энэ талаар зөвхөн өлсгөлөнтэй тэмцэх биш, харин социализмыг байгуулах бүх гүн гүнзгий, чухал зорилготой нэгдсэн зорилт бидний өмнө тулгараад байна. Энд бүх хүчээ өгвөл зохих, цөмийг илчлэх тийм тулалдаан тулгараад байна. Яагаад гэвэл энэ бол социализмын төлөө тулалдаан, энэ бол хөдөлмөрчид болон дарлагдагчдын сүүлчийн байгууллын төлөө тулалдаан юм. Духаа алгаараа хурдан арчаад:

	... Маш хянуур мэргэжилтнүүдийн гаргасан тооцоогоор үзэхэд Москвагаас холгүйхэн, зэргэлдээ байгаа Курск, Орлов, Тамбов губернүүдэд одоо ч гэсэн арав шахам сая пүү илүүдэл талх тариа байдаг байна. Алив нөхөд өө нийтийн хүчээр уг ажлыг хийе. Зөвхөн нийтийн хүч чармайлт, өлсгөлөнд автагдсан хот, хошуудад хамгаас илүү их зовж байгаа улсууд цөм нэгдсэнээр бидэнд тус болно. Энэ бол ажилчдыг нэгтгэх, ядуучууд, болон тэдний төлөөлөгчдийг орон нутагт ухуулга хийх нударганчуудын эсрэг талх тарианы төлөө дайн хийхийн тулд нэгтгэхийн тулд зөвлөлт засгаас та бүхнийг уриалж байгаа зөв зам мөн. 

	Илтгэгч духаа байн байн арчиж, дуу нь буурч, хэлэх гэсэн юмаа цөм хэлж, ширээн дээрээс цаасаа цуглуулаад үлдсэн цаасаа хамсаар:

	— Нөхөд өө тэгээд бид энэ бүгдийг тогтоож, энэ бүгдийг хийх юм бол лавтайя ялна гэв. 

	Гэнэт аятайхан зөөлөн инээмсэглэж зүс царай нь гийх мэт болов. Өөрийн хүн элэг нэгтэй хүн гэдэг бүхэнд илт бөгөөд олноор хөгжиж алга нижигнүүлэв. Тэр хүн толгойгоо нугжийлган индрээс гүйж буухад Дашагийн хажуудах шүд нь яралзсан залуу:

	— Ильич мандтугай! гэж байдаг чадлаараа хашхирав. 

	“Өөр юм” үзэж сонслоо гэж л Даша хэлэхээс өөр аргагүй. 

	Цуглаанаас хариад орон дээрээ сууж, хананы хуйлаастай цаасыг нүдээ бүлтийтэл ширтэнэ. “Арван нэгд, Мамонт “Метропольд хүлээнэ шүү” гэж Жировын бичсэн хуудас дэрэн дээр хэвтэнэ. “Өнөөдөр 6 цагт Гоголийн хажууд ирээрэй...” гэсэн өөр, нэг хуудас хаалганы ёроолд шал дээр хэвтэнэ. 

	Нэгдүгээрт тэр өөр юм нь зан суртахууны хувьд маш ноцтой учраас эрхэм зүйл байх нь... талх тарианы тухай ярьсан. Үүний өмнө талхыг худалдаж авах буюу эсвэл өөр юмаар сольж болохыг л Даша мэдэх бөгөөд үнэ нь тодорхой, нэг пүү гурилыг нөхөөсгүй хоёр өмдөөр солино. Гэтэл ийм аргаар авдаг гурилыг хувьсгал буруушаан үздэг байна шүү. Энэ бол бузар гурил юм байна. Ийм гурил идсэнээс үхсэн нь дээр. Өнөөдөр гурван мянган өлссөн хүн бузар гурил идэхээс татгалзлаа байна. 

	Юуны төлөө татгалзав... (Ингэж бодоход л Дашагийн хөөрхий толгой бас будилав.) Доромжлогдон, дарлагдагсдын төлөө... Тэр хүн тэгж хэлсэн байх аа? Бүх хүчээ өгөх, цөмийг илчлэх амьдралаа хөдөлмөрчид болон мөлжигдөгчдийн төлөө өгөх... Ийм ч учраас тэднүүд тийм эмгэнэлтэй хатуу чанд байдаг юм вий... 

	Дэлхийн аль ч талаас нь туслахаар гар сунгахад бэлэн байна, талх тариагаа сарвайж байна... Зөвхөн зөвлөлт байгууллыг устгах хэрэгтэй... Устгачихвал л талх тариатай болно... гэж Куличек ярьсан. Юуны төлөө тэгэх бил ээ? Орос орныг аврахын төлөө. Хэнээс аврах бил ээ? өөрөө өөрсдөөсөө аврах юм, .. Гэтэл тэр улсууд “ингэж” аврахыг хүсэхгүй байсныг Даша өөрөө үзсэн... 

	Ээ хөөрхий Даша минь тархи толгойгоо эргүүлж, улс төрийн бодлогод хожимдуу орж дээ... Даша:”Байз, байз” гээд гараа үүрч, тасалгаа дотуураа холхин, доош ширтэнэ. 

	“Дарлагдан доромжлогдогчдын төлөө амь насаа өгөхөөс өөр эрхэм юм юу байх бил ээ? гэж цөм ярьдаг.. Гэтэл большевикуудаас л болж Орос орон сөнөж байна гэж Куличек ярьдаг... “Даша нүдээ аниад орос орныг өөрөөсөө ч илүү хайрлах зүйл мэт болгож бодох гэж махрав. Тэгээд жижиг төвгөр дээр хоёр морь идэж тэнгэрийн хаяанд дэлгэсэн даавуу шиг үүл зурайж, сагсгар сүрлэн дээвэртэй байшин байдаг Серовын зурсан зургийг ч бодож үзжээ...” үгүй Серов ингэж зурсан юм... “Дашагийн аниастай нүдэнд нь түрүүчийн залуу хөгжилтэй бөгөөд зэрлэгдүү инээж байгаа харагдана. Даша дахин нааш цаашаа холхив...” Ямар шүү орос орон байна даа? Яагаад түүнийг тал бүр тийш нь урж тастаад байгаа юм бэ? Ээ би мөн тэнэгээ, би юу ч ойлгохгүй байна... Ээ бурхан минь!” Даша хуруудаа цомтгон цээжээ цохивч, тус болсонгүй... “Ленин рүү гүйж очоод асуух юм сан. Ээ золиг би чинь өөр лагерьд байгаа хүн шүү...” 

	Эдгээр аймшигтай зөрчил, санаа сэтгэлийн зовлон нь малгайгаа духдуулсхийж өмсөөд зургаан цагийн алдтай Гоголийн хөшөөний дэргэд очих болжээ. Өнөөх зүү хатгасан хүн даруй модны ёроолоос гарч ирээд:

	— Гурван минут хоцорлоо. За яав? Очсон уу? Лениний яриаг сонсов уу? Голыг нь ярь... Тэр яаж ирэв, хэн дагаж явна, индэр дээр манаа хамгаалалт байна уу? гэж асуув. Даша хэлэх юмаа бодож баахан дуугүй байснаа:

	— Түүнийг юуны учир алах гээд байна вэ. Хэлээд өгөөч дээ? гэв. 

	— Аа! Та чинь ингэдэг вий? Хэн ч алах гээгүй... Аа тийм вий... Бас танд нөлөөлсөн байх нь ээ? За яамай... Ийм л учраас тэр чинь аюултай байгаа юм шүү. 

	— Ер нь тэр чинь шударга юм ярьж байна бил ээ. 

	Тэр хүн инээмсэглэн чийгтэй, нарийхан хүзүүгээ Дашагийн нүдэнд бараг тултал сунгаж:

	— За тэгвэл та болих юм биш үү? гэж сэмхэн асуув. 

	Даша гэдрэг зайлахад, түүний хүзүү нь резин шиг улам сунаж, хавчаар шилний нь туяа. Дашагийн нүд рүү харвах мэт болоход:

	— Би юу ч мэдэхгүй... Би юу ч ойлгохоо болилоо... Би итгэсэн л байх ёстой, итгэсэн л байх ёстой... гэж Даша шивнэв. 

	— Ленин бол германы жанжин штабын тагнуул гэж зүү хатгасан хүн шүд зуун хэлэв. Тэгээд германчуудын бузар булай төлөвлөгөөг Дашад сэнхрүүлэх гэж бараг хагас цаг үрлээ. Германчууд их мөнгөөр хөлсөлж авсан большевикуудыг лацадсан вагонд явуулдаг юм, большевикууд армийг бутрааж, ажилчдыг мунхруулж, эх орны үйлдвэр, хөдөө аж ахуйг устгаж байна... Нэг л сар болоход германчууд Орос орныг зэвсэггүй гар хоосон ч эзлээд авч чадахтай болно. 

	— Одоо большевикууд иргэний дайн шатааж, талх тариагаар хавчлаа гэж хашхирч, бас тэгээд манай аврагчдыг буудаж байна... Тэднүүд зориуд өлсгөлөн гаргаж байна... Өнөөдөр хэдэн мянган тэнэгүүд Лениний амыг ширтэж байхыг нь хараа биз... Хорсохдоо хуруугаа хазмаар болох юм... Тэр чинь олон нийтийг, сая сая ард түмнийг цөмийг нь мэхэлж байна... Тэр чинь нэг талаар “маш том өдөөн хатгагч” нөгөө талаар (нөгөө хүн Дашагийн чихийг ирвэгэнүүлэн ойртож ганц амьсгалаар шивнэн) “анархист!” гэв. Мэргэдийн хэлснийг санаж байгаа биз? Хугацаа нь таарч байна. Умрынхан өмнөдийнхөнтэй дайлаар ирлээ. Үхлийн төмөр морьтон ч гарч байна. Энэ бол танк байгаа юм. Усны ундарга руу од унаж байна. Энэ бол большевикуудын таван хошуу байгаа юм... Тэр чинь Христос шиг л ард түмэнд номлодог юм, цөмийг нь хөрвүүлдэг юм... Өнөөдөр таныг ч аргалчих гэж бодоо шив, гэвч таныг бид өгөхгүй... Би таныг өөр ажилд шилжүүлье гэв. 

	Гуравдугаар асуудал ойлгогдсонгүй. (Даша гэртээ ирээд тохойгоороо нүдээ таглаж хэвтэв.) Даша гэнэт юм бодож цөхрөв. Ер нь зуу наслах юм биш, надад ямар хамаа байна? Би хүн үзэхийн эрхгүй муухай амьтан уу? Өөртөө чөлөө тавьж өгье... “Метропольд” очих дуртай бол оч... Нууж болохгүй юмыг хэндээ ч гэж нууж жаргах хүслээ цээжиндээ дарж байх бил ээ? Хэндээ ч гэж ингэж зовж, өвдгөө өвөрлөж байх бил ээ? Хэндээ ч эрхлэх бил ээ? Ээ муу тэнэг, хулчгар амьтнаа... За биеэ тэнийлгэж үз... Дурлал ч өөрөө ч гэсэн хаа хамаа алга.” гэж бодов. 

	“Метропольд” очно гэдгээ Даша нэгэнт мэдэж байв. Юм бодоход хамгийн нийцтэй бүрэнхий болж байсан болохоор л очихоо больдог юм уу даа гэж бодсон байж магад. Гэрийн цаг нь цамхгийн цаг шиг ес цохив. Даша орноосоо ухасхийн босож... “Ингэж сэтгэл хөдөлж байх нь гутамшигтай, ингэж байх хүсэл алга!..” 

	Даша хувцсаа хурдан тайлж түлээ, хайрцаг аар саар юм овоолчихсон онгоцны өрөөнд ганц цамцаар очиж шүршүүрт ороход мөс шиг бороо нуруу руу нь орж Дашагийн амьсгал боогдох шиг болов. Шал нойтон эргэж ирээд орныхоо цагаан даавууг хуулж, шүдээ тачигнуулан байж арчив. 

	Ингэж байхад ч зориг шийдэж чадахгүй. Шалан дээр хаясан хуучин хувцсаа нэг сандлын түшлэгт нөмөргөсөн үдшийн гоё хувцсаа нэг сэлгэн харна. Энэ маань хулчийж, хойшлуулж цаг уяж байгаа юм гэж дахин бодов. Тэгээд хувцаслаж эхлэв. Аз болж толь байсангүй! Булган нөмрөгөө хөдрөөд, хулгайч шиг л гадаа гарахад зэгэж бүрэнхий болжээ. Гудамжны цэцэрлэг дотуур явахад нь дайралдсан эрчүүл нүд салгалгүй харж хойноос нь төдий л сэтгэл тайвшрууламгүй зэмлэж байв. Цэрэг шинельтэй хоёр хүн модны ёроолоос дайван босож ирээд: “Муу хувалз азна, хаашаа шогшоов?” гэж хашхирав. 

	Даша, Никитын талбай дээр зогсож, зүрх нь оволзон арай чүү амьсгалж байв. Гэрлээ асаасан, чиргүүлтэй трамвай хонхоо тачигнуулан өнгөрөхөд шатнаас нь хүмүүс дүүжилж явна. Нэг хүн, нэг гараараа зэс бариулаас зуурч, нөгөө гараараа гүмбэр матрын арьсаар хийсэн жижиг чемодан барьж Дашаг сахлаа хуссан бядлаг нүүрээрээ эргэж харав. Тэр нь Мамонт мөн байв. Даша аах гэнгүүт трамвайн хойноос гүйв. Тэр хүн Дашаг хармагцаа чемоданаа чичгэнүүлэн алдаад, нөгөө гараа бариулаас тавьж трамвай хар хурдаараа явж байхад үсрэн бууж, хоосон агаар самардан, нэг том гэгч улаа ханз татан, унахад түүний бие хойнох чиргүүл доогуур агшин зуур хумхигдан орлоо. Жижиг чемодан ч Дашагийн хөл дор ойчив. Түүний өвдөг нь чичрэн босож, яс шажигнан, гутал нь гудамжинд зулсан хайрыг шигдтэл жийж байхыг нь Даша харжээ. Тоормос янгинан трамвайгаас хүмүүс багшран гарлаа. 

	Гэрэл зуралцан, хальс мэт мэлтгэнэж, гудамжны шал харагдсанаа Даша ухаан алдаж хөмбөр матрын арьсан чемодан дээр гар нүүрээрээ дарж ойчив. 

	
IX

	Сайн дурын арми “Кубанийн хоёрдугаар аялал” гэж нэрлэх болсон довтолгоогоо Торговая гэдэг станцыг цохих довтолгоогоор эхэлжээ. Төмөр замын энэ зангилгааг эзлэх нь маш чухал бөгөөд үүнийг эзлэх юм бол бүх умарт Кавказыг Оросоос таслах ажээ. Зургаадугаар сарын арванд Деникиний даргалсан морин явган бүгд есөн мянган хүнтэй арми Торговая станцыг бүслээд дөрвөн цуваа болж дайрав. 

	Деникин өөрөө Дроздовскийн цуваанд байрлав. Уг байдал маш хурц бөгөөд эхний тулалдааны төгсгөл армийн хувь заяаг шийднэ гэж цөм ойлгож байв. Дроздовскийнхан ганзтай сумаар бууддаг цорын ганц их бууны галаар халхлан, дайсны их бууны гал доогуур шургаж Егорлык хэмээх жижиг голыг хөвж гарахаар ус руу харайж орлоо. Хорооны дарга ахлах дэслэгч Туркул түрүүчийн эгнээний хамт усан дотор хахаж цацан хараал тавьж бөмбөг шиг хөвнө. Улааныхан маш эрэлхэг хамгаалавч туршлагатай дайсанд тун ч гоомой бүслэгдэв. Улаантны өмнө талын боомтыг Боровскийн цуваа, зүүн боомтыг нь Эрделийн морин цэргүүд няцаажээ. Улаантны хутгалдсан ангиуд, асар их ачаа хөсөг нь Торговая станцыг орхиж хойд зүг ухарлаа. Гэтэл Шаблиевка суурины орчмоос Марковын даргалсан цуваа замыг нь хааж байлдав. Эрделийн ангийн хасаг зуут тал дундуур хатируулан зугтаж яваа цэргүүдийг хяргаж, олзлохыг нь олзолж үнэт зүйл ачсан хөсөг тэрэг олзолно. 

	Бүр үдэш бүрэнхийд, байлдаан намжиж, Деникин болцгор тарган гараа ууцандаа үүрч, хөмсөг зангидан, улаан нүүрлэчхээд галт тэргэнд суудаг тавцан дээгүүр сэлгүүцнэ. Даргын сургуулийн залуус аминд осолтой аюул өнгөрсний дараа хөгжилтэй инээлдэж, алиалан наргиж хашлагагүй задгай вагон дээр шуудайтай элс овоолж, пулемёт зоож хуягт галт тэрэг хийж байв. Хааяа их бууны дуу агаар донслуулан нижигнэнэ. Энэ бол Шаблиевка суурины цаанаас улааны хуягт галт тэрэг буудаж байгаа нь бил ээ. Тэндээс буудсан сүүлчийн сум нь жижигхэн бор морь унасан генерал Марковын дэргэд байсан Маныч голын гүүрний хажууд унав. Шаблиевка сууриныг өөрийн нь санаснаар эзэлсэнгүйд гутраад генерал Марков хоёр өдөржин унтахгүй, хоол ч идэхгүй, тамхи ч татсангүй. Тэр станцад их буу хуягт тэрэгтэй хүчирхэг отряд байжээ. Арван нэгэнд бас өнөөдөржин Марковын ороож бүслэх цуваа нь шургуу тулалдавч амжилтгүй өнгөрөв. Агшин зуур аз тохиолддог байсан бол энэ удаа горьдол тасарч их хохирол үзжээ. Тэгээд үдэш болоход нийт байдал тиймэрхүү байгаа учир Шаблиевкаг эзэлж байсан большевикууд тэр станцаас ухрав. 

	Марков эмээл дээрээс яльгүй бөхийж, яг л тэр дороо хөдлөлгүй үхсэн хэдэн үл танигдах хүүрийг харахад цөм өөрийнх нь офицерууд байв. Тэдний нэг нь л байлдахдаа бүтэн салаа цэрэгтэй тэнцэх юм. Марковын ухаан бодлын яльгүй хөшүүнээс болж хэдэн зуун шилдэг байлдагчид алагдсан нь тун ч балай юм. 

	Ямар нэг хүн халуурч дэмийрээд шуухитнан амьсгаадаж байгааг Марков сонсов. Гүүрний өмнөх окопоос нэг офицер өндийж ирснээ тэр даруй амсрын мод руу гэдсээрээ дарж ойчив. Тэгээд аахилан чүү чамай босож зогсоод тэнгэрийн хаяанд гялалзагч том од ширтэн гөлөрснөө үсээ хуссан толгойгоо эргүүлэн, ёолж дайван бүдэрч, явах аягламар болсноо генерал Марковыг хараад ёсолж:

	— Эрхэмсэг генералаа би сумны доргионд дөжиртлөө цохиуллаа. 

	— Тэгж шүү. 

	— Намайг араас буудсан. 

	— Дэмий хэрэг болжээ. 

	— Миний араас гар буугаар тулгаж байгаад толгой руу минь буудлаа... Сайн дураараа орсон Вальерьян Оноли намайг алах гэж оролдлоо... 

	— Таны овог хэн бэ? гэж Марков эрс асуув. 

	— Дэд хурандаа Рощин... 

	Яг энэ үед хойд зүг ухарч байсан улаантны хуягт галт тэрэг сүүлчийнхээ удаа зургаан цунгийн их буугаар буудсан нь тэр бил ээ. Сум нь харанхуй тал дээгүүр исгэрэн ирэхэд генералын жижигхэн бор морь чихээ хулмалзуулан үргэж, намсхийв. Сум, тэнгэрээс шуугин бууж генерал Марковаас тавхан алхмын зайтай дэлбэрчээ. Утаа тоос замхарсны хойно дэлбэрэлтэд шидэгдсэн Вадим Петрович Рощин газар ойчоод ангалзан агаар сорж байгаа жижигхэн бор морь, түүний хажууд амьсгалаа хураасан, зад цохиулсан жижиг хүүр байгааг үзээд Рощин өндийж:

	— Санитарууд аа? Генерал Марков алагдлаа гэж хашхирав. 

	Сайн дурын арми ингэж Торговая станцыг эзлээд хойд зүг эргэж хоёр зорилгоор Вешкокняжеский гэгч сууриныг чиглэв. Нэгд Сальскийн тойргийн большевикуудыг цэвэрлэхэд нь атаман Красновт туслах, хоёрдож ирэхэд ар талаа Царицны зүгээс баттай болгохыг зорьжээ. Великокпяшескийг их хохиролгүй эзэлсэн боловч Будённын морин отряд шөнийн байлдаанд Эрделийн хасаг ангийг ухрааж, бут цохиод тэднийг Маныч голоор гатлуулаагүй болохоор амжилтаа цааш нь ахиулж чадсангүй. 

	Сайн дурынхны эхний ганц хуягт галт тэрэг нь станцын дэргэд сөнөх шахжээ. Цагаан далбаа хийсгэж яваа галт тэргийг хараад хэлэлцээ хийх элч айсуй гэж бодоод галаа зогсоотол тэр галт тэрэг хурдаа саалгүй яндангаа зогсоо жолоогүй дуугаргаж, нисэх мэт харваж ирэхэд нь хуягт галт тэрэгнийхэн сая учрыг ойлгож хэдэнт тулгаж буудсан боловч аргагүй мөргөлдөв. Тэр довтолж ирсэн галт тэрэгний нэг задгай вагон суманд зад цохиулж галт тэрэг өөрөө өнхрөхөд түүнийг нефтиэр тосолж, бөмбөг салбайтал дүүжилсэн байв. Байлдааны талбайд байсан бүх хүн америкийн кинонд гардаг шиг энэ үзэгдлийг хэдэн минут сонирхон харцгаав. 

	Деникин тус районыг Донын цэргийн захиргаанд шилжүүлж, станц суурины отрядуудыг өөрснөө большевикуудаа устгах эрх олгоод өөрөө дахин өмнө зүг эргэж Доныг Кубанитай, Хар тэнгисийг Каспийн тэнгистэй холбодог чухал зангилгаа болох Тихорецк гэдэг станцыг эзлэхээр шийджээ. Түүний зам дээр нь Песчанокопск, Белая Глина гэдэг большевизмын голомт болсон хоёр том харийн нутгийнхны суурин дайралдах учир Деникин маш аюултай зам сонгожээ. Тэр сууринуудыг яаралтай бэхэлж, Калшны арми Тихорецкт шамдан окоп малтаж, энэ үеэр сандрахаа больж, эмх цэгцтэй болсон Сорокины арми баруун гараас түрж эхлэв. Маныч гол дээр бут цохигдсон улааны ангиуд жигдрээд ар талаас дайрч, олон хасаг сууринаас сайн дурын цэрэг татаж нийлүүлэв. 

	Деникин, дайсны ажиллагаа авцалдаагүйд л ганц горьдож болох боловч энэ авцалдаагүй байдал нь ганц мөчийн дотор өөрчлөгдөж болох бил ээ. Ийм дээрээс Деникин маш яарч, заримдаа яах ч аргаа алдаж хэвтсэн цэргүүдийг өөрөө удирдан босгодог байжээ. Явган цэргээ тэргээр зөөж, армийн нь толгойд өнөөх л өөрсдийн нь хийсэн хуягт галт тэрэг явдаг байв. 

	Песчанокопск суурины дэргэд улаан, цэргүүдийн хамт суурины бүх ард иргэд тосож байлдав. Ингэж улайртлаа байлдахыг сайн дурын армийнхан урьд өмнө ер үзээгүй бил ээ. Өглөөнөөс шөнө болтол их бууны нүргээнд тал доргиж байв. Боровский, Дроздовский хоёрын командалсан хороодыг уг сууринаас хоёр удаа цохиж гаргалаа. Улаантнууд, тал бүрээс бүслэгдсэнээ мэдээд, дайсны хүч хэрэгслийг сайн мэдэхгүйдээ бантахдаа л сая уг тосгонд нэг ч хүн үлдэлгүй зайлжээ. Тэгээд цэргийн анги, отрядуудтай дүрвэгчид хутгалдаад цөм Белая Глинаг чиглэн хөдлөв. 

	Тэнд Дмитрий Шелестийн даргалсан төмөр дивиз арван мянган сайн дурын цэргүүдийн гол нуруу болж байв. Бүх насны эрчүүлийг цэрэгт татаад, ойртох нүх сүвийг боож, зохион байгуулалт тактикийн мэдлэг анх удаа илрэн гарсан юм. Үхэх сэхэх хоёроо үзнэ гэж хурал цуглаан дээр уриалж байв. 

	Гэвч тус болсонгүй. Дайсан маань эрдэм мэдлэгтэй болохоор эрэлхэг зоригийг эрдэм ухаанаар эсэргүүцэж, яльтай яльгүй юм бүхнийг анхааран харгалзаж, шатрын хөлөг дээр нүүж байгаа юм шиг, сав хийвэл ар талд гараад болдоггүй. Цагаантны давшилт эхлээд бүтэлгүй нь бүтэлгүй л байв. Дроздовынхныг даргалж явсан хурандаа Жебрак шөнийн харанхуйд улаантны тэргүүний эгнээ байрласан хэсэг айлууд руу гэнэт орж, улаан цайм буудуулахдаа урагшаа дайрч ороод нам буудуулжээ. Дроздовчууд гэдрэг зайлж тэр дороо хэвтэв. Гэвч өглөөний есөн цагт Кутепов корниловчуудыг дагуулан Белая Глинагийн өмнө талаас, бас дроздовынхны морин хороо, хуягт тэрэг цөмрөн орлоо. Эзлэгдсэн станцын зүгээс Боровский ч ойртож ирлээ. Тэгээд гудамжны байлдаан эхэлж, улаантнууд бүслэгдсэнээ мэдэж үймж байхад хуягт тэрэг тэр үймээнд давхиж ороод сүрлэн дээврүүд оволзон шатаж, буу нижигнэж, хүмүүс орилолдон үхэр мал гал дунд үргэж сүйд боллоо... 

	Дмитрий Шелестийн төмөр дивиз чөлөөтэй үлдсэн цорын ганц замаар ухрав. Тэнд төмөр замын манааны жижиг байшингийн дэргэд Деникин морьтойгоо зогсож байжээ. Деникин, ухарч байгаа замыг нь огтлох тушаал өгч, алгаараа амаа дарж ууртай хашхирав. Ухарч байгаа цэргийн араас партизанууд болон тосгоны бүх хүн дагаж зугтлаа. Эрделийн морин цэргүүд ухрагчдыг нэхэж давхив. Ерөнхий жанжин дагуулууд ч тэсэж чадсангүй сэлмээ сугалан, хяргахаар арилахад штабын албаны офицерууд эмээл дээрээ тогтож ядан хөндөлсөж анч нохой шиг шумбаж ороод зугтаж байгаа хүмүүсийн дал мөр, тархи толгойг тас цавчилж гарав. Деникин ганцаараа үлдээд малгайгаа авч, сэргэсэн нүүрээ дэвнэ. Энэ ялалт нь Тихорец Екатеринодар орох замыг нь цэвэрлэж өгчээ. 

	Үдшийн бүрэнхийд суурины хашаа хүрээн дотор энд тэнд буу дуугарч, Дроздовскийнхан алуулсан Жебракийн хонзонд олзлогдсон улаан цэргүүдийг буудна. Деникин дүүрэн ялаатай тариачны жижиг байшинд сууж цай ууна. Хэдийгээр бүгчим шөнө байсан боловч Деникин генералын өргөн погон хадсан бариухан оодон дээлийнхээ товчийг хүзүүндээ тултал товчилжээ. Буу нижигнэх бүр хагархай цонх руу эргэж, базсан алчуураар дух болон хамрынхаа хажууг арчина. 

	Өөрийнхөө дагуулд Васильевич та, Дроздовскийг над дээр ир гэж уриад ир, бас ч ингэж болохгүй гэж хэлэв. 

	Дагуул давируулаа янгинатал хавсарч, гараа өргөж ёслоод эргэж гарав. Деникин халуун тогооноос хандны гүц рүү цай нэмж байтал тун ойрхон бас л буу нижигнэхэд цонхны шил ч нарчигнав. Дараа нь харанхуйд ү-ү-ү-ү гэсэн дуу гарна. Буцалгасан ус нь хандны гүцний амсраар бялхжээ. Антон Иванович гүцээ таглаж: “Ай, ай ай да!” гэж шивгэнэв. Хаалга гэнэт нээгдэж гучаад насны цов цонхигор царайтай, үнгэлэгдсэн цэрэг хүрмэн дээр, бас үнгэгдсэн генерал погон хадсан хүн орж ирэв. Түүний хавчаар шил нь керосин лампын гэрэлд гялалзаж, ацтай дөрвөлжин эрүүний сахал нь сэрвийж, хонхор хацар нь татвалзаж байв. Тэр хүн хаалганы дэргэд зогсоход, Деникин вандан дээрээс арай хийн өндийж өөдөөс нь гараа сунгангуут:

	— Михаил Григорьевич та суугтун. Цай уухгүй юү? гэв. 

	— Тун баярлалаа, цаг алга. 

	Энэ бол саяхан генерал цол хүртсэн Дроздовский байжээ. Ерөнхий командлагч юунд дуудсаныг тэр мэдэх учир зэмлүүлэхийн өмнө буцалсан уур хилэнгээ барих гэж байж ядан, толгойгоо гудайлган хажуу тийш харна. 

	— Михаил Григорьевич минь хонгор минь би энэ буудаж алж байгаа тухай ярих гэсэн юм... 

	— Надад офицеруудаа тогтоож барих чадал алга гэж Дроздовский эвгүй чанга, бачимдан цухалдсан дуугаар хэлэв. Эрхэмсэг генерал та тогтоож болгоосон бол уу, хурандаа Жебракийг большевикууд араатан шиг зовоож алсан... Пуминээс дагуулж ирсэн миний гучин гурван офицерыг тарчилгаж, үзэшгүй муухайгаар алсан... Большевикууд цөмийг хядаж, тарчилгаж байна... Тийм ээ, цөмийг... (гээд тэссэнгүй хашхирав.) Офицеруудыг тогтоож чадахгүй... Таны тушаалыг биелүүлэхээс татгалзана... Танд хэрэггүй бол гайгүй өргөдөл гаргая... Жагсаалын цэрэг болохыг аз завшаан гэж үзнэ... гэв. 

	— Ээ дээ, ээ дээ Михаил Григорьевич минь ингэж уурлаж болохгүй шүү... Энд өргөдлөөр яах нь вэ... Михаил Григорьевич минь ойлгож үз. Бид олзлогдогсдыг буудан алснаараа дайсны эсэргүүцлийг нэмэгдүүлж байна... Ингэж буудаж алсан тухай цуу газар сайгүй тарна. Бид өөрснөө армидаа хор хүргэх хэрэггүй биз? Та миний хэлснийг зөвшөөрч байна уу? Тийм биш гэж үү? (Дроздовский дуугүй л байна) ийм юм дахин гаргахгүйг хичээж, үүнийг офицерууддаа хэлж өг. 

	— Гүйцэтгэе гээд Дроздовский эргэж, хаалга хааж одов. 

	Деникин аягатай цайныхаа хажууд юм бодож, толгойгоо сэгсрэн удаан суув. Нэлээд хол газар сүүлчийн удаа буу нижигнэж тэр шөнийн дуу чимээ намжив. 

	... Тихорецкийг эзлэх төлөвлөгөөг зохиохдоо армиас 60 километрийн өргөн фронтоор давшуулахаар бодож зохиожээ.. Урьдчилан түшиц газруудын тусгай отряд болон партизаны ангиудыг цэвэрлэх ёстой байв. Үүнийг залуу генерал Боровскийд даалгасан болохоор тэр нэлээн хэдэн хасаг сууриныг эзэлж, зуун мод газар байлдаанаар аялжээ. Үүнийг иргэний дайны түүхэнд дайсны ар талд хийсэн анхны “аялал” гэж нэрлэх болов. 

	Сайн дурын арми урьдчилан цэвэрлэсэн түшиц газрууддаа байрлаж авав. “Маргааш, долоодугаар сарын нэгэнд Терновск-Тихорецкд бөөгнөрсөн дайсныг бут цохиод Тихорецкийг эзэл...” гэсэн товч тушаалыг зургаадугаар сарын гучинд өгчээ. Тэр шөнө сайн дурын армийн цуваанууд Тихорецкийг алсуур ороож хөдлөв. Большевикууд жаалхан буудалцаж байснаа бэхэлсэн байрандаа ухарч орлоо. 

	Долоохон хоногийн өмнөх шиг тийм шийдэмгий эсэргүүцэл энд байсангүй. Белая Глина сууриныг алдсанаас болж сандарсан байв. Сорокины дайралт зогслоо. Цуст тулалдаанд мянган хүний амь үрсэн боловч тус нэмэр болсонгүй. Дайсан машин шиг давшина. Хоосон бодлууд нь сайн дурын армийн хүчийг арав дахин илүү ёстой л товойлгоно. Оросын өнцөг бүрээс офицерууд үүл мэт Деникинд очиж нийлж байна гэнэ, цагаантан хэнийг ч хайрлахгүй байна гэнэ, тэднүүд тус хязгаарыг цэвэрлэж дуусмагц хойноос нь германчууд ирэх юм гэнэ гэж ярилцах болжээ. Тихорецкийн нийт цэргийг захирсан Калнин Тихорецкийн станц дээр байсан өөрийн галт тэргэн дотор саа туссан юм шиг дэмий сууна. Деникины зэрлэгүүд дөрвөн зүгээс ойртож байгааг мэдэнгүүт Калнин санаа сэтгэлээр унаад ухрах тушаал өглөө. 

	Өглөөний есөн цагт улаан цэргүүд бэхэлсэн хагас тойрогтоо ухран орж байлдаан намжив. Калнин өнөөдөр лав байлдаан болохгүй гэж итгэчхээд вагондоо орж дугхийх гэж түгжив. Тэгж байхад нь дайсан өндөр ургасан буудай дундуур ажиж алсуур бүсэлж байв. Бага үдийн алдтай дайсны хоёр жигүүр хумхиж уулзаад өмнө зүг дайсны ар талд оржээ. Корниловын хороо станцыг дайран ороод ямар ч хохиролгүйгээр эзэлжээ. Төмөр замынхан нуугдав. Калнин ор мөргүй алга болсон, харин түүний вагонд савхин гутал, малгай хоёр нь хэвтэж байв. Зэргэлдээ өрөөнд түүний штабын дарга хурандаа Зверев дагзаа хага цохиулаад шалан дээр ойчихсон, харин эхнэр нь орон дээр түрүүгээ харж, толгойгоо алчуураар таглаад цээж рүүгээ буудуулчихсан, арай чүү амьсгалж байв. 

	Үүний дараа, удирдлагаа алдаж, нэвтрэх зам, тэжээх базаа сая таслуулсан улаантныг сайн дурын арми улам нягт хавчих болов. Үдэш болтол их буу, пулемётоор устгаж, хүмүүс хагас тойрог дотроо ийш тийш үсчивч тугалган мөндөр нүүр нүдгүй нүдэж хяргана. Ухаан жолоогоо алдсан цэргүүд окопоос үсчин гарч гардан байлдавч үхэхээс өөр замгүй болжээ. Үдэш болоход хойд зүгт үлдсэн ганц замыг Кутепов хааж төмөр замд тулж ирсэн хэсэг улаантнуудыг халуун хүйтэн зэвсгээр устгав. Үдшийн бүрэнхийд өндөр өтгөн буудай дотор улаан цагаан алинаа ч мэдэхгүй хутгалдав. Дарга нар буудай дотор орсон бодон шиг гүйж, офицеруудаа цуглуулж аваад дахин дайрч байлдана. Нэг нүхнээс жадны үзүүрт цагаан алчуур өргөн цухуйлгасанд Кутепов хэсэг офицер дагуулан давхиж очтол улайрсан хүмүүс урдаас нь онь холбон буудаж, их бууны сүмбээр нүдэж бил ээ. Кутепов мориныхоо хүзүүнд наалдан хар гүйхээрээ зайлав. Олзлогдогсдыг битгий бууд гэж ерөнхий жанжин тушаасан боловч олзолж ав гэж хэн ч бас тушаагаагүй бил ээ. 

	Маргааш өглөө нь Деникин байлдааны талбайд яаралгүй алхлуулж хэсэв. Саруулхан цэнхэр огторгуйд харцага халин ниснэ. Тарианы газар, эртний хиргисүүр гуу жалгыг эмжин тахиралдсан ухмал нүхийг харахад түүний дотроос гар хөл сарвайж, алагдсан хүний толгой бөнжийж, хүүрүүд шуудай шиг гулдайж харагдана. Деникиний сэтгэл хөдөлж, дагуулаа ойртож ирэхийг хүлээсхийж, хөндлөн сууж, их л юм бодсон шинжтэй:

	— Энэ чинь цөм орос хүн шүү дээ. Аймшигтай байна Василий Васильевич, дийлсний баяр тийм их биш юм... гэж хэлэв. 

	Сайн дурын арми ёстой гүйцэд ялжээ. Калнины командалсан гучин мянган хүнтэй арми бут цохигдож сарниж гүйцэв. Улаантны зөвхөн долоон цуваа л Екатеринодарын зүг амжилттай сугаран зайлж амжив. Сорокины арми таслагдаж, улаан цэргийн тусгай тусгай ангиуд бүрмөсөн тасарсан үүнд: Зүүн хэсэг, Армавирын районд приморын ба Таманын арми гэж тус тус салжээ. Деникинчүүд маш их юм олзолсон үүнд: гурван хуягт галт тэрэг, хуягт тэрэг их буу тавь, нисдэг онгоц, олон вагон винтов, пулемёт, их бууны сум болон арван элбэг эд агуурс олзолжээ. 

	Ялалтын улмаас санаа сэтгэл нь толгой эргэм өндөр болов. Атаман Краснов Новочеркасскийн сүмд мөргөж, цэргүүддээ үг хэлэхдээ: өөрийн найз эзэн хаан Вильгельмээс дутуугүй үг хэлэв. Деникинчүүд гурван долоо хоногийн өмнө армийнхаа дөрөвний нэг хэсгийг алдсан боловч 7-р сарын эхний өдрүүдэд армийнхаа бүрэлдэхүүнийг хоёр дахин өсгөжээ. Украин, Новорос, төв Оросоос сайн дурынхан зогсоо жолоогүй цутгаж, олзлогдсон улаан цэргүүдээр анх удаа анги бүрэлдүүлэв. 

	Гурав хоног амраад, Деникин армиа гурван цуваа болгож хуваагаад гурван фронтоор давшиж, баруун зүгт Сорокины эсрэг, зүүн зүгт Армавирын хэсгийн эсрэг, өмнө зүгт Екатеринодарыг халхалж байсан Калнины армийн үлдэгдлийн эсрэг тус тус давшив. Екатеринодарыг дайрахын өмнө бүх ар талыг дайснаас цэвэрлэх зорилго тавьж, бүх зүйлийг харгалзан, цэргийн шинжлэх ухааны дээд хуулийг баримтлан бодож боловсруулжээ. Гэвч Деникин нэг тун чухал зүйлийг харгалзсангүй. Юу гэвэл түүний өмнө хүч хэрэгслийг нь үнэлэн цэгнэж болох дайсны арми байгаагүй, харин Деникин хэрхэвч ойлгохгүй зэвсэглэсэн ард түмэн байжээ. Деникинийг ялах бүр тэр ардын армийн дотор үзэн ядах нь ихдэж улам нягтарч, догшин ширүүн хурал цуглаан хийж тохирохгүй дарга нараа авч хаяад, олонхын саналаар давшиж байсан цаг өнгөрч, улам догшин боловч өдөр ирэх тутам иргэний дайны сахилга бат бэхжиж байсан шинэ үе болсныг Деникин харгалзсангүй. 

	Бүх юмыг бодож үзэхэд амархан, түргэн ялах төлөвтэй болжээ. Сорокины арми сандран үймж Кубани голын цаад биед Екатеринодарын зүг зайлж байна гэсэн тагнуулын мэдээ ирж байв. Гэвч үнэндээ яг тийм байсангүй. Тагнуулын мэдээ ялихгүй ташаа байв. Кубанийн цаад биед цэргээс оргогчид жижиг отрядууд болон дүрвэгчдийн ачаа хөсөг явж байв. Сорокины 30 мянган хүнтэй хэсэг нь байлдах чадваргүй юмнуудаас цэвэршин жигдэрч улам ч дошгирч байв. Германы эсрэг батайскийн Фронтыг тэр чигээр нь үлдээжээ. Улаантнууд нүцгэн талд Деникинтэй нүүр учрах гээд отож байсан юм. Тэгээд ч ялалтдаа хөөрсөн сайн дурын арми бараг зорьсон газраа ирээд яаруу давчуу тулгарсан арван өдрийн цуст тулалдаанд Сорокины армитай учраад шавхруугүй болтлоо сөнөх шахжээ. 

	Кубани, Хар тэнгисийн Төвийн Гүйцэтгэх Хороо Сорокиноос асуухад: “Надад ухуулагчид хэрэггүй. Деникиний дээрэмчид намайг төлөөлөн ухуулна. Миний цэргүүдийн түүхэн эрэлхэг баатарлаг үйл явдал хувьсгалын эсэргүү нарын бүх саад тотгорыг хөрвүүлнэ” гэж Наполеонорхуу ихэмсэг хариулжээ. Деникиний давшилтын эхний өдрүүдэд цэргийн доторх эмх замбараагүй явдлыг зогсоож, Сорокин согтууран алмайрч байснаасаа сэхээ авах шиг болж, шөнө өдөргүй, вагон, төмөр замын хөнгөн тэрэг, мориор фронтоо эргэн давхина. Сорокин цэргийн үзлэг хийж, цагийн байдалд ноозгой хандлаа гэж хоёр ч даргыг өөрөө буудаад, дөрөөн дээрээ өндийж харааж, уруулаасаа хөөс цахруулан дайсны тухай айхавтар үг хэлэхэд цэргүүд нь мананд төөрсөн шар шиг хөөрөн орилолддог байв. Сорокин цэргийн шүүхүүд болон тусгай хэлтсийн ажлыг чангатгаж, винтовоо сайн арчлаагүй байвал буудан ална гэж зарлаад гаргасан тушаалдаа ийн өгүүлжээ: “Байлдагчид аа! Дэлхий дахины хөдөлмөрчид та бүхнийг итгэн ширтэж байна. Тэд та бүхэнд чин сэтгэлээс баярлах болно. Та нар түүхийн цуст шинэ үеийг нүдээ нээж, цээжээ яраад угтаж байна. Деникиний дээрэмчид, мөлхөгч хортнууд, сорогч хувалзууд болон бас бус хувьсгалын эсэргүү өөдгүй этгээдүүдийг гал тугалгаар арчин сөнөөх ёстой. Хөдөлмөрчдөд энх тайван, мөлжигчдөд үхэл ирэг, дэлхий дахины хувьсгал мандтугай” гэжээ. 

	Сорокин өөрөө, сэтгэл хөөрөн оволзож байхдаа энэ тушаалыг зохиожээ. Энэ тушаалыг сумангуудад дуудахад Украины тариачид, Донын уурхайчид, Кавказын армийн фронтынхон, харь нутгийн хасгууд зэрэг навсайж ноорчихсон, орилж бархирсан, юу ч зөвшөөрөн хүлээдэггүй, тэр холимог цоохор, эрээ хураагүй амьтад энэ гоё үгийг сонсоод мэргэлүүлж байгаа юм шиг гөлөрнө. 

	Штабын дарга Беляков ухаалаг, цэргийн туршлагатай хүн болохоор давших төлөвлөгөө буюу үнэндээ гучин мянган цэргээр дайрч бүслэлтээс гараад, Кубани голын цаад биед гарах төлөвлөгөө зохиожээ. Деникинтэй уулзаад сайн юм болохгүй гэж итгэсэн штабын дарга нь ингэж боддог байв. Кореновск гэдэг станцын районоор (Тихорецк Екатеринодар хоёрын завсраар) цөм дайрахаар тогтов. Кореновскийг эзлэх юм бол гол хүчнээсээ тасарсан, Дроздовский, Казанович хоёрын цувааг арилгахад бэрх юмгүй, тэгээд Екатеринодарын зүг эргэнэ, харин цаашдаа золиг яавал ч яаг гэж штабын дарга бодно. Беляковын байдал тун эгдүүтэй Үүнд: Өөрөө улаантныг зүүдэндээ ч, харахдаа ч яснаас дургүй авч золгүй хувь заяагаар большевикуудтай нийлсэн ажээ. Өөрөө атаархан түгшиж, сонирхон гайхаж боддог Деникиний гарт орвол осолгүй алагдана! Гэтэл хувьсгалч дөлгүй, Деникинийг хялайж үзэхгүй байна гэж Сорокинд харагдахад хүрвэл бас л алуулна! Тэр үеийн бүх үйл явдал шиг л цорын ганц итгэх юм, үлгэр домог шиг үнэн зүйл бол Сорокины нэр төрд цаглашгүй дуртайд л итгэдэг байв. Сорокины энэ аашийг ашиглаж, түүнийг аль болохоор ганцаараа эзэрхэн захирагч болгон давруулж байя, харин цаашдаа хэрхэхийг чөтгөр мэдэг! гэж Беляков бодно... 

	Гэлээ ч гэсэн Беляков, давшилтыг махран бэлдэж, Тимашевск станцад галт хэрэгсэл, хүнс тэжээлийн нөөцийг татаж, гол ачаа хөсгөө тал руу зайлуулав. Кореновск болон хойд талын хэсэг айлуудыг зэрэг цохих зорилгоор арми Тимашевскийн районд зүүн өмнө зүг харуулан байрлуулжээ. 

	Долоодугаар сарын арван таван үүр цүүрээр улаантны хээрийн их буунууд Кореневскийг шуурга мэт буудаж, морин цэргийн зуутууд шил даран хөвж станц, суурин руу цутгаж оров. Цагаантныг сүнгэнэтэл цавчиж, мориор дайруулж, тэртэй холоос винтовоо шидсэн ганц нэгийг нь олзолж байв. Явган ангиуд нь шөнөжин явж ирээд Кореневскт даруй хамгаалах нүх малтаж эхлэхдээ Белая Глинад малтсан шиг тал тойрог биш, харин эргэн тойрон малтаж эхлэв. 

	Манарсан тоос, униар дундаас цайвар нар мандахад тал дотор зай завсаргүй хөл үймээн болж, морин цэргүүд харайлгаж, явган хороод мөлхөх мэт хөвж, их бууны батарейнуудын дугуй тачигнаж, хараал ерөөл, буун дуу, агт морьдын янцгаах, дарга нар сөөнгө хоолойгоор командлах нь дуулдана. Пийшин дотор орсон юм шиг халуун өдөр болов. Сорокин, штабаа замын дунд орхиж, цагаан хөөс болсон азаргатайгаа цэргүүдийн дунд хөндөлсөн давхина. Түүний хажуугаас тушаал хүргэх гэсэн холбоочид болон дежурүүд анч нохой шиг зүг бүр тийш годойтол давхина. 

	Сорокин харайлгаж явахдаа малгайгаа алдаад, черкес дээлээ тайлж хаясан тул, тохойноос дээш шамлачихсан улаан ягаан торгон цамц, морин цэргийн цэнхэр өмд болон чанга бүсэлсэн мөрөвчтэй бүстэй явна. Түүний тоос, хөлсөнд харласан нүүр, ярзайсан шүдийг энд тэндгүй харж байв. Сорокин даруй гурван морь сольж, явган ангиуд сохор номин шиг нүх малтаж хар шороо онгилж байгаа газар очиж батарей болон нүх хэрхэн байрлуулсныг үзнэ. Талд байгаа нууц байруудыг ч давхиж шалгана. Их бууны сум буулгаж байгаа буюу ойртож байгаа ачаа хөсгийг ч харайлган очиж үзнэ. Дарга нарыг ташуураар даллан дуудаж ирүүлээд эмээл дээрээс бөхийж аймаар уурсаг, галзуурсан юм шиг нүдээ гялалзуулан илтгэлийг нь сонсоно. Тэр нь эхэлж байгаа тулалдааны хөгжмийн утсыг чивчиртэл татаж байгаа асар их үлээвэр хөгжмийн дохигч шиг харагдана. 

	Сорокин галт тэрэгний буудлын өмнө уухилж байгаа морио орхиод цахилгаан утасны тасагт гүйж орохдоо босгоны ёроолд хэвтэж байгаа тархий нь хага цавчсан, погонтой хүүрийг өшиглөж харилцааны аппаратаас хөвж байгаа цаасыг уншихдаа сэтгэл улайрсан мэт хөөрч: Динск станцыг орхиод Дроздовский, Казанович хоёрын цэрэг өмнөөс ойртож айсуй, за байлдана даа гэж шийдэв. 

	Дроздовчууд морь тэргээр хөдөлсөн болохоор хэдэн зуун морь тэрэг өдөржин халуун тоос нургиулан тал дундуур харайлгана. Генерал Казановичийн даргалсан Марковчууд их бууны хамт галт тэргээр гарсан болохоор нөгөөдүүлээсээ түрүүлээд арван зургааны өглөөгүүр шууд вагоноосоо үсчин бууж Кореневскийг дайрав. 

	Генерал Казанович төмөр замын манааны шовгорын хажууд худгийн хашлага дээр зогсож, буун дуу гаргалгүй дайрч байгаа офицеруудынхаа чадамгай ахиж байгааг ажиглана. Түүний уруулын мөнгөн буурал сахлаа урт тавьсан, эрүүний сахлаа (эзэн хаан л ийм сахал тавьдаг юм) хуссан гонзгой зөөлөн царай нь инээд хүрэм их л хянуур байх бөгөөд сайхан нүдээрээ хүйтэвтэр боловч эм хүний байртай инээмсэглэнэ. Казанович байлдааны төгсгөлд маш итгэсэн болохоор Дроздовын дивизийг ганц ч минут хүлээх дургүй бөгөөд өөрийгөө гайхалтай өмгөөлдөг, хянуур мөртөө заримдаа ажил хэрэгт хор болохуйцаар удааширдаг Дроздовскийтай Казанович нэр алдрын талаар өрсөлддөг байжээ. Казанович бол байлдааны их далайц, тулалдааны хөг хөгжим, ялалтын цуут алдрын үүднээс байлдаанд дуртай хүн юм. 

	Алс тэртээх хиргисүүрүүдийн цаанаас том төгрөг нар мандахад, долоодугаар сарын аагим илч түүнд шингэсэн тул нүд сохлом гэрэл нь большевикуудын нүдийг гялбуулна. Пулемёт тачигнаж, чимээ аниргүй аагим халуун байсныг их бууны нүргээн эвдэв. Нүхэн дотроос дайсныхан багшран өндийж дайрах нь харагдана. Марковчууд урагшаа гүйлдэж нэг ч хүн сумнаас далдирсангүй. Тэдний өмнөөс мянга түмэн амьтан мөлхөж ойртоно. 

	Казанович дурандахад аймаар хачин байв. 

	— Тэр нөхдийг задгай сумаар гурав дахин бууд гэж худгийн ёроолд сууж байсан холбоочинд тушаав. Төмөр замын шорооны цаана далдалсан гурван батарей гал нээв. Дайсны эгнээнүүдийн дээрхэн их бууны задгай сум дэлбэрч хөвөн мэт утаа суунаглав. Өнөөдүүл баахан үймснээ дахин жигдрээд давшиж эхлэв. Одоо тэр талбайд хаана хаагүй буун дуу нижигнэж, сая л большевикуудын их буунууд хариу нүргэж эхлэв. Марковчууд тэр дороо хэвтэж далдлах яаралтай нүх малтаж Казанович учрыг ойлгохгүй хүйтэн инээмсэглэн, дуран барьсан чүүргэр гар нь салганана. Түүний наранд түлэгдсэн нүүр нь зэвхий дааж, худгийн хашлага дээрээс үсрэн бууж, утасны хайрцаг сандайлан генерал Тимановскийг дуудав. 

	Эгнээнүүд хэвтчихлээ. Юу ч болсон зүүн жигүүрийг няцаа... Секунд бүр үнэтэй байна... гэж харилцуураар хашхирав. 

	Тэр даруй Тимановскийн бэлтгэл хүчнээр байсан Марковчууд төмөр замын шорооны цаанаас гарч эгц овоолсон шороо руу үсрэн буув: Тэднүүд сэтгэл хөөрч, зориг шийдээд бөөн бөөнөөрөө эгнэн өндөр шигүү буудай руу гүйлдэн орно. Ямагт жуумалзаж байдаг, улаан хацартай, өндөр хурган малгай шилдүүлсхийж, генералын хар погонтой, хар болсон зотон цамцтай явдаг залуу генерал Тимановский сэлмээ сугалан тэдний хойноос оров. Большевикуудыг өөр хүнээр сольчихсон юм шиг одоо л тэд тэсэхгүй ухарна даа гэхэд л байдаггүй, ийм үл ойлгогдох хачин юм болж байв. Одоо байлдааны талбайд цөм давшиж яваа большевикуудаар дүүрэв. Сайн дурынхны пулемётууд галзуутай тачигнавч, дайсны давлагаа мэт өөр шинэ эгнээ түрүүчийнхийгээ сольсоор байв. 

	Улаан буудайн талбай шувтрахад Тимановскийн сумангууд буугаа хөндлөн барьж хойно хойноосоо гүйлдэн гарна... Казанович хөвчиртөл татсан утас шиг худгийнхаа хашлага дээр зогсоно... Түүний дуранд Марковчуудын хэрцгий догшин дүр араасаа харагдана. Мөн их хүч гаргаж байна! Хүмүүс энд тэндгүй л унана! Генерал Казанович гүйлдэж байгаа офицеруудаа араас нь ингэж дурандаж байтал гэнэт ангайсан амтай өргөн нүүртэй, усан цэргийн малгай, хүрэл шиг нүцгэн цээжнүүд харагдлаа... Большевик усан цэргүүд байна... Тэр даруй цөм хутгалдаж жадлалцаж эхлэв. Казановичийн хөөрхөн уруулд нь ёргүй инээмсэглэл тодорно... Марковчууд тэссэнгүй, нэгдүгээр сумангийн үлдэгдэл улаан буудай руу орж, хоёрдугаар суман гэдрэг зайлж хэвтэв. 

	Тэгэхлээр нь Казанович худгийн хашлага дээрээс үсрэн бууж талбай руу гүйж очиход түүнийг хүмүүс харж, өөрөө ч “Ноёд оо, ноёд оо ичгүүртэй байна!” гэж хашхирч байгаад гардан байлдаанд улсаа босгон оруулсан боловч, цаанаас нь тун хайр найргүй галласан тул хүн их алагдаж, дахин хэвтэв... Үнэхээр ингээд энэ байлдаанд дийлдэж тархана уу? 

	Өглөөний 9 цагийн алдтай Дроздовский их буунууд баруун биеэс цохих чимээ дуулдлаа. Хуягт машин яст мэлхий шиг зэгэлтэн мөлхөж талбай руу орж ирэв. Дроздовчууд яаралгүй, их дадамгай давшина. Казановичийн эгнээ гурав дахь удаагаа өндийв. Одоо сайн дурын армийнхан өргөн фронтоор хавирган сар шиг цүлхийсхийж давшина. Большевикууд энэ цохилтыг даахгүй ёстой байсан юм. 

	Большевикуудын дунд сэлмээ гялалзуулан далайсан нэг морьтой хүн үзэгдэх боллоо. Тэр хүн хиргисүүр дээр нисэх мэт гарч ирээд мориныхоо амыг татаж зогсоов. Тохойндоо тултал шамласан улаан цамцтай, толгойгоо гэдийлгэж, дахин сэлмээрээ даллана. Тэгтэл давшиж яваа Дроздовчуудын эгнээг улааны багширсан олон морин цэргүүд дайран орж, намхан догшин морьд газар наалдан хурдлахад буудалцаан намжив. Алсад сэлэм шүнгэнэн, хүмүүс уухайлан, морьдын түвэргээн сонсогдоно. Хиргисүүр дээр зогсож байсан морьтой хүн жолоогоо сул тавиад тэндээс нисэн бууж хамгийн түрүүнд давхиж айсуй. Хар тоос үүл мэт босож, байлдааны талбайг бүрхэв. Дроздовчууд ч, Марковчууд ч аль алин нь морин цэргийн цохилтыг тэсэж чадсангүй гэдрэг зугтаж Кирпели голын цаана нүх малтаж зогсов. 

	Иван Ильич Телегин өвдсөндөө ярвайн ёолж цэрэг нэг бүрийн эмнэлгийн боолтоор толгойгоо боож байв. 

	Ясанд хүрээгүй, яльгүй шархадсан боловч тун их өвчтэй учир толгойгоо битүү ороожээ. Телегиний бие маш сулдсан болохоор толгойгоо боосны дараа улаан буудай дотор гэдрэг харж нэлээн удаан хэвтжээ. 

	Орчинд нь юу ч болоогүй юм шиг дэвхрэг, амгалан тайван дуугарч байгааг сонсоход хачин санагдана. Газрын ангалын дотор үл үзэгдэх, тэр дэвхрэг, өмнө зүгийн шөнийн том одод болон нүд тэнгэр хоёрын хооронд хөдлөхгүй унжсан буудайн хэдэн сэрвэгэр толгой энэ бүхнээр л өдрийн цус урсгасан их тулалдааны төмрийн дуу, хүмүүсийн ёолох чимээ, орилолдоон, улайралт дуусжээ. Саяхан түүний ойр нэг шархадсан хүн ёолж байснаа чимээгүй боллоо. 

	Анир чимээгүй байх нь сайхан юм. Толгой нь хагарах мэт өвдөж байснаа намжиж, шөнийн энэ гайхалтай сайханд тайвшрах мэт болов. Их бууны дэлбэрэлт, амаа араатан шиг ангайн орилж, уур хилэн нь оволзон бадарч, зөвхөн өөдөөс чинь буудаж байгаа хүний зэвхий царай, хурц жадыг хараад гүйхээс өөр юмгүй, цөм хэмх хэлт цохилцож байсан өдрийнхөө үйл явдлаас бүүр түүр бодож эхлэв. Гэтэл тэгж бодоход тархий нь цоо хатгаж, дагзыг нь ярах шиг болж өвдөхөд Иван Ильич ёолон, шалавхан өөр нэг юм бодъё... гэж шийджээ. 

	Гэвч өөр юуны тухай бодох бил ээ? нэг бол ой тойнд оромгүй урт удаан аймаар хувьсгал ба байлдааны адал явдлыг бодох, эсвэл алс холын, зүүдэндээ үздэг Дашагийн аз жаргалын тухай бодох биз! Телегин, Дашагийн тухай (ер нь түүнийг бодохгүй байдаггүй юм), түүнийхээ ганцаардмал, харах хандах хүнгүй байгаа тухай ганцаараа, юм мэддэггүй, арчаагүй, хоосон юм боддог... Нүд нь ууртай, зүрх нь шувууных шиг түгшин айдаг, түргэн хувирдаг, хүүхдээрээ амьтан... 

	Иван Ильич, тэлж хэвтсэн гартаа бөөн халуун шороо атгаж аваад нүдээ анив. Үүрд хагацлаа гэж итгэсэн биз. Хонгор тэнэг минь... чиний ууртай нүднээс чинь хэн ч айхгүй... Тэнэг минь, надаас өөр хэн ч үнэн голоосоо дурлахгүй... Марташгүй гашуун зовлон доог доромжлол үзэх болно доо, тэнэг минь... 

	Иван Ильичийн сормуус дороос нулимс мэлтэлзэн шархандаа бие суларчээ. Бүр чихний нь дэргэд дэвхрэг дуугарав. Цус шингэж, хөглөртлөө гишгэгдсэн талбай одны гэрэлд мөнгөлөг юм шиг харагдана. Шөнийн харанхуй бүхнийг далдална... Иван Ильич өндийж өвдгөө тэврэн суув. Бага насны зүүд шиг санагдаж зүрх нь шимшрэн уйлснаа босож, алхахад толгойгоо доргиохгүйг хичээн явав. 

	Эндээс Кореновск хүрэхэд зөвхөн нэг мод бөгөөд тэнд зарим газар түүдэг гал улалзаж харагдана. Наахна байгаа гуу дотор утаагүй дөл газар дээгүүр хэл мэт улалзана. Иван Ильич ам цангаж, гэдэс өлссөнөө сая мэдэж түүдгийн зүг явав. 

	Зарим нь ч хөнгөвтөр шархадсан, зарим нь ч салж сарнисан ангиасаа тасарсан, зарим нь ч олзлогдогсдыг чирч яваа зэрэг сүүдгэнэсэн амьтад цөм тэр зүг явцгаана. Харилцан бие биеэ дуудаж танилцаад, сөөнгө дуугаар хараах буюу тачигнатал инээлдэх нь сонсогдоно. Төмөр замын дэр мод ноцоож байгаа түүдгийн дэргэд олон хүн овоорчээ. 

	Иван Ильичийн хамарт талхны үнэр сайхан санагдана. Тоосонд дарагдсан энэ хүмүүс цөм л талх идэж байв. Галын ойролцоо байгаа тэргэн дээр талх торхтой уснаас цагаан алчууртай эцэнхий ядрангуй хүүхэн хутгаж түгээнэ. 

	Иван Ильич хантлаа ууж, бөөн талхаа аваад тэрэг түшин зогсож, од ширтэн инээж эхлэв. Галын дэргэдэх хүмүүс нэлээд тайвширсан янзтай, олон хүн унтаж байв. Гэвч байлдааны талбайгаас ирж байгаа хүмүүс бас л ууртай догшин хэвээр ажээ. Тэдний яриаг хэн ч сонсоогүй байхад, харанхуй дунд уурсан занаж л байв. Сестра, сияан аягатай ус, бөөн талх түгээнэ. 

	Нэг хар сахалтай, бэлхүүсээ хүртэл нүцгэлсэн хүн нэг олзлогдсон хүн чирч авчраад түүдгийн дэргэд хөлийг нь хавсарч унагав. 

	— Ээ муу гөлөг, хувалз байна даа... нөхдөө үүнийг байцаагаарай. Тэгээд ойчсон хүнийг өшиглөж аваад гэдрэг ухран өмдөө татна. Түүний хавчгар цээж нь төвөлзөнө. Иван Ильич Чертогоновыг таниад нүүрээ буруулав. Хэдэн хүн ухасхийн очиж өнөөх хэвтээ байгаа хүний дээрээс тонгойв. 

	— Сайн дураараа элсэгч байна... (гээд түүний погоныг ханз угзарч түүдэг рүү шидэв) 

	Хүүхэд байна, гэтэл могой шиг ууртай юм! 

	— Эцгийнхээ капиталыг хамгаалахаар байлдаанд явсан байх... Харваас баян хүнийх... 

	— Муу новшийн нүд нь гялалзаж байна... 

	— Наадахаа хараад яах нь вэ, алив хойшоо... 

	— Байз, үүнд ямар нэг бичиг байх вий, штабт аваачих хэрэгтэй... 

	— Чирээд штабт хүргэ... 

	— Үгүй! гэж Чертогонов хашхиран ухасхийв. — Энэ чинь шархдаад хэвтэж байхад нь, гутлыг нь харав уу, би ойртож очиход намайг хоёр буудсан юм. Би үүнийг өгөхгүй... гээд Чертогонов олзлогдсон хүнд бүр ч зэрлэгээр: — Гутлаа тайл! гэж хашхирав. 

	Иван Ильич бас хялалзана. Сайн дураар элсэгчийн үсээ хуссан хүүхдийнх шиг бөөрөнхий толгой нь түүдгийн гэрэлд харагдлаа. Түүний шүд нь ярзайж, том төгрөг нүдний цөцгий нь гялалзан, жижиг хамар нь шантайн үрчийжээ. Бодвоос тэр хүн бүр солиорсон биз... Ухасхийн босож ирэхэд нь зүүн гар нь цус болчихсон ханцуй дотроо ямар ч мэдээгүй санжганана. Шүдний нь завсраар хий сийгж, хүзүүгээ сунгасан байв... Амьд хүн ингэж хорсон занахыг нь харахад аймаар байсан тул Чертогонов ч гэдрэг ухрав... 

	Олны дотроос: Ээ! Би үүнийг чинь таних юм байна. Би үүний эцгийн тамхины фабрикт ажил хийж байсан юм. Ростовын фабрикийн эзэн

	Оноли гэдэг юм гэж нэг хүн өтгөн дуугаар хэлэв. 

	— Мэднэ, мэднэ гэж хүмүүс орилов. 

	Валерьян Оноли, духаа үрчийлгэн, толгойгоо гэдийлгэн, чахарсан сөөнгө дуугаар:

	Өөдгүй новшнууд, улаантны мондиуд! Хамрыг чинь нармийлгана даа, муусайн нохдыг бага балбаж, бага дүүжилжээ? Багадаа юу? Багадаа юу? Муусайн өөдгүй мондиудыг цөмийг чивээр нь дүүжилнэ дээ... 

	Тэгснээ Оноли бүр ухаан тавьж, Чертогоновын өтгөн сахлаас шүүрэн авч, түүний нүцгэн гүзээ рүү савхин гутлаараа өшиглөж эхлэв. 

	Иван Ильич тэр даруй тэрэгнээс зайлж холдов. Хүмүүсийн дуу дүнгэнэж, нэг хүн чанга хашхирах чимээ тэдний уур хилэнг улам нэмэгдүүлнэ. Бөөн хүний толгой дээгүүр Валерьян Онолийн бие сарваганан хөөрч, хөл нь татганаж үзэгдсэнээ доошоо сум шиг ойчив. Түүдэг галын дундаас жижиг оч бутран дээшээ хийсэв. 

	Үүр цайхын өмнөхөн улам сэрүү дааж байгаа талд ганц нэг буун дуу шилбүүр шиг дуу гарч байснаа гэнэт их бууны нүргээн залгаад явчихлаа. Энэ бол шийдэмгий чармайлт гаргаж аз завшааныг эгүүлэх гэж Дроздовский, Боровский хоёрын цуваа Кирпели голын цаад биеэс давшиж эхэлсэн нь энэ бил ээ. 

	Энэ шөнө армийн жанжин Сорокин, Умарт Кавказын бүхий л улаантны хүчийг захирах ерөнхий жанжин бол гэсэн тушаалыг тасралтгүй хуралдаж байдаг Төвийн Гүйцэтгэх Хорооноос авчээ. 

	Штабын дарга Беляков энэ мэдээг түүнд сонсгох гэж: цахилгаан утасны зургар цаас барьсаар ерөнхий жанжны вагонд нисэн орж, хөлийг нь орноос нь авч шидээд бензинээр асдаг зажигалкаар3 гэрэлтүүлэн уг тушаалыг дуудав. Сорокин сэрж ядаад, нүдээ анивалзуулан, халуун дэр лүүгээ шигдэнэ. Беляков түүний мөрнөөс сэгсрэн:

	— Эрхэмсэг ноён, нөхөр ерөнхий жанжин та сэрээч дээ... Кавказын эзэн болж шүү ойлгов уу? 

	— Хаан, бурхан гэсэн үг ойлгов уу? гэж хэлэв. 

	Тэгэхэд нь уг мэдээний бүх чухал ач холбогдлыг, штабын даргын гарт хөврөлдөж байгаа урт нарийхан цаас дээр цэг, зураасаар тэмдэглэгдсэн өөрийнхөө хачин хувь заяаг ойлгож мэдлээ. Сорокин бушуухан өмдөө засаж, черкес дээлээ хэдрээд, бууныхаа гэрийг товчилж, сэлмээ зүүв. 

	— Армийн тушаалд мэдэгд... Надад шор аль... гэв. 

	Үүр цайрахад, Иван Ильич толгойгоо боолгож аваад өөрийнхөө хороог хайж морь тэрэгнүүдийн дундуур явж байтал галт тэрэгний буудлын зүгээс башлык хэмээх юүдэнгээ ууцан дээрээ хийсгэсэн бөөн дагуулууд давхиж өнгөрөв. Түрүүнд нь бүрээч, араас нь яваа хоёр хүний нэг нь Сорокин, хур дэлтэй мориныхоо жолоог угзарна, нөгөө нь морин жадны үзүүрт ерөнхий жанжны тэмдгийг хатгасан хасаг байв. Тэр морьтой улс шөнийн буг шиг буун дуу гарч байгаа зүг давхиж одов. 

	Шүүдэр унаж норсон тэрэгнүүд дээрээс нойрмог улсын толгой өндийж, сахал нь сэрвэлзэн, сөөнгөтөн ярилцана. Тэгээд бүр хол, талд давхиж байгаа бүрээчийн бүрээ цангинан: Ерөнхий жанжин энд ойрхон, сум шүнгэнэж, байлдаан болж байгаа газар байгааг сонсгон зарлаж байв... “Дайсныг няцаая, та-та-та, ялалт, нэр алдрын төлөө урагшаа... Баатар эр үхдэггүй юм, нэр алдар бол үүрдийн юм, та-та-та...” гэж ямаан бүрээ янгинана. 

	Цонхыг нь бут цохисон шавар байшин дотор байгаа Гымзатай Иван Ильич уулзав. Хорооны штабынхнаас өөр хэн ч энд алга. Гымза вандан дээр бөхийн сууж, модон халбага барьсан том хар гар нь өвдөгнийхөө хооронд унжина. Ширээ дээр шавар тавагтай шөлний хажууд цүндийтэл чихсэн портфель байв. Энэ бол тусгай хэлтэс буйгаараа байгаа нь энэ. 

	Гымза зүүрмэглэж байх шиг харагдана. Иван Ильичийг орж ирэхэд хөдөлсөнгүй зөвхөн нүдээ л эргүүлж хараад:

	— Шархдаа юу? гэв. 

	— Яльгүй шалбалсан... Шөнийн хагасыг буудайн дотор тийчгэнэж өнгөрүүллээ... Жигтэйхэн будилсан, өөрийнхнөөсөө төөрчихлөө... Манай хороо хаана байна? 

	— Суу, хоол идэх үү? гэж Гымза хэлэв. 

	Гымза гараа арай хийн өргөж, халбагаа өглөө. Иван Ильич тавагтай бүлээн шөлнөөс хомхой балгалж өвдсөндөө ёолов. Хэдэн минут дуугүй идэж байгаад:

	— Нөхөр Гымза, өчигдөр манайхан ёстой тулалдсан шүү... эгнээг босгох ч хэрэг гарсангүй, хоёр гурав, дөрвөн зуу алхмаас гардан байлдаанд дайран орж байлаа... 

	— Наадахаа идвэл барав гэж Гымза хэлэхэд Иван Ильич халбагаа ширээ дээр тавив. — Чи армийн тушаалыг сонссон уу? 

	— Үгүй, 

	— Сорокин дээд ерөнхий жанжин болсон. Ойлгов уу? 

	— За яагаа вэ, сайн л биз... Чи түүнийг өчигдөр харсан уу? Жолоогоо тавьчхаад хамгийн шигүүн газарт зүсэж орсон: Улаан цамц нь хүн бүхэнд тод харагдаж байсан. Байлдагчид түүнийг хармагц ура! Хашхиран дайрна. Хэрэв өчигдөр тэр байгаагүй сэн бол... бүү мэд дээ... Бид өчигдөр бүр гайхсан, ёстой Цезарь шиг байсан. 

	— Цезарь нь ч Цезарь, буудчихаж чадахгүй байна, хайрлах юм гэж Гымза хэлэв. 

	Телегин халбагаа доош нь барьж:

	— Чи наргиж байна үү? гэхэд

	— Үгүй, наргиагүй. Чи ер нь энэ хэргийг ойлгохгүй гээд Гымза, Иван Ильичийг нүдээ цавчлахгүй, лут харна. За чи урвахгүй биз, ? (Телегин өөдөөс нь тайван харна). За яах вэ. Нөхөр Телегин чамд хэцүү хэрэг даалгах гэсэн юм... Ер нь чамайг тохирно гэж би бодсон юм... Чи Ижил мөрөн тийш явах болно. 

	— Биелүүлье. 

	— Би чамд бүх бичиг баримтыг зэхэж өгнө. Цэргийн зөвлөлийн даргад хүргэх захидал чамд өгнө. Хэрэв чи бүтээхгүй, хүргэж чадахгүйд хүрвэл буцаж ирэх хэрэггүй, цагаантан руу очвол дээр шүү. Ойлгов уу? 

	— За.

	— Амьдаараа бүү баригд. Цаад талын тагнуулд баригдвал өөрөө л шийд, захидлаа идсэн ч яах вэ... Ойлгов уу? Гымза урагшилж, гараа зангидан ширээ шаахад дээр нь байгаа таваг ойж байв. — Захидалд юу бичсэний нь чи мэдэх ёстой. Арми Сорокинд итгэж байна. Тэгээд түүнийг дагаад хаашаа ч явна... Сорокиныг буудахыг би шаардаж байна... Одоохондоо тэр нь хувьсгалыг эмээллэж унаагүй дээр нь, даруй буудах ёстой... Тогтоов уу? Телегин минь энэ үг чамайг ална шүү... Ойлгов уу? 

	Гымза дуугүй суухад, түүний дух дээгүүр ялаа гүйлдэнэ. 

	— За зүгээр, бүтээнэ гэж Телегин хэлэв. 

	— Тэгвэл, нөхөр минь явж үз... Святой Крестээс Астарханаар орвол бүү мэд хол болно... Доноор яваад шууд Царицын орвол дээр байх. Далимд нь цагаантны ар талыг тагнаж үз... Офицер погон аваад гоёж яв... чи чинь ахмад уу, дэд хурандаа юу? 

	Гымза инээмсэглэн Телегиний гарыг өвдөг дээрээ тавьж, хүүхэд шиг гарыг нь алгадан:

	— Хоёр цаг хэртэй унт, би захидлаа бичье гэв. 

	
X

	Арай чүү гэж 21 хоногийн амралт оллоо. Энэ үед Вадим Петрович Рощин өвдөж зовоод, элдэв зөрчилд нэрвэгдэж Великокнятеск гэдэг станцад байсан сайн дурын армийн гарнизонд алба хааж байв. Том тулалдаан ойрноос болсонгүй. Деникиний гол хүчтэй тулах гээд улаантны хамаг хүч нь өмнүүр хуримталж байжээ. Энд Маныч, Сал голын орчны хасаг сууринуудад зарим газар үймээн дэгдэвч атаман Крыновын хасгуудаар бүрдсэн залхаан цээрлүүлэх отрядууд шунахайгаар орж зарим газар нь нэр алдраараа, зарим газар сүмбэдэн зодож, зарим газар дүүжлэх зэргээр үймэгчдийг номхотгож байв. 

	Вадим Петрович хүнд шарх олсноороо шалтаг зааж залхаан цээрлүүлэлтэд оролцохгүй байв. Деникиний ялалтыг тэмдэглэн үе үе зохиодог офицеруудын архидалтад аль болохоор орохгүйг хичээнэ. Энэ гарнизоныхон ч гэсэн байлдаж байгаа армийнхан шиг хардаж, нууцаар дайсагнах нь тун хачин санагдана. 

	Урьд л түүнийг нэг хүн “улаантны тагнуул” гэж цуу тараасан нь одоо болтол түүнээс салдаггүй. 

	Шаблиевкын дэргэд нүхэнд хэвтэж байхад нь сайн дураараа элссэн Оноли, Рощиныг бууджээ. Рощин энэ мөчийг тодорхой мэдэх үүнд: Хуягт галт тэрэгнээс буудсан сум сүнгэнэж ирээд сумангийн дарга нь “хэвт!” гэж хашхирав. Сум ч дэлбэрэв. Гэтэл хожимдуухан гар буу дуугарч, дагз руу нь шийдмээр цохих шиг болж, Онолийн жартгар нүд баярлан ширүүн гялалзаж харагдсан бил ээ. 

	Рощины үнэн үгийг ганц л генерал Марков итгэх байсан боловч тэр хүн нэгэнт алагдсан болохоор тэр муу бандийг сэжиглэсэн эргэлзээтэй хэргийн талаар дахин үг гаргаад хэрэггүй гэж Рощин боджээ. 

	Яалаа гэж түүнийг ингэтэл үзэн ядна вэ? гэдэг нь Рощиныг ихэд зовооно. Түүний хурц сайхан оюун ухаан нь элдэв адал явдал, дэлхий дахиныг гоёмсог тусгадгийг өөрөө ч шилдэг сайн зүйл гэж үзнэ. Таарч тохирохгүй юмыг анзааран ажихгүй өнгөрөөж, нойтон хамуу шиг хүнээс ярвайн жигших бүлгээ. Рощин дэлхийг жигдэрсэн тууштай систем гэж үзнэ. Ийм үзэл нь олон үе залгамжилсан сурвалжит амгалан газрын эздийн төрөлхийн байдлаас лавтайя шингэсэн биз. Энэ нэгэнт арилсан угсаа энх амгалан байхыг юм бүхнээс эрхэмд үзэж, уг үзлээ хэн хүнгүй, хаа ямар газарт ч тулгадаг байжээ. Тариачин эрийг морины хашаанд зодчихоод: За яах вэ тариачин баахан орилж чарлаж байснаа, торлогийн амт үзээд сэтгэл цайж гэмшинэ, өөрт нь л сайн биз гэдэг байв. Өр алдаж, эдлэнгээ худалдах бол яах вэ? Тэгвэл цайллага хийж наргиж, шуугихгүй, хөнгөн байшинд яаж ийгээд сууж бололгүй яах вэ. Хөгширсөн хойно бүр ч сэтгэл амар... Хувь заяа нь яаж ч хавчаад амгалан тайван газрын эздийг хөдөлгөж чадаагүй юм. Тэгээд юм бүхнийг зөвхөн гоё сайхан, заяаны сайхан гэж үздэг зөөлөн сэтгэл газрын эздэд шингэсэн юм. Ийм ч учраас Вадим Петрович ширүүн харц, догшин зангүй хүн бил ээ. (Гэвч сүүлийн жилүүдэд болсон адал явдал нь түүний романтик үзлийг их эвдэж, зөвхөн өөдөс л үлдсэн юм). Тэгээд Рощин одоо ямагт нүдээ жартайлгадаг болжээ. Тийм учраас офицеруудыг бөөгнөн наргихад оролцохоо татгалзах болсон юм. 

	Түүний бодлоор юм бол энэ хэдхэн тооны офицер, даргын сургуулийнхан загалмайтан шиг цагаан хувцас өмсөх ёстой ажээ. Яагаад гэвэл тэд л боссон харц олны эсрэг, хар жолоодогчдын эсрэг, христосын тэрсүүд буюу германы ер нь хэн ч гэсэн хамаагүй тэдний гар хөл бологчдын эсрэг илдээ сугалсан улсууд гэж үзнэ. (Рощин ийм үзлээр биеэ цэнэглэж Донд очсон юм). 

	Гэвч офицеруудын архидалтад ороод хундага харшилдуулан ах дүүгээ хядсанаа бахархан шуугихыг нь дуулахаас дургүй нь хүрнэ. “Загалмайтны” нь идэр залуу, аль нэг цагт нинжин зөөлөн байсан бололтой нүүр царай нь одоо өшөөгөө авч, алах хядах, залхаан цээрлүүлэх гэж тэсэлгүй яарахдаа үзэшгүй муухай болсон харагдана. Тэднүүд ерэн таван градусын хуурай спирт дүүргэсэн хундага барьж зогсоод эрт нэгэн үед амьдаараа шатаагдаж, нар салхинд үнсэн товрог болгон хийсгэж орхисон, хүний адаг хуурамч Дмитрийн сөнөсөн дууллыг дуулна. Хэрэв түүний хулчгар зориг эрмэлзлийг дагаж яваад асгаруулсан бүх цусыг цуглуулж болдог сон бол ард түмэн түүнийг тэр гүнзгий нуурт амьдаар нь живүүлэх биз. 

	Энэ сөнөсөн дуулал нь (Рощин үүнээс болж нүдээ ямагт жартайлгадаг юм) тэр хорооныхны цорын ганц үзэл байсан юм... Орос орныг большевикуудаас цэвэрлээд... Москва орно... Өмнөөс нь сүмийн хонх уянгална... Деникин цагаан мориор Кремльд явж орно... Тийм ээ, энэ бүхэн нь ойлгомжтой зүйл. Тэгээд цаашдаа хамгийн чухал нь юу бил ээ? Зохион байгуулах хурлын тухай офицеруудын дунд ярихад эвгүй юм. Тэгэхлээр үхсэн хүний дуулал чухал болох нь ээ? 

	Энэ хүмүүсийг юу ингэж тэмцэл, үхэл хоёрт дуудав? Рощин нүдээ жартайлган бодно... Цээжээ сумны өөдөөс ярж өгөөд дулаан вагонд спирт ууж байх бол баатарлаг явдал биш, хоцрогдсон зүйл. Зоригтой зориггүй хүн ингэдэг болжээ. Үхлээс айхаа хаана ч больж, хүний амь хямд болсон үе юм. 

	Баатарлаг үйл явдал бол үнэн, итгэл хоёрын төлөө амь насаа хайрлахгүй байхыг хэлнэ. Гэтэл энд бас л нүдээ жартайлгамаар жоготой... Рощины хорооныхон ямар үнэнд итгэдэг улс вэ? Өөрөө ч ямар үнэнд итгэдэг вэ? Оросын эмгэнэлт их түүхэнд үү? Энэ бол бодит зүйл, харин үнэн зүйл биш байв. Амьдрал, хөдөлгөөнд л үнэн зүйл байхаас биш, тоос болчихсон том номын эргүүлсэн хуудсанд байдаггүй, айсуй их урсгалд үнэн байдаг юм. 

	Ямар үнэний төлөө (хэрэв Москвагийн хонхот цамхгийн дуу, цагаан морь, жадандаа хатгах цэцэг зэргийг үнэнд эс хэлбээс) оросын тариачдыг алах вэ? Энэ бодол Вадим Петровичийн сэтгэлд сүүмэлзэн сүүдгэнэж, чулуу шидсэн усанд биеэ харах шиг эрээлжилнэ. Ингээд л түүнийг зовоосон чимхэлт, гоочлол эхэлсэн юм. Хорооныхондоо хүний хүн шиг үзэгдэж “улаантны тагнуул” “бараг большевик” гэж хэлүүлнэ. 

	Сүүлчийн удаа Катятай ярьснаа улам улам бодоход чих нь улайх шиг болж ичдэг байв. Вадим Петровичийн гишгэсэн газраас нь ёроолгүй ганга руу чулуу нурж байгаа юм шиг л Катя гараа атгаж, бачимдаж байсан сан. “Вадим минь, вадим минь, нэг л өөр юм хийх хэрэгтэй!” гэж бил ээ. 

	Ер нь Катя зөв байсан юм. Боссон эгэл хүмүүсийн хүч хаанаас гарч, учир жанцангүй ундарч байна вэ? ер нь уурлаж бачимдаад л ард түмнийг большевикууд мэхэлж байна гэж хэлэх нь маш тэнэг зүйл, яагаад гэвэл одоохондоо большевикууд хувьсгал гаргаа юу эсвэл ард түмэн большевикуудыг уриалаа юу гэдэг нь мэдэгдээгүй учраас Рощин улам төөрөлдөж, бүр ч ойлгохоо болилоо. Тэгэхлээр өөрөө өөрийгөө л зэмлэхгүй юм бол хэнийгээ ч зэмлэх бил ээ гэж бодоход бүр ч бэрх санагдана. 

	Катягийнх түмэн зөв байсан юм. Тэр нь хуучин амьдралаас ганц л юмыг үлдээж энэ самуун цөвүүн үед хамгаалалт болгож байсан нь хайр дурлал, нинжин, сэтгэл байжээ. 

	Ахархан хугацаанд цуг амьдарсан Катя нь баадантай юм үүрч, алчуураар толгойгоо боож хэрхэн Ростовоор явж байсны нь Рощин дурсан санав. Хонгор минь, хонгор минь... Толгойгоо өвдөг дээр нь тавиад, булбарай зөөлөн гарыг нь хацартаа нааж: “Катя минь би залхлаа” гэж ганц үг хэлэх юм сан. Гэтэл Вадим Петровичийн угийн гэдгэр зан түүнийг хааш нь ч хөдөлгөхгүй саад хийнэ. Станц суурины тоостой гудамжинд, жагсаал дунд, офицеруудын наргианд Рощины эцэнхий чүүргэр бие үзэгдэхдээ төмөр цамц өмссөн юм шиг эгц шулуун бөгөөд бууралтчихсан толгойгоо гэдийлгэсхийж явна... “Аа муу мондийг, гэдгэр байгааг нь, хааны шадар морин цэргийн офицер байсан нь пад алга, явган цэрэг болсон монди...” гэж түүний тухай ярина. 

	Катяд хоёр товч захидал илгээсэн боловч хариу авсангүй. Тэгэхлээр нь дэд хурандаа Тетькинд бичье юү гэж шийдэж байтал чөлөө олдож Вадим Петрович тэр даруй Ростов явжээ. 

	Бага үдийн алдтай галт тэрэгний буудлаас морин тэрэг хөлсөлж явахад Ростовыг таних аргагүй болжээ. Хотын төв цэцэрлэгт гудамжийг мэлцийтэл цэвэрлээд, модыг нь ч засаж дэллэсэн юм шиг хяргасан байх бөгөөд өвч цагаан хувцас өмссөн ганган хүүхнүүд гудамжны сүүдэртэй талаар сэлгүүцэн зугаалах нь дэлгүүрийн тольтой цонхонд гэрэлтэн тусна. 

	Рощин, морь тэргэн дээрээ эргэлдэн Катягаа харна. Ямар хачин юм бэ? Хүүхнүүд зүүдэнд үзэгдэж байгаа юм шиг цөм хуучин хийцтэй өд хатгасан дэлбэгэр малгай панам хэмээх жижиг цагаан малгай, цагаан ороолттой явах юм... Гудамж цэвэрлэгчдийн угаасан цардмал бараан зам дээгүүр хүүхнүүдийн цагаан хөл яралзаж, тэр цагаан оймс дээр нь ганц ч дусал цусан толбо алга. За тэгээд Великокнятеск дахь хамгаалалт үүний төлөө л байгаа юм! Деникин, дөрвөн долоо хоногийн турш улаантны зэрлэгүүдтэй тулалдаж байгаа учир энэ дээ! Энэ бол цагаан дайны жирийн “амтат зөрж” шиг үнэн энэ дээ! 

	Рощин, энэ бүхнийг хараад хорсолтой инээмсэглэв. Гудамжны уулзвар дээр ой гутам, угийн мэдэх зэгэл ногоон мундиртэй, цоо шинэхэн саравчтай малгайтай германчууд нутгийн хүмүүс шиг маадгар зогсож байгаа харагдана. Хараач, тэдний нэг нь өрөөсөн нүдэндээ хавчуулсан шилээ унагаж, цагаан хувцастай гоолиг сайхан, инээж байгаа хүүхний гарыг үнсэнэ... 

	— За хөтөч минь, явсхий! 

	Дэд хурандаа Тетькин, хашааныхаа хаалган дээр зогсож байв. Вадим Петрович ойртож ирээд, тэрэгнээс үсрэн буунгуут, Тетькин гэдрэг ухарч, нүд нь бүлтгэнэн бүлтрэх шахаж, тарган болцгор гараа өргөж, Рощинаас залбиран наманчилж байгаа юм шиг сарваганаж байв. 

	— Дэд хурандаагийн амрыг эрье... Танихгүй байна гэж үү? Би... Бурхан минь, Катя яасан бэ? Сайн биз? Яагаад л... 

	— Хөөрхий минь, амьд мэнд вий! гэж Тетькин хүүхэн шиг дуугаар хашхирав. 

	Хөөрхий Вадим Петрович минь! гээд ухасхийн Рощиныг тэврэн үнсэж, хацрыг нь нулимсаар норгов. — Юу болоов? Дэд хурандаа минь цөмийг нь ярь... 

	— Амьд байх ёстой гэж бодогдоод л байсан юм дааг... Харин хөөрхий Екатерина Дмитриевна яаж зовсон гэж санана! Тэгээд Катя яаж Онолитай очиж уулзсан, цаадах нь яагаад Рощиныг алагдсан гэж итгүүлсэн бас Катя яаж шаналж, явсан тухай учир начиргүй ярьж'гарав. 

	Рощин өлмийгөө ширтэн. Аа тийм вий гэж эрс хэлээд Екатерина Дмитриевна хаашаа явсан бэ? гэж асуув. 

	Тетькин гараа алдлан бодлогошрон, сайхан царайнд нь туслах сан гэж махран байгаа тэмдэг илэрнэ. 

	— Екатеринослав орно гэж байсан шиг санагдана... Тэр ч байтугай тэнд нэг нарийн боовны газар орно гэсэн шүү... Гайхшаа барагдахад нарийн боовны газар орно гэсэн... захидал бичих байх гэсэн чинь газар дор орчихсон юм шиг ганц зурвас ч алга... 

	Орж аяга цай ч уулгүй, Рощин тэр даруй галт тэрэгний буудал руу явав. Екатеринославын галт тэрэг орой хөдөлдөг ажээ. Рощин хүлээх танхимд орж хатуу том царсан диван дээр сууж, алгаараа нүүрээ дарж, тэр чигээрээ хөдлөлгүй олон цаг болов... 

	Нэг хүн удаан суух янзтай уужим шүүрс алдаж, Вадим Петровичийн хажууд ирж суулаа. Үүний өмнө олон хүн ирж суусан боловч түдэлгүй босож явдаг. Гэтэл энэ хүн суух мөртөө суухгүй бас өвдөг, хонгоо чичгэнүүлэн бүх диваныг хөдөлгөнө. Рощин нүднээсээ алгаа салгалгүй:

	— Та сонсооч, хөлөө хөдөлгөхгүй сууж чадахгүй нь үү? гэж хэлэв. 

	Цаадах хүн уриалган тосож:

	— Уучлаарай, ийм муухай зан сурчихсан хүн гээд хөдлөлгүй суух болов. 

	Тэр хүний дуугарах нь тун танил юм шиг, аль дивангарын, сайхан дурсгалтай ч юм шиг байгаад Вадим Петрович мэл гайхав. Рощиныг, гараа салгалгүй, хурууныхаа завсраар хажуу дахь хүнээ сэм харахад Телегин байв. Тэр нь заваан савхин гуталтай хөлөө жийж, гараа салаавчлан элгэн дээрээ тавьж, өндөр түшлэг налан зүүрмэглэж байгаа бололтой.. Давчуухан цэрэг хүрмэн дээр дэд хурандаагийн погон хаджээ. Түүний сахлаа хуссан эцэнхий царайн цаглашгүй ядраад амарч байгаа хүний инээмсэглэх дүр тодорно. 

	Катягийн дараа Рощинд хамгийн дотнын, дүү шиг нь сайн нөхөр болох хүн Телегин бил ээ. Эгч дүү Даша Катя хоёрын сэтгэл татам тунгалаг толио Телегиний царайнд тусч байгаа мэт: Вадим Петрович гайхсандаа арай дуу алдсангүй, Иван Ильичийг ухасхийн тэвэрч авсангүй. Гэтэл Телегин нүдээ ч нээсэнгүй, огт хөдөлсөнгүй. Тэгж минут өнгөрөхөд түүний дэргэд дайсан байгааг Рощин мэдлээ. Бүр тавдугаар сарын сүүлчээр Телегин улаан армид өөрийн сайн дураар ороод тэндээ овоо зэгсэн яваа гэдгийг Вадим Петрович мэдсэн юм. Одоо гарцаагүй хүний юм өмсөж яваа, магадгүй өөрөө алсан офицерын дэд хурандаа погон зүүж байж ч болох юм (өөрий нь уг цол нь дөнгөж ахлах дэслэгч байсан)... Рощины ой гэнэт гутав. Энэ сүүлдээ ямагт хорсох үзэн ядахад хүргэдэг бил ээ. Телегин зөвхөн большевикуудын тагнуулаар л энд ирсэн байж болох бил ээ. 

	Даруйхан очиж, цэргийн захирагчид мэдэгдэх ёстой байв. Хэрэв хоёр сарын өмнө юм сан бол Рощин ганц ч минут эргэлзэхгүй байх байсан бил ээ. Гэтэл одоо диванд наалдчихаад хөдөлж чаддаггүй. Ер нь хорсох сэтгэл ч арилах шиг болно... Улаан офицер Иван Ильич тэр л хэвээр сайхан ааштай, эцэж ядраад, хажууд нь байна... Би тэнэглэж байна! Энэ чинь мөнгөний хойноос, нэр төр олох гэж яваагүй биз. Хянуур тайван хүн үүнийгээ зөв гэж үзээд л явсан биз... “Бас л над шиг... Дашагийн нөхөр, миний Катягийн ах болох хүн нэг минутын дараа хашааны ёроолд гуталгүй хэвтэж байхыг нь үзэх гэж очиж илчлэх үү...” гэж Рощин бодно. 

	Айсандаа Рощины хоолой зангирч, хий хавчганана... яах бил ээ? Босоод явчих уу? Гэтэл Телегин таниад хойноос нь хашхирвал яана. Яаж үүнийг авардаг бил ээ? 

	Иван Ильич, Рощин хоёр яг унтаж байгаа юм шиг царс модон диван дээр сууж байсан энэ үед галт тэрэгний буудал дотор хүний хөл тасарч байв. Буудлын манаач ч галт тэргэнд суух тавцангийн хаалгыг хаахад Телегин нүдээ нээлгүй:

	— Вадим аа их баярлалаа гэж хэлэв. 

	Рощины гар тогтож ядан чичирнэ. Иван Ильич өндийж, буудлын талбай руу гарах хаалга чиглэн эргэж харалгүй, тайван алхлав. Минутын дараа түүний хойноос Рощин ухасхийн гарч, замын хар хайлтал шарах хурц цагаан нарнаас нуугдаж мухлагийн хажууд дүүжлээстэй утсан загасны дор халтар ухна шиг хар тос болчихсон хүмүүс үүрэглэж байгаа буудлын талбайг тойрон гүйнэ... Модны навч нь ч хотын тоос шингээсэн агаар нь ч хуйхлагдсан мэт байв. “Түүнийг үнсэнэ заавал үнсэнэ” гэж бодохоос гадаах ган халуунд Рощины нүд эрээлжлэн мансуурна. Харин Телегин газар дор орсон юм шиг огт харагддаггүй. 

	Талын туяа жаргаж, Рощин вагоны орон дээр гарч, дугуй тачигнах чимээнд дуг унтаж байх үед түүний, эрж сураглаж яваа хүн нь, нүд үзүүрлэгдэж, цус асгаруулан явахдаа сэтгэлийн өвчин болж байсан хүн нь, эхнэр Катя нь хөнгөн морин тэргэн дээр сууж аглаг талд явна. Катя дал мөрөө толгойн ноосон алчуураар хучсан байх бөгөөд хажууд нь гуа үзэсгэлэнт Матрена Красильникова сууж явна. Тэрэгний тоног төмөр хангинан, морьд тургин од яралзсан шөнийн бүрийд өмнө хойно олон морь тэрэг хөврөлдөн явна. 

	Алексей Красильников, жолоогоо сул тавьж хөтчийн суудал дээр сууна. Семен тэрэгний арал дээр хөлөө унжуулан хажуулдасхийж суухад гутлыг нь шивээ сармаг ороолгоно. Катя зүүрмэглэн бодол болж, дал мөр нь хүйт даана. Ээрэм тал, хязгааргүй дардан зам үзүүргүй мэт санагдана. Үеийн үед агт морьдын туурайд гишгэлүүлэн, дугуй чахарч байсан энэ талд одоо бас л эрт нүүдэлчин аймгуудын сүүдэр шиг аялцгаана... Ямагт уйтгарлан гиюүрч, хөх номин эрэгт зөөлөн давлагаа цохилж, ээрэм тал цэлийж, энх амгалан элбэг дэлбэг байх шиг жаргал, үүнээс илүү жаргалгүй. 

	Матрена Катягийн нүүр өөд харж инээмсэглэнэ. Морины туурайн чимээнээс өөр дуулдах юмгүй. Арми нь бүслэлтээс гарч байгаа болохоор Махно алгуур явахыг тушаажээ. Алексейн хүдэр мөр нь бөхийж, зүүрмэглэх шахаж байгаа бололтой. 

	— Би та нараас зугтааж байгаа хэрэг биш... Семен, Семен гээд байх юмгүй... (Матрена санаа алдан эргэж, тал руу харна). Надад усан цэргийн бүч чухаг биш ажил төрөл чухаг байна гэж би Алексейд бүр хавар хэлсэн... (Алексей дуугарсангүй). Одоо усан цэрэг хэнийх болоод байна? Манай тариачных болсон. Хэрэв бид цөм зугтаавал юу болох вэ? Та нар эндээ, би тэндээ нэг л юмны төлөө тэмцэж байна шүү дээ... гэж Семен аяархан хэлэв. 

	— Ер нь чамд юу гэж бичиж байна вэ? гэж Матрена асуув. 

	— Даруйхан мина зөөгч хөлөг онгоцондоо очиж албаа хаа, эс тэгвэл хувьсгалт хууль давж оргосонд тооцно гэж бичиж байна... 

	Матрена далаа хавчгануулан уур нь багтаж ядна. Гэвч тэсээд юу ч хариулсангүй. Тэгж баахан явснаа Алексей хөтчийн суудал дээр цомцойж, ташуураараа харанхуй руу зааж;

	— Екатеринославын хурдан галт тэрэг айсуй... гэв. 

	Катя хэдий ширтэвч дээд талын орон дээр унтаж яваа Вадим Петровичийг яаж таних бил ээ. Харин алс холоос яндангаа уянгалуулан орилж, Катяд уйтгартайяа цангинатал баяр хүргэж байгааг нь сонсов. 

	Вадим Петрович Екатеринославт очоод шууд галт тэрэгний буудлаас Катяг сураглан нарийн боовны газруудаар хэсэж эхлэв. Тэгээд угаагаагүй цонхондоо сиймхий марль даавуу хадаж амтат зуушаа хадгалсан, ялаанд даруулчихсан жижиг гуанзнуудаар орж, үүдэнд нь хадаастай: “Версаль”, “Эльдорадо”, “таатай булан” гэж шандан дээр бичсэн элдэв хаягийг уншиж явахад эдгээр сэжигтэй гуанзнуудын хаалганаас өндөгний цагаан шиг бүлтгэр нүдтэй, бараан царайтай, сахалтай улсууд Рощиныг ширтэцгээж, хэрэв захиалга өгөх юм бол юуны ч мах шорлож шараад өгөхөөс сийхгүй шинжтэй харагдана. Рощин үгээр ч сураглаж үзээд ядахдаа бүх дэлгүүрээр алгасахгүй оров. 

	Нар тэсгэлгүй шарж, өтгөн саглагар арчил бургасан доогуур гаргасан Екатеринославын өргөн гудамжны хоёр салаа замаар тоо томшгүй эрээн бараан хүн сүлжигдэнэ. Навс буучихсан трамвайнууд тачигнана. Дайны өмнө энд Өмнөд Украины шинэ нийслэл барьж байсан юм. Гэтэл уг нийслэлийн хөгжилд дайн саад болов. Одоо германы захиргаа, германчуудын сэргийлэлтийг түшиглэн уг хот дахин сэргэж эхэлсэн боловч шал өөр байдлаар сэргэж, банк, худалдааны газар, агуулахын оронд мурийтал тоглоомын газар эд бараа солих, мухлаг, шорлож шарсан мах, нимбэгийн шүүс худалдах газрууд нээгдэж, ажил төрөл, арилжаа наймааны шуугианы оронд гадаад дотоодын элдэв мөнгө худалдагчид сахал амаа ч хусахгүй, саравчтай малгай дагзан дээр тавьж, хэнээрхэн сэлгүүцнэ. Учир тоймгүй олон гутал цэвэрлэгчид болон тэр үеийн ганц хүнд үйлдвэр болсон гутлын тос хийж худалдагчид гуанз, булан тохойд хашхиралдаж, ууртай нь аргагүй гуйлгачид салж өгөхгүй, энэ тэр гуанзнаас үлээвэр хөгжим ульж, хуурамч мөнгө, байхгүй бараа худалдаж амьдардаг гоё ганган хүмүүс дэмий сэлгүүцэж байдаг болжээ. 

	Вадим Петрович үр ашиггүй эрж, тархи толгой нь дөжирч, залхтлаа эцээд хуайсын ёроолд вандан дээр суулаа. Түүний хажуугаар гоё ганган болоод цонхны хөшгөөр хийсэн платьетай хачин маягийн бүсгүйчүүл, будмал хацар дээр нь хөлс бурзайж, халууцаж хар хулгана шиг болсон шийдчихсэн байрын хүүхнүүд, сандарч тэвдсэн дамынхан, энэ хөл үймээн дундуур гараа сарвайлган хага зүсэж байгаа хүүхнүүд, украйны харгис германы гурван шүдтэй сэрээ тэмдэг саравчтай малгайн дээр хадсан сангийн хөрөнгө идэж, мөнгө гүйлгэх хүсэл болсон ууртай тэнэг түшмэд, гимназын үндсээ хамгаалагч багш нар болон Галицын романтикууд хоёр зуун жилийн турш мөрөөдөж байсан улаан оройтой том хурган малгай, тэнгэр мэт хөх жупан дээл, хачин өргөн салтаатай шалбуур өмдтэй сахлаа унжуулсан украйны харгис цэргүүд хөвөлдөнө. Тэдний дотор халдашгүй дархан, хөдөлшгүй цэмцгэр герман офицерууд хүмүүсийн толгой дээгүүр харж, хүйтэн зэвүүн инээмсэглэж явна. 

	Рощин энэ бүгдийг харж суухдаа уур нь бадарч зүрх нь хагарах шахна. “Энэ мондиудыг керосиноор цацаж байгаад цөмийг нь шатаачих юм сан...” Онгорхой саравч дор зогсож нэг шаазан улаан ус ууж аваад дахин хаалга хаалга хэсүүчлэн явлаа. Ингэж эрэх нь, шал дэмий зүйл гэж Рощин сая мэдлээ. Мөнгө төгрөггүй, ганц бие чадвар самбаагүй, угийн нүүрэмгий биш, зовлонд баригдсан Катя (Москвагийн байшиндаа шилтэй хор барьж байсны нь Рощин дахин дахин бодож улам айна) энэ бараг солиорсон улсуудын дунд нэг газар байгаа даа гэж бодно... Валют арилжигчид, дэр нийлүүлэгч зууч эхнэрүүд, шорлож шарсан мах зардаг гуанзны эзэд Катяд хавьтаж, өөдгүй хомхой нүдээр шунаглан гөлөрч байгаа даа... 

	Рощин уухилан бачимдана... Хүмүүс уцаарлаж уурсахыг огт анзаарахгүй тохойгоо тэлэн дундуур нь хага ярж оров. Үдэш болоход зочид буудалд очиж хэвтэж хонхойлгочихсон гудас төмөр ор хоёроос өөр ямар ч хогшилгүй нэг харанхуй өрөөг асар их үнээр хөлсөлж аваад, гутлаа тайлж, буурал толгойгоо гараараа дарж хэвтээд дуугүй уйлж гарав... 

	Телегин, Донын хилийг явган туулж нэвтрээд дэд хурандаагийн погоноо авч үүргийн шуудайдаа нууж галт тэргээр Царицынд хүрэв. Тэндээс дүүрэн тариачин, фронтынхон, цэргээс оргогчид болон дүрвэгчид суусан нэг том илчит галт онгоцонд суув. Саратовт хүрч хувьсгалт хороонд үнэмлэхээ үзүүлээд, чехословакчууд эзэлсэн Сызрани орохоор чиргүүлийн галт онгоцонд суув. Их мөрөн Ра-гаас морио услах гэж Чингис хааны цэргүүд элслэг эрэгт нь тулж ирсэн тэр домогт үеийнх шиг л Ижил мөрөн эл хуль болжээ. Толь шиг тунгалаг өргөн мөрний ус элслэг огцом эрэг болон ногоон сөөг ургасан услаг нугынхаа дундуур зөөлөн урсана. Ховор дайралдах тосгодыг орхисон мэт харагдаж, зүүн биеэр нь зэргэлгээ татан сүүмэлзсэн ээрэм тал, аагим халуунд мэлийнэ. Усанд туссан үүл алгуурхан хөвж, галт онгоцны сэлүүр хүрд л номин цэнхэр усыг палчигнан бүлнэ. 

	Иван Ильич онгоцны халуун тавцан дээр гарч капитаны саравчны ёроолд хэвтэнэ. Хөл нүцгэн, сатин цамцан дээр бүс бүсэлж, хацар дээр нь алтан шаргал сахлын ёзоор сөрвийжээ. Иван Ильич тийм чимээ аниргүй, намгийн цэцгийн үнэр танар, намхан эргээс хамар цоргиж байгаа талын агийн үнэр авч, гэрэл, нарны халуунд шунаж муур шиг ээнэ. Энэ бол ёстой дээд сайхан амралт байжээ. 

	Галт онгоц нь тал нутаг дахь холын хошууны партизануудад хүргэх буу, сум зөөж яваа бил ээ. Ачаа хүргэж яваа улаан цэргүүдийн зарим нь залхууран унтаж, зарим нь сэрээд өргөн мөрний мандал ширтэн дуулж явна. Отрядын дарга, Хар тэнгисийн усан цэрэг агсан нөхөр Хведин цэргүүдээ ухамсаргүй байна гэж ичээх гэж өдөрт хэдэн удаа яриа хийхэд цаадуул нь түүний хажууд ирж суух нь сууж, эрүүгээ тохойлдон хэвтэх нь хэвтдэг байв. 

	— Гэнэн хонгор дүү нар минь, бид Деникинтэй ч байлдаагүй, атаман Красновтай ч байлдаагүй, чехословакчуудтай ч байлдаагүй, харин дэлхийн хоёр бөмбөрцгийн бүх цуст хөрөнгөтнүүдтэй байлдаж байгааг та нар ойлгох ёстой шүү... гэж сөөнгө дуугаар хэлнэ. Тэднүүдийг хүчээ бүрэн цуглуулж амжаагүй дээр нь дэлхийн хөрөнгөтнийг үхтэл цохих хэрэгтэй. Бидний оросуудыг (тэр энэ үгийг бүр гойд чамин хэлнэ). биднийг төрсөн ах дүү болох орон бүхний пролетари нар талархаж байна. Бид нар дотоодынхоо хувалзуудыг дуусгаад тэдний ангийн тэмцэлд туслахыг л хүлээж байна... Дүү нар минь энэ чинь илүү үг хэлэлтгүй ойлгоцтой байна. Оросын цэргээс илүү зоригтой юм энэ дэлхийд байгаагүй юм. Зөвхөн улаан усан цэрэг л зоригтой байвал бидний талд найдлагатай болно. За сайхан эрчүүл минь ойлгов уу? Миний хэлж байгаа зүйл бол гол гогцоо нь байгаа юм. Өнөөдөр Самарын орчимд байлдаж байвч удалгүй бүх тив дээр байлдаан гарна... гэнэ. 

	Цаадуул нь түүний амыг ширтэн сонсоно. Нэг хүн тайван янзтай

	— За... дэлхий дахинд холион бантан тарьжээ... гэж ёжив. 

	Зүүн биед Хвалынский уулс хөхөрнө, нөхөр Хведин тэр зүг дурандана. Нойрмог суунагласан Хвалынск хот бүс мэт зургар модны цаанаас улам тод үзэгдэв. Эндээс нефть авах ёстой байв. 

	Буурал сууж яваа капитан залуурчийн хажууд ирэв. Мөрөн гурван салаа үүсгэж, үерт тогтсон бургастай арлуудыг мушгин урсах тул зогсоход маш ярвигтай бил ээ. Хведин ч капитаны дэргэд ирлээ. 

	— Хотод ганц амьд амьтан харагдахгүй юм, юу болж байна даа? 

	— Яасан ч бид заавал нефть авах ёстой гэж капитан хэлэв. 

	— За тийм л юм бол зогс л доо. Халтар улиасны мөчрүүд сэлүүр хүрдний бүрээс шүргэн алдсан арал руу галт онгоц эргэж байтал тэр арал дээрх шигүү бургас дундаас хүмүүс байдгаараа хашхирч:

	— Зогс! Зогс! Та нар хаачиж явна? гэлцэв. 

	— Хведин гар буугаа суга татав. Галт онгоцныхон онгоцны хөвөөнөөс гэдрэг зайлж, сэлүүр хүрдний дор ус шуугин оволзоно. 

	— Зогс гэм, зогс! гэж хүмүүс хашхиралдан, бургас шуугин, үл мэдэх хүмүүс эрэг рүү шурган ойртож, сандарч тэвдсэн улаан нүүр, сарвалзсан гарууд л харагдана. Тэд цөм хотыг заана. Гэвч тэр их шуугианд юу ч дуулддаггүй. Гэтэл Хвединий далайчин хүний хоолой цөмийг ялж давтал, тэртэй тэргүй уг учир ойлгомжтой боллоо... Хотын хөлөг онгоцны зогсоолын орчим утаа боргиж буун дуу мөрөн дээгүүр нижигнэв. Хвелынск хотыг цагаантнууд иджээ. Эрэг дээр байсан хүмүүс бол хотын гарнизоны үлдэгдэл, нутгийн партизаны хагас нь байсан юм. Тэдний хэсэг нь зэр зэвсэгтэй авч сумгүй байжээ. 

	Улаан цэргүүд винтовоо авахаар дорд тасалгаа руугаа гүйлдэв. Хведин онгоцны капитаныг төлөөлж, тэр өргөн мөрөн дээгүүр цуурайттал элдвээр хараахад нь арал дээрх хүмүүс шууд тайвширч, инээмсэглэх дүр илэрнэ. Хведин уурлан бухимдахдаа тус хотыг эгц дайрч, цэргээ буулгаж, аялуулчих гэтэл нь Иван Ильич хориглон зогсоов. Телегин товч үгээр бэлтгэлгүй шууд дайрч болохгүй, дайсныг дайрахдаа мөн араар нь ороох явдал чухал байдаг, ер нь Хведин дайсныхаа хүчийг мэдэхгүй болохоор дайсанд их буу ч байж юу магад гэдгийг нотолж өгөв. 

	Хведин уурлаж шүдээ хавиравч аргагүй зөвшөөрлөө. Галт онгоц гэдрэг ухарч, урсгал даган хөвсөөр хотыг төгөл модоор харанхуйлсан арлын баруун талд нуугдаж орлоо. Эндээ эрэгт наалдан зогсоход арал дээр байсан тавь орчим хүмүүс элсэн эрэг дээр ирцгээсэнд цөм ноорч навсайсан байв. 

	— Золигуудаа, бидний үгийг олигтой сонс гэж тэд хашхирна. 

	— Бидэнд туслахаар пугачевынхны партизаныг дагуулан Захаркин ирж яваа. 

	— Гурван хоногийн өмнө бид түүнд явгаар хүн илгээсэн. Гурван хоногийн өмнө нутгийн хөрөнгөтнүүд гэнэт зэвсэглэн дайрч депутатуудын зөвлөл, цахилгаан мэдээ, шууданг эзэлж авсан. Офицерууд погоноо хадаж, зэвсгийн сан дайрч пулемёт авсан. Гимназын сурагчид, худалдаачид түшмэд болон сүмийн гэлэн хүртэл ангийн буу бариад гудамжаар гүйж байсан гэж тэд ярив. Ийм эргэлт гарна гэж хэн ч бодоогүй учир винтовоо ч барьж авах зав болсонгүй гэнэ. 

	— Манай дарга нар зугтаасан, тэднүүд л урваж чадлаа... 

	— Биднүүд хашаатай хонь шиг л үргэж байна. 

	— Ээ дээ, золигийн хуурай замынхныг! гэж л Хведин хэлэв. 

	Эрэг дээр цөмөөрөө цэргийн зөвлөгөөн хийж Телегинийг нарийн бичгийн даргаар сонгов. Хвалынский хөрөнгөтнөөс булааж авах эсэх тухай ярив. Булааж авахаар тогтоов. Пугачевскийн партизануудыг хүлээх үү, эсвэл өөрийн хүчээр авах уу? гэсэн асуудлыг хоёрдугаарт хэлцлээ. Энэ асуудлаар маргав. Зарим нь Пугачевскийн партизануудыг хүлээх хэрэгтэй, тэднүүдэд их буу бий гэнэ, зарим нь хүлээж болохгүй, тун удалгүй Самараас цагаантны галт онгоцнууд ирнэ гэж хашхирав. Хведин маргаж цөхрөөд гараа хөдөлгөн:

	— Нөхдөө хэрүүлээ тат. Үдэш болоход Хвалынский манай болно гэж нэг дуугаар тогтоолоо хум. Нөхөр Телегин Протокол анги болно гэв. 

	Ид энэ үед зүүн огцом эрэг дээр эхлээд хоёр дарга нь дөрвөн морьтой хүн гарч ирснээ, галт онгоцыг харчхаад давхиж одов. Түдэлгүй эрэг дээр морьтой хүмүүс багшран гарч, хадуураар хийсэн өргөн морин жаднууд наранд гялалзана. 

	— Хө ее та нар хэнийх вэ? гэж Хведин хашхирч хэлэв. Цаанаас нь:

	— Захаркины отряд, пугачевскийн тариачны армийнхан... гэж хариулав. 

	Хведин амандаа харилцах хоолой барьж, шанаагаа чинэртэл өндөр дуугаар:

	— Дүү нар минь, бид та нарт зэвсэг авчирсан, наашаа арал дээр гараад ир... Хвалынскийг авцгаая гэж хашхирав. Цаанаас нь:

	— Тэгье. Манайд их буу бий... галт онгоцоо нааш нь аваад ир... гэж хашхирна. 

	Эрэг дээр байгаа морьтой хүмүүс бол Самарын түр засгийн газрыг зөвшөөрсөн хошуунуудын эсрэг Самарын талд тулалдаж байсан тариачны армийн нэг хэсэг байжээ. 

	Чехословакчууд Самарыг эзэлмэгц л тэр арми байгуулагджээ. Урьд Никольевск гэж байсан Пугачевск хот армийн төв болжээ. Мориор давхих дуртай догшин ширүүн хүн бүхэн, газар худалдан авагч алдарт наймаачин Шехобаловт чадагдаж ядуу тариачин болсон хүн бүхэн, уралын баян сууриныхантай газраар өрсөлдөж байсан хүн бүхэн, улаан буудай дураараа шуугин халиурч байдаг, тариачин эр хүнд анжис түшиж залхуу шар тууж байдаг хязгааргүй талд төрсөн сэтгэл нь цалгитлаа уймарсан хүн бүхэн Пугачевскт ирж цугларав. 

	Дайсан этгээд ч талын зэргэлгээ шиг газар сайгүй үүсэж байв. Тосгонд цуглаан болж, баян тариачин, хааны армийн бага дарга Самараас ирсэн өнгөө хувилгасан ухуулагчид ядуучууд, зарц нар болон газаргүй хэрмэл амьтад хошуу захирч, баян тариачдын газар, талх тариаг булаадаг хууль хаана ч байхгүй гэж хашхиралдана. Тэгээд зэргэлдээ тосгонд элч явуулж хамгаалах нүх малтаж бэхлүүлэхээр тогтоодог байв. Тэгээд бүхэл хошуу даруй босож, нуусан зэвсгээ барьж, хил хязгаараа анжсаар хагалж, олон арван мод газар нүх малтаж бэхэлдэг юм. 

	Зарим газар Самарын төвд захирагдсан бүгд найрамдах улс тунхаглан зарлана. Нутаг дэвсгэрээ морин цэргээр хамгаалуулах бөгөөд зөвхөн улаантнууд дайрч довтлох үед явган цэрэг татаж жигдрүүлнэ. Морин цэргийг зэвсэглэхэд хадуур маш тохиромжтой учир түүнийг урт модонд барьж баглана. Нударганчуудын ийм арми тун аюултай байжээ. Ийм отрядууд тал газрын зэрэглээ дотроос гэнэт гарч тоос шороо хийсгэн улаантны эгнээ, пулемётыг дайрах бүлгээ. Энд өөр хоорондоо ах дүү хоёр, эцэг хүү хоёр, танил хоёр нөхөр хоорондоо тулалдаж байсан болохоор айх зовох, аварч энэрэхийг мэддэггүй ажээ. Улаантныг цохиж пулемёт, винтовоор зэвсэглэж ававч, хадуураасаа хагацдаггүй юм. 

	Емельян Пугачевын аян дайныг бас л дурсаж байсан Самарын тал нутагт болсон тариачны энэ агуу их байлдааны тухай он жилийн тэмдэглэлд ч цэргийн архивд ч юу ч үлдээгүй юм. Зөвхөн их баярын өдрүүдэд аав хүү хоёр хувинтай архи хувааж уух зуур өнгөрсөн байлдааныхаа буруу зөвийн тухай марган булаацалдахаас өөр юмгүй. 

	Аав нь хүүдээ 

	— Яшка, Колдыбанийн орчим танайхан биднийг их буугаар авч байснаа санана уу чи? За энэ чинь гарцаагүй миний хүү Яшка даа... Багад нь чихийг нь тас татахгүй дээ... гэж бодно... Тэгэхэд та нарыг бид овоо айлгаа биз... Чи тэгэхэд надад дайралдаагүй чинь сайн болсон юм... 

	— За өөрсдийгөө магтаад л бай, манайхан ялсан шүү дээ... 

	— Зүгээр, цаг ирвэл дахиад сална. 

	— Яах вэ, сална даа... Чи нударган байсан болохоор нударганыхаа л цуст үзлийг хэвээр баримталж байна. 

	— Хүү минь тогтоо! 

	— Эцэг минь тогтоо! гээд уух жишээтэй. 

	Галт онгоц, зүүн эрэгт очиж олсон шат буулгахад пугачевскийн отрядын дарга ёл шиг унжуу хамартай Захаркин гэгч онгоцны тавцан дээр гарч ирэв. Тэр хүн хожуул шиг бадируун, цаглашгүй тамиртай учир доорх банзан дамнуурга нь шажигнаж байв. Түүний гандсан цэрэг хүрэм сугаараа зад буужээ. Махир сэлэм нь савхин гутлын урт түрийг гуядна. Утевск хошуунд суудаг түүний тариачин ах нар нь зэгэж дивиз даргалж байгаа ажээ. Түүний хойноос даргалах бүрэлдэхүүн болох маш хачин хувцасласан зургаан тариачид дагаж гарсан үүнд: Зарим нь тоос, хар тос наалдаж гандсан цамцтай, цөм заамаа ярсан, бас зарим нэг нь эсгий гутал дээр давируул зүүчихсэн, зарим нь сүрлэн шаахайтай, пулемётын дайз бүсэлж, гар бөмбөг, герман цэргийн хавтгай жад, оготор буу зүүсэн байв. 

	Захаркин Хведин хоёр галт онгоцны тавцан дээр уулзаж гараа хэн хэн нь ч чанга атгаж, харилцан тамхилсны дараа Хведин байлдааны байдлыг товч тайлбарлахад Захаркин ийн хэлэв. 

	— Хвалынскт хэн ингэж будилаан тарьж байгааг би мэднэ... Орон нутгийн захиргааны тэргүүлэгч Кукушкин тэгж байгаа юм... Тэр өөдгүй амьтныг би амьдаар нь барих юм сан... 

	— Их буу ямаршуу байна, тэр чинь бүтэн юм уу? гэж Хведин хэлэв. 

	— Буудах нь бууддаг юм. Харин цэх хараагаар, гол төмрөөр нь шагайж бууддаг юм. Тэгэхдээ золиг чинь сайхан тусна даа: гэхэд л сүмийн хонхот цамхаг буюу ус түгээх цамхаг зад бууна шүү! 

	— За сайн байна. Цэрэг буулгаад зарим ороож цохих талаар нөхөр Захаркин юу гэж бодож байна? 

	— Морин цэргээ нөгөө эрэгт гаргана. 

	— Наад муу галт онгоц чинь зуугаад цэрэг даах уу? 

	— Хоёр зөөхөд болно. 

	— За тэгвэл ярих юм алга. Бүрэг бараг болоход морин цэргээ хотоос дээхнүүр гаргана. Их буугаа галт онгоцон дээр зооно. Тэгээд үүр гийх үеэр дайрна гэв. 

	Дайсны цэх өөдөөс галт онгоцны зогсоолыг цохих цэргийг даргалах үүргийг Иван Ильичид даалгав. Үдшийн бүрэнхий болоход галт онгоц утаа гал гаргалгүй, арал дагаж Ижил мөрний захын салаагаар өгсөв. Анир чимээгүйн дунд ус хэмжиж байгаа усан цэргийн шивнэх дуу л сонсогдоно. 

	Галт онгоцны араас пугачевынхан явна. Хвалынскийнханд зэвсэг тарааж өгөөд, одоо тэднүүд элсэн дээр хэвтэнэ. Тамхи татаж гал гаргахгүй явахыг захиад Телегин усны бүр захад очиж ажиглахад зөвхөн мөрний ус аяархан элс цохиж чал чал гэх нь дуулдана. 

	Намгийн цэцэг үнэртэж, шумуул жингэнэн, элсэн дээр хэвтэж байгаа хүмүүс таг чимээгүй байв. 

	Шөнө нь улам харанхуй, хар хилэн шиг болж од яралзан түгнэ. Тал нутгийн зүгээс хуурай агийн анхилмал үнэр хамар цоргиж, бөднө жиргэнэ. “Унтах цаг болжээ” ... Иван Ильич эрэг дээгүүр сэлгүүцэн нойроо хулжаана. 

	Шөнө хэвийж хар хилэн шиг тэнгэр өнгөө алдаж голын тэртэй алсад тахиа донгодоход яльгүй гийж манан мэт цайвартаж байгаа мөрний усыг сэлүүр хүрд чал чал огтолсоор галт онгоц ойртож ирэв. Иван Ильич нагааныхаа хэнгэргийг эргүүлж шалгаад тэлээгээ чангалж унтаж байгаа цэргүүдийн дундуур явж тэдний хөлийг бургасаар цохиж:

	— Нөхөд сэрцгээ гэв. 

	Хүмүүс сүрхийн босож, чичрэн өндийж, нойрмоглон яах гэж байгаагаа тэр даруйдаа ойлгохгүй байв... Олонх нь ус уухаар очиж толгойгоо ус руу тонгойлгоно. Телегин нам дуугаар тушаал өгнө. Халхлах юм хийж дээш нь гаргах ёстой болохоор цэргүүд цамцандаа элс дүүргэж галт онгоцны дээд тавцан дээр гаргаж хураана. Хошин шог үг хаялцах самбаагүй, цөм дуугүй ажиллана. 

	Үүр цайж эхлэхэд бэлтгэл ч дууслаа. Зэвэрсэн багавтар уулын их буугаа галт онгоцны урьд хошуун дээр зоолоо. Тавин цэрэг дээд тавцан дээр гарч, шуудайтай элсний цаана хэвтэнэ. Хведин жолоо барьж:

	Урагшаа, хамгийн их хурдаар? гэж командлав. 

	Сэлүүр хүрдний дор ус оргилж, галт онгоц арлыг хурдан тойрч, мөрний гол салаагаар хот чиглэн хөдлөв. Хотод энд тэнд гал улайж, ар талд нь шөнийн харанхуйд уулс бүдэг зурайна. Одоо тахиа донгодох нь нэгэнт тод дуулдах болжээ. 

	Иван Ильич их бууны хажууд зогсоод одоо ийм сайхан чимээ аниргүй байхад буудах болно гэдгийг огт ойлгохгүй гайхна. Хвединскийд суудаг одоо их бууны дэргэд буудагч хэмээн яваа загасчны гэлэн шиг намуухан аятайхан дуутай нэг хүн, 

	— Нөхөр даргаа, бид шуудангийн хороог аваад хаячихвал яадаг бол? Тун аятайхан байна... Хоёр гэрэл шарлаж байгааг харна уу?... гэв. 

	— Шуудангийн хороог авч хая! Их буу бэлдээд! Цэх хараагаар... гэж Хвединийн дуу хангинав. 

	Их бууч маань сөгдөж, гол төмрийн нүхээр шагайж нөгөө хоёр гэрэл рүү чиглүүлж сумлаад, эргэж Телегинд хандан:

	— Нөхөр минь, жаалхан зайлна уу, үүнийг чинь дэлбэлж юу магад... гэв. 

	— Галла! гэж Хведин хашхирав. Их буу нь гал маналзуулан, гэдрэг ухарч, түнхийхэд мөрний усан дээгүүр буун дуу нижигнэж, гэрэл улалзаж байсан газрын хавьцаа сум дэлбэрч гал улалзсанаа, эргэж ууланд цуурай татав. 

	Хведин залуураа эргэлдүүлэн: Галла, галла, Зүүн хажуугаас хурдан галла! Мондиуд руу онь холбож бууд! гэж хашхирав. 

	Хведин хөлөө дэвсэж зүй бус элдэв үг хашхиран бачимдана. Галт онгоцны хашлага тавцан дээрээс хаа хамаагүй буудна. Хвалынский эрэгт түргэн ойртож байхад их бууч маань эвтэйхэн гэгч цэнэглэж дахин буудахад, нэг саравчнаас зомгол үсчиж байгаа харагдана. Одоо модон байшин, цэцэрлэг, сүмийн хонхот цамхаг бүр тодорхой ялгарна. 

	Тэр дороос, зогсоолын орчмоос буудаж зүү шиг улалзаж эхлэв. Гэтэл Телегиний болгоомжилж байсан пулемётын дуу яаралтай бөгөөд тод гэгч тачигнахад бүх бие нь арзасхийх шиг болж хөлийн хурууд нь хумхигдана. Телегин их буучийн дэргэд сууж, төвгөр дээр байгаа урт барилгыг заагаад:

	— Тэр бургас байгаа буланг онож үзээч гэв. 

	— Ээ мөн сайхан байшин байна, за яах вэ гэж бууч хэлэв. 

	Их буу гурав дахин буудлаа. Пулемёт түр намдсанаа дахин өөр газар, баахан дээгүүр шигээс дахин тачигнав. Галт онгоц огцом эргэж зогсоол тийш очлоо. Тэр дээгүүр, яндан, шураг мод руу сум шилбүүрдэв. 

	— Очиж зогсохыг битгий хүлээ, одоо үсэрцгээ. Ура нөхөд өө! гэж Хведин хашхирна. 

	Жижиг зогсоолын борт чахран хавиралдахад Телегин хамгийн түрүүнд үсрэн гарч борт дээгүүр мөлхөж байгаа Хвалынскийнхан тийш эргэж:

	— Миний хойноос ура-а гэж хашхирав. Тэгээд банзан дамжуургаар эрэг өөд гүйхэд, түүний араас бас л гүйлдэж хашхиралдан, буудаж, таварцаглаж явна. Эрэг дээр гарахад хов хоосон байна. Хэдэн хүн цэцэрлэгийн шугуй руу гүйж далд орох шиг болно. 

	Хаа нэг газар байшингийн дээвэр дээрээс буудна. Бүр хол, тэртэй төвгөрөөс пулемёт тасалдан ганц хоёр буудсанаа таг боллоо. Дайсан тосож байлдсангүй. 

	Телегин нэг овон цовон талбай дээр ирээд арай л бахардсангүй ийш тийш харж хүмүүсээ цуглуулав. Юу гэмээр нүцгэн хөлийн тавхай нь чулуу дэвсэж орхисон бололтой халуу оргино. Тоос үнэртэж, модон байшингуудын цонх түгжээтэй харагдана. Тэр ч байтугай голт бор болон хуайсын навч ч хөдлөхгүй байна. Зах хязгаарын хийцтэй цамхаг бүхий хоёр давхар байшингийн тагтан дээр дөрвөн хос дотуур өмд өлгөөстэй харагдахад “Энэ ч өнгөрчээ” гэж Телегин бодно. Хот дуг унтаж, энэ хөл үймээн, буун дуу зүүд шиг л санагдаж байх бололтой байв. 

	Телегин, шуудан, цахилгаан мэдээ, ус түгээх цамхаг хаана байгааг асууж, тус бүр есөн хүнтэй жижиг отряд илгээв. Одоо болтол винтов дуугарах бүр цочиж булталзан, айж тэвдсэн цэргүүд нь заасан зүг явав. Дайсан хаана ч байсангүй. Бүр хар тодол жиргэж дээврээс тагтаа нисэн гарч эхлэв. 

	Депутатуудын зөвлөл хэмээх шалбарсан баганатай тоосгон байшинг Телегиний отряд эзлэв. Байшингийн хаалга нь нээлттэй, үүдэнд нь зэр зэвсэг хаяжээ. Телегин тагтан дээр гарч харахад дор нь өтгөн цэцэрлэг, аль эртнээс будаагүй дээвэр, тоос дарсан хоосон булан харагдана. Гэнэт алсад сүмийн хонх дүнгэнэж: сандрангуй түгшүүртэй, хүнгэнэсэн дуу нь хот дээгүүр цуурайтна. Туслаач гэж хүрэл хонх дуугарч байгаа тэр хавьцуу буун дуу ширүүсэж, гар бөмбөг дэлбэрч, хүн гууглан, морьдын туурай тачигнана. Уул өөд зугтаж байгаа дайсны замыг Захаркины десант хааж байлдаж байгаа нь энэ бил ээ. Тэгснээ тахтай морьд унасан хүмүүс гудамжинд давхиж үзэгдсэнээ дахин чимээ аниргүй болчхов. 

	Иван Ильич, хотыг эзэлснээ мэдэгдэх гэж яаралгүй доош бууна. Хведин, түүний илтгэлийг сонсоод ийн хэлэв:

	— Зөвлөлт засгийг сэргээн байгууллаа. Одоо энд бидний хийх юм алга. Тэгэхлээр цаашаагаа хөвцгөөе гээд — айсандаа арай чүү л амьтай байгаа хөгшин капитаны дал мөрийг алгадан Дарь үнэртэх чинь энэ дээ. За хонгор минь... Одоо захирах үүргийг чинь танд шилжүүллээ, үүргээ гүйцэтгэ гэв. 

	Телегин галт онгоцны машин түжигнэж, ус шуугих чимээнд үдэш болтол унтаж амрав. Мөрний усан дээгүүр шингэх нарны бүүдгэр тунгалаг туяа татав. Онгоцны хошуун дээр энэ хоосон уудамд сарнин замхрам аяархнаар дуулж байв. Шингэх нарны энэ дэмий сайхан туяа нь эрэг болон мөрөн дээр тусч, хүний нүд болон сэтгэлд шингэнэ. 

	Ээ хонгорууд минь юундаа уйтгарлаав? Дуулах юм бол хөгжилтэйхөн юм дуулаач! гэж Хведин хашхирав. Тэр, бас ханатлаа унтаад, тагш спирт ууж одоо өмдөө татлан хөлөг онгоцны тавцан дээгүүр сэлгүүцнэ. — Сызранийг бас авчих юм сан! Тэгвэл ямар вэ? а нөхөр Телегин. Хөөгөөд гаргачихвал даа... гэв. 

	Хведин цагаан шүдээ яралзуулан инээв. Тэр нь бүх осолтой юмыг анзаардаггүй, Ижил мөрний цаагуур нар уйтгартай шингэхийг ч байлдаанд эсвэл нэг булангийн цаанаас түүнийг отож байгаа үхлийн сумыг ч огт тоодоггүй хүн... Амьдрах шунал, дөл шиг оволзсон хүч чадал түүнд буцлах мэт их байдаг. Түүний нүцгэн тавхайны дор онгоцны тавцангийн шал банз шажигнаж:

	— Хүлээж л бай, Самарыг ч Саратовыг ч эзэлнэ, Ижил мөрөн биднийх болно... 

	Шингэх нарны туяа үнсэн зэгэл өнгөтэй боллоо. Галт онгоц элдэв гэрэл асаалгүй явна. Үдэш болж эрэг харагдахаа болиход Хведин чадлаа багтааж ядахдаа Иван Ильичийг хөзөр тоглоё гэв. 

	— За яах вэ, мөнгөөр тоглох дургүй бол хамраар үзэлцье, харин цохих дээр хүрвэл хайрлахгүй шүү. 

	Капитаны кают хэмээх тасалгаанд сууж хамраа цохих мөрийтэй тоглов. Хведин хор нь буцалж байгаад хамраа гурван зуу цохиулах болж бүр ч хор нь хөдлөхдөө булхайлах гэж завдахад нь, Иван Ильич соргог ажиж байгаад. “Ээ хонгор минь, тэнэг амьтантай тоглоогүйгээ мэдээрэй” гэв. Телегин, мухар сандал дээр тухтай шүү сууж аваад дардайтлаа хөлс болсон хөзрөөр цохиж эхлэв. Хвединийн хамар төдхөн чихрийн манжин шиг боллоо. 

	— Чи хаана ингэж сурсан юм бэ? 

	— Германд олзлогдож байхдаа сурсан юм гэж Телегин хариулав. Чи хамраа бүү бултаад бай. Хоёр ерэн долоо. 

	— Чи байз хө... Цохихдоо хооронд нь бүү уд... Тэгвэл би жагсаалаас гарна шүү. 

	— Бүү худал хэл, сүүлчийн гурвыг зайтай цохидог юм. 

	— За луйварчин минь цохь... 

	Гэтэл Телегинийг цохих зууртгүй каютанд капитан орж ирэв. Түүний эрүү нь дагжин, малгайгаа гартаа атгаж, буурал, халзан духнаас нь хөлс бөнжгөнөн дусална. 

	— Нөхөд, ноёд оо намайг яавал яа, миний бие бэлэн байна гэж тэр зоригтой хэлэв. Яавал яаг, би цааш нь зөөхгүй... Ер нь лавтайя сөнөнө... 

	Хөзрөө орхиод Хведин, Телегин хоёр дээд тавцан дээр гарлаа. Зүүн биед баахан өмнө Сызранийн чийдэн од мэт гялалзана. Асар том илчит галт онгоц бүх гэрлээ асаагаад эргийн дагуу аажим хөвж, хөвж хошуун дээр нь Андреевын том цагаан далбаа намилзаж, их буунууд сэтгэл сэрдхийм ёрдойж, тавцан дээгүүр сэлгүүцэж яваа офицеруудын дүр энгийн нүдээр харагдахуйц байв... 

	— Нөхөд минь, эргэж огт чадахгүй, юу болбол болог мултрах хэрэгтэй. Бид Батрак хүртэл мултарвал тэнд бархаг хаяж, ачаагаа буулгаж болно гэж Хведин шивнэнэ. 

	Хведин бүх цэргээ онгоцны дунд давхарт орж байлдахад бэлэн бай гэж тушаав. Шураг модондоо гурван өнгийн далбаа хийсгэж, таних гэрлүүдээ асаав. Илчит онгоцныхон чиргүүлийн жижиг галт онгоцыг сая олж хараад богино богино шүгэлдэж хурдаа хасахыг тушаав. Тэндээс харилцах яндангаар бүдүүн дуугарч:

	— Хэний онгоц вэ? Хаашаа явж байна? гэхэд нь:

	— “Худалдаачин Клашников” гэдэг чиргүүл. Самар орохоор явж байна гэж Хведин хариуллаа. 

	— Яагаад гэрлээ хожимдож асаав? 

	— Большевикуудаас айчихсан юм гэж хариулаад Хведин харилцах яндангаа буулгаж: Ээ дээ, минатай ч болоосой... Мина ирүүл гэж би тэднүүдэд Астарханьд бичсэн юм. Зөвлөлтийн мангуунууд аа гэж Телегинд шивгэнэв. 

	Баахан дуугүй байснаа илчит онгоц дээрээс:

	— Замаараа яв даа гэв. 

	Капитан салганасан гараараа малгайгаа өмсөв. Хведин илчит галт онгоцны гэрлүүдийг жартайж, шүдээ ярзалзуулан хараад, нулимж орхиод өрөөндөө орохоор явав. Тэнд чүдэнзээ хугалан байж тамхи асааж:

	— За чөтгөр минь ороод гүйцээж цохихгүй юү гэв. 

	Нэг цаг болоход Сызрань хойно хол хоцорч, Батракийн ойролцоо Телегинийг завиар эрэг дээр буулгав. Телегин тэр станцаас 12 цагийн галт тэргээр Самар орохоор явав. Үдээс хойш таван цагийн алдтай буудал дээр ирээд шууд доктор Булавины гэрт очихоор явав. Телегин бас өнөөх үнгэгдэж урагдсан цэрэг хүрмээ өмсөж дэд хурандаагийнхаа погоныг хаджээ. Тэр нь Хвалынскийн дэргэд цэргүүдийг сэрээж байсан тэр бургасаар түрийгээ нүдэж замдаа тохиолдсон театрын зарлал, уриалга, зарлал зэргийг үзээгүй болсоор маш удсан юм шиг тун сонирхон уншиж байв. Тэр бүхнийг ять хэмээх үсэг оролцуулан орос, чех хоёр хэлээр бичжээ. 

	Дмитрий Степанович аяга дүүрэн нимбэгийн ус өргөж босоод хантаазныхаа цаанаас алчуур сугалж ихэмсэг дүр үзүүлэх гэж уруулаа хазлан, сүүлийн үед дэд сайдын үүрэг гүйцэтгэж эхэлснээс хойш ярьж сурсан зангирсан бүдүүн дуугаар:

	— Ноёд оо миний үгийг мөн сонсох ажаамуу... гэж үгээ эхлэв. 

	Зохион байгуулах хурлын арми умар зүг ялалттай аялж байгаатай холбогдуулж цайллага хийжээ. Симбирск, Казань хоёрыг эзэлжээ. Большевикууд Ижил мөрний дунд орчмын нутгийг бүрмөсөн алдсан мэт санагдана. Мелекесийн орчинд бүслэгдсэн гурван мянга таван зуу гаруй хүнтэй улаантны морин армийн үлдэгдэл бүслэлтээс шургуу тулалдаж байж мултарчээ. Явдал дундаа дайрч чехүүдийн эзэлж авсан Казань хотод 24 мянган пүү алт буюу 600 сая рублийн алт олзлогдсон нь улсын алтан нөөцийн тэн хагасаас илүү байжээ. Энэ тун хачин, лут том зүйл учраас түүний хойгийг хүн ой тойндоо төсөөлж чадамгүй ажээ. 

	Тэр их алт Самар орох замд явж байжээ. Түүнийг хэн ч захиран мэдэх гээгүй бөгөөд чехүүд түүнийг Самарын зохион байгуулах хурлын хороонд шилжүүлэх бодолтой байжээ. Самарын худалдаачид уг алтны тухай дотроо тусгай бодолтой байсан боловч хэнд ч ил хэлсэнгүй. Ялсан чехүүдийг талархаж ая засах нь хэр хэмжээнээсээ хэтэрчээ. 

	Цайллага олон хүнтэй хөл үймээн ихтэй болов. Тэнд Самарын хүүхнүүдийн сор: таван давхар тээрэм, элеватор галт онгоцны компани болон бүхэл бүтэн хошууны хар хөрст газар эзэмшсэн, самар шиг очир эрдэнэ гялалзуулан, одоогоор тун чамин биш гэмээр боловч тухайн үедээ Парис, Вена хотоос захиж ирүүлсэн хувцас өмссөн ганган хүүхэн Аржанова Курлина, Шехобалово нар болон энэ олон инээлдсэн хуар цэцэг шиг хүүхнүүд уг тохиолдлын баатар, чехийн армийн ахмад Чечекийг тойрон шавалдана. Тэр нь баатрууд ямар байдаг шиг бас л бурхан шиг урсгал зөөлөн, уриалган таатай харилцана. Үнэндээ түүний тарган бадируун бие нь нэлээд халууцаж, сайхан оёсон хүрмийн зах нь хүрэн хүзүүнд нь шигдэж байгаа боловч богинохон шар сахалтай, гялалзсан нүдтэй цус дааварласан залуу царай нь хоёр улаан хацраас минь үнс л дээ гэж гуйсан шинжтэй байв. Түүний уруул дээр гангархан инээмсэглэх дүр огт арилахгүй аливаа нэр алдрыг өөрөөсөө түлхэж байгаа мэт, ялалтын цуурай хангинаж, галт тэргээр дүүрэн алт байсан губернийн хот эзэлж авахаас нь энэ ганган хүүхнүүд мянга дахин илүү сайхан санагдах мэт дүр үзүүлнэ. 

	Түүний өөдөөс харж дундаж насны, цагаан саа хадсан, малигар тарган цэргийн хүн сууна. Түүний өндөг шиг дагз нь халзан бөгөөд төрийн тулгуур шиг том бил ээ. Түүний сахлаа мөлчийтөл хуссан тослог махлаг нүүрнээс зузаан уруул нь содон гэмээр санагдах. Үүнд: Тэр хүн зогсоо жолоогүй хэвж янз бүрийн зуушийг алдалгүй ширтэнэ. Түүний том гарт нь жүнз ор мөргүй живж байгааг харвал тэр нь шаазангаар ууж сурсан бололтой. Толгойгоо үл мэдэг гэдийлгэн ууна. Энд өөрөө манаачаар суугаа юм шиг түүний ухаалаг, баавгайнх шиг цэнхэр нүд нь хэнийг ч цохлон ширтэхгүй. Цэргийнхэн ихэд хүндэтгэн түүнд мэхэлзэн ёсолно. Энэ бол саявтар ирсэн айлчин, уралын хасгуудын баатар, Оренбургийн атаман Дутов байжээ. 

	Түүнээс холгүй нэг нь цагаан, нөгөө нь хүрэн үстэй хоёр цэвэрхэн хүүхний дунд францын элчин Мосье Жано тод саарал айлчны хувцас, нүд гялбам цагаан цамцтай сууна. Түүний аятайхан сахалтай, хурц хамартай жижиг нүүр нь гамгүй эдэлчихсэн янзтай харагдана. Тэр хүн төвөнгөөрөө тачигнатал инээж нэг бол хагас нүцгэлсэн хүрэн үстэй гуа хүүхэн тийш бөхөлзөж (тэгэхлээр нь тэр хүүхэн түүний гарыг цэцгээр ороолгоно) эсвэл франц өөрөө гижигдэж инээлгэж байгаа бололтой цагаан үстэй хүүхний сувд шиг ягаан мөр лүү наалдана. Тэр хоёр хатагтай удаан ярих юм бол франц хэл бага сага ойлгодог бололтой. Хөөрхий тэр Жано ганган хүүхнүүдийн гуа үзэсгэлэнг хараад солиорох шахсан бололтой гэлээ ч гэсэн завсар хооронд нь самбаа гаргаж саяхан Омскаас эгж ирсэн гурилын лужир тээрмийн эзэн Брыкинтэй хөөрөлдөх буюу атаман Дутовын баатарлаг үйл явдлын тухай хундага өргөхтэй л байв. Мосье Жано Сибирийн гурил, Оренбургийн мах тосонд тэгж сонирхож байгаа нь цагааны хөдөлгөөнд тэрээр хэрхэн үнэнч байгааг үзүүлнэ. Идэш уушны талаар гачигдах цаг тохиолдвол францын элчин засгийн газарт 50 орчим вагон гурил зэрэг зүйл олж чадах бил ээ... Аливаа дорвитой засгийн газрууд шиг элчин Мосье Жаног элчнийхээ жуух бичгийг бүхлээр нь өргөхийг зөвшөөрөхөд болохгүй гэх юм алга гэж нотолдог сэрдэмтгий ухаантнууд ч бас байдаг... Гэвч холбоотондоо итгэх гэдэг нэлээд самбаатай замыг илүү дээр байх гэж засгийн газар нь үзжээ. 

	Бараандуу царайтай, гялалзсан хурдан нүдтэй синьор Пикколомон гэгч бас нэг гадаадын содон хүн ширээний ар талд сууна (тэр нь овгоо ёстой миний овог биш гэж нотолж байв) Тэр нь итали үндэстэн, италийн ард түмнийг баахан тодорхойгүй төлөөлжээ. Түүний өмссөн богино цэнхэр мундирийг мөнгөн саагаар чимэглэж, мөр дээр нь генералын том эполет погон бөнжгөнөнө. Тэр нь италийн тусгай батальоныг Самарт байгуулжээ. Засгийн газар төдий л хайхрахгүй. “Тэр энд хаанаас италичуудыг олох гээв. Чөтгөр бүү мэд” гэсэн харин мөнгөн зардлыг холбоотнууд өгчээ. Хөрөнгөтнүүд түүнийг төдийлөн анзаарсангүй. 

	Энэ цайллага дээр засгийн газрынхан байсангүй, зөвхөн нам бус доктор Булавин, албан тушаалын шатаар өндөр гарсан тагнуул ангийн орлогч дарга Семен Семенович Говядин хоёр л байжээ. 

	Большевикуудыг зайлуулж байсан үеийнх шиг бие биеэ магтан шагшдаг цаг өнгөрчээ. Цөм гүжир мулгуу эсерүүдээс бүрдсэн КОМУЧ хэмээх зохион байгуулах хурлын гишүүдийн хороо хувьсгалт ололтын талаар ёстой будилаан тарьсан учраас оросын үйл хэргийн талаар юу ч мэддэггүй зөвхөн чехүүд л итгэнэ. Эхний үед эргэлт хийж, ажилчид болон тариачдыг тайвшруулах ёстой үед эсерийн засгийн газар нь илүү сайн байсан юм. Самарын худалдаа наймааны хүмүүс эсерийн лоозонг өөрснөө дуурайн давтаж байв. Харин Хвалынскаас Казань хүртэл Ижил мөрний сав газрыг чөлөөлж Деникин бараг бүх умарт Кавказыг эзлээд, Краснов Царицынд ойртож Дутов Уралыг цэвэрлээд Сибирьд өдөр алгасахгүй догшин ширүүн атаманууд гардаг болсон энэ үед л Самарын тайж нарын тэргүүний сайхан ордонд хуралдаж суудаг үс гэзгээ ч самнаагүй хоосон гуйлгачин Больский, Брушвит, Климушкин нар хань хамсаатныхаа хамтаар тайвширч чаддаггүй, яасхийгээд зохион байгуулах хуралд хүргэх бил ээ... Түй! Бас тэгээд ихэнх худалдаачид, амархан, баттайхан, ойлгомжтой шүү гэсэн өөр лоозон баримтлах боллоо... 

	Дмитрий Степанович голдуу гадаадынханд хандсан үг хэлэв. 

	... Могойн хатгуур хэлийг сугаллаа. Энэ өнгөц эргэлтийн чанартай үзэгдлийн ач холбогдлыг хангалтгүй харгалзсан бил ээ. Би, одоо бидний гарт байгаа зургаан сая алтан рублийн тухай ярьж байна... (Мосье Жаногийн сахал нь сэрвэлзэн босож, “Сайн байна!” гэж аягаа чичгэнүүлэн хашхирна, Пикколомины нүд нь шуламсын нүд шиг гялалзана) Ноёд оо, большевикуудын алтан хатгуурыг сугаллаа. Тэднүүд бас л хатгаж болох боловч үхтэл хатгахаа байсан. Тэд сүрдүүлж болох авч, таягаа савчиж байгаа гуйлгачнаас ч илүүгүй тэднээс айхаа больсон... Тэд нар алтгүй болсон ер нь хэвлэлийн машинаас өөр юу ч үгүй болсон... 

	Омскаас ирсэн худалдаачин Брыкин гэнэт амаа ангайж энэ үгийг сонсоод тачигнатал инээж, амны алчуураар хүзүүгээ арчингуут “Ээ бурхан минь, мөн ч их ажилдаа!” гэв. 

	Доктор Булавины дууны өнгө нь урьд хожид огт байгаагүй төмөр мэт жингэнэж цааш үргэлжлэн хэлэхдээ:

	— Гадаадын төлөөлөгч ноёд оо, Ноёд холбоотон нар аа... Найрамдал найрамдлаараа л байх ёстой, мөнгө мөнгөөрөө л байх ёстой... Бид өчигдөрхөн та бүхний өмнө шог зураг шиг байгууллага байсан бол жишээ нь цохиод авсны дараа заавал булдруу гардаг шиг түргэн зуурын байгууллага шиг юм байсан бол... (Чечек хөмсөг зангидна, Мосье Жано, Пикколомин хоёр эгдүүцсэн янзтай гараа хөдөлгөнө, харин Дмитрий Степанович бүр ч залирхуу инээмсэглэв) өнөөдөр бид нэгэнт дорвитой засгийн газар, улсынхаа алтан фондыг хадгалагч болсныг дэлхий дахин мэдэж байна... Гадаадын төлөөлөгчид ноёд оо, одоо бид ам хэлээ олцгооё... (Дмитрий Степанович уурлан ясан хуруугаар ширээ цохив) Би одоо, тун халуун дотносог байдалд энгийн хүний хувьд бас энгийн хүмүүсийн дунд үг хэлж байна. Гэвч миний гаргасан санаа маш ноцтой болохыг би урьдаас тааварлаж байна... Бөс бараа, зэр зэвсэг ачсан галт онгоцнууд оросын зогсоол орохоор хөвнө гэдгийг би урьдаас тааж байна... Асар их цагаан арми хэрхэн байгуулагдахыг харж байна. Орос оронд эзэгнэн түйвээж байгаа дээрэмчдийн тархин дээр хатуу залхаах илд буухыг би урьдаас харж байна. Үүнд зургаан зуун сая рубль хүрнэ... Гадаадын төлөөлөгч ноёд оо! Оросын ард түмний хууль ёсны төлөөлөгчдөд өргөн, арвин элбэг тусална уу! 

	Дмитрий Степанович аягатай шүүсэндээ уруул хүргэж, нусаа татан, шуухитнаад суув... Ширээний ар талд суугчид нижигнэтэл алга ташив. Худалдаачин Брыкин үүнд:

	— Баярлалаа, анд минь... Энэ чинь зөв, анд минь энэ ёстой бидний боддогоор, социализмгүйгээр... гэж хашхирав. 

	Чечек босож тэлээгээ огцом татаад:

	— Би товчхон хэлнэ... Бид мах цусны барилдаатай оросуудын төлөө амиа зориулсан, зориулах ч болно. Агуу их, хүчирхэг Орос орон мандтугай, ура! гэв. 

	Ширээний ард суусан улс цөм нижигнэтэл алга ташив. Цэргүүдийн дундаас хатагтай нарын гар сарвалзсан алга ташна. Мосье Жано өндийж ирэхэд түүний толгой нь сайн заяат хүнийх шиг гэдийж, өтгөн сахал нь түүний царайг эрэлхэг шинжтэй болгоно. 

	— Хатагтай болон эрхэм ноёд оо! Эцгүүдийнхээ алдар нэрийн тухай мөрөөдөж байсан сайн заяат оросын арми бүлэг большевикуудад зальхай мэхлэгдсэнийг бид мэднэ. Большевикууд армид зүй бус үзэл, араатны ааш зан нэвтрүүлээд арми арми шиг байхаа больжээ. Оросын ард түмнийг чин сэтгэлээсээ үнэнч гэж манай франц итгэхгүй эргэлздэг удаа байсныг нуух юм алга... Энэ хар дарсан зүүд арилжээ... Одоо бол огт тийм биш, харин оросын ард түмэн дахиад бидний хамт байгааг өнөөдөр бид үзэж байна... Оросын баатар дахин бидний нийтийн үйл хэргийн төлөө цээжээ тугалган сумны өөдөөс тосоход бэлэн байна... Би ийм шинэ итгэлтэй болсондоо баяртай байна... гэв. 

	Алга ташиж гүйцсэний дараа өтгөн саглагар эполет погоноо санжгануулан Пикколомин босож ирэв. Гэвч цугларсан олны дотроос хэн ч итали хэл мэдэхгүй учраас түүнийг бидний талд байна гэж зүгээр итгэнэ. Харин худалдаачин Брыкин тэр харавтар, жижиг хүн дээр очиж үнсэлцэнэ. Дараа нь капиталтны төлөөлөгчид хэлэв. Худалдаачид бүрхэг битүүхэн үг хэлж, Сибирийг их дурсаж, тэндээс аврал горьдоно... Хамгийн сүүлд нь атаман Дутовыг үг хэлнэ үү гэж гуйхад тэр нь: “Үгүй, би цэргийн хүн, үг хэлж чадахгүй...” гэж хөшив.

	Гэлээ ч гэсэн арайхийн өндийж, гэнэт чимээ аниргүй болоход нэг сайн амьсгалж аваад:

	— Ноёд оо яах вэ! Бидэнд холбоотнууд маань тусалбал сайн л биз, туслахгүй бол хөөрхий большевикуудыг өөрийнхөө хүчээр аялуулчих биз... Мөнгө л байвал болно... Ноёд минь энэ талаар бидний жигүүрийг хайчилж бүү хавчаарай... 

	— Атаман минь, огт хайрлахгүй биднээс хамаг байдгийг минь ав гэж худалдаачин Брыкиний сэтгэл хөөрөн хашхирав. 

	Цайллага бүтэлтэй боллоо. Албан ёсны хүндэтгэлийн дараа хар кофе барьсны дараа гадаадын хатуу зөөлөн сайн дарс барив. Үдэш орой болжээ. Дмитрий Степанович англи ёсоор салах ёс гүйцэтгэлгүй гарч одов. 

	Дмитрий Степанович машинаар ирээд гол хаалгаа нээхэд нэг офицер түргэн ойртож ирээд:

	— Уучлаарай, та доктор, Булавин уу? гэв. 

	Дмитрий Степанович үл таних хүнийг харавч гадаа харанхуй тул зөвхөн дэд хурандаагийн погоныг л ажиглав. Доктор уруулаа хазлан:

	— Тийм ээ... Би Булавин гэж хариулав. 

	— Би тантай тун чухал хэргээр уулзах гэсэн юм... Цаг оройтсон зохисгүй байна гэдгийг би мэдэж байна. Би танайд ороод гурав дахин утасдсан... 

	— Маргааш яаман дээр, арван нэгээс... 

	— Танаас тун их гуйя, өнөөдөр хүлээж аваач. Би шөнийн галт тэргээр явна. 

	Дмитрий Степанович бас л дуугүй болов. Гэтэл үл таних хүн тун шалгааж шаардсан, их түгшин зовсон байдалтай санагдана. Доктор мөрөө хавчисхийгээд, 

	— Хэрэв та тусламж тэтгэврийн тухай бол тэр чинь миний мэдэлд байдаггүй юм гэдгийг урьдчилан хэлье. 

	— Аа хаанаас, надад тусламж тэтгэвэр огт хэрэггүй! 

	— Ээ гэм... За ор. 

	Дмитрий Степанович үүднийхээ өрөөнөөс түрүүлж бичгийнхээ өрөөнд ороод дотор талын бусад өрөөний хаалгыг цөм цоожлов. Цаад өрөөнд нь гэрэлтэй байгааг бодвол гэрийнхний нэг нь унтаагүй байгаа бололтой. Тэгээд доктор бичгийн ширээний ар талд сууж, хэргийн учир ирсэн хүнийг өмнөө байгаа сандал руу зангаж, гарын үсэг зурах ёстой овоолоостой бичиг рүү ярвагардуу харж, гараа салаавчлан:

	— За, танд ямар тус хүргэх бил ээ? гэж асуув. 

	Офицер, малгайгаа элгэндээ наалдуулан барьж, намуухан дуугаар. 

	— Даша хаана байна вэ? гэж жигтэйхэн эелдэг асуув. 

	Доктор цочиж, сандлынхаа сийлмэл хээтэй түшлэгийг дагзаараа мөргөв. Тэгээд сая л эрэлт хүсэлтээр орж ирсэн хүнийхээ нүүр өөд харлаа. Хоёр жилийн өмнө Даша нөхөртэйгөө хамт зураг оролддог нэгэн хүнээр авхуулсан гэрэл зураг илгээсэн тул тэр хүн энэ мөн гэж танив. Докторын царай гэнэт зэвхий дааж, нүдний нь болцгор доод зовхи нь татвалзан:

	— Даша аа гэнэ ээ? гэж сөөнгөтөн асуув. 

	— Тийм ээ... Би Телегин байна. 

	Телегин ч докторын нүдийг хараад бас царай нь цайв. 

	Дмитрий Степанович насандаа анх удаа харж байгаа хүргэнээ зүй ёсоор мэнд усы нь асуухын оронд бүр инээд нь хүрсэн юм шиг хачин дуугарч, гараа хачин маягтай хөдөлгөж:

	— Тийм вий... Телегин... Та чинь яахлаар энэ бил ээ? гэж асуув. 

	Санамсаргүй тохиолдсондоо тэгээ юм уу Иван Ильичийн гарыг ч барьсангүй. Хамартаа хавчаар шилээ урьдын цайрдмал хүрээтэй хагархай нь биш, харин алтан хүрээтэй зэгсэн шилээ хавчуулж, нэг юманд яарсан бололтой дүүрэн бичигтэй ширээнийхээ нүдийг хааж эхлэв. 

	Телегин юу ч ойлгохгүй болж гайхаш барагдан докторын хөдлөхийг ажиглана. Телегин, минутын өмнөхөн төрсөн эцэг шигээ бодож өөрийнхөө тухай нэгд нэгэнгүй тоочиход бэлэн байв... Харин одоо бол:”Чөтгөр бүү мэд, гадарлаж ч байж магадгүй... Сайдархуу юм болсон хойно, хөөрхийг эвгүй байдалд оруулчих вий...” гэж бодно. Телегин, толгойгоо унжуулан, бүр аяархнаар ингэж хэлэв. 

	— Дмитрий Степанович аа, би Дашаг үзээгүй хагас жил илүү боллоо, захидал ч хүргэхгүй юм... Тэр маань яасныг ч мэдэхгүй байна гэв. 

	— Эсэн мэнд, амьд байгаа! гээд доктор ширээн доогуур орох шахаж хамгийн доод нүдийг онгилно. 

	— Би, гуравдугаар сараас эхлээд сайн дурын армид орж большевикуудтай тулалдаж байна... Одоо хойд зүг штабын нууц даалгавраар явж байна гэв. 

	Түүний яриаг Дмитрий Степанович маш догшин ширүүн төлөвтэй чагнаж байснаа “нууц даалгавар” гэсэн үгийг сонсмогц сахлын нь цаана хөх инээд тодорч:

	— Ээ тийм вий, аль хороонд нь алба хааж байгаа сан бол? 

	— Цэргүүдийн хороонд гээд нүүрэнд гал шатах шиг Телегинд санагдав. 

	— Аа... Сайн дурын армид бас тийм хороо байдаг юм вий. 

	Манай энд удаан байх бол уу? 

	— Өнөө шөнө дөө явна. 

	— Тун сайхан даа. Чухам хаашаа явах бил ээ? Уучлаарай энэ ч цэргийн нууц биз, заавал хэлүүлэх гээгүй юм шүү... Өөр үгээр хэлбэл тагнан турших ажлаар яваа юм биз дээ? 

	Дмитрий Степановичийн дуу маш аймаар цангинаж байсан болохоор хэдийгээр сэтгэл нь хөөрсөн авч Телегин болгоомжлон, бие нь агзасхийв. Гэтэл энэ үед доктор эрж байсан юмаа олох шиг болж:

	— Таны гэргий чинь эрүүл мэнд байгаа... Үүнийг унш л даа, өнгөрөгч долоо хоногт авсан юм... Энд таны тухай ч бий. (Доктор, Дашагийн том үсгээр эрээчсэн хэдэн хуудас гаргаж Телегиний өмнө хаяв. Энэ хэлбэр буруу этгээд үнэ өртөггүй үсгүүд Иван Ильичийн нүдэнд эрээлжилнэ) Уучлаарай би, ганц нэг минут гараад ирье. Та тухтай суу л даа. 

	Доктор хурдан гарч, хаалгаа түгжив. 

	... Зүгээр хэргийн учир ирсэн нэг хүн... гэж гэрийнхнийхээ нэг хүнд докторын хариулахыг л Иван Ильич хамгийн сүүлд сонсов. 

	Доктор гал тогооныхоо өрөөг дамжин, харанхуй хонгилд байгаа хуучны хийцтэй утасны дэргэд очив. Хана руу харж, утасныхаа бариулыг эрэгдэн тагнан турших газрын утасны дугаарыг нам дуугаар хэлж, Семен Семенович Говядиныг өөрийг нь утас дээр ирүүлэв. Даша захидлаа хортой харандаагаар бичиж, хойшлох тусам үсэг нь улам томсож, мөр нь улам доошоо тахийжээ. 

	“Аав аа, надад юу учрахыг би мэдэхгүй байна... Тун бүрхэг бүдэг байна... Захидал бичих ганц хүн бол та л байна. Би Казаньд байгаа... Бодвол, нөгөөдрөөс би явах байх. гэвч тантай уулзах эсэхийг бүү мэд. Тантай уулзмаар байна. Та бүгдийг ойлгоно доо. Юу гэж зөвлөвөл аяыг чинь дагана... Би амьд үлдсэн минь тун гайхалтай... Мэдэхгүй юм даа, ингэсэн хүн чинь үхсэн бол ч дээр байж юу магад... Надад ярьж, ятгаж байсан бүх зүйл цөм ёстой ой гутам, худал хуурмаг зүйл байжээ... Никанор Юрьевич Куличек ч тэр... Би түүнд үнэмшиж, түүний зааснаар Москва орсон юм. (Уулзахдаа цөмийг нь яримз) “Винтовын сум хүнийг бөөнөөр нь хяргаж, буудан алж байна. За хүн ийм л үнэтэй болсон юм. Дэлхий маань цусанд хахаж байхад чамтай бас налигнах уу. Өөр хүн бол ингэж ярихгүй шууд л өвөрт чинь орно” гэж Куличек ч бас шууд хэлдэг байна шүү. Аав аа би хавьтуулахгүй дээ, үзээрэй... Би хундага архины дараах таваг идээ л болохгүй дээ. Хэрэв надад үлдсэн энэ сүүлийнхээ юмыг бусдад өгвөл гэрэл мөхөж толгойгоо урхинд оруулна гэсэн хэрэг. Би тус нэмэртэй явах гэсэн юм. Ярославын орчин гурван өдрийн турш шүнгэнэх сумны үзүүрт эмнэлгийн сестрагаар ажиллаа... Шөнө нь гарч цус, хувцас ч цус болчихсон амьтан орон дээрээ ойчдог байлаа... Сэртэл нэг хүн миний банзлыг шууж байна. Босон харайж хашхирлаа. Царай зүсийг нь ч мартчихаж, нэг шал хүүхдээрээ офицер байсан! Араатан шиг аашилж, үг дуу ч үгүй гарыг минь мушгив... Өөдгүй амьтан! Аав аа би түүнийг өөрийнх нь гар буугаар буудсан, яагаад ч тэгсэн юм бүү мэд... Тэгээд гадагш гүйж гарахад минь хот дээгүүр нил туяарч, их бууны сум дэлбэрч байв... Би тэр шөнө галзуурах шахсан гээч! Тэгээд л оргоё, заавал оргоно гэж шийдсэн юм. Та миний хэлж байгааг ойлгож туслах биз гэж би горьдож байна... Би оросоос оргон зайлах хүсэлтэй байна... Надад бололцоотой болсон... Харин Куличекаас мултрахад та тусал. Тэр газар сайгүй намайг дагаж, шөнө бүр өнөөх л юмаа ярьдаг. За албал алаг... би дургүй...” 

	Иван Ильич уншихаа түр зогсож, хуудсыг аяархан эргүүлэв;

	“Надад санаандгүй байхад их үнэт зүйл олдсон... Никитские Воротод миний хажууд нэг хүнийг трамвай дайрч алсан юм. Тэр нь надаас болж үхсэнийг би сайн мэднэ... Намайг ухаан ороход миний гарт хөмбөр матрын арьсан жижиг чемодан байсан. Бодвол намайг ухаан ороход нэг хүн миний гарт атгуулсан байх. Тэгээд маргааш нь өнөөх чемоданаа сонирхож үзвэл түүний дотор очир эрдэнэ, сувд зэрэг үнэт зүйл байсан. Энэ юмыг тэр хүн нэг газраас хулгайлсан байх ёстой... Тэр нь надтай уулзах болзоотой явж байсан юм... Надад өгөх гэж хулгайлсны нь ойлгоо биз. Аав аа би зөв буруу алин болохыг тунгаах гэж оролдохгүй, тэр юмыг өөртөө авсан... Тэр зүйл л намайг аврах ганц юм шүү... Та намайг хулгайч гэж үнэмшүүлэх гэдэг юмаа ч гэсэн би түүнийг авна... Би ийм их үхэл хагацал, үзээд амьд явахыг хүсдэг боллоо... Би хүний гаднах дүр хэлбэрийг итгэхээ больсон... Эх орноо аврах тухай сайхан үг хэлдэг тэр аятайхан хүмүүс цөм араатан, өөдгүй амьтад. Намайг бас юу үзсэн гэж санана. Тэд нарт цөмд нь хараал хүрэг. Тэр тухай тоочвоос: Бүр шөнө орой болсон хойно Никанор Юрьевич манайд ирсэн. Петербургээс ирсэн шиг санагдана... Тэгээд өөрийнхөө хамт Москвагаас зайлахыг шаардлаа. Тэдний “Эх орон, эрх чөлөөг хамгаалах эвлэлийг” Онцгой комисс илрүүлж, Москвад ч толгой дараалан баривчилсан юм байжээ. Савинков болон бүх штаб нь Ижил мөрөн тийш оргон зайлжээ. Тэнд Рыбинск, Ярослав, Муромад тэднүүд бослого гаргах ёстой байв. Францын элчин сайд тэдэнд мөнгө өгөхөө больж, байгууллагынхаа хүчийг үзүүл гэж шаардсан болохоор тэд нар бослого гаргах гэж маш яарсан юм. Бүх тариачид тэдний талд орно гэж итгэж байжээ. Большевикуудын өдөр нь тоотой болсон, бүх умар нутаг, Ижил мөрний хойд биед бослого дэгдэж чехословакуудтай нэгдэнэ гэж Никанор Юрьевич ятгадаг байсан. Миний нэр байгууллагынхны нэрсийн жагсаалт дотроос олдсон болохоор Москвад байх нь осолтой гэж ятгаад би түүнийг дагаж Ярослав орсон. 

	Тэнд бүх зүйлийг зэхсэн тул цэрэг, цагдаа, зэвсгийн сан болон ер нь газар сайгүй тэдний байгууллагын хүмүүс шургалсан байв. Бид хоёр үдэш ирсэн, харин үүрээр буун дуунд би сэрсэн. Цонхоор харахад өөдөөс нэг саравчны тоосгон хана, овоолоостой хог, дааманы хажууд хэдэн нохой л хуцаж харагдана. Дахиж буу дуугарсангүй чив чимээгүй болж алсад мотоцикл дуугарч байв... Дараа нь хотын сүмүүдийн бүх хонх дэлдэж эхэллээ. Манай хашааны дааман нээгдэж хэсэг офицерууд орж ирсэн нь цөм погоноо хадсан байлаа. Цөмийнх нь нүүр царай хөөрч сэргэсэн бололтой буу зэвсгээ яралзуулна. Тэд, халимаггүй, саарал цамцтай тарган хүнийг тууж гарлаа. Тэр хүн толгой нүцгэн захаа ч зүүгээгүй, энгэр нь задгай байсан. Түүний царай улаан бөгөөд хорсолтой харагдана. Офицерууд түүний ар нуруу руу цохиход толгой нь гэдэс хийж, маш уурлаж байлаа. Хоёр нь түүнийг саравчны хажууд барьж зогсоход бусад нь зайлж юм хэлэлцэнэ. Яг энэ үед манай байшингийн ар хаалгаар хурандаа Перхуров гэгч бүх бослогыг толгойлогч нь гарч ирлээ. Би түүнийг анх удаа харсан минь энэ... Өнөөх офицерууд цөм түүнд ёслов. Хурандаа нь аймаар зориг шийдэмгий хүн. Хонхор хар нүдтэй, биеэр туранхай, бээлийтэй гартаа саваа барьсан хүн байсан. Тэр саарал цамцтай хүний үхэл гэж би даруй ойлголоо. Перхуров тэр хүнийг духныхаа дороос хялайж харахдаа шүдээ яаж хорсолтой арзалзуулж байхыг нь би харсан. Цаадах нь уурлаж зууж, заналхийлэн шаардсаар л байв. Тэгээд Перхуров толгойгоо огцом хөдөлгөж дохиод дорхноо эргэж одов... Барьж байсан хоёр хүн нь хажуу тийшээ зайлав... Тэр хүн цамцаа мултлаад, мушгиж мушгиж, өмнөх офицеруудын нэгний нь улаан нүүр лүү шидэж, царай нь бараантаж хараасаар байв... Гараа зангидан занаж лужир том хүн улангасан улайрч, хантаазаа яраад зогсоно. Тэгж байхад нь түүнийг буудлаа. Бүх бие нь чичрэн гараа сунгаж, нэг алхаад ойчлоо. Уначхаад байхад ч түүнийг нэлээд буудлаа. Тэр нь большевик комиссар Нахимсон гэгч ажээ. Аав аа би хүн цаазлахыг ингэж харлаа! Тэр хүн яаж хоосон агаар амьсгалж байсныг би үхтлээ мартахгүй... Тэгсэн нь сайн гэж Никанор Юрьевич надад ятгаж, хэрэв бид түүнийг буудаж алаагүй бол тэр биднүүдийг буудаж алах байсан гэж ярьсан... Цаашаа чухам болсон бүхнийг сайн санахгүй байна. Цөм л энэ цаазаар аваачсаны үргэлжлэл, үхэх хүсэлгүй том биетэй хүний бие татвалзаж байгаа юм шиг санагдсан. Намайг олон баганатай урт шар байшинд аваачаад бичгийн машинаар тушаал, уриалга цохиулсан. Мотоциклууд давхиж тоос хуйларч, тэвдсэн улсууд гүйлдэж, уурлан уцаарлаж, тушаал буулгаж байлаа. Сав хийвэл хашхиралдаж, тархи толгойгоо дарж бөглөнө. Заримдаа сандарч тэвдээд, заримдаа хэт уужирч л байсан... Харин дүрэлзсэн нүдтэй Перхуров ирээд цөөн үг хэлмэгц бүх хөл үймээн тасарлаа. Маргааш нь хотын тэртэй их бууны нүргээн дуулдаж большевикууд ойртож ирлээ. Манай албан газраар өглөөнөөс шөнө болтол хотын харчуул чихэлддэг байснаа гэнэт хов хоосон боллоо. Хот сөнөсөн юм шиг санагдана. Зөвхөн Перхуровын машин парчигнан давхиж, зэвсэгтэй отрядууд өнгөрнө. Франц цэргүүдтэй нисэх онгоц ирнэ, хойноос цэргүүд ирнэ, галт хэрэгсэл ачсан галт онгоц Рыбинскээс ирнэ гэж горьдож байсан. 

	... Горьдол нь тасарлаа... Хотыг бүсэлж байлдлаа. Гудамжинд их бууны сум дэлбэрч, эртний дурсгалт сүмийн хонхот цамхгууд нурж, газар сайгүй түймэр оволзож унтраах ч хүнгүй, нарны наагуур утаа манарч байлаа. Тэр ч байтугай гудамжны хүүрийг ч зөөх аргагүй. Савиков, Рыбинскт их бууны агуулах байдаг бас ийм бослого гаргасны нь цэргүүд дарж орхижээ. Ярослав орчмын тосгон босогчдод туслах санаа ч байхгүй, бас Ярославын ажилчид хамгаалах нүхэнд орж большевикуудтай байлдахгүй гэж шийдсэн нь илэрхий мэдэгдлээ... Перхуровын нүд л гоц аймаар байсан, би түүнтэй энэ өдрүүдэд шувт дайралддаг байлаа. Тэр үхэл нь хотын балгас дээгүүр машинаар давхих бөгөөд болж байгаа бүхэн түүний л зориг эрмэлзлийн биелэл шиг санагдана. Куличек намайг хэдэн өдөр зоорь дотор хадгалж байлаа. Аав аа, бүх юм дээр миний буруу байгааг би ухаж мэдсэн... Би тэр зоорь дотор байлаа ч гэсэн галзуурах байсан... Намайг хүчирхэх гэсэн тэр шөнө ч гэсэн би загалмайтай алчуур боож орой болтол ажил хийж байсан юм... 

	Ярославыг унахаас нэг хоногийн өмнө Никанор Юрьевич бид хоёр Ижил мөрний цаад биед завиар гарч зугтсан юм... Бид нар хүн амьтнаас нуугдаж бүтэн долоо хоног явлаа... Миний шаахай зад бууж, хөл маань нил цус болсон. Гэтэл Никанор Юрьевич хаанаас авсны нь бүү мэд, бодвол айлын хашаанд өлгөөстэй байсныг авчихаа биз, нэг эсгий гутал олж өглөө. Хэд дэх өдрийг мэдэхгүй байна, нэг хусан ой дотор норчихсон армян дээлтэй, сүрлэн шаахайтай, сэгсгэр малгайтай хүнтэй дайралдсан тэр хүн өвчтэй юм шиг шийдэм тулж цэв цэх, тун түргэн алхлан дүнсгэр явж байсан. Хартал Перхуров өөрөө байлаа. Бас л Ярославаас зугтаж байсан. Би түүнээс үхтлээ айж ногоон дээр түрүүлгээ харж хэвтсэн... Тэгээд Костромад ирээд Куличекийн таних нэг түшмэлийнд сууж, чехүүд Казанийг эзлэх хүртэл тэнд байсан... Никанор Юрьевич намайг шувт хүүхэд шиг асарч байсанд нь би их баярлаж байна... Гэтэл Куличек Костромад байхдаа миний замдаа шувт цамцныхаа хармаанд түрийвч дотор нууж явсан үнэт эрдэнэсийн чулуунуудыг харсан юм санжээ. Би Костромад ирсэн хойно түүнийгээ гэнэт санасан юм... Тэгээд бүх түүхий нь ярихаас өөр аргагүй болж ер би өөрийгөө гэмт хэрэгтэн гэж зүй ёсоор үзэж байгаагаа хэлэв. Куличек энэ талаар философийн бүхэл бүтэн систем боловсруулж: харин би гэмт хэрэгтэн биш, зүгээр амьдралынхаа хонжворт сугалааны пиу сугалсан хүн боллоо. Түүнээс хойш бидний харилцаа бүр ч нарийн боллоо... Зах нутгийн жижиг хотод ариун сайхан нам гүм сууж, морин хад, бөөрөлзгөнө идэж байсан явдал бас ч нөлөөлөө биз. Миний бие аятайхан засарсан. Нэг үдэш нар жаргасны дараа цэцэрлэгт сууж байтлаа Куличек дурлалын тухай намайг дурлахын тулд төрсөн гэж ярьж миний гарыг үнсэж гарлаа. Түүний санаа шулуудсаныг ч би мэдэж, нэг мөчийн дараа энэ хуайс модны ёроолд зассан вандан дээр түүнд автагдах нь ээ гэж бодлоо... Үүний дараа юу болсон гэж санана аа, аав минь, Би, түүнд элдвийг тайлбарлан гуншихгүйн тулд: “Бид хоёр ер бүтэхгүй, би Иван Ильичдээ дурлаж байна” гэж хэлсэн. “Аав аа би худал хэлээгүй шүү...” 

	Иван Ильич алчуураа гаргаж нүүр нүдээ арчаад дахин үргэлжлэн уншив. 

	“Би худал хэлээгүй шүү... Би Иван Ильичийг мартаагүй. Бид хоёрын хооронд бүр дуусаагүй. Та мэдэж байгаа биз. Бид хоёр гуравдугаар сард хагацсан. Тэр маань Кавказад улаан Армид явсан, хэдийгээр нам бус боловч, ёстой большевик, тэндээ зэгсэн дээгүүр байгаа шүү... Бид хоёр хагацсан боловч өнгөрсөн маань бид хоёрыг бат холбож байна... Би өнгөрснөө таслаагүй... Харин Куличек бол юманд тун жирийн байдлаар хандаж — хэвт гэнэ... Ээ аав минь, урьд бидний ярьдаг байсан дурлал чинь зөвхөн бидний сэтгэлдээ боддог хоосон зүйл болжээ... Бид бол мартагдах устгагдахаас айж байна... Тиймээс шөнө гудамжны янхан хүүхний нүдийг харахад аймаар байдаг юм... Энэ бол зөвхөн бүсгүй хуний сүүдэр төдий юм... Харин би бол амьд хүн, намайг хайрлан дурлаж, дурсан бодож, хайрт хүнийхээ нүдэнд харагдаж байхыг би хүсэн мөрөөдөж байна... Би амьдралд дуртай... Хэрэв татсан зоргоор нь тэгж байх сэтгэл надад төрвөл дөө... Би одоо уурлаж, ой гутаж, айх ч болжээ... сүүлийн үед нүүр царай, биеийн хэлбэр нэг янзтай болж, бүр ч зүс царай орсон... Одоо намайг нүцгэн яваа юм шиг дандаа хомхой нүдээр харна... Гуа үзэсгэлэн л хөөдөж байна!.. Аав аа тантай уулзсан хойно юу ч ярихгүй гэж энэ захидлыг бичлээ... Би үнгэлэгдэн бузарлагдаагүй шүү, та ойлгоно биз...” 

	Иван Ильич толгойгоо өргөв. Үүдний өрөөнд ордог хаалганы цаана хэдэн хүн шивнэлдэж, сэмхэн алхах чимээ гарав. Хаалганы бариул эргэлдэв. Иван Ильич босон харайж цонхоор харав. 

	Докторын байшингийн цонх нь зах хязгаар нутгийн заншлаар газраас өндөр байна. Цардмал гудамжинд хүний урт сүүдэр бас винтовын бүр ч урт сүүдэр тусаж харагдав. 

	Нэг секунд хүрэхгүй хугацаанд ийм юм боллоо. Хаалганы бариул эргэлдэж, докторын бичгийн өрөөнд энгийн хувцас саравчтай малгай, цэцэг хатгасан цамцтай хоёр шижгэр эр зэрэгцэн орж ирэв. Тэдний цаана Говядины шар сахалтай, цонхигор царай сүүдгэнэнэ. Тэднийг бичгийн өрөөнд дайран орж ирэхэд Телегин юуны өмнө өөр өөд нь чиглүүлсэн гар бууны гурван амыг харав. 

	Бас нэг секунд хүрэхгүй хугацаанд ийм юм боллоо. Ар талдаа бут цохигдоогүй хүчтэй дайсантай байж байгаад ухарна гэдэг бол ухаангүй зүйл гэдгийг Телегин цэргийн туршлагатай хүний хувьд мэджээ. Гар буугаа зүүн гартаа сольж бариад, Гымзын захидлыг шургуулсан жижиг гар бөмбөгийг хүрмийнхээ дотуур бүснээс мулталж, царай нь минчийж, байдаг чадлаараа

	— Буугаа хая! гэж хашхирав. 

	Энэ үнэхээр ойлгомжтой дуу, ер нь Иван Ильичийн зүс царай нь аргагүй үнэмшим шийдсэн харагдахад өнөөдүүл наана цаана орж, баахан гэдрэг ухарч Говядины цонхигор царай хажуу тийшээ бултав. Бас нэг секунд хожлоо... Телегин тэдний дээрээс гар бөмбөгөө далайж:

	— Хаяцгаа... гэв. 

	Яг энэ үед тэнд байгаа хүмүүс ялангуяа Телегиний санаанд огт ором үй юм боллоо... Телегинийг хоёр дахь удаа хашхирахад нь бичгийн өрөөнөөс дотор өрөөнүүдэд ордог самрын модон ганц хацартай хаалганы цаана хачин дуу гарч, эмэгтэй хүн тун сандарсан янзтай хашхирав... Самрын модон хаалга нээгдэхэд Дашагийн бүлтгэнэсэн том нүд, үсэндээ шигтгэсэн нарийхан хурууд, сандарсандаа чичирч байгаа туранхай царай Телегинд харагдав. 

	— Иван! 

	Дашагийн дэргэд доктор ирээд хажуугаас нь атгаж чирч ороод хаалгаа хаачлаа. Энэ нь Иван Ильичийн давшин хориглох гэсэн байлдааны нь төлөвлөгөөг агшин зуур эвдэв... Телегин самрын модон хаалга руу харваж, хар байдаг хүчээрээ мөрлөн түлхэхэд нэг юм хуга бууж, өөрөө хоолны тасалгаанд орлоо. Телегин алах зэвсгээ атгасаар л байв... Даша ширээний дэргэд зогсож байснаа, суудалтай нөмрөгийнхөө захтай хамт хоолойгоо барьж, нэг юм залгиж байгаа юм шиг хоолой нь хөдөлнө. (Даша нь ингэж байгааг Телегин хурц содон ажиж, цаглашгүй өрөвдлөө). Доктор гэдрэг ухарч, түүний царай зүс нь айж сандарсан, өрвийж агзайсан харагдана. 

	— Говядин! Туслаарай! гэж доктор бачимдсан хоолойгоор шуухитнахад Даша гүйн очиж, самрын модон хаалганы түлхүүрийг эргүүлж:

	— Ээ бурхан минь яасан аймшигтай юм бэ! гэв. 

	Иван Ильич түүний үгийг өөрөөр ойлгож, үнэндээ ийм юм бариад Даша дээр давхиж орно гэдэг муухай гэж бодоод буу, бөмбөгөө яаран далд хийв. Тэгэхлээр нь Даша түүний гараас барьж явъя гээд жижиг харанхуй гудмаар дамжуулан сандал дээр лаа асаасан нарийхан тасалгаанд оруулав. Тэр тасалгаанд Дашагийн хадааснаас өлгөсөн банзал, хананд шахаж тавьсан, үнгэлэгдсэн цагаан даавуутай төмөр орноос өөр юу ч алга. 

	— Чи ганцаараа байна уу? Би чиний захидлыг уншсан гэж Телегин шивгэнэн асуув. 

	Телегин эргэцүүлэн харж, инээмсэглэж байгаа уруул нь чичирнэ. Даша юу ч хариулсангүй, түүнийг нээлттэй цонх руу чирч аваачаад:

	— Зугтаа, үүгээр зугтаа, солиорчих оо юу... гэв. 

	Цонхоор харахад хашааны доторх юм, мөрөнд тулгаж барьсан байшингийн дээвэр, сүүдэр сүүмэлзэн, тэр дор галт онгоцны зогсоолын гэрэл харагдана. Ижил мөрний зүгээс борооны үнэр шингээсэн салхи үлээнэ. Даша Иван Ильичид наалдаж, айсан нүүрээ өлийлгөн, амаа ангайсхийж зогсоно... 

	— Иван минь, намайг уучлаарай, зугтааж үз гэж Даша үглэн Телегиний нүдийг ширтэнэ. 

	Телегин яаж ингээд салж чадах бил ээ? Удаан хугацаагаар хагацаж явснаа энд сая уулзах нь энэ. Түмэн үхлээс тойрон гарч харах ганц хүнийхээ царайг харж байгаа нь энэ дээ. Телегин бөхийж Дашаг үнсэв. 

	Дашагийн хүйтэн уруул нь хариу үнсэхгүй, зөвхөн чичгэнэв:

	— Би чамд сэтгэлээ буруулаагүй үнэнч хэвээр... нээрээ шүү... 

	Цаг зүгээр болоход хоёулаа уулзана... За одоо зугтааж үз гуйя бушуул гэв... Крымд байсан жаргалтай өдрүүдэд ч Телегин Дашаг тэгж их хайрлаж байгаагүй. Телегин нулимсаа барьж ядан, түүний нүүр өөд харан:

	— Даша, надтай яв... Чи ойлгож байгаа биз. Би чамайг маргааш голын цаана хүлээе, маргааш шөнө... 

	Даша толгой сэгсрэн, цөхөрсөн янзтай:

	— Үгүй... дургүй байна гэв. 

	— Дургүй байна уу? 

	— Чадахгүй. 

	— За тэгвэл би энд үлдэнэ гээд Телегин хана руу ойртов... Даша санаа алдаж, уйлагнав... Тэгснээ гэнэт догшрон дайрч, Телегиний гарыг шүүрэн бас цонх руу аваачив. Гадаа хашааны хаалга нээгдэн, элс аяархан дуугарав. Даша гайхаш барагдаж Иван Ильичийн гарт бүлээн толгойгоо наалдуулна... 

	— Би чиний захидлыг уншсан, цөмийг ойлгосон гэж Телегин бас хэлэв.

	Тэгэхлээр нь Даша түүнийг чирэхээ түр больж, хүзүүдэж аваад нүүрээ нүүрт нь таг наалдуулан:

	— Тэд зэгэж хашаан дотор ороод ирсэн... Тэд чамайг ална, ална... гэв. 

	Лааны гэрэлд Дашагийн задгай унжсан үс алталсан юм шиг шаргалтаж Даша өөрөө ч Иван Ильичид бүр хүүхэд шиг санагдана. Иван Ильичийг тэр шөнө шархдаад, гартаа бөөн шороо атгаж, улаан буудай дотор хэвтэж байхдаа Дашагийн эмзэг, гэнэхэн зөрүүд цайлган сэтгэлийн тухай бодож байсантай яг нийлж байв. 

	— Даша минь чи яагаад надтай явахгүй байна? Чамайг энд зовооно шүү. Энд ямаршуу улс байгааг чи хараа биз... Ямар ч гай зовлон учирлаа гэсэн би чамтайгаа л явъя... Хонгор минь... Чи миний зүрх шиг намайгаа л амьд үхсэн ч надтай хамт байх болно... Телегин энэ үгийг харанхуй булангаас нам дуугаар хурдан хэлэв. Даша толгойгоо гэдийлгэн түүний гарыг тавилгүй нулимсаа асгаруулан:

	Үхтлээ чамдаа үнэнч байна... яв... Би чиний дурладаг байсан тэр бүсгүй биш болжээ... Гэвч дахиад тийм хүн болно оо, заавал гэв. 

	Телегин түүний үгийг цааш сонсохоо больж, нулимс, хэлсэн үг, цөхөрсөн дуу нь Телегинийг мансууртал баярлуулахад Дашагийн ясыг шажигнатал чанга тэврэв. 

	— За цөмийг ойлголоо, баяртай гэж шивнээд цонхны тавцан дээр элэглэж гараад сүүдэр шиг доошоо унжихад түүний гутлын ул модон саравч дээр зөөлөн хүрэх чимээ дуулдав. 

	Даша цонхоор харахад юу ч харагдахгүй пад харанхуй, алсын шаргал гэрэл сүүмэлзэнэ. Даша зүрхэн тус газраа хоёр гараар дарна... Хашаан дотор чив чимээгүй... Гэтэл сүүдэр дотроос хоёр хүний дүрс гарч ирээд бөгтийж хашаан дотуур амдан гүйв. Даша үүнийг үзээд айдас хүрэм чанга бархирахад гүйж явсан дүрснүүд хөдлөхөө больж дороо эргэлдэнэ. Бодвоос Дашаг эргэж харсан биз. Яг энэ үед хашааны гүнд Телегин модон дээвэр дээгүүр давж байгаа харагдана. 

	Даша орон дээр ойчиж түрүүгээ харан хөдлөлгүй хэвтэж байснаа бас гэнэт ухасхийн босож шаахайгаа тэмтрэн шүүрч аваад хоолныхоо өрөөнд шуугин оров. 

	Тэнд жижигхэн цайрдмал буу барьсан доктор, нагаан барьсан Говядин хоёр байлдаанд бэлдэж зогсоно. Хоёулаа ам булаацалдан: “За яав?” гэж асуув. Даша жижигхэн гараа зангидаж, Говядины шар нүдийг гялалзан ширтэнэ. Өөдгүй новш гээд Даша Говядины зэвхий цагаан хамарт нь зангидсан гараа тулган чичгэнүүлж өөдгүй новш чамайг л хэзээ нэгэн цагт буудна даа гэв. 

	Түүний хавчиг гонзгой нүүр нь татвалзан бүр ч зэвхий дааж, урт сахал нь амьгүй юм шиг унжив. Доктор түүнд дохио өгөвч Говядин уурласандаа чичирч байгаад:

	— Дарья Дмитриевна та, ингэж нударга зангидахаа татвал дээр шүү... Та намайг нэг удаа бас тэгэхдээ шаахайгаараа цохисныг чинь би мартаагүй л байна. Та наад муу нударгаа тат... Ер нь надтай ингэж тоомсоргүй хандахаа зогсвол таарна гэж би зөвлөх байна... гэв. 

	— Семен Семенович та цаг алдаж байна гэж доктор хажуугаас үгийг нь тасалж, Дашад харагдахгүйг хичээж дохио өгнө. 

	— Дмитрий Степанович аа, битгий сандар, Телегин бидний гараас мултрахгүй. 

	Даша дуу алдан дайрч:

	— Таны сачий хүрэхгүй дээ! (Говядин сандал шүүрэн авч барьж биеэ халхлав). 

	— Гайгүй, бид чухам наргиж байгаа эсэхээ үзнэ дээ. 

	Ер нь таныг “Сэргийлэхийн штабт” их сонирхдог юм шүү гэдгийг танд урьдаас хэлье... Өнөөдрийн энэ эвгүй юмны дараа таныг ер өнгөрөөхгүй шүү. Таныг зовоочихгүй байх байсан юм гэв. 

	— За Семен Семенович минь та арай хэтрүүлчих шиг боллоо, арай дэндэж байна гэж Доктор уурлан хэлэв. 

	— Дмитрий Степанович гуай бүх юм хувийн харилцаанаас шалтгаална. Би таныг эртнээс хүндэтгэж, Дарья Дмитриевнад эртний тал засаж байсныг та мэднэ биз...

	Даша агшин зуур царай нь цайв. Говядин зэвүүнээр инээмсэглэхэд царай нь нөлөөтэй толинд харагдаж байгаа юм шиг мурилзана. Тэгээд малгайгаа авч гарахдаа араас нь харахад инээдэмтэй харагдахгүйг хичээж шилээ гэдийлгэнэ. Доктор ширээнийхээ цаана сууж:

	— Энэ Говядин аймаар хүн шүү гэв. Даша хуруугаа тачигнуулж, тасалгаа дундуур холхиж байснаа эцгийнхээ өмнө зогсож:

	— Миний захидал хаана байна? гэв. 

	Мөнгөн хайрцгаа онгойлгох гэж оролдож суусан доктор шүднийхээ завсраар хий гарган сийгүүлж бухимдан байсаар сая нэг тамхи барьж аваад одоо болтол салгалсаар байгаа бүдүүн хуруугаар имрэнгүүтээ:

	— Чөтгөр бүү мэд... Тэнд... Бичгийн өрөөнд хивсэн дээр байгаа, Даша очиж захидлаа авч ирээд бас л Дмитрий Степановичийн өмнө зогсоход, доктор тамхиа сая нэг асааж үзүүрт нь гал сүүдгэнэн ноцно. 

	— Би иргэнийхээ үүргийг л гүйцэтгэлээ гэж доктор хэлээд чүдэнзнийхээ ишийг шалан дээр хаялаа (Даша дуугарсангүй) Хонгор минь тэр большевик бас тэгээд тагнуул байна шүү дээ... Иргэний дайн чинь наргиан биш, энд юугаа ч гэсэн золиосонд гаргахаас өөр аргагүй. Ийм байхын тулд бидэнд эрх бариулсан юм, сул зан гаргахыг ард түмэн хэзээ ч уучлахгүй шүү (Даша юм бодсон юм шиг, захидлаа яаралгүй тасчив). Хэрэгтэй юмаа харах гэж ирсэн нь тун илэрхий байна, бас ая нь таарвал намайг ч нухчихна... Тэр яаж зэвсэглэсний нь хараа биз? Бас бөмбөгтэй гээч! Есөн зуун зургаан онд намайг харсаар байхад Москательная гудамжны өнцөгт губернийн захирагч Блокыг бөмбөгөөр зад цохисон... Түүнээс юу үлдээснийг чи харсан болоосой, их бие нь нэг бут сахалтай л үлдсэн Докторын гар дахин чичирч, дутуу татсан тамхиа шидэж шинийг асаав. Би чиний Телегинд хэзээний дургүй байсан, түүнээс хэлхээгээ тасалсан чинь сайн... (ингэж хэлэхэд нь Даша дуугүй л байв). Бас тийм яльгүй заль гаргаж, чамайг хаана байгааг сонирхсон болж байгааг нь... 

	— Хэрэв Говядин түүнийг баривал... 

	— Эргэлзэх юм огт байхгүй, Говядин чинь зэгсэн сайн тагнуултай хүн... Ер нь чи Говядинтай дэндүү эрс ширүүн харилцсан шүү... Түүнийг чехүүд штабт ч их үнэлдэг... Эх орныхоо төлөө бид хувьдаа ч хохирол үзэх тийм цаг... сонгодог сайхан үлгэр дуурайлыг дурсан сана... чи миний охин чиний наадах толгой чинь баахан хоосон бодолтой доо гээд докторын инээх ханиах нь давхцаж, хахаж цацлан харин тэнэг толгой биш... гэв. 

	— Хэрэв Говядин түүнийг барих юм бол та Иван Ильичийг аврахын тулд болох бүхнийг хийнэ дээ гэж Даша сөөнгөдүү дуугарав. 

	Доктор охиноо хурдан харж, шуухитнана. Даша зэгэж тасалсан захидлаа гартаа атгаж зогсоно:

	— Аав аа, та заавал тэгнэ шүү! 

	— Үгүй гэж доктор ширээгээ алгадан үгүй! Бүү тэнэглэ! Чамд сайн санасандаа... Үгүй! гэж хашхирав. 

	— Чамд хэцүү л байлгүй, гэсэн ч ааваа заавал тэгнэ дээ. — Чи нялх охин, тэнэг амьтан гэж доктор хашхирна. Телегин бол өөдгүй амьтан, гэмт хэрэгтэн болохоор цэргийн шүүхээр буудагдах ёстой. 

	Даша толгойгоо өргөхөд зэгэл нүд нь нүд халтирам дүрэлзэж байхад доктор шуухинан, хөмсгөө буулгав. Даша урсан цаас атгасан гараа занасан юм шиг өргөж:

	— Хэрэв большевикууд цөм Телегин шиг улс юм бол большевикууд л зөв дөө гэж хэлэв. 

	— Ээ тэнэг!.. Ээ тэнэг!.. гэж доктор хашхиран, царай нь бараантан, дороо дэвслэн, бүх бие нь салганан, босож чиний большевикуудыг Телегиний хамт дүүжлэх хэрэгтэй. Утасны мод тоолон дүүжилнэ... Арьсыг нь амьдаар нь хуулах хэрэгтэй!. 

	Гэвч Дашагийн ааш нь Дмитрий Степановичийнхаас ч илүү эрс байжээ. Дашагийн царай зөвхөн цайсхийж, докторын дэргэд бүр тулж очоод, дүрэлзсэн нүдээ түүнээс салгалгүй ширтэж:

	— Өөдгүй амьтан, юундаа галзуурав? Чи миний эцэг биш, галзуурч хөөрсөн амьтан! гэж хэлэв. 

	— Тэгээд нүүр лүү нь урсан захидлаа шидэж орхив. 

	Тэр шөнө нь өглөөгүүр докторыг утсан дээр дуудаж, цаанаас нь зэрлэгдүү, тайван хоолойгоор:

	— Смоленскийн зогсоолын дэргэд гурилын мухлагийн цаана хоёр хүний хүүр дөнгөж олдоод байна. Нэг нь тагнуулын ангийн орлогч дарга Говядин, нөгөө нь түүний нэг тагнуулч байсныг таны сонорт уламжилъя гэв. 

	Дмитрий Степанович харилцуураа өлгөөд амаа ангайж хий амьсгаадан утасныхаа дэргэд муурч унав. 

	
XI

	Сорокины арми сайн дурын армийн шилдэг анги болох Дроздовский, Казанович хоёрын цэргийг бут цохиод Кубанийн цаад биед гарах гэсэн эхний төлөвлөгөөгөө өөрчилж, Кореновскийн дэргэд очоод хойд зүг эргэж Деникиний штаб байрлаж байсан Тихорецк станц руу давшиж эхлэв. 

	Арван өдрийн турш ширүүн байлдаан үргэлжлэв. Эхний амжилтдаа зоригжсон Сорокинчууд Тихорецкийн өмнөх боолтуудыг цөмийг нь арчив. Тэдний эрчимтэй хөдөлгөөнийг одоо юу ч зогсоож чадахгүй юм шиг санагдана. Деникин Кубаниар тараасан хүчээ яаран цуглуулна. Маш ширүүн тулалдаж байсан болохоор уулзах бүрдээ гардан байлдана. 

	Гэвч Сорокины арми өөрөө ч бас тийм хурдан эрчимтэй задран унаж байв. Кубанийн ба Украйны хороодын хооронд дайсагнах явдал хурцдаж байв. Украйнчууд болон хуучин фронтынхон давших замдаа улаан цагааны аль талд байгааг ялган салгахгүй кубанийн сууриныг цөлбөн хоосрууллаа. 

	Тархи толгой будилан эргэжээ. Өргөн талын нэг захаас үүл мэт тоос хийсгэн мянга түмэн цэрэг айсуйг хараад хасаг сууриныхан айх болжээ. Деникиний цэргүүд дор хаяхдаа агт морьдын тэжээлийг ч худалдаж авна. Харин энэ сорокинчууд гагцхүү хурдан ууртайгаас өөр юу ч үгүй. Тэгээд залуу нь мориндоо мордож, Деникин рүү очно, хөгшид эхнэр хүүхдүүд малаа тууж гуу жалга бараадна. 

	Сорокины армийн эсрэг бүхэл бүтэн сууринууд босдог болов. Кубанийн хороодынхон: “Биднийг яргад тууж оруулаад, харин харь нутгийнхан (украйнчууд) манай газрыг дээрэмдэж байна” гэж хашхиралдана. Армийн штабын дарга Беляков хэрэг явдлын эргүүлэгт автагдан, зөвхөн толгойгоо тэмтрэн: энэ маань мөрөн дээрээ бүтэн байна уу гэж үздэг болжээ. Тэр ч бас яамай! Бас дайтах хэтийн бодлого нь сүйрчээ. Бүх бодлого нь хурц жадны үзүүр, хувьсгалд догшин ширүүн ааш занд долдойдон зохиожээ. Үй олон цэргүүдийн харьшгүй, эрчимтэй хөдөлгөөнөөр сахилга батаа сольжээ. Ерөнхий жанжин Сорокиныг харахаас аймаар болсон үүнд:Жанжин энэ өдрүүдэд спирт, кокайн хоёроор хооллож, нүд нь улайж, царай нь харлаад, хоолой нь сөөж, армийнхаа түрүүнд галзуурсан юм шиг зүтгэнэ. 

	Гарцаагүй юм боллоо. Төмөр мэт сахилга баттай, цохигдож ухарч байгаа боловч нэгэн удирдлагат даргын зориг эрмэлзлийг эндэлгүй дуулгавартай дагадаг сайн дурын арми, улам бүр сөрөг давшилт хийж, газрын эвтэйхэн үрчлээ бүрээс зууралдан, дайсныхаа сул талыг чадамгай бөгөөд хүйтнээр ашиглаж байв. Тэгээд Тихорецкаас 50 мод газар байгаа айлуудын дэргэд сүүлчийн арав дахь өдрийн тулалдаан үүсэв. 

	Дроздовск, Казанович хоёрын цэргүүдийн эзэлсэн байр нь түрүүчийн өдрүүдийнхээс ч дор байжээ. Энд улаантнууд дайсны ар талд нэвтэрч чадсан болохоор большевикууд Белья Глинад орсон шиг бараг тийм туламд Дроздовскийнхан оржээ. Гэвч Сорокины арми нь одоо есөн өдрийн өмнөхөөс нэгэнт өөр болжээ. Өнөөх хэтэрхий түрэлт нь буурч, дайсны шургуу эсэргүүцлээс болж тээнэгэлзэн үл итгэх сэтгэл төрж, хэзээ дуусаж, ялж амрах бол? гэж цөхөрсөн байв. 

	Өдрийн 4 цагт сорокинчууд бүх фронтоороо дайрав. Хатуу цохилт байсан юм. Эргэн тойронд их буу нүжигнэнэ. Ширүүн эгнэсэн цэргүүд хэвтэж босохгүй урагшаа л зүтгэнэ. Хүмүүсийн санаа сэтгэл нэгэнт туйлдаа хүртэл догдолж, тэвчээр алдан, уур хорсол нь даварч байлаа. 

	Сорокины армийн сөнөлт ингэж эхэлсэн юм. Давшигчдын эхний давлагаа мэт эгнээг буудаж, гардан байлдаанаар устгав. Дараах эгнээнүүдийг их бууны галаар түрүүчийнх нь хүүр, шархдагсадтай холио бантан хийж орхив. Тэгэхтэй зэрэг урьдчилан харгалзаж ч, ойлгож ч, зогсоож ч болохгүй юм учирч, түрэлтийн бүх хүч буурлаа. Одоо хүч чадал ч зориг эрмэлзэл ч хүрэхээ байв. 

	Дайсны хүйтэн зориг эрмэлзэл улам өсөж бодол тооцоотой цохилт өгч, сандралыг улам ихэсгэнэ... Хойд зүгээс Марковчууд болон морин цэргүүд, өмнө зүгээс Эрделийн морин цэргүүд хутгалдсан хороодын дотор зүсэх мэт шумбан орно. Галаараа хяргагч хуягт машинууд мөлхөж, цагаантны хуягт галт тэрэгнүүдээс утаа пургина. Тэгээд гэдрэг ухарч, зугтах, хядах юм эхлэв. 

	Дөрвөн цагийн үед Сорокины армийн гол хүч нь устгагдаж баруун ба өмнө зүгт талаар дүүрэн тарж ухарна. 

	Штабын дарга Беляков ерөнхий жанжнаа хүчээр дарж машинд суулгав. Сорокины цус хурсан нүд нь бүлтийж, амаар нь хөөс цахран, байдаг сумыг нь буудсан гар буугаа гартаа барьсаар л байв. Суманд шүүр болтлоо цоочуулж, үрчийж хорчийсон машин хүүр дээгүүр овгонуулан давхиж толгойн цаагуур орлоо. 

	Сорокины бут цохигдсон армийн гол хэсэг нь Екатеринодарын зүг ухрав. Мөн тэр зүгт Кожухын командалсан Таманын арми гэж нэрлэгддэг улаан цэргийн баруун талын жигүүр нь Таманын хагас арлаас ухарч эхлэв. Тэр армийн замд нь байгаа хагас, суурин цөм эсрэг босож, бас хасгуудын өшөөнөөс айсан мянга түмэн харь нутгийнхан мал ахуй, эд хогшлоо авч таманыхны ивээлд сүсэглэн хамт дүрвэнэ. Генерал Покровскийн морин цэрэг ухрах замыг нь хааж байсны нь таманыхан галзуурсан юм шиг үзэлцэж сүйртэл цохивч цаашаа явах бололцоогүй болж хар тэнгисийн улаан флот байрлаж байсан Новороссийскт нэвтрэх горьдлоор Кожух арми болон түүнийг дагаж яваа дүрвэгсдийн ачаа хөсгийг өмнө зүг нэвтрэхэд бэрхшээлтэй эзгүй хоосон уулын зүг эргүүлэв. 

	Одоо Деникинийг юу ч зогсоохоо больжээ. Замаа амархан цэвэрлэсээр бүх хүчээ дагуулан Екатеринодарт тулж ирээд зэгэж бараг устсан хойд Кавказын армийг явдал дундаа арчиж хотыг эзлэв. Зургаан сарын өмнө хэсэг бүлэг офицерын хамт Корниловын эхэлсэн “Мөсөн аялал” гэгч үүгээр дуусжээ. 

	Ийнхүү Екатеринодар цагаантны нийслэл болж. Хар тэнгис орчны баян мужуудыг тэнд хэсүүчлэн, үймүүлж байсан зүйл бүрийн этгээдүүдээс яаралтай чөлөөлөв. 

	Саяхан болтол цамцныхаа бөөсийг өөрөө түүж байсан генералуудын их гүрний заншил, хуучин эзэн хааны үеийн ханагар байдал нь сэргэв. 

	Большевикуудыг гэнэт дайрах буюу тулалдах замаар буу зэвсэг, галт хэрэгсэл олж байсан байлдааны хуучин хоцрогдмол аргыг одоогийн шинэ, өргөн төлөвлөгөөнд хэрэглэх нөхцөлгүй болсон нь мэдээж бил ээ. Одоо Оросын гүнд давших явдалд мөнгө, зэвсэг хэрэгслээр тасралтгүй элбэг хангах, том дайн хийхийн тулд арын албыг байгуулах, хүчирхэг базтай байхыг шаардана. Өөр хоорондоо тэмцэн дайсагнах үе дуусаж, гаднын хүчирхэг хүч энэ тоглоомд оролцлоо. 

	Деникиний энэ зургаадугаар сарын эхний ялалтын дараагаар ялангуяа Германы ерөнхий штабын өмнө гэнэт аюул учирчээ. Харин большевикууд бол Брестлитовскийн гэрээгээр хөл гараа тушуулсан дайсан байжээ. Харин Деникин бол судалж туршаагүй дайсан байв. 

	Сорокины армийг бут цохимогц Деникин тавдугаар сарын эхнээс одоо болтол бүх оросын цэргийн усан флот байрлаж байгаа Новороссийск болон Азовын тэнгис рүү тулж оров. 

	Германчууд нь Хар тэнгисийн зүгээс ер хамгаалалтгүй байжээ. Флот большевикуудын гарт байсан цагт германчууд тайван байсан бөгөөд хэрэв элдвээр дайсагнах юм бол Украины хилийг давах явдлаар хариулах байжээ. Харин 15 мина зөөгч галт онгоц 2 том хуягт галт онгоц Деникиний гарт орвол Хар тэнгисийг дэлхийн дайны фронт болгох аюултай байв. 

	Зургаадугаар сарын есөнд Новороссийскт байгаа Хар тэнгисийн флотыг германы хүчирхэг гарнизон байрлаж байсан Севастопольд 9 өдрийн дотор аваач эс зөвшөөрвөл герман Москва руу довтолно гэж сүрдүүлсэн тулгах бичгийг зөвлөлт засгийн газарт тулгажээ. 

	Тэр үед Одесст сууж байсан Австрийн эзэмшлийн цэргийн штабын дарга Вена руу бичихдээ:

	“Герман улс, Украинд улс төр, аж ахуйн тодорхой зорилго тавьж байна. Герман улс Баку, Персээр дамжин Месопотами, Аравид нэвтрэх байнгын аюулгүй замтай болохыг хүсэж байна. 

	Киев, Екатеринослав, Севастополийг дайран дорнод руу нэвтрэх зам гарсан, тэндээс Батум, Трипезунд орох тэнгисийн зам эхэлнэ. 

	Энэ зорилгоор “Герман улс Крымыг өөрийн колони буюу ямар нэг өөр хэлбэрээр өөрийн болгох санаатай байна. Түүнээс гадна энэ замыг дүүрэн ашиглахын тулд Герман төмөр замын шугамыг эзэмших хэрэгтэй бөгөөд уг зам болон Хар тэнгисийг Германаас нүүрсээр хангах нөхцөлгүй болохоор хамгийн ихээхэн уурхай Донбассыг эзлэх болно. Герман энэ бүхнийг яаж ийгээд авна...” гэжээ. 

	Зургаадугаар сарын есөнд Германы тулган шаардах бичгийг Москвад хүлээн аваад энэ хүнд, олон хүн “шийдвэрлэж чадахгүй” асуудлыг Ленин гуйвалтгүй шийдвэрлэв. Одоо Германтай байлдаж болохгүй, тэгэхдээ флотоо түүнд шилжүүлж бас болохгүй гэж шийджээ. 

	Зөвлөлт засгийн газрын төлөөлөгчөөр нөхөр Вахрамеевыг Москвагаас Новороссийскт илгээв. Тэр нь Хар тэнгисийн флотын төлөөлөгчид, бүх дарга нарыг цуглуулан тулган шаардах бичгийн хариуд өгч болох ганц большевик хариулт өгсөн үүнд: Зөвлөлтийн Ардын Комиссар Хар тэнгисийн флотыг Севастопольд очиж Германчуудад бууж өгөхийг тушааж ил радио явуулавч Хар тэнгисийн флот үүнийг биелүүлэхгүй, Новороссийскийн зогсоолд живж байна гэж хариулжээ. 

	Хоёр том хуягт галт онгоц, Эскадрын мина зөөгч 15 онгоц болон усан доогуур явдаг онгоцнууд Брест, Литовскийн гэрээнд баригдсан Новороссийскийн зогсоолд дэмий зогсож байжээ. 

	Флотын төлөөлөгчид эрэг дээр гарч ирээд өөрөө өөрийгөө устгах тухай зөвлөж байгаа Вахрамеевын яриаг хөмсөг зангидан сонсоно. Гэвч хаашаа ч гарах аргагүй, хоёрын хооронд, гурвын дунд гэгчээр флотод нүүрс ч, нефть ч байхгүй. Москвад германчууд тулж, Деникин дорнодоос ойртож, зогсоолын ойролцоо германы усан доогуур явдаг онгоцнуудын яндан дуран хөөс татуулан зүсэж, агаарт бөмбөгдөгч онгоцнууд гялалзана. Төлөөлөгчид удаан ч, ширүүн ч маргав... Гэвч өөрснөө живх ганц зам байв... Гэлээ ч гэсэн энэ аймаар зүйлийг гүйцэтгэхийн өмнө флотын хувь заяаг бүх бүрэлдэхүүнээр хэлэлцүүлэн батлуулахаар төлөөлөгчид шийджээ. 

	Новороссийскийн зогсоолд олон мянган хүний цуглаан хийж эхлэв. Аргамжаастай байгаа асар том болд хуягт галт онгоц “Воля”, “Свободная Россия” хоёрыг харахад, цэргийн алдар нэрээ мандуулсан хурдан гүйдэлт мина зөөгч галт онгоцнуудыг харахад олон хүн болон бөөгнөрсөн зогсоолын дээгүүр хэрж сүлжсэн юм шиг шураг моднуудыг харахад хувьсгалын эн сүрт өв өмч, усан цэргүүдийн хөвөгч эх орон нь огт эсэргүүцэхгүй, ганц ч буудахгүй тэнгисийн ёроолд орно гэдэг усан цэргүүдийн ухаанд багтаж өгөхгүй байв. 

	Хар тэнгисийн усан цэргүүд бол өөрөө өөрийгөө алах явдлыг амархан шийдчих толгойтой улс ч биш дээ. Хамаг үгээ бартлаа орилолдож, бэхээр угалз сийлсэн цээжээ яртал цамцаа хүү татаж, залаатай малгайгаа газар дэвслэх нь маш их байв. 

	Ургах улаан нарнаас эхлээд жаргах нарны туяанд одоо өөрсдийнх нь байхаа больсон золигийн тэнгисийн ус бүүдгэр ягаан өнгөтэй болох хүртэл усан цэргүүд, фронтынхон болон тэнгис орчин нутгийн хүмүүс хуйлран эрэг дээгүүр үймэлдэнэ. 

	Галт онгоцнуудын дарга, офицерууд уг хэргийг янз бүрээр үзэж байсан үүнд: Олонх нь Севастопольд очиж, германчуудад бууж өгөхийг битүүхэндээ талархана. Харин “Керчь” гэдэг эсминц галт онгоцны дарга ахлах дэслэгч Кукел тэргүүтэй, цөөнх нь зайлшгүй сөнөх болсон, ер нь энэ нь алсдаа их ач холбогдолтойг ойлгож ярихдаа:

	“Бид, Хар тэнгисийн флотын түүхийг бузарлахгүйгээр, түүнийг түр зуур хааж өөрөө өөрийгөө алах хэрэгтэй...” гэнэ. 

	Эдгээр хүчит салхи мэт шуугиантай цуглаанууд дээр өглөө нь нэг янз, оройдоо бас нэг янзаар шийдэж байв. Ялангуяа малгайгаа газар шидэж:

	“... Нөхөд өө, бид энэ москвагийнхныг тоох хэрэг алга. Өөрснөө л живцгээг. Харин бид флотоо өгөхгүй. Германчуудтай сүүлийнхээ сумыг дуустал үзэлцэнэ...” гэж хашхирдаг хүмүүс л их амжилт олж байв. 

	Ингэж хашхирахад нь: “Уррра” гэж хашхирах чимээ зогсоол дүүрэн нижигнэнэ. 

	Тулган шаардах бичгийн хугацаа дуусахаас дөрвөн өдрийн өмнө Хар тэнгисийн Бүгд найрамдах улсын Төвийн Гүйцэтгэх Хорооны дарга Рубин мөн армийн дарга Перебинос гэдэг дөрвөн гар буу бүсэндээ хавчуулсан, хоёр алд нуруутай, аймаар зүс царайтай хүнийг Екатеринодараас ирснээс хойш бүр ч үймээнтэй боллоо. Тэгээд тэр хоёр хоёулаа Рубин хачин үг хэлж, Перебинос ч буу зэвсгээ хангинуулан, баргиа бүдүүн дуугарч: флотоо живүүлж ч, дайсанд шилжүүлж ч болохгүй, Москвад чухам юу хэлснээ өөрсдөө ойлгохоо больсон улсууд байна, харин Хар тэнгисийн бүгд найрамдах улс флотод юу хэрэгтэйг нь өгнө: нефть, сум хэрэгсэл хүнс тэжээл цөм өгнө гэж нотолдог болов.

	— Манай фронт дээр чинь бурхан тэнгэр, буг чөтгөр, сүсэг бишрэл ер хамаагүй байдаг юм, ирэх долоо хоногт бид муу өлөгчин Деникинийг цагаантантай нь Кубаньд живүүлнэ... Хонгорууд минь флотоо бүү живүүл... Биднийг фронт дээр тулалдаж байхад ар талд маань хүчирхэг флот байх нь чухал юм... Хэрэв живүүлэх юм бол: бид тэгж урвагчийг тэсвэрлэж чадахгүй, би арга буюу фронтоо Новороссийскийн зүг хандуулж дөчин мянган жадандаа эрхэм хонгор та нарыг өлгөх болно гэж бүх Кубани-Хар тэнгисийн хувьсгалт армийн өмнөөс хатуу мэдэгдье гэв. 

	Энэ цуглааны дараа бүх юм хөрвөж, хүмүүсийн тархи толгой эргэв. Онгоцны командынхан нүд харсан зүг зугтах боллоо. Өдөр нь “сүүлчийн сумаа дуустал германчуудтай үзэлцэнэ” гэж хашхираад шөнө нь эзгүй орхисон мина зөөгчид дээр бөөнөөрөө очиж дарга нарыг ус руу шидэлж, онгоц дээрэмдэхээс сийхгүй тийм хартай хүмүүс улам олширно. 

	Яг энэ өдрүүдэд Семен Красильников, “Керчь” гэдэг мина зөөгч онгоцондоо эгж иржээ. 

	Семен луужингийн зэс баганыг зүлгэнэ. Зогсоолын хана хэрмээс арваад алд зайтай зогсож байгаа онгоцоо өглөөнөөс эхлээд бүгдээрээ зүлгэж, угааж, хусах зэргээр ажиллаж цэвэрлэнэ. Эргийн хярвас болтлоо гандсан толгод дээгүүр халуун нар өнгийж шарна... Салхигүй бүгчим халуунд онгоцны далбаа хийсэхгүй унжина. Семен зогсоолын зүг харахгүйг хичээж өмнөх зэсээ хичээнгүйлэн зүлгэнэ. Усан цэргүүд мина зөөгчөө үхлийн нь өмнө цэвэрлэж байгаа ажээ.

	Хуягт галт онгоц “Воля”-гийн асар том яндангуудаас утаа суунаглана. Дугтуйг нь авсан их буунууд наранд гялалзан, хар утаа тэнгэр өөд цоргино. Булангийн толь мэт усанд галт онгоц, утаа болон бэлд нь цементийн завод байгуулсан хүрэн толгод гэрэлтэнэ. 

	Семен нүцгэн хөл дээрээ явган сууж өмнөх зэсээ зогсоо жолоогүй зүлгэнэ. Семен тэр шөнө харуулд гарч бодохоос гол нь барайж: Наашаа дэмий ирлээ. Ах, Матрена хоёрын үгэнд дэмий орсонгүй... “Чи германчуудтай мөн их байлдав аа, цаадуул чинь флотоо үрэн таран хийгээ биз гэж намайг шоолно...” гэж бодов. Ингэхэд нь юу гэж хэлдэг бил ээ? “Керчийг” өөрийнхөө гараар цэвэрлэж, өөрөө живүүлчихлээ гэж хэлэх билүү. 

	“Воля” бусад, онгоц руу моторт завь явуулж, далбаагаар дохилцон ярина. “Дерзкий” гэдэг эсминц зогсоолын хэрмээс тасраад “Беспокойный” гэдэг онгоцны дэргэд ирж түүнийг аргамжаар аяархан чирч гадаа гаргав. Түүний хойноос эскадрын мина зөөгч “Поспешный”, “Живой”, “Жиркий”, “Громкий” гэдэг онгоцнууд бүр ч удаан, өвчтэй юм шиг хөдлөв. 

	Дараа нь онгоц хөдлөхөө больж, зогсоолд найман мина зөөгч үлдлээ. Энэ онгоцнууд дээр хөл хөдөлгөөнгүй байв. Одоо хажуу бөөр нь зарим газраа зэвэрсэн, цайвардуу саарал өнгөтэй, нүсэр том болд хуягт галт онгоц “Воля”-г хүн бүхэн ширтэнэ. Усан цэргүүд түүнийг харж гал унтраах хоолой, шүүр, цэмбэн зүлгүүрээ ч хаяцгаасан байв. “Воля”-гийн дээр нь флотыг захирагч нэгдүгээр зэргийн ахмад Тихменевийн далбааг аяархан босгов. 

	Эсминц “Керчийн” усан цэргүүд сандарсан янзтай зөөлөн дуугаар:

	— Хараач... “Воля” Севастополь руу явах нь... 

	— Нөхөд өө, тэднүүд чинь нээрээ тийм могой шиг дотортой амьтан гэж үү!.. Тэднүүдэд үнэхээр хувьсгалын үнэр танар алга гэж үү!.. 

	— Нөхөд өө, хэрэв “Воля” явах юм бол хэнд итгэх бил ээ?.. 

	— Тихменевийг мэдэхгүй гэж үү?... Тэр нь ёстой дайсан, хоёр зүстэй үнэг дээ! 

	— Явах нь! Ээ муу урвагчид!.. 

	“Воля”-гийн цаана нь түүний төрсөн дүү “Свободная Россия” гэдэг том хуягт галт онгоц бархаг хаяж зогссон байв. Гэвч тэр нь зүүрмэглэж байгаа юм шиг бүх юмаа бүтээж, палуб тавцан дээр нь ганц ч хүн үзэгдэхгүй байв. Зогсоолын хашлага хаалганы орчмоос завьтай улсууд гарч “Свободная Россия” руу хурдан сэлж очно. Гэтэл “Воля” дээр ахмад бага даргын шүгэл тачигнах нь салхигүй зогсоолд тод дуулдаж, хүрд тачигнан эргэлдэж, гинж дээшээ хөврөн замаг болчихсон бархаг өргөгдөв. Онгоцны хошуу эргэлдэж, хотын цайвар, дээврүүдийн наагуур хэрж сүлжилдсэн шураг мод яндан, цамхгууд нь хөдөлж үзэгдэв. 

	— Германчууд руу, явлаа... Ээ нөхөд минь, очиж олзлогдох нь!.. Та нар чинь яаж байна вэ?.. 

	Мина зөөгч “Керчийн” саравч дээр гандаж харласан царайтай, арьс нь хуурсан том хамартай дарга нь гарч ирлээ. Тэр нойрмог нүдээр “Воля”-гийн хөдлөхийг ажиж байснаа, саравчнаас тонгойж:

	— Холбоо барь! гэж командлав.

	— Даргын тушаал, холбоо барь! гэж усан цэргүүд давтангуут, урам орж холбооны далбаанууд байдаг хайрцаг тийш гүйлдэнэ. 

	“Керчийн” шураг модонд хийсгэсэн эрээн цоохор жижиг далбаануудыг эвлүүлж уншвал:

	“Севастополь руу явах галт онгоцнууд бол Орос орноос шившигтэй урвагчид болно!..” гэжээ. 

	Хараагүй юм шиг дүр үзүүлэн “Воля” хариу өгсөнгүй... Нэр алдраа үнэнч хамгаалж зогсоолдоо үлдсэн цэргийн онгоцны хажуугаар хүн хар ч үгүй шившгээ тарьсан “Воля” хөвж өнгөрөв... “Харлаа шүү!” гэж усан цэргүүд хашхиралдав. “Воля”-гийн урьд хошууны цамхгийн хоёр том их буу олж эргэлдээд мина зөөгчийн өөдөөс чиглүүлэв... “Керчийн” дарга нь бариулаас атгаж, наранд түлэгдэж арьс нь шалбарсан том хамраа үхлийн өмнөөс харуулж зогсоно. Гэтэл их буунууд жаалхан хөдөлж байснаа яг зогсов. 

	“Воля” хурдаа нэмээд, хашлага хаалгаар гарч, алс холын Бизертэд үеийн үед шившгээ тарьж, зэврээд, буу зэвсэггүй, уяатай зогсох гэж түүний ихэмсэг дүр нь тэнгэрийн хаяанаас далд орлоо. 

	Флотын захирагч Тихменев өөрийнхөө зүтгэж, зөвлөлтийн ардын комиссар нарын тушаалыг ор нэр болгон биелүүлж, том хуягт галт онгоц “Воля” бас эскадрын зургаан мина зөөгч Севастопольд очиж хишиг горьдон бууж өгөв. Усан цэргүүд болоод офицеруудыг суллан тавьжээ. 

	Усан цэргүүд нутаг ус, гэр орноо бараадан зүг бүр тийшээ таржээ. Ярихдаа бол онгоцоо живүүлэх гэхээс гар маань хөдөлж өгсөнгүй гэдэг боловч, үнэн хэрэг дээрээ бол бүх Новороссийскийг жадандаа өлгөнө гэж амласан Хар тэнгисийн улаан цэргүүдээс айсан биз. 

	Том хуягт галт онгоц “Свободная Россия” болон эскадрын мина зөөгч найман онгоц Новороссийскийн зогсоолд үлджээ. Тулган шаардах бичгийн хугацаа маргааш дуусах байв. Хотын дээгүүр Германы нисэх онгоцнууд өндөрт ниснэ. Зогсоолд, наадаж байгаа далайн гахайнуудын хооронд германы усан доогуур явдаг онгоцны яндан дуран зүсдэг болов. Холгүй байгаа Темрюкт германы десант бууж байгаа нь дуулдаж байв. Харин Новороссийскийн эрэг дээр өдөр шөнөгүй хурал цуглаан болж үймэлдэж, энгийн хувцастай хачин улсууд улам чанга хашхирч:

	— Нөхөд өө, онгоцоо бүү живүүл, өөрийгөө бүү хөнөө... 

	— Офицерууд чинь цөм флотоо живүүлэх дуртай байна. Тэднүүд чинь толгой дараалан гадаадын түрэмгийлэгчдэд худалдагдсан улсууд... гэнэ. 

	— Арван хоёрдугаар сард Севастопольд офицеруудаа ус руу шидсэн юм, одоо юуг нь айх юм бэ? Вахрамеевын шөнө болгоно биз!.. 

	Ингэж орилогчдын оронд ухуулагч гарч ирээд цамцаа хүү татаж цээжээ яран:

	— Нөхөд өө, өдөөн хатгагчдын үгэнд битгий ор. Флотоо германчуудад аваачиж өгвөл та нарыг энэ их буугаар чинь буудаж ална... зэвсгээ империалистуудад битгий өг... Дэлхийн хувьсгалыг авар! 

	Хэний нь үгэнд орохыг бодоод бодоод учрыг олох аргагүй. Ухуулагчийн оронд өнөөх буу зэвсэг дүүжилсэн Екатеринодараас ирсэн фронтын хүн гарч ирээд бас л 40 мянган жадаар айлгана... Зургаадугаар сарын арван зургааны шөнө олон цэргүүд онгоцон дээрээ ирсэнгүй тарж, уул өөд зугтаажээ. 

	Мина зөөгч “Керчь” шөнөжин гэрлээр ярив. Зарчмын хувьд живэхэд бэлэн байгаа боловч хоёр мянган хүнээс дөнгөж зуугаадхан хүн үлдсэн болохоор, гал түлш уур хурааж, зогсоолын хананаас ч холдож чадахгүй биз гэж “Свободная Россия” хариулав. 

	Мина зөөгч “Гаджи-бей” гэрлээр анивалзан мэдэгдэхдээ: тэнд бас л ширүүн цуглаан болж байна, спирттэй хүүхнүүд хотоос ирсэн, бодвол зориуд илгээсэн байх, ер нь онгоцыг ч дээрэмдэж юу магад. Мина зөөгч “Катиакири” дээр зөвхөн дарга, механик хоёр үлджээ. “Федониси” дээр зургаан хүн үлджээ. “Капитан Баранов”, “Сметливый”, “Стремительный”, “Пронзинтельный” гэдэг мина зөөгчдөөс бас л тийм мэдээ өгөв. Зөвхөн “Керчь”, “Лейтенант Шестаков” хоёр дээр команд нь бүхлээрээ үлджээ. 

	Шөнө дундын хэртэй ямар нэг завь “Керчьд” ойртож ирээд тэндээс хэгжүүн дуугаар:

	— Нөхөд усан цэргүүд ээ... “Известия ЦНК” сонины сурвалжлагч та нартай ярьж байна... флотоо живүүлж ч болохгүй, Севастопольд очиж ч болохгүй, харин эндээ Тушаал хүлээж бай гэсэн адмирал Саблины утсыг саяхан Москвагаас авлаа... гэж дуудав. 

	Усан цэргүүд тонгойж, далбилзаж байгаа завь тийш харанхуй руу үг дуугаралгүй харцгаана. Цаадах хүн элдвээр нотлон, ятгасаар л байв... Дэслэгч Кукель саравч дээр гарч ирээд, цаадах хүний яриаг таслан:

	— Адмирал Саблины утсыг харуул гэв. 

	— Нөхөд өө гэртээ орхичихсон тун харамсалтай юм боллоо, одоо ч аваад ирж болно шүү... 

	Тэгэхлээр нь сайн дуулаг гэж Кукель үгээ таслан чангаар:

	— Баруун биед байгаа завь хагас бэр хэртэй холд. Түүнээс битгий ойрт... 

	— Уучлаарай нөхөд өө, та нар төвийн тушаалыг дагахгүй юү, би энэ тухай утас явуулна гэж завь дээр байгаа хүн хэрцгий хашхирав. 

	— Болохгүй бол наад завийг чинь живүүлчхээд та нарыг онгоцон дээр гаргана. Цэргүүд яаж ч мэднэ, түүнийг би хариуцахгүй шүү гэв. 

	Завь дээрээс үүнд хариулсангүй, харин сэлүүр нь сэмхэн ус алгадаж явав. Завины дүрс харанхуйд сүүдгэнэн замхрахад усан цэргүүд инээлдэв. Дарга нь торонд хашигдсан юм шиг бөгтийж, горзойгоод, нуруугаа үүрэн саравч дээр холхино. 

	Энэ шөнө бараг унтсан хүнгүй. Шүүдэрт норсон тавцан дээр хүмүүс дэмий л хэвтэнэ. Нэг хүний толгой өндийж, Үгүй, үгүй гэж хэлэхэд нойр хулжин, хоорондоо чимээгүй ярилцана. Тэгж байтал ч одод бүүдгэнэн, унтарч, толгодын цаанаас үүрийн туяа мяралзан гийв. “Лейтенант Шостаковичийн” дарга Мичман хэмээх ахлагч цолтой Анненский эрэг дээрээс ирээд, зөвхөн мина зөөгч болон, зогсоолын чиргүүл, завины команд тарсан бас худалдааны онгоц дээр ганц ч цэрэг үлдсэнгүй, тэгэхлээр онгоцнуудыг юугаар чирч гаргадаг бил ээ гэж ярив. 

	“Керчийн” дарга:

	— Мичман Анненский минь та бид нар л хариуцах болоод байна. Яавал ч яаг бид онгоцнуудыг живүүлэх болно гэж хэлэв. 

	Мичман Анненский толгой сэгсрэн дуугүй байснаа явав. Харин үүрийн туяа шаргалтан тэнгисийн буланд тусахад “Длейтенант Шестаков” “капитан Барановыг” чирсээр зогсоолын хананаас аяархан холдож гадаах зогсоолд байгаа живүүлэх газарт аваачив. Мина зөөгчдийн шураг модноос:

	“Сөнөнө, харин бууж өгөхгүй” гэсэн дохиог далбаагаар бичиж дүүжилсэн харагдана. 

	Тэр онгоцнууд төдхөн өглөөний мананд далдлагдав. Бүх онгоц цөм хоосорчихсон юм шиг санагдана. “Свободная Россия” хэмээх аварга том болд онгоцны дээгүүр цахлай халин дүүлнэ. “Керчиэс” утаа пургина. Хэдийгээр өглөө эрт байсан боловч бөөн улс эрэг дээр ирж хашлага хаалга хар ялаа шиг амьтан шавсан харагдана. Галт онгоцнууд чихцэлдэн хавиралдаж, ус руу ялбалзан ганхаж эхлэв. (Семен Красильников онгоцноос буух үүдний манаанд зогсож байв. Өглөөний 6 цагт тэнгисийнхний хар оодгор дээлтэй, погонгүй нэг хүн бөөгнөрөгчдийн дундаас чихэлдэн гарч ирээд буух шатыг өсгийгөөрөө өшиглөв. Түүний жижигхэн, үрчлээтсэн амтай, улаан хацартай нүүр нь хөлөрсөн харагдана. 

	— Ахлах дэслэгч Кукель наана чинь байна уу? гэж жадаа хөндөлдүүлэн замыг нь хааж байгаа Семенаас хөгжилтэй цэнхэр төгрөг нүдээ бүлтэлзүүлэн асуув. Тэр нь энгэр хажуудаа дарж тэмтэрсээр зөвлөлт засгийн төвийн төлөөлөгч нөхөр Шахов гэсэн нэртэй мандат гаргаж үзүүлэв. Усан цэрэг хөмсөг зангидан дүнсийж жадаа буулган, 

	— Нөхөр Шахов ор ор гэв. 

	Кукель түүний өөдөөс тосож ирээд бараг найдваргүй болсон ажил хэргээ танилцуулж, яаралгүй, үндэстэй ярина. Шаховын нүд тогтож ядан эргэлдэж:

	— Гайгүй үүнээс ч бэрх юм олныг үзсэн улс... Би усан цэргүүдтэй ярилцсан, санаа сэтгэл нь тун сайн байна... Одоо та нарт чиргүүл болон хэрэгтэй юм бүхнийг авчирч өгье... Цуглаан хийнэ... Тун зүгээр болно... 

	Шахов завь гаргуулж аваад “Свободная Россия” дээр очлоо. Тэндээс уг завиараа онгоцнуудыг дараалан хэсэв. Түүний намхан бие нь худалдааны онгоцны шат өөд хэрхэн дүүжлэн авирч байгаа, хэрхэн эрэг дээр үсрэн гарч цугларсан олны дунд зүсэн орж хүмүүс шуугилдан, гар нь гозолзож байгааг, нэг газар мянган амаар “ура” хашхирч байгааг Семен харна. 

	Усан цэрэг чихэж суусан хэдэн том завь зогсоолын хананаас холдож зогсоолын гүнд байгаа зэвэрчихсэн нэг багавтар онгоцны дэргэд ирж, удалгүй тэр онгоцны яндангаас утаа суунаглан, бархагаа мултлан хөдөлж “Свободная Россия”-гийн дэргэд очив. Бас нэг том завь далбаагаа хийсгэв. “Лейтенант Шестаков” буцаж ирээд хоёрдох мина зөөгчийг чирч одлоо. 

	9 цаг болоход цугларагсад “керчийн” буух үүдэнд тулж ирлээ. Хүмүүсийн санаа сэтгэл бас л муудах тийшээ хандсан бололтой. Хүн бүр колбаса4, гахайн өөх, талх барьжээ. Ноорч навсайсан жигтэйхэн хүмүүс чихэлдсээр “Керчийн” тавцанд тулж ирээд инээмсэглэн, усан цэргүүд рүү нүд ирмэн шилтэй спирт харуулна. Тэгэхлээр нь буух шатыг хурааж, үзүүрийг нь түлхэх тушаал өгөв. “Керчь” энэ өөдгүй дамшиглалаас холдож зогсоолын дунд очоод мина зөөгчдийг хэрхэн чирч байгааг ажиглаж байв. Өнөөх зэвэрчихсэн, өндөгний хальс мэт санагдах онгоц нь уухилан аахилсаар байж “Свободная Россия”-г арайхийн хөдөлгөхөд тэр нь цугларсан мянган олны өмнүүр ханхайтлаа хөвнө, австай хүүр өнгөрч байгаа юм шиг олон хүн малгайгаа авцгаав. Тэр нь хашлага хаалга, зогсоолын хажуугаар хөвсөөр зогсоолоос холдлоо. Германы нисдэг онгоц ирэх вий гэж хүлгэлзэвч агаар болон тэнгист нам тайван. Одоо зогсоолд ганцхан эсминц “Фидониси” үлджээ. 

	Хүмүүс бас дахин бужигналдаж, толгод хар төрц мэт шоволзсон “Фидонисийн” зогсож байгаа газрын орчим шавалдав. Түүнийг чирч аваачихаар далбаа ба мотороор явдаг том завь ойртож очиход цугларагсдын дундаас чулуугаар нүүлгэж, гар буу хэд хэд дуугарав. Буурал үстэй хүн гудамжны чийдэнгийн шонд асаж;

	— Ах дүүгээ яргалагчид, Орос орныг худалдлаа... Армиа худалдлаа... Ах дүү нараа!.. Та нар юугаа хараав!.. Ганц үлдсэн флотоо худалдаж байна... гэж хашхирав. 

	Цугларагсад орилолдон чулуу шүүрч, хэдэн хүн “Фидонисийн” тавцан дээр үсрэн гарлаа. Тэгэхэд нь “Керчь” эрэгт хурдан ойртож, түргэн жагсаалын хонхоо дуугаргаж, их буунуудын ам нь цугларагсад руу чиглэж, дарга нь амандаа тусгай хоолой барьж бүдүүн дуугаар:

	— Гэдрэгээ! Гал нээнэ шүү! гэж хашхирав. 

	Цугларагсад гэдрэг ухарч, зарим дарагдсан нэг нь чарлалдана. Нөгөө завь “Фидонисийг” чирч аваачив. 

	“Керчь?” хойноос нь аяархан дагаж бүх онгоцны байгаа мяралзсан зөөлөн давлагаатай зогсоол дээр очив. Семен эхлээд онгоцны хошуун дээгүүр нисэж байгаа цахлайг дараа нь шатны хэрсэнгээс хоёр гараараа атгаж байгаа даргаа харна. 

	Өдрийн 4 цаг боллоо. “Керчь” “Фидонисийн” баруун биеэр ороож дарга зөвхөн нэг үг хэлэхэд л мина харвагч аппаратаас мина хар сүүдэр мэт унаж, мяралзсан зөөлөн давлагаа дээгүүр хөөс зурайтал гүйж “Фидонисийн” яг бөөрөнд нь тэнгисийн ёроолгүйн дундаас ус хөөс уул мэт оволзон босож, лут нүргээн тэнгис дээгүүр алс хол замхрав. Уул мэт ус доошоо буусны дараа харин “Фидониси” усан дээр алга болж хөөснөөс өөр юу ч үгүй байв. Онгоц живүүлэх ажил ингэж эхлэв. 

	Дэлбэлэх бүлгийнхэн мина зөөгч галт онгоцнуудын бүх таглаа, бөглөөг нээж ус оруулаад, хазайж байгаа онгоцны дохионы бүх гэрлийг ховх татаж, уурын машин, цилиндрийг арван фунтийн дариар дэлбэлэхийн тулд завинд сууж зайлахаас өмнө дарьтай утас шатааж орхино. Мина зөөгч галт онгоцнууд олон зуун алд гүнд хурдан живж далд орно. Хорин таван минутын дараа бүх зогсоол хоосров. 

	“Керчь” хар хурдаараа очиж “Свободная Россия” руу мина харвахад, усан цэргүүд малгайгаа авч ёслов. Эхний мина хошууг нь оноход хуягт галт онгоц оргилсон усанд булагдаж, дороо далбилзав. Хоёр дахь мина гол бөөрөнд нь туслаа. Үүл мэт хөөс, утааны дунд шураг мод ганхаж харагдав. Хуягт галт онгоцны тэнгисийн оволзож байгаа ус, аянга мэт нүргээний дунд бүр ч нүсэр сүртэй харагдаж амьтай тэмцэж байгаа юм шиг санагдана. Усан цэргүүдийн нулимс асгаж, Семен нүүрээ алгаараа дарав... 

	Дарга Кукель энэ мөчүүдэд бүр эцтэлээ турж, сөнөж байгаа галт онгоц руу шантайлгасан ганц хамар л үлджээ. Сүүлийн мина очиж тусахад “Свободная Россия” өсөхийн залуураа харуулан гэдрэг эргэлдэв... Тэгснээ усан доороос өндийх гэж байгаа юм шиг нэг хүчилснээ хөөс бужигнуулан тэнгисийн ёроол руу хурдан орлоо. 

	“Керчь”, Туапсег чиглэн тэр онгоц сөнөөсөн газраас хамаг хурдаараа зайлав. Маргааш өглөө нь бүх хүнээ завиар буулгаад дор дурдсан радио мэдээ явуулсан үүнд:

	“Бүхний, сонорт... Германд шившигтэйгээр бууж өгснөөс сөнөсөн нь дээр гэж үзсэн Хар тэнгисийн флотын хагасыг устгаад өөрөө сөнөлөө. Эскадрын мина зөөгч “Керчь” гэжээ. 

	Мина зөөгч хамаг таглаа бөглөөг нээж ус оруулаад, машинаа дэлбэлж, гучин алд гүнд живжээ. 

	Семен Красильников эрэг дээр гараад одоо хаашаа явах вэ? гэж нөхөдтэйгөө зөвлөв. Янз бүрээр бодож үзээд эцэст нь Шахов, цагаан гвардийнхантай тэмцэх зорилгоор мөрний усан флот байгуулж байгаа Астрахань, Ижил мөрөн тийш очих болжээ. 

	Кожухын даргалсан Таманын арми, нэлэнхийдээ боссон хасаг сууриныханд хөөгдөж замгүй уулын зөрөг мөшгөж явсаар Кубани голын эх рүү нэвтэрч ирлээ. 

	Флот сөнөсний дараа германчуудын эзэлсэн Новороссийскийг дайрч гарах байсан болохоор таманыхны цуваанууд хотод санамсаргүй тулж ирээд цэргүүд дуу дуулж хот руу ороход герман цэргүүд уг учрыг мэдэхээ больж галт онгоцон дээр гараад таманыхны сүүлийн цувааг мөн сүүл мөшгөн мөрдөж яваа зэрлэгшсэн, согтуу хасаг сууриныхантай хамтад нь тэнгисийн их буугаар галлажээ. 

	Германчууд болгоомжлон тус хотыг орхиж зайлахад, Кожух ч нүдэлдсээр бас хотыг орхиж явсны дараа уг хотыг хасгууд дараа нь цагаантны байнгын арми эзэлж цөлбөн бусниулжээ. 

	Усан цэрэг, улаан цэргүүд болон хотын ард иргэдийг ямар ч шүүх таслахгүй утасны модноос дүүжлэв. Ачаа зөөдөг тэрэгчид тэр өдрүүдэд гурван мянган хүүр далайд хаясан гэдэг. Новороссийск цагаантны зогсоол боллоо. 

	Арван таван мянган дүрвэгчдийн ачаа хөсөгт дарагдсан Таманы арми тэнгисийн хоосон эрэг дагаж явсаар Таупсед хүрээд тэндээс зүүн зүг эрс эргэв. Деникинчүүд араас нь мөр мөшгөж, өмнөх бүх зам хавцалд хасаг сууриныхан тосож боосон байв. Өдөр бүр ширүүн тулалдаан болж, арми нь цус нөжөө урсгаж, хэмхэлдсээр, өлбөрч үхсээр хавцалд шургаж, өндөр огцом толгод өөд авиран маажиж шингэрч хорогдсоор нүцгэн духаараа халз мөргөн харгуй зам гаргаж явах бүлгээ. 

	Олзлогдож байхад нь генерал Покровскийн цэргийн жирийн үгээр бичсэн захидлыг хүргүүлэхээр сулласан нэг улаан цэргийг Кожух дээр хүргэж ирсэн үүнд:

	“Чи муу өөдгүй амьтан муу хулгай, нүцгэн шалдан большевикуудын эгнээнд орох гэж шийдсэнээрээ оросын арми, флотын бүх офицерын нэр төрийг бузарлав. Ер нь чи ч, чиний нүцгэн шалдангуудын дуусах цаг болсныг мэдээрэй хө. Чам шиг өөдгүй амьтныг бид хатуу гараар атгасан болохоор хэзээ ч мултрахгүй шүү. Хэрэв өршөөл горьдож байгаа бол үйлдсэн хэргийн учир хоригдлуудын суманд орох нэг зам байна. Тэгвэл миний тушаалыг биелүүлэх ёстой үүнд: Өнөөдрийн дотор зэвсгээ хураалгаад, зэвсэггүй дээрэмчдээ Белореченск станцын баруунтай 4—5 мод газар байрлуул. Энэ бүгдийг бэлдээд төмөр замын 4-р шовгорын орчим надад мэдэгд...” гэжээ. 

	Кожух энэ захидлыг унших зуур жижиг лаазаар цай ууж, захидал авчирсан өнөөх хөл нүцгэн, цамцан дээрээ бүс бүсэлчихсэн, гонсойсхийж зогсоо цэргийг Кожух:

	— “Ээ хонгор минь чи чинь өөдгүй эр байна даа яахдаа надад ийм захидал авчирдаг бил ээ? Ангидаа оч!..” гэв. 

	Яг тэр шөнө Кожух, генерал Покровскийд аймаар цохилт өгч, түүний ангиудыг морин цэргээр дайрч ухраагаад, хол хөөж, Белореченскийд цөмрөн улмаар бүслэлтээс гарчээ. Есдүгээр сарын эцэст Таманын арми денинкинчүүдийн эзэлж байсан Армоварт тулж, явдал дундаа эзлээд Невинномысс сууринд Сорокины армийн үлдэгдэлтэй нийлэв. 

	Сорокин, Екатеринодар болон тэнд ойролцоох айлуудын дэргэд бут цохигдож армидаа нэр төрөө барьж, цэргийн нэр алдартаа ташааран солиорч, бүтэлгүй тэгэхдээ уурсан бачимдсаар зүүн зүг улам улам ухарч саяхан дивиз, бригад, хороо гэж нэрлэж байсан ангиудын үлдэгдэл дотор хутгалдан, усны эргүүлэгт орсон зомгол шиг эргэлдэж байв. Одоо эд нар дайсны буу дуугармагц эргэж зугтдаг бөөн хүмүүс болжээ. Тэд, ухрах замдаа юу тохиолдсон бүхнийг арчина. Нүд харсан зүг зугтаж, мөр мөшгөж яваа үхлээс ангижрахыг л хичээнэ. 

	Тоо томшгүй оргодлууд аглаг тал болон шарилж, хиргисүүр бүрхсэн эртний үеийн ард түмний нүүдлийн замаар тасралтгүй хэсүүчлэн тэнэнэ. 

	Екатеринодарын хавиас хоёр зуун мянга орчим цэрэг, дүрвэгчид зугтаасан юм. Тэндээ үлдсэний нь хасаг сууриныхан цавчилж, дүүжилж, тарчилгаж дуусжээ. Хасаг суурин болгонд шовгор улиас бүрээс дүүжилсэн хүүрүүд санжганаж байв. Одоо улаантныг буцаж ирэх вий гэж айх юмгүй хайр найргүй өшөө авна. Бүх хязгаар нутагт большевик нэртэй бүхнийг шатааж байв. 

	Сорокин бол хувьсгал дундуур мандсан хүн юм. Тэр нь өөрийнхөө мандах, унахыг араатан шиг зөгнөж байв. Одоо тэр нь ухралтыг удирдахгүй явна, удирдаад ч тусгүй байжээ. Тэр урсгал хөдөлгөөн зүүн зүг тэмүүлнэ. Харин цагаантнуудын мөрдөх эрч сулрахад л зогсох юм. 

	Тэр нь эртний пелаз, кельт, герман, славян, хозаруудын хиргисүүрийн хажуугаар, гандаж шатсан тал дундуур мөлхөж байгаа вагоныхоо цонхоор хөмсөг зангидан харж суухаас өөр юмгүй болжээ... Түүний дагуулууд галт тэргийг нь хамгаална, эс тэгвээс хажуугаар өнгөрөгчид:

	— Нөхөд минь ээ, манай дарга нар биднээс урваж, худалджээ, дарга нарыг нүд, бид өөрсдийнхнөө ч алсан юм чинь гэж хашхиралдана. 

	Штабын дарга Беляков, Сорокины тасалгаанд орж ирээд санаа алдаж, цаашдаа тэмцэх нөхцөлгүй гэсэн бүдэг бадаг үг ярив. Тэр нь том духаа гарын алгаар илж: “хувьсгал өөрийнхөө үе шаттай байдаг юм, өрнөлтийн үе өнгөрлөө, одоо бидний өөдөөс урсгал хүч эсэргүүцэж байна. Бид зөвхөн офицеруудтай тэмцээгүй, бүх ард түмний эсрэг тэмцэж байна. Хувьсгалын ололтыг цаг тухайд нь хожимдолгүй хамгаалах хэрэгтэй... Буулт ч бил ээ хийж байгаад хамгаалах хэрэгтэй...” гээд түүхийн үнэмшим жишээ татдаг байв... 

	“Чи муу өөдгүй амьтан намайг ямар мөнгөөр худалдаж авах гэж байна?” гэж Сорокин хариулна. Ингэж байхад нь түүний гарт Деникин орох юм бол амьдаар нь идэх биз. Гэвч Екатеринодараас Пятигорск руу зугтаасан Хар тэнгисийн Төвийн Гүйцэтгэх Хорооны гишүүд нөхдөд л юм юмнаас илүү уурлаж байв. Тэднүүд зөвхөн “Сорокины хэмжээгүй эрхээр захирах гэсэн хандлагыг сааруулах арга хэмжээ хайж байж...” гэнэ ээ. Яаралтай тушаалыг нь биелүүлэхгүй ямагт саад хийж Марксаас эш татаж өмнөө бариад ерөнхий жанжны өшөө хорслыг шатааж байжээ. 

	Сорокины тусгай вагонд цагаан үстэй хөөрхөн хүүхэн Зинка бас үзэгдэх болсон нь Беляковын сэтгэл зовж хичээнгүйлэн эрхэлдэг зүйл ажээ. Зинка өнөөх л янзаараа улаан хацартай, дур булаам хэвээр боловч хоолой нь баахан сөөжээ. Түүний өмсдөг бүх торгон цамц, гитарыг нь ачаанаас хулгайлжээ. Зинка одоо ерөнхий жанжинтай нэлээд чөлөөтэй харилцана. 

	Шөнө болж, тусгай вагоны хөшиг хаагдахад Сорокин хөлчүүрэн мансуурч элдэв юм бодож, Зинка ч балалайк тарчигнуулан бас л Беляковынх шиг юм үглэн хувьсгал мөдхөн сөнөх тухай, Якобины хядлагаас эзэн хаант улс мандуулж чадсан. Наполеоны гайхамшиг хувь заяаны тухай ярина. Сорокин уураг тархиндаа спирттэй хольсон халуун цус шахаж, нүд нь гялалзан, зүрх нь оволзоно... Сорокин цонхны хөшгөө татаж, түүний халуурхсан сэтгэлийн хоосон бодол харагдах мэт болж байгаа шөнийн харанхуйг ширтэнэ. 

	Цагаантны түрэлт саарч эхлэв. Улаан Арми арай хийж Кубанийн зүүн эргээс зууралдаж аваад нүх малтаж хориглов. Энэ үед төмөр дивизийн дарга Дмитрий Шелест киргизийн талыг ачааны машинуудаар гаталж Царицнаас буцаж иржээ. Тэр нь хоёр зуун мянган сум авчирч өгөөд бас атаман Красновын цагаан хасаг цэрэгт бүслэгдсэн Царицынд туслахаар хойд зүг хөдөл гэсэн тушаалыг гардуулав. 

	Сорокин, тушаал биелүүлэхээс эрс татгалзаж, бусдын нутаг дээр байлдаж залхсан украйн дивизүүдэд будилаан дэгдэж үймэлдэж байснаа фронтоос дур мэдэн ухрав. Сорокиныг яаж ч гуйж, занавч тэд огт тоосонгүй. Харин уг нь Полтаваас гаралтай хүн болохоор Шелест л цэргийн хагасыг тогтоов. Тэр нь цэргүүдтэй тайван, хянуур, тариачин шиг ярилцаж, өөрийгөө ч цэргүүдийг ч магтана. Цэргүүд түүнийг түшиг тулгуур болж чадах буурьтай хүн байна гэж үзээд үгэнд нь орно. Дмитрий Шелест тэр цэргүүдийг дагуулан ажил төрлөө эхэлж Невинномыссийн орчим офицеруудын хүчирхэг цувааг бут цохив. Ингэсэнд нь түүнийг Сорокин бүр үзэн ядах болов. 

	Тэгээд Сорокин, Дмитрий Шелестийн ялалтад баяр хүргэж фронтын хагасыг захирагчаар томилоод мөн тэр өдөртөө түүний ангийн зэвсгийг хурааж, өөрийг нь, бүх даргалах бүрэлдэхүүнийг буудан алах нууц тушаал өгчээ. Дмитрий Шелест тэр нууц тушаалыг мэдмэгц украинчуудаар нөхөж авсан төмөр дивизээ авч фронтоос ухарч хужиртай, элс зууралдсан тал дундуур туулж есдүгээр армийн хувьсгалт зөвлөлийн тушаалыг биелүүлэх Царицны зүг явав. Тэгэхлээр нь Сорокин, Дмитрий Шелестийг хууль зөрчсөнд тоолж, түүнийг дайралдсан газарт нь буудан алах явдлыг цэрэг нэг бүрийн үүрэг болгож, Төмөр дивизийг хэн ч хүнс тэжээлээр хангаж болохгүй гэж хориглон зарлажээ. Гэвч Шелест явахдаа явсан боловч түүнийг буудах гэж нэг ч хүн гар сарвайсангүй. Тэгээд зам зууртаа хүнс тэжээл хэрэгтэй болоход Шелест малгайгаа тосож, нулимсаа асгаруулан тосгоны гүйцэтгэх захиргаанд орж, өвс, овьёос, талх гуйж, Шелест би урвагч биш, харин цагааны дээрэмчин ерөнхий жанжин Сорокин л урвагч байгаа юм гэдгийг тайлбарлана. 

	Гэтэл төдхөн Сорокины нэр төрд дуртайг турших нэг юм болсон үүнд: үхсэн гэж бодож байсан Кожух уул нуруу даван ирж, Армовирыг явдал дундаа эзэлж цагаантныг Кубанийн цаад биед хөөж гаргав. Тэгээд таманыхан Сорокины тушаалыг биелүүлэх дургүй буюу заримдаа огт биелүүлдэггүй байв. Цаглашгүй хүнд хүчир аялалд хатуужсан Таманы арми Сорокины сэг болсон армийн гол нуруу болж Армовир, Невинномысск, Ставрополийн зурвасаар хориглов. 

	Деникинд ч бас нэг шинэ хүч болох цагаан партизан Шкуро хэмээх, юм их үзсэн, заль мэхтэй, зоримог эр элдэв дээдийн амьтнаар араатны зуут гэгчийг бүрэлдүүлэн ирж шинэ хүч сэлбэжээ. 

	Сорокины штаб Пятигорскт ирэв. Сорокин фронт дээр үзэгдэхээ больж, Кавказад Москвагийн мэдэл, нөлөө нэмэгдэж өдөр ирэх тутам улам чангаран шинэ горим дэглэм үүслээ. Хязгаарын намын хороо санаачлан хувьсгалт цэргийн зөвлөл байгуулахаар тогтоосноос ийм явдал үүсжээ. Сорокин Москватай үзэлцсэнгүй арга буюу захирагдах боллоо. Хувьсгалт цэргийн зөвлөлд шувт шинэ хүмүүс оржээ. Ерөнхий командлагчийн эрх мэдэл нь хамтын удирдлагад шилжив. Тэгэхлээр нь өөрийнхөө амь насны тухай асуудал болж байгааг Сорокин мэдээд ширүүн тэмцэж эхлэв. 

	Хувьсгалт цэргийн зөвлөлийн хурал дээр Сорокин барайж уруу царайлан суух бөгөөд үг хэлэх зөвшөөрөл аваад үсэг бүрийн төлөө тэмцэлдэнэ. Тэгээд ч өөрийнхөө санаснаар байдаг байв. Пятигорскт өөрт нь үнэнч ангиуд цугларсан байсан болохоор Сорокиноос айж эмээж байсан нь талаар биш байв. Сорокин ч эрх мэдлээ үзүүлэх эвтэйхэн үе эрж байснаа яг олжээ. Таманы армийн хоёрдугаар цувааны дарга Мартынов цэргийн их хурал дээр ерөнхий жанжны тушаалыг биелүүлэхээс татгалзана гэж мэдэгджээ. Тэгэхлээр нь Мартыновын толгойг ав гэж Сорокин хувьсгалт цэргийн зөвлөлөөс шаардаж, эс тэгвэл армийн дотор бүр анархи байдал дэгдэнэ гэж сүрдүүлэв. Мартыновыг аврах аргагүй болж, түүнийг Пятигорскт дуудан авч ирээд баривчлан хорьж, улмаар фронтынхны өмнө талбай дээр буудаж алав. Таманы хороодод шуурга мэт хэл ам дэгдэж, өшөө авна гэж тангараглах болов. 

	Ерөнхий жанжны дэргэд шинэ штаб байгуулж, Беляковыг бүрмөсөн огцруулахад Сорокин түүнийг хамгаалсангүй. Штабын дарга бичиг хэрэг, мөнгөн сангаа шилжүүлж өгөөд учир байдлыг ярилцахаар танил агсныхаа байранд оров. Сорокин нуруугаа үүрч, тасалгаа дотуур холхино. Ширээн дээр нь гар хүрээгүй зууш эхлээд орхичихсон шилтэй архи тавиастай байна. Цонхны цаана шингэх нарны хуурай бүгчим туяанд мод бүрхсэн Машук уул нүүгэлтэн харагдана... 

	Сорокин орж ирсэн хүнийг нүднийхээ булангаар хараад бас холхин явна. Беляков толгойгоо ганзагалан ширээний дэргэд суув. Сорокин түүний өмнө очиж мөрөө хавчисхийгээд:

	— Архи уух уу? Сүүлийн удаа ууя гээд тачигнатал инээж, хоёр хундаганд хурдан дүүргээд, уусангүй бас л холхино. — Хонгор минь, чиний явдал дуусжээ... Харин эндээс ор мөргүй зайл гэж би зөвлөх байна... Би чамайг хамгаалахгүй... Чиний хэргийг шүүх комисс маргааш томилно, ойлгов уу?.. Бодвол лав буудах биз... 

	Беляков түүний өөдөөс зэгэлтсэн жалхгүй нүүрээ харуулж, алгаараа духаа илснээ гар нь доош санжиж:

	— Чи бол өөдгүй, муу амьтан гэж Беляков хэлэв. Би чамд шал дэмий хамаг сэтгэлээ нээжээ... Чи ёстой жудаггүй амьтан даа!.. Харин би чамайг Напольон гэж байсан маань түрийний бөөс ажээ!.. гэв. 

	Сорокин хундагаа өргөж, шүд нь шилний амсарт тас тас хавирч уув. Черкес дээлийнхээ карманд гараа хийж тасалгаа дотуур холхиж байснаа огцом зогсож. 

	— Шалгалт хийхгүй. Дуртай зүгтээ тонил. Сая би чамайг буудаагүйн учир бол чиний гавьяаг бодсон юм, санаж яв, бас үнэлж үз, ойлгов уу? 

	Түүний хамар сортолзон, уруул нь хөхрөн, уур хилэнгээ барьж ядан салгална. 

	Беляков, Сорокины ааш занг тун сайн мэдэх учир, түүнээс нүдээ салгалгүй, гэдрэг ухарсаар, хаалгаа хурдан хааж гарав. Тэр нь ар хаалгаар хашаа руу гарч тэр шөнөдөө Пятигорскоос ор мөргүй арилжээ. 

	Сорокин байн байн, хундага хундагаар архи ууж шөнөжин юм бодлоо. Найз агсан хүн нь түүнийг дуслын чинээ боловч жигшин хялайж хордуулав. Харин хор нь аймшигтай бөгөөд түүнээс болж тэсвэрлэшгүй зовно... 

	Сорокин нүүрээ гараар таглаж: Беляков тун зөв... Зургаадугаар сард Наполеон шиг далайцтай байсан бол одоо цэргийн коллегид шувт хуралдаж Москвагийн намынхныг хүлгэлзэн харах болжээ... Беляков өөрийнхөө санааг хэлээгүй... Армид ч, намд ч намайг ингэж ярьж байна. Бас Деникинчүүд ээ! Екатеринодарын цагаан цэргийн сонинд Деникинтэй ярилцсан тухай сурвалжилга гэсэн нэг жижиг өгүүллийг Сорокин санаж, тэр өгүүлэл бүх биеийг нь нэвт сүлбэх мэт болсон үүнд; “Миний өмнө арслан байна гэж би бодсон, гэтэл тэр маань арслангийн арьс нөмөрсөн, хулчгар нохой байжээ... Ер нь би үүнд гайхахгүй байна... Сорокин бичиг үсгээр дульхан, дунд даргын цолтой хасаг цэргийн жирийн нэг офицер байсан, тэр хэвээрээ л байна” гэж Деникин хэлжээ. Гайгүй Деникин! Хүлээж бай... цаг ирэхэд... харамсах болно доо. 

	Сорокин гараа зангидан, шүдээ хавирна. Фронт руу давхиж очоод, армиа дагуулан зад цохиж, муусайн офицеруудыг үлдэн хөөж, агт мориор гишгэлүүлж, сууринуудыг зүг бүрээс нь түймэрдэх юм билүү. Екатеринодарт цөмрөн орж, Деникинийг өөр дээрээ ирүүл гэж тушаагаад, тэр золигийг хөнжил дотроос нь, цагаан өмдтэй нь суга татаж: “жирийн нэг хорунжийн тухай сонинд тэмдэглэл бичиж наргиж байсан хүн маань та, Антон Иванович биш биз? Эрхэмсэг генерал минь, тэр чинь таны өмнө ирлээ... Одоо яах бил ээ, суран бүсээр нурууны махыг чинь урах уу эсвэл мянга таван зуу сүмбэдэх бил үү? гэх юм сан” гэж Сорокин бодно. 

	Сорокин ингэж дэмийрэн гиюүрэхээ болих гэж санаа алдана. Үнэн байдал нь харанхуй бөгөөд тодорхойгүй түгшүүртэй бөгөөд гутамшигтай байлаа... Шийдэх хэрэгтэй болжээ. Хуучин найз, штабын дарга нь өнөөдөр сүүлийнхээ удаа түүнд албаа өнгөрөөв. Зөөлөн салхинд Шарилжтай талын хуурай, гашуун үнэр ханхалж байгаа цонхны өмнө Сорокин очлоо. Үүрийн туяа хэдийгээр бүр гийгээгүй боловч, харанхуй тэнгэрт үл мэдэг тусна. Бас л нүсэр том Машука хөхрөн ягаарч үзэгдэнэ... Сорокин хүйтэн инээмсэглэж: За яах вэ, баярлалаа Беляков минь... Зүгээр, шийдгүй, гуйвж дайвахаа эцэс болгоё... гэж бодно. Мөн энэ шөнө, Сорокин “дэндүү осолтой юм хийх” гэж шийджээ. 

	Тэгээд хэдхэн хоногийн дараа кавказын армийн хувьсгалт цэргийн хороо удаан хугацаанд тээнэгэлзэж байснаа давших гэж батлав. Ар талаа Святой Крестэд нүүлгэж, армиа Невинномыст төвлөрүүлэн тэндээс Севастополь, Астарханийн зүг хөдөлж, улмаар Царицны дэргэд тулалдаж байсан аравдугаар армитай залгахыг зорьжээ. Энэ нь Дмитрий Шелест Царицнаас авчирсан яг тэр тушаалын дагуу байжээ. 

	Ставрополийг эзлэхийг таманыханд даалгав. Цөм хөдөлж, ар тал нь зүүн хойшоо, цуваанууд нь баруун хойшоо хөдлөв. Улс төрийн удирдагчид болон ухуулагчид цэргийн ангийн санаа сэтгэлийг, урам зориг бадруулсан лоозон тавьж зогсолтгүй яриа хийнэ, цуваануудын дарга нар фронтод явав. Пятигорск хоосорч, зөвхөн Хар тэнгисийн бүгд найрамдах улсын Төвийн гүйцэтгэх захиргаа болон Сорокин өөрийнхөө штаб, бие харгалзагчдын хамт үлджээ. Бачимдан яарч байхдаа уг засгийн газар нь үнэндээ ерөнхий жанжны эрхэнд бүрэн орсныг хэн ч ажиж анзаарсангүй. 

	Сорокин нэг үдэш, холбоочноо дагуулан харьж явахдаа морио сарвайтал хатируулж, хотын цэцэрлэгээс уул тийш морио залж, замдаа тохиолдсон нэг бөгтөрдүү өргөн биетэй, оодон савхин дээлтэй хүнийг мориороо дайрав. Тэр хүн дайвалзаж нагаан зүүсэн ташаагаа самардана. Сорокин уурлан хөмсгөө зангидан, Гымзаг танив. Гымза фронт дээр байх ёстой ажээ... Гымза ч гараа бууны гэр дээрээс авав. Хөмсөгний цаанаас түүний харах нь аймаар ажээ... Бельковтой сүүлийн удаа ярихад тэгж харж бил ээ... Гымзын гутлын түрий шиг тас хар сахлаа хусчихсан царайд гэнэт жирийсэн цагаан шүд харагдав. Сорокины зүрх шимшрэн 

	— Энэ ч бас даажигнаж байгаа вий! гэж бодно. 

	Сорокин морио цочмог давирахад морь нь янцаглан ухасхийж, ерөнхий жанжныг сайр шалтай гудамжаар тачигнуулан авч давхисаар, сүүлээ бандгануулан бэлчээрээс буцаж яваа хоньдын айсуй өндөр өөд пижигнэн арилав. Энэ бол аравдугаар сарын арван гуравны шөнө ажээ. Сорокин бие хамгаалагчдын даргыг дуудаж ирүүлэхэд тэр нь цонх өөд хялалзан, Гымза үнэхээр өнөөдөр Пятигорскт ирсэн, харж хамгаалах зорилгоор хоёр суманг фронтоос ирүүлэхийг Төвийн Гүйцэтгэх захиргаанд шаардсан гэж шивнэв... “Нөхөр Сорокин минь энэ чинь хэний эсрэг ингэж байгааг тэнэг амьтан ч ойлгоно шүү!..” 

	Дуг унтсан Пятигорск дээгүүр, Машук уулын дээгүүр намрын одод мяралзан үзэсгэлэнтэйеэ түгэхэд Сорокины бие хамгаалагчид чимээ анир гаргалгүй Төвийн Гүйцэтгэх Хорооны дарга Рубин, мөн гишүүд Власов, Дунаевский болон хувьсгалт цэргийн зөвлөлийн гишүүн Крайный, Онцгой комиссын дарга Рожонскийн гэрт орж орон дотроос нь баривчлан ууцанд нь жад тулгаж, туусаар хотын гадна, төмөр замын шорооны цаана аваачиж ямар ч үндэс шалтаг заалгүй буудан алжээ. 

	Сорокин энэ үед Лермонтов станц дээр байгаа өөрийн тусгай вагоны үүдэн дээр зогсож байв. Шөнийн анир чимээгүйд буун дуугарч, тав дуугарахыг Сорокин сонслоо. Төдхөн хүн уухилан амьсгаадаж, бие хамгаалагчдын дарга уруулаа долоосоор ирлээ. “За?” гэж Сорокиныг асуухад, бие хамгаалагчдын дарга “устгачихлаа” гэж хариулаад алсан улсуудын овгийг тоочив. 

	Галт тэрэг хөдлөв. Одоо ерөнхий жанжин фронт руу нисэх мэт тэмүүлнэ. Гэвч үзэгдэшгүй муухай гэмт хэргийн тухай цуурай түүнээс илүү хурдан ниснэ. Өчигдөр Гымзаас болгоомжлох тухай мэдээ авсан хязгаар нутгийн хэдэн коммунистууд Сорокинаас өрсөж Пятигорскоос машинаар гарчээ. Тэд арав дугаар сарын гучинд Невинномыст фронтын их хурлыг зарлан хуралдуулав. Тэгээд Сорокиныг армийнхаа ангиудын өмнө үзэгдэж, дорно дахины суут жанжин шиг, хэдэн зуун бие хамгаалагчаа дагуулан, бүрээчээр түргэн жагсаал үлээлгэж, өмнөө ерөнхий жанжны хувийн туг хийсгэн явахад нь яг энэ үед Невинномыст хуралдсан фронтын их хурал түүнийг хууль бус хэмээн санал нэгтэй баталж, даруй баривчлан, Невинномыс станцад хүргүүлэн шүүхэд, шилжүүлсүгэй гэж тогтжээ. 

	Таманчууд, улаан цэргүүд вагоныхоо хаалгыг нээж ерөнхий командлагчид хандан шүүхэд шилжих болсны нь хашхирах болов. Сорокин станц дээр эргэж ирээд цувааны дар нарыг ирүүлэхээр тушаав. Гэтэл нэг ч хүн ирсэнгүй. Тэгэхлээр нь харанхуй болтол төмөр замын буудал дээр сууж байгаад морио авчруулж, бие хамгаалагчдын даргын хамт хоёулхнаа хээр тал руу давхиж одов. 

	Гуравхан хүн үлдсэн хувьсгалт цэргийн зөвлөлд маш их сандарна. Ерөнхий жанжин нь хээр талд алга болж, арми нь давшихаа больж, харин Сорокиныг шүүж цаазлахыг шаардана... Зуун тавин мянган хүн нэгэнт давшилтад бэлдэж байгаа болохоор одоо юугаар ч зогсоох аргагүй... Тэгээд аравдугаар сарын хорин гурванд Таманын арми Ставрополь руу давшихад цагаантнууд ч сөрж давшив. Аравдугаар сарын хорин найманд их буу болон винтовын сум дутагдаж байна, хэрэв маргаашийн дотор багтааж нийлүүлэхгүй юм бол ялах горьдолгүй боллоо гэж бүх цувааны дарга нар мэдэгдэв. Сум хэрэгсэл байхгүй, “Ставрополийг ганц жадаар эзэл...” гэж хувьсгалт цэргийн зөвлөл хариулжээ. Хорин есний шөнө хоёр цувааг дайралтад зориуд бэлдэж зориуд гаргав. Тэр хоёр цуваа нь сүүлчийнхээ сумыг буудаж байгаа их бууныхаа галаар халхлагдан Ставрополиос 25 мод зайтай цагаантны фронт байрлаж байгаа Татарская тосгонд тулж очив. Тал газрын зэс өнгөтэй том сар мандахад (армид пуужингүй болохоор сараар дохио болгосон юм) Их буун дуу татарч, таманыхны эгнээнүүд буу дуугаргахгүй явсаар дайсны наад талын окопуудад үсрэн орохтой зэрэг гуулин хөгжим үлээж, хэнгэрэг дэлдэн дайрах хоёр цувааны эгнээнүүд давлагаа мэт дайрч, сум, гар бөмбөгийг хөгжмөөр сольж хөгжимчдийг гүйцэж, пулемётын суманд олон зуугаараа хяргуулсаар гол бэхлэлтийн бүх шугамыг дайран орлоо. Цагаантан ухарч ар дахь толгой дээр гарахад нь тэр толгойг ч гүйдэл дундаа эзлэв. Дайсан хот руу зугтахад хойноос нь улаан казах цэргийн зуут нэхэн хөөв. Аравдугаар сарын гучинд Таманын арми Ставропольд орлоо. 

	Маргааш нь хотын төв гудамжинд ерөнхий командлагч Сорокиныг хүмүүс харсан үүнд: тэр нь бие хамгаалагчдын даргаа дагуулан зөөлөн явахад царай нь цонхийж, зовхи нь буужээ. Улаан цэргүүд түүнийг харж, атаархан, гэдрэг ухарч: “Хаашаа сонин, галзуу амьтан гэгч вэ? Хаанаас ирээв?...” гэж украйнаар ярьцгаана. 

	Сорокин, гүйцэтгэх хорооны эсэн мэнд үлдсэн депутат, гишүүд цуглараад байгаа хаалган дээр нь “Генерал Шкурогийн штаб” гэсэн хаягийг нь дутуу ховхлоод орхичихсон Зөвлөлийн байшингийн өмнө үсрэн бууж шатаар нь зоригтой алхлан орж, түүнээс сочиж хирдхийсэн нэг цэргийн хүнээс: “Бүгд хурал хаана хуралдаж байна?” гэж асуугаад танхимд орж хурлын тэргүүлэгчдийн ширээний дэргэд шууд очиж сандран гайхсан хурлынханд хандаж, толгойгоо омголон өргөж ийн хэлэв. 

	— Би бол ерөнхий жанжин байна. Миний цэргүүд дээрэмчин Деникинийг бут цохиж тус хот болон мужид зөвлөлт засгийг сэргээлээ. Невинномыст дур зоргоороо хуралдсан цэргийн их хурал намайг хуулиас гадуур гаргаж ичгүүргүй зарлажээ. Хэн тэр хуралд ийм эрх олгосон юм бэ? Миний гэмт хэрэг гэгчийг байцаан шалгах комисс томилохыг би шаардаж байна. Комиссын дүгнэлт гарахаас өмнө би ерөнхий жанжны эрх мэдлийг найр тавьж шилжүүлэхгүй...гэв. 

	Тэгээд мориндоо очихоор гарах гэтэл нь Таманы гуравдугаар хорооны зургаан байлдагч дайран хумхиж, гарыг нь мушгив. 

	Сорокин, үг дуугаралгүй улайран тэмцэнэ, хорооны дарга Висленко түүний толгой руу ташуурдаж: “Мартыновыг буудсаны хариуд чинь ингэж байгаа юм, хорт могой минь...” гэв. 

	Сорокиныг шоронд аваачиж хорив. Түүнийг шоронгоос гарч явчих вий гэж таманыхан сандарна. Маргааш нь түүнийг байцаалтад ирүүлэхэд Гымза даргалж байгааг хараад одоо ч үхжээ гэж мэдэв. Тэгээд бас амьд явах юм сан гэсэн шунаг сэтгэл оволзож, хараал хөвүүлэн ширээ шааж ийн хэлэв. 

	— Дээрэмчид та нарыг би бас л ингэж шүүнэ дээ! Сахилга бат нурж, эмх замбараагүй байдал дэлгэрч нууцгай хувьсгалын эсэргүү хэрэг дэгдээж байна!.. Та нарыг өөдгүй Мартынов шиг л залхаана даа... 

	Гымзагийн хажууд сууж байсан шүүхийн хурлын гишүүн Виселенко царай нь цаас шиг цайж гараа ар тийш явуулж том автомат гар буу гаргаж ирээд хүхээгтэй сумаа бултыг нь Сорокин руу тулгаж байгаад буудчихлаа. 

	Ставрополиос Ижил мөрний зүг цаашаа хөдөлж чадсангүй. Шкурогийн араатан зуут ар тал руу шурган ороод Таманы армийг Невинкомысск дахь базаас нь тасалжээ. Деникин, Ставрополийг бүслүүлэн бүх хүчээ хуримтлуулна. Казанович, Дроздовский, Покровский нарын цуваануудыг Кубаниас татаж, Ульгайн морин цэрэг мөн түүнчлэн дэлхийн нэгдүгээр дайн эхлэхэд бага дарга байсан уул уурхайн инженер агсан одоо генерал болсон Врангелийн командалсан кубанийн морин дивизийг бас татжээ. 

	Таманы арми хорин найман өдөр тулалдаж, сум хэрэгсэл элбэг дайсны төмөр цагаригт шахагдан хороо хороогоороо сөнөж байв. Шинель, гутал, сум хэрэгсэлгүй байхад бас бороо шувт орно. Ставрополиос таслагдсан Кавказын армийн хагас нь зүүн зүг ухарч байсан болохоор өөр тусламж горьдох газар ер байсангүй. 

	Таманыхан цагариг дотроо үсчиж, тэдний цохилт аймаар, цус урсгуулна. Дарга Кожух өвдөж хэвтэв. Шилдэг дарга нар нь бараг цөм алагдаж, шархдав. Есдүгээр сарын дундуур таманыхан арай чүү гэж фронтыг сэт цохив. Таманын баатарлаг армиас хөөрхийлөлтэй хэсэг нүцгэн шалдан амьтад үлдэв. Тэд, Севастополийг орхиж зүүн хойд зүг Благодатноег чиглэн ухарна. Тэднийг мөшгөн хөөсөнгүй, бороо эхэлж, намрын тэнгэр муухай аашилж цагаантны цаашдын давшилтыг зогсоов. 

	
XII

	Нэг жилийн өмнө Орос оронд оршин суугч ард түмнүүд дайныг дуусгахыг шаардав. Дайн сөнөтүгэй, дайныг үргэлжлүүлж байгаа хөрөнгөтөн сөнөтүгэй, байлдаан хийж байгаа цэргийн хэргэмтэн сөнөтүгэй, дайныг хооллож байгаа газрын эзэд баячууд сөнөтүгэй гэсэн олон олон сая хүний дуу хоолой нь Өвлийн ордныг буудсан крейсер “Аврорын” ганц цочмог, жинтэй дуутай нэгдэн нийлэв. 

	Тугалган хөшөөнүүд болон хар ваарнуудаар чимэглэсэн хэзээний хялайн үздэг тэр байшингийн дээврийг цоо цохиж, Керенский хийрхэн нойр нь хүрэхгүй шаналан цаг нөхцөөж цагаан даавуу нь ч бүлээн хэвээр байсан хааны нойрсох өрөөнд дэлбэрсэн “Аврорын” тэр нүргээн, хааны ордонд дайн дэгдээж, харцын овоохойд энх тайвныг авчирсан хувьсгалын сүүлчийн болов уу гэмээр тэр дуу хоолой цуурай мэт дамжин, улам дэгжин чангарч, хөгжин их шуурга мэт дүнгэнэн хязгааргүй уудам орны захаас зах хүртэл цуурайтна гэдгийг хэн урьдчилан мэдэх бил ээ. 

	Саяхан буу зэвсгээ орхисон орон, дахин буу зэвсгээ барьж, тэгэхдээ анги ангитайгаа, хоосон нь баянтай тулалдана гэж хэн бодох бил ээ... Корниловын хэсэг бүлэг офицерууд Деникиний асар том арми болно, чехословакуудын цувааны бослого нь Ижил мөрний хавийг бултаар нь бас Сибирьд нэвтэрсэн их байлдаан дэгдээж Колчакийн эзэн хаант засаг болно, Зөвлөлт улсыг боотол бүслээд, дэлхий дээр шинэ тутам хэвлэж байгаа газар зүйн зураг болон бөмбөрцөг дээр дэлхийн хуурай газрын зургийн нэгийг нэр усгүй хоосон газар шиг будалгүй, өргөн зураасаар хил хязгаарыг нь татаад орхино гэж хэн мэдэх бил ээ... 

	Тэнгис далайгаас, тариа будаатай хошуу мужуудаас нүүрс нефтиэсээ таслагдаж, халдварт хүнд өвчинд хамагдаж өлсгөлөн гуйланчлалд баригдсан Их орос шазуураа тас зууж, бууж өгөхгүй, охид хөвүүдээ шинэ аймшигт тулалдаанд дахин, дахин явуулна гэж хэн мэдэх бил ээ... Жилийн өмнөхөн ард түмэн фронтоос зугтааж, улс орон маань эх адаггүй эмх замбараагүй байдалд бүрэн автсан юм шиг болсон нь ер буруу байжээ. Тус оронд харилцан авцалдсан их хүч үүсэж, шинэ тутам хэв ёсны шулуун шударга нь дийлж гарав. Урьд хожид огт үзэгдээгүй, ер бусын хүмүүс бий болж, тэдний ажил хэргийг газар сайгүй айн эмээж, гайхан ярих боллоо. 

	Зөвлөлт орны дотоодод бослого үймээн гарч донсолгов. Ярославт гарсан бослогын (Энэ нь Муром, Арзамас, Ростов Великий, Рыбинскт бас гарсан юм) зэрэгцээгээр Москвад “зүүн социалист хувьсгалчид” босжээ. Долоодугаар сарын зургаанд тэдний хоёр нь Дзержинскийн гарын үсгийг дуурайлгасан хуурамч үнэмлэхтэйгээр Германы элчин сайд ноён Мирбах дээр орж ярилцах зуур түүнийг буудаж, гар бөмбөг хаяв. Харин элчин сайдыг өрөөнөөсөө гүйж гарахад дагз руу нь буудсан тэр сүүлийн сум л элчнийг алжээ. Тэр үдэш Чистые пруды, Яузын цэцэрлэгт гудамжинд зэвсэглэсэн усан цэрэг, байлдагчид гарч авто машин болон зорчигчдыг зогсоож нэгжээд мөнгө төгрөг, буу зэвсгийг нь хурааж Трехсвятительскийн богино гудамжнаа Морозовын байшинд байрласан бослогын штабт хүргэнэ. Мирбахыг алсан хүнийг эрж өөрөө энэ байшинд ирсэн Дзержинский энд хоригдож байв. Бүх үдэш, бас шөнө дөл хүртэл баривчилж, цахилгаан мэдээний хороог эзлэн авсан боловч Кремль рүү зориглож шийдтэй дайрсангүй. Хоёр мянга орчим босогчид, Чистые пруды гэдэг гудамжнаас Яуз хүртэл фронтоор хориглож байв. Энэ шөнө телефон утас, эртний хана хоёр л Кремлийг хамгаалав. Цэргүүд нь Ходынск хэмээх газар лагерилаж, хагасыг нь Иван Купала бурхны мэндэлсэн баярын өдрийг тохиолдуулан чөлөөгөөр тараасан байжээ. Кремлийнхний санаа сэтгэл бачимдаж эхлэв. Гэвч өглөө болоход найман зуугаад цэрэг, хоёр батарей, хуягт тэрэг татаж ирүүлээд өглөөний долоон цагт давшиж Трехсвятительскийн богино гудамж дахь Морозовын байшинг их буугаар бут цохив: Их шуугиан болж, хохирол багатай өнгөрлөө. Зүүн эсерүүдийн “арми” богино гудамж, ар дахь хашаагаар дамжин хаашаа нь ч мэдэгдэхгүй зугтаажээ. Армийг толгойлж байсан Попов гэгч нэгэн бамбагар уруултай, галзуу юм шиг дүрэлзсэн нүдтэй залуу Москвагаас зайлжээ. Тэр нь хоёр жилийн дараа Махногийн тагнуул ангийн даргаар гарч ирээд хэрцгий догшноороо алдаршиж бил ээ. 

	Москва, Ижил мөрөнд гарсан тэр бослого дарагдав. Гэвч бослого газар сайгүй сэм нуугдаж большевикуудын эсрэг, германчуудын ч эсрэг, цагаантны ч эсрэг босож байв. Хотуудад зөвлөлт засгийг түлхэн унагаж, хөдөө тосгод хот руугаа дайран дээрэмдэнэ. Тусгаар тогтносон бүгд найрамдах улсууд байгуулах үе эхэлж тэдгээр нь тэнгэрийн дүлий шиг байгуулагдаж, бут үсрэх бөгөөд зарим бүгд найрамдах улсын нутгийг өглөөнөөс аваад үдэш болохын хооронд мориор туулан өнгөрч болохоор байдаг байв.

	Зөвлөлт засаг, эх захгүй байдлыг ялах гэж бүх хүчээ дайчилж байсан яг энэ үед түүнд сүрхий цохилт өгсөн үүнд: Бутырск харуулын цаана Михельсоны завод дээр наймдугаар сарын гучинд болсон цуглааны дараа “баруун эсер намын” нэг эмэгтэй Каплана гэгч (хохимой толгой сүлбээр зүүтэй хүний байгууллагын гишүүн) Ленинийг буудаж, хүнд шархдуулав. 

	Гучин нэгэнд Москвагийн гудамжаар хар савхиар өвч хувцасласан отрядууд “Хядлага” гэсэн ганц үгтэй лоозон барьж явах нь үзэгдлээ. Москва, Петроградын заводууд дээр өдөр шөнөгүй цуглаан болно. Ажилчид хамгийн шийдэмгий арга хэмжээ авахыг шаардана. 

	Есдүгээр сарын таванд Москва, Петроградын сонинуудад 

	гэсэн уур хилэнтэй гарчигтай гарлаа. 

	“...Том хөрөнгөтөн офицеруудын төлөөлөгчид болох баруун эсерүүдийг даруй баривчлан хорьж, барьцаанд хадгалж байхыг бүх зөвлөлүүдэд үүрэг болгож байна... Нуугдах буюу бослого гаргах гэж оролдвол үг дуугүй үй олноор нь буудвал зохино... Бид, өөрийнхөө ар талыг цагаан цэргийн үл бүтэх этгээдүүдээс үүрд чөлөөлөх хэрэгтэй... Үй олноор нь хядах явдлыг өчүүхэн ч удаашруулж болохгүй...” гэжээ. 

	Тэр үед, хотуудад гэрэл дутмаг байсан болохоор бүхэл бүтэн хорин харанхуй байдаг юм. Тэгээд чинээлэг айлуудын бэртэгчнүүд чийдэнгийн утас улайхад айдаг байв... Зэвсэглэсэн ажилчны отрядууд үхлийн өмнөх гэрэл нь ассан тийм айлуудаар ордог байв... 

	Арван найман он Орос орон дээгүүр хүчит салхи мэт шүнгэнэн өнгөрлөө. Намрын баргар хар үүл усанд тусч харанхуйлна. Алс хойд зүгт ч, Ижил мөрний дунд хавиар Казанийн дэргэд ч, Ижил мөрний адаг орчим Царицыны дэргэд ч, Хойд Кавказад ч, Германы эзэлсэн нутгийн хилээр ч ер нь хаана хаагүй фронт болж, хэдэн мянган мод газар хамгаалах нүх л үргэлжилнэ. Ирж байгаа намар цэргүүдийн зүрхийг баярлуулсангүй, харин олонх нь хойноос нүүж байгаа үүлийг ширтэн сүрлэн дээврийг нь салхи ховхолж, хашаан дотор нь халгай ургаж тарьсан төмс газартаа ялзарч байгаа тосгоноо гиюүрэн мөрөөднө. Гэвч аян дайны адаг нь үзэгдэхгүй, харин элэнц хуланцын үеэс зомгол асааж гэрэл барьж суусан төрсөн гэрт нь эцэг, үр хүүхэд нь хүлээж ядан аймаар үлгэр домог ярихад пийшин дээр хэвтээ хүүхдүүд айсандаа уйлалдаж байдаг пад харанхуй шөнө л үргэлжилнэ. 

	Бүгд Найрамдах улс, гарсан бослогыг дарсны дараа Намын Төв Хороо, цэргүүдийн санаа сэтгэлийг засах зорилгоор Москва Петроград, Иваново-Вознесенск руу тэсвэртэй коммунистуудыг дайчлан явуулав. Коммунистуудыг ачсан галт тэрэгнүүд төмөр замынхныг санаатай санамсаргүй алин боловч ажил саатуулахад торолгүй фронт руу явна. Хядлагын хатуу дэглэм армид нэвтэрч, сэг болсон отрядуудыг эмхлэн цэгцэлж хувьсгалт цэргийн нэгэн шийдвэрт захирагдсан хороодыг байгуулав. Хүн бүр эрэлхэг баатарлаг байх үүрэгтэй болж, харин айж хулчийх юм бол урвасанд тооцно. Тэгээд улаан фронт давшиж эхлэв. Казань, Самар хоёрыг авсаархан эзлэхэд цагаан цэргийн отрядууд улаан хядлагаас айж гэдрэг зугтаав. Сталин хувьсгалт цэргийн зөвлөлд байсан Царицынд германы жанжин штабаас тус дэм авч хатгуулж байгаа атаман Красновын цагаан хасаг цэргүүдтэй асар том цуст тулалдаанд бэлдэж байв... 

	Гэвч энэ бүгд бол их тэмцлийн эхлэлт арван есөн оны гол үйл явдлын өмнө хүчээ зэхэж байсан хэрэг бил ээ. 

	Иван Ильич Телегин, Гымзагийн даалгаврыг биелүүлээд Казанийн дэргэд болсон байлдаанд хороо цэрэг даргалахаар томилогдож Самарт бараг түрүүлэн дайрч оров. Тэр нь намрын халуун өдөр сэгсгэр намхан морь унаж, хорооныхоо өмнө, Дворянкая гудамжаар явна. Александр хоёрын хөшөөтэй (тэр хөшөөг бас яаравчлан банзаар хадаж тагласан байв) талбайг өнгөрч, булангаас хоёр дахь байшинг харна... Иван Ильич чухам юу харагдахыг мэдэж байсан болохоор толгойгоо унжуулан, зүрх нь шимшрэх шиг болов. Доктор Булавины суудаг хоёрдугаар давхрын цонхны бүх шил яй үсэрч: Тэр нэг шөнө Даша санаандгүй байхад гараад ирсэн самрын модон хаалга, бичгийн өрөө, номын онхолдуулчихсан шүүгээ, хананд хазгай өлгөөстэй байгаа Менделеевийн хөрөг шил нь хагарсан цөм морин дээр яваа Телегинд сайн харагдана. Даша хаана байна? Тэр маань яагаа бол? гэдэгт хэн ч хариу өгч эс чадна.

	 

	ЗОВЛОН ТУУЛСАН НЬ - 5 (e-nom.mn)

	⁂

	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

